
	ӨГҮҮЛЛЭГ



	




	ЦОХОН ТЭМДЭГЛЭСЭН УХАМСАР

	 

	Өгүүлэх нь: Хүнийг гаднаас нь хараад тун танихын аргагүй юм билээ, багш аа! Би нэг хүний тухай ярья.

	Хэдэн жилийн өмнө намайг говийн нэг аймгийн намын хорооны суртлын хэлтэст ажиллаж байхад юм сан. Есдүгээр сарын шувтаргаар шиг санагдана. Бид хэдүүлээ суртал ухуулгын ажлаар хөдөө явж байгаад хязгаарын нэг сумын төвд оройхон хүрч очсон юм. Тэгээд сумын төвийнхнийг сургуулийн улаан буланд цуглуулж ухуулга таниулга хийгээд дараагаар үдэш кино гаргаж үзүүлэх болсон юм.

	Манай нүүдлийн киноны киномеханикч дуугүй Мөнхөө гэдэг залуу байлаа. Түүнийг дуудаж ирүүлээд:

	— Өнөө орой лекц ярианы дараа кино гаргаж үзүүлнэ шүү гэж миний даалгахад,

	— За, за! Гаргалгүй яах вэ! гэж Мөнхөө мань хөхүүн баяртай хэлээд миний өмнө толгой нүцгэн зогсож муу чихтэй савхин малгайгаа базалж байж билээ.

	Бодвол кино гаргадаг шинэ аппарат саяхан хүлээж авсандаа тийм урам зориг өндөр, уриалагхан байсан болов уу гэж би санадаг. Тэр Мөнхөө хөвөнтэй ногоон цамц, цайрч сааралтсан «ажлын хар» зэгэл ногоон цэрэг өмднөөс ер салдаггүй, энэ бүх хар бор ажлын эгэл хувцас хунартайгаа эхээс төрсөн юм шиг явдаг залуу байв.

	Тэр үед манай хөдөө газар нүүдлийн киноны аппарат их л ховор байсан юм. Мөнхөө мань нэг муу хуучин кино аппараттай хөдөөгийнхөнд кино үзүүлэх гэж тамаа цайдаг байсан хэрэг байх. Хэдийн л хальс туузаа тасалчхаад өнөөхийгөө ахиулж залгах гэж ороож янзалж байхад нь харанхуй танхимд:

	— Аа аа, аль сайхан дээр нь тасалчих юм...

	— Мөнх өө, чи одоо яачихсан механикч вэ?

	— Үгүй ээ, хүүхээ, чи наадахыгаа нэг таслалгүй эргүүлчхэж болдоггүй юм уу? гэж урам хугарсан, зэмлэсэн, унтууцсан хүний дуу энд тэндээс гарч улс амьтан ам амандаа зэмлэж гарахад Мөнхөө мань төрөлхийн хэлгүй дүлий юм шиг дув дуугүй, хөлс нь гоожиж шуухитнаад л аппараттайгаа ноцолдож байдаг байв.

	Тэр залуу надад дэндүү бүрэг, хэтэрхий томоотойн дээр бүтэл муутай, ухамсар дорой хүн шиг санагддаг байлаа. Тэгээд тэр механикч хэдийн л нүүдлийн киноны үзвэрийн төлөвлөгөө тасалдуулчхаад аашлуулж зэмлүүлдэг байсан юм. Ухамсаргүй амьтан энээ тэрээ гээд зэмлэдэг байсны минь яана! Тэгтэл үнэндээ түүний буруу ч биш, аппарат муутайгаас л болж байсан хэрэг байж. Тэр залуу наашаа гарахаасаа өмнөхөн намайг хаашаа л явбал тийшээ хусран гүүний хөхүүл даага шиг салахгүй дагаж, учирлаж шалсаар байгаад кино гаргадаг шинэ аппарат олуулж авсан билээ. Тэгээд учиргүй баярлаж:

	— За дарга аа! Та одоо намайг зэмлэх байтугай шийтгэсэн ч хамаа алга. Би одоо ийм юмтай болсон хойно төлөвлөгөөгөө тасалбал ёстой, хохь минь! ёстой нэг мэрийгээд үзнэ дээ! гэж байсан билээ.

	Дуугүй Мөнхөөгийн амнаас ийм олон үг урсан гарсныг бодоход шинэ аппарат хүлээж авсандаа хязгааргүй их баярласан нь ил байсан юм. Тэгээд нээрэн ч түүнээс хойш кино механикчийн талаар огт хэл ам гарахаа больсон байсан шиг санагдана.

	За ингээд тэр орой Мөнхөө мань кино гаргахаар бэлтгэж байв. Тэр цагт хөдөө сумдын сургуулийн клуб улаан булан гэж ямар шүү юм байлаа, та мэднэ дээ. Тэр сургуулийн улаан булан гэж яг л нэг туйпууны аварга том хэвийг хөмрөөд тавьчихсан юм шиг намхан урт гунзгай модон байшин байлаа. Нэг мухарт нь тавцан тайз, нөгөө эсрэг үзүүрт нь хагас хаалтаар тасалж кино гаргах цонхтой өрөө маягтай юм гадагш гардаг хаалганы дэргэд байгуулсан байжээ. Хоёр хажуугийн хананд байгаа найман жижигхэн цонхыг гаднаас нь хоёр хавтастай модон хаалтаар битүүлсэн байв.

	Тэр удаа үзэгчдийн олонх нь мэдээж хэрэг сургуулийн хүүхэд байсан тул улаан булангийн модон байшин гэдэг мань шахтганан шаагилдсан мянга түмэн шаазгайн үүр шиг юм болж, олон зуун хүүхдээр пиг дүүрэн чихээстэй байв. Тэдний араар хөдөөгийн залуус хүзүү сээрээрээ хэлхэлдэн бие биеэ налж зогсоод, шивэр авир ярилцах нэг нь ярилцаж, тоглоом тохуу хийлцэх нь хийлцэж, нудралцах нэг нь нудралцаж үймэлдэн зогсож байв. Үүдний дэргэд хэдэн залуу хөгшин хүн тамхи татан зогсож байгаа бараа нээлттэй хаалгаар харагдах үдшийн бүгээн тэнгэрийн мандалд ив илхэн харагдаж байв.

	Би киноны утга учрыг тайлбарлаж ярих учиртай байсан болохоор сумын удирдах нөхдийн хамт хамгийн урд талд сууж байсан юм. Гэнэт олон хүүхэд дэр хийн босож, улаан булангийн тайз руу орилолдон чарлалдан дайрахад бид ухасхийн босож хаалга руу харвал арын өрөөний нэг буланд хаалганы дэргэд адарт тулсан улаан гал дүрэлзэж байхыг олж үзлээ. Аюул гарлаа гэдгийг мэдээд үүд рүү гүйх гэтэл шахалдан дайрах хүүхдүүдийн дундуур нэвтэрч гарах аргагүй, дэмий л тэдний дундуур зүтгэв.

	Хаалгаар хэдэн залуус год үсрэн гарч зугтаж байх нь үзэгдээд түүний араас бас нэг хүн ухасхийн хаалган дээр очсоноо эргэж бидний зүгт нэг юм хашхирч байх шиг байснаа буцаад өнөөх дүрэлзсэн гал руу харайлгаж харагдана.

	Бид тайз өөд тэмүүлэх олон хүүхдийн дундуур зүтгэхийн зуур сумын дарга:

	— Хүүхдүүд ээ, наад цонхоо хага цохиод гадагшаа гарцгаа! гэж байдаг тэнхээгээрээ хашхирсан нь орилоон чарлаан дунд дарагдаж дэргэд нь байсан миний чихэнд л дуулдах шиг боллоо. Нэг харвал манай Мөнхөө өнөөх дүрэлзсэн улаан галтай барилцан авч, үүдний зүг ноцолдон гүйхэд нь галын Дөл бөөн бөөнөөр урагдан тасарч шалан дээр унаж байх шиг харагдав. Мөнхөө хаалганы цаад руу дөнгөж далд ортол нээлттэй хаалгаар түүнээс арваад алхмын цаана өнөөх гал хуучин цагийн зургийн галт луу мэт тахирласан зурвасаар сунайн бууж дүрэлзэх нь үзэгдсэн юм. Шалан дээр унасан галыг араар байсан хэдэн залуу юу дайралдсанаараа балбан гишгэчин унтраахад үүд хаалга чөлөөтэй болсныг үзээд хүүхдүүд үүд рүү пир хийн дайрлаа. Бид ч бас ухасхийлээ. Тэгтэл үүд рүү тэмүүлсэн олон хүүхэд бас гэнэт зог тусч орилолдон чарлалдан эргэхэд үзвэл хаалган дээр гал бадарсан хүний аймаар сүртэй бараа хормын төдий алдлан савчин үзэгдээд даруй буцаж алга болов.

	Бид түүний хойноос:

	— Мөнх өө, Хөрвөө хөрвөө! Газар хөрвөө! гэв.

	— Та минь наад хүнээ бариад аваарай! Дараад аваарай!

	— Бариад аваарай! гэж ам амандаа хашхиралдан гүйж гартал гал бадарсан хүн тэртээ баруун хойшоо гялалзан улалзан гүйж үзэгдэнэ. Түүний хойноос түрүүлж гадаа гарсан хэдэн залуус нэг хөх дээлтэй бүсгүй элдэж яваа харагдана. Бид ч бас тэр зүг хар чадлаараа харайлгаж гарсанд бидний хойноос олон хүүхдүүд хошууран гүйлдлээ. Мөнхөө мань нэг буттай энхэл тонхлын цаагуур ороож далд орлоо. Хойноос нь бид аахилан уухилан гүйж очвол хөөрхий механикч мань түрүүлгээ харж унаад элсэн дотор гулдайн хэвтэж байна. Түрүүлж очсон хэдэн залуу Мөнхөөгийн түлэгдсэн биеийг өнхрүүлэн дугаруулан нухаж галыг унтрааж байна.

	Хөөрхий залуугийн хувцас хунар өм цөм үсэрч ноороод түлэнхий биеийг нь халхлахаа байж энд тэндээс утаа савсан, хэншүү хярвас үнэртэж нүд халтирмаар болсон байлаа.

	Хуйхалсан шийр шиг түнэр хар болсон бие нь гар хүрч хөдөлгөхийн тоогоор ялзарч үжирсэн хөдөс урагдах мэт яз яз үсрэн цагаан зурвас гарч байв. Түрүүлгээ хараад ухаан алдсан Мөнхөөгийн өрөөсөн гар элс самардсан мэт урагшаа сарвайгаад, хоёр хөл нь өөдөө атийсныг үзвэл шөрмөс нь түлэгдээд татчихсан бололтой.

	— Ус, ус асгах юмсан!

	— Үхрийн нойтон баас... авчрах!

	— Хүүхдүүд минь гүйж үзээрэй! гэхчлэн ам амандаа хашхиралдаж байлаа.

	— Гүйж ирээд биеийг өнхрүүлж дугаруулж байхад яраглах мэт дуу дуулдахтай үгүйтэй сонстож юм шивнэх шиг болсон. Би толгойгоо аманд нь ойртуулж чагнахад: «Хүүхэд... авар! шатчихлаа... юу? тамхичин... чүдэнз» гэж нэг юм шивнэх шиг болсон. Тэгээд л дахиад юм дуугарсангүй гэж түрүүлж ирсэн нэг залуу ярив.

	Мөнхөөд тусалж лаа барьж өгч байсан нэг жаал

	— Миний ард гэнэт их гэрэл гарч гал дүрс хийхээр нь би кино гаргадаг арын өрөөний мухар руу гүйсэн юм. Тэгтэл энэ механикч ах гарч зугтаасан улсын хойноос гүйж үүдэн дээр очсоноо эргэж хараад:

	— Хүүхдүүд ээ, амиа аварцгаа!... Цонхоор үсэрцгээ! Сүйд боллоо! гэж бархирснаа гэнэт намайг дуудаж, — Жаал аа, чи наад галынхаа дэргэдүүр наашаа гүй! гэж байдаг тэнхээгээрээ хашхирсан. Тэгснээ гэнэт буцаж гүйж ирээд хувинтай галыг шүүрч аваад гүйж гадаа гарсан юм, гэж тэр жаал хамаг бие нь салганан чичирч бүлтгэнэн уйлагнан ярьж байлаа.

	Нэг хөх дээлтэй залуухан бүсгүй Мөнхөөгийн хуйхлагдсан толгой дээр бөхийж мэлмэртэл уйлж байв.

	— Чи Мөнхөөгийн юу нь вэ? гэж бидний асуухад

	— Би юу...? Юу нь ч биш... Зүгээр л таньдаг юм гэж шивнээд улам уйлж билээ.

	Хөөрхий Мөнхөө мань олон зуун хүүхдийн амийг авраад бадарсан улаан галтай баатрын ёсоор тулалдаж амиа өгсөн юм. Маргааш нь бид Мөнхөөгийн үхэтхийн унасан газраас намын батлахыг нь олж авсан юм. Дөрвөн булан нь мөлийтөл шатсан тэр батлахыг Мөнхөө өөрөө элсэн доогуур шургуулсан шиг байсан. Бас гутлын нь түрийнээс нэг тэмдэглэлийн дэвтэр гарсан бөгөөд түүний дотор элдэв зүйл нямбайлан тэмдэглэсний дотор «Намын хүмүүсээс дагаж явах тангаргийн бичгийн» товчлол олдож билээ. Тэгээд «хоёрдугаар зүйл. Аль ч хүн ардын намд оролцвол амь бие, эд хөрөнгийг өчүүхэн ч харамсан хайрлахгүй уг намын хэрэгт зүтгэхээс гадна...» гэсэн хэдэн үгийг улаан харандаагаар тодхон зурж тэмдэглэсэн байж билээ.

	Энэ хэдэн үгийг цохон тэмдэглэсэн тэр хурц улаан зураас шугам аюул бүхнийг ялан туулагч манай намын ухамсар дурайж байгаа юм шиг миний санаанд үүрд хадагдан үлдсэн билээ.

	Тэгээд би Мөнхөөг «ухамсаргүй амьтанд» нь хүрч зэмлэж буруушааж байсан урьдын ширүүн дориун аашаа бодохдоо ичиж гэмшдэг билээ.

	Намын хүний ухамсар гэдэг нэг л ондоо шүү. Гаднаас нь хараад хүнийг танихын аргагүй юм билээ, багш минь, гэжээ.

	 

	Төгсөв.

	ГАГНААС

	 

	Ажилд анх орсон залуу мэргэжилтэнд амьдрал дээр аль хачин юм тааралдахыг тэр гэх вэ.

	Сургууль сая төгсгөсөн залуу инженер Ойдов Хүний голын баруун эрэг дээр суурьшсан хангай нутгийн нэгэн нэгдэлд орлогч даргаар томилогджээ.

	Дарга инженер хоёр бие биеэ их л өөрөөр төсөөлөн бодож байжээ. Дарга нь инженерээ нийслэл хотын эрдэм сурлагатай залуугийн нэг гэж дуулаад дэгжин илгэн хүрэм юм уу нийлэг эдээр хийсэн пальто өмссөн, сахлаа юм уу үс хуузаа ургуулсан, өндөр цагаан залуу санаанд нь бууж байжээ. Гэтэл түүний оронд техникумын ямар ч ангийн шавь охин огт хачирхалгүй «найз аа» гэж үерхэм насны нялтгар царайтай, усгал харцтай шувтан мөртэй намхан бор залуу монгол дээлтэй хүрээд иржээ. Ажиглавал энэ залуу морин дэл дээгүүр дарцаглан давхиж өсөөд аймгийн арван жилийн хайсан хашаа дүнзэн байшин дотор эрдэм боловсролын навч нахиагаа дэлгэсэн хөдөөгийн залуу сэхээтнээс гойд ялгарах юмгүй шиг. Харин оюутан нөхдийнхөө дунд «мэдлэг Ойдов» гэдэг содон хочтой байсныг нь даргын нүд хэчнээн гярхай ч гэсэн энэ даруухан бор залуугаас яахин олж харах билээ.

	Инженер бас энэ нэгдлийн даргыг «Бүхэл бүтэн шинжлэх ухаантай тэнцэх их дадлага туршлагатай сүрхий овжин хүн бий» гэж аймгийн намын хороон дээр хэлэлцэхийг дуулаад даргыгаа тухтай удаан хөдөлгөөнтэй, хүнгэнэсэн дуутай, догь бүдүүн эр угтах биз гэж төсөөлж байжээ. Тэгтэл төсөөлөн бодсон хүний нь оронд дэдгэнүүр хурдан хөдөлгөөнтэй, арын ширэнгэд ургасан чилгэр улиас шиг өндөр хөх хүн ширээний ард сууж байжээ.

	Тэр дарга инженерийн дипломын хавсралтыг сонирхон үзвэл цөөхөн дундтай, сайн онц голдуу дүнтэй суралцсан залуу болохыг сая мэдэж:

	— Чи чинь тэгэхлээр сургуульдаа дан онц дүнтэй суралцаж амжаагүй хүн юм аа? Чамайг чинь сүрхий сурлагатай хүн гэж танилцуулж байсан шиг санагдах юм, гээд «Энэ мань миний захисан хүн мөн үү, биш үү?» гэж эргэлзэн тэнсэх мэт орлогчоор томилогдож ирсэн хүнээ сүрхий ажиглажээ.

	Энэ алдартай даргын амнаас санаандгүй байтал төмөрлөг өнгийн жингэнэсэн дуу гарна гэж огт бодоогүй байсан Ойдов баахан ичингүйрэх мэт инээмсэглээд:

	— Тийм ээ, би алаг булаг л дүнтэй сурч байсан даа гэж аяархан дуугарвал дарга нь:

	— За тэр ч яах вэ. Танилцъя! Намайг Ядамжав гэдэг гээд тэмээлзгэнийн хөл шиг урт нарийхан хуруутай гараа сарвайхад Ойдов нэрээ хэлж хүүхдийн гар шиг үе болгонд нь хонхор гардаг богинохон могзгор хуруутай гараа хариу сунгажээ. Дарга,

	— Би энэ нэгдлийг толгойлж суугаа хүн. Гэтэл толгой минь мэддэг юмаар дульхан. Тэр дундаас техник механизмын талаар бол бүр ч паг суучхаад сүрхий доголдож талдаж байлаа. Ашгүй чи мэдлэг мэргэжилтэй хүн хүрээд ирлээ. Одоо би мэдэхгүй чадахгүй бүхэндээ чамайгаа л түшнэ дээ. Би өөрөө бол үнэндээ хөдөө хөхөрч гадаа гандаж практикаар л тэмтэрч зүтгэж яваа хүн гэж хэлэхэд нэрмэлийн аарцны хурууд шиг чилдэн хөх царай «хөдөө хөхөрсөн» гэдгийг нь батлах мэт санагдвал инженер золтой л инээд алдсангүй.

	— За тэгэхлээр миний мэдэхгүй мухарддаг юман дээр чи сурсан эрдмээрээ тусална. Чиний тулгамдсан зүйл дээр би хар практикаасаа хавьтах юм байвал нэмэхийг бодно. Ингээд хоёулаа энэ айлын ажилд зүтгэнэ дээ! гэж аминчлан захиж аргадах мэт хэлжээ.

	Ингэж танилцаад хэлэлцсэн ёсоороо ажиллаж байтал зул сарын хуучдаар ийм нэгэн явдал болов.

	Ядамжав дарга унтаж байгаад шөнө гэнэт сэржээ. Бөөр нь цухуйсан бөөрөнхий босоо пийшингийн ачаар үргэлж дулаан байдаг өрөө тасалгаа нь мөлүүхэн хүйтэн болсон байна. Дарга даараад сэрсэн бололтой. Хурган дотортой дээлээр давхар тумлайдан хучлаа. Угийн хөнгөн нойр нь үргэж дэрхийсэн ятуу шиг гэнэт сэрж замхарсан тул хэсэг зуур эргэж хөрвөж хэвттэл голын зүгээс тас няс хийх бүдэгхэн чимээ гараад байх шиг. «Юу вэ? Мөс үү? Гол хадаалж, гадаа ер нь тачигнасан хүйтэн хонолоо доо. Очиж очиж өнөө шөнө ингэж хүйтрэх гэж! Өглөө модонд гарна гэж байдаг. Үгүй ээ мөн хясаантайяа!» гэж сэтгэл зовнин боджээ.

	Тэр өглөө эрт хүн амьтан ажилдаа цуглах гэж яарч байхад Ядамжав дарга харин албан тасалгаанаасаа гадагшаа гарахаар яарч адгуу гараар ширээ шургуулгаа түгжиж цоожилж байжээ. «Еэ дээ гайтай хүйтэн хонолоо доо. Гадуур юу болоо бол?» гэсэн түгшүүрт асуулт өгзөгнөөс нь шивээд авсан мэт ухасхийн бостол инженер орж ирэв. Түүний араас уур цан маналзан орж ирэхийг үзвэл орлогч даргын хойноос бөөн гай үүд хаалгаар шургалах мэт тавгүй харагджээ. Орлогчийн нь нялтгар бор царайд урам хугарч, гайхаш тасарсан шинж ил байв.

	— За тавтай юу? Цаагуур чинь юу болж байна!

	Одоо ингээд гарахад бэлхэн биз? гэж давхцуулан давхцуулан асуусны цаад утга нь «Юу болоо вэ?» гэсэн түгшүүрт ганцхан асуулт байжээ.

	— Дарга минь, балраад байна аа. Модонд гардаг өнгөрлөө гэж эхэлтэл.

	— Үгүй —ээ, одоо тэр чинь яаж байгаа нь тэр вэ? гэж дарга адган гайхсанд;

	— Яах юу байх вэ? Тракторын мань мотор хага хөлдөж орхижээ гэсэнд даргын анигар нүд моторын тэр хагархайг инженерийн магнай дээрээс олж үзэх гэсэн мэт бүлтийн ширтээд;

	— Үгүй ээ тэр чинь одоо яахлаараа тэгдэг байна аа? гэхэд

	— Баларсан Дамбаас л болоод тэр! Маргааш модонд гарахаар бэлтгэж янзал гэсэн чинь маанаг гайхал чинь устай нь хонуулаад зад хөлдөөчхөж... гэж учирлавал...

	— Үгүй ээ мөн золиг оо! Тэр зузаан ширэм чинь тэгээд хагарчихдаг хэрэг байжээ. Яаж хагарах вэ? Арай тас няс гэж дуугарахгүй биз? гэж дарга нь сонирхсон ажээ.

	Энэ шал тэнэг ч юм шиг хачин асуулт залуу инженерт доромжлолт даажин, хорсголтой тавлалт мэт санагдан эгдүүг хүргэсэнд:

	— Яаж, ямар дуу гарч хагарсныг нь би мэдэхгүй. Хагарал нь яах аргагүй л хагарчихсан байна лээ. Та үнэмшихгүй байгаа бол өөрөө очоод шалгаад үз л дээ! гэж хэгжүүрхсэнд тэр хэгжүүн нь даргад бас халдсан мэт:

	— Үгүй ээ, чи юу яриад байна. Мотор хагарчихжээ гэдгийг чинь итгэхийн цаагуур итгээд байна. Урьд шөнө гадаа даанч тас няс хийгээд байсан юм. Би мөс хадаалж байна гэж бодож байсан юм. Тэгэх нь ээ нь мотор чинь хагарч байсан юм байж л дээ гэж дооглож шоглож байгааг ч бүү мэд, үнэн голоосоо хэлж байгааг ч бүү мэд, янзтай хачин юм хэлжээ.

	Ядамжав дарга дараа нь буруу гарын долоовор хуруугаа тохийлгон чичилж:

	— За тэр ч яах вэ. Нэгэнт хагарчихсан хойно одоо яая гэх вэ? Төлөвлөсөн ажлаа нураалтай биш, чи инженер хүн байна, түүнийгээ нэг аргалаад ууланд аваад гарч үз дээ! гэж тулгасанд залуу орлогч талийгаачийг босгож тулалдаанд оруулах тушаал авсан эмч мэт гайхаж:

	— Дарга минь хагарчихсан моторыг чинь би одоо яаж аргалах болж байна? гэж эргүүлж асуун татгалзсанд инженерийн аргагүйдсэн байдлыг дарга нь бас гайхсан янзтай:

	— Чи тэгээд арга чарга нээрээ мэдэхгүй юу? Сургуульд чинь заадаггүй юм уу? Үгүй ээ мөн хачин аа? Тэгвэл одоо яах вэ, цусаар гагнаад л үз дээ гэж зөвлөсөнд залуу инженер «дарга мань солиорчхов уу?» гэсэн янзтай хэдэн хором дуугүй ширтэн байснаа гэнэт: «Мэдлэг чадварыг минь басаж их доромжлох нь шив дээ?» гэж уур нь хүрсэн бололтой царай нь хувьсхийж:

	— Дарга аа, та одоо юу ярьж байна? Хага хөлдчихсөн тракторын моторыг цусаар гагна гэдэг чинь юу гэсэн үг вэ? гэж илтэд эгдүүцсэн аялгаар асуужээ.

	— Үгүй ээ чи чинь одоо цусаар гагнахыг мэддэггүй юм уу. Ном дэвтэрт чинь юм байдаггүй юм уу? Үгүй ээ мөн хачнаа! гэж үнэн голоосоо гайхан сонирхсон бололтой хэлжээ. Үүнд инженерийн өтгөн зэгсэн дотроос мэлтэлзэх харз адил сормууслаг хар нүдэнд уур уцаар туналзан:

	— За мэдэхгүй юм даа! Би хувьдаа хагарсан ширмийг цусаар гагнаж болдог гэдгийг чинь дуулаа ч үгүй, заалгаа ч үгүй, олж уншаа ч үгүй юм байна гэсэнд дарга,

	— Үгүй ээ бас хачин юм даа. Мэдмээр л юм даа! За за маргаад яах вэ. Ажил болохоо байлаа! Одоо гарцгаая! гээд тод харайн яаран гарахад инженер, хойноос урамгүйхэн дагалдав.

	Гадаа явган шуурга маналзан тэнгэр цэлмэж, балчир есийн үзэгдээгүй хүйтэн тачигнаж байлаа. Адгаж гүйн гарсан даргатай конторын үүдэнд бичээч хүүхэн, золтой л, халз мөргөлдсөнгүй, дуу алдан зог тусжээ. Түүний араас ерөнхий нягтлан бодох тэргүүтэй ууланд гарч мод хийлцэх хүмүүс цугларч айсуй харагдана.

	Хар даавуу дээлтэй өндөр хөх дарга тэгш мөртэй, хаалганы гуя хийхээр харуулдаж зассан банз шиг хавтгай чээжээ цэх болгож:

	— Үгүй ээ та минь, өнөөх модонд гарах тракторын мань мотор хага хөлдчихсөн гэнэ. Үгүй мөн золиг оо! Одоо яая гэх вэ, цусаар гагнаж үзэхээс... гэж цугларсан хүмүүст хэлээд бичээч тийш эргэж:

	— Аль вэ Ханд аа, чи гүйгээч! Айлаас ч юм уу, гэрээсээ ч юм уу, хэдэн яс олоод ир! Шатаах юм чинь, ямар ч яс хамаа байж уу! Мэдэв үү? гэж урт долоовор хуруугаар занган хэлэв. Дараа нь өнөөх хуруугаараа орлогчийн зүг дохиж:

	— За инженер ээ! Чи яваад малын бүлээн цус нэг жаахан олоод ир! гэсэнд

	— Дарга аа, би энэ хүйтэн өдөр тэр бүлээн цусыг чинь хаанаас олох вэ гэсэнд

	— Хаанаас ч хамаа байж уу! Цаад айл амьтнаар сураглахгүй юу? Малаас шприцээр соруулсан ч болно. Ганцхан бушуулж үз гэж дарга шаардлаа.

	Цүдгэр их харвинтай, майга хөлтэй, намхан бүдүүн ерөнхий нягтлан бодох хажуугаас нь:

	— Инженер ээ, чи нярвынхаар ор. Эхнэр нь сая хөнгөрсөн юм. Урьд шөнө байна уу, шөлний юм гарсан даг. Түүхий цус үлдсэн байх ч магадгүй гэж зөвлөв.

	Инженер илбийн юм олох даалгавар авсан жаал хүү шиг яаран нярвынх руу гүйлээ. Тэр зуур «Зугаатай юм болох нь. Намайг доромжилжээ гэхэд эднийг арай ингэмгүй юм даа... Тракторын моторыг цусаар гагнана гэнэ? Моторын тэр их халуун... бас даралт... мөн завхарчихсан юм боддог өвчтэй эр юм даа. Бас тэгээд энэ хар хүйтнээр халуун цус ол гэнэ шүү! Хярамцгийн хөлдүү цус л олдож магадгүй» гэж сэтгэл дотроо даргатайгаа марган бодоход инээд ч хүрмээр юм шиг, нэг бодоход уур ч хүрмээр юм шиг хачин санагдаж байлаа.

	Ерөнхий нягтлан бодохын инженерт үг зөвлөхийг сонсоод дарга «ашгүй чи энд байна уу» гэсэн шиг түүн тийш эргэж илбийн очроор дохих мэт аанай л долоовор хуруугаа гозойлгон зангаж:

	— Гэлэг ээ, чи яваад хэдэн хагадас залтас олоод ирж үз! Цаагуур чинь аж ахуйн хашаагаар хагалсан юм байна уу, үгүй юу? Хуурайхан шиг л юм бодож үзээрэй! гэж даалгасанд нягтлан бодох «За!» гэж яаран зөвшөөрсөн боловч хөл нь хэл шигээ шалмаг хөдөлж өгөхгүй байгаа бололтой зараа шиг хайвга хайвга хийсээр түлээний хашаа руу алгуурхан бөмбөрөв.

	Инженерийн аз болоход нярвын авгайг нярайлахад гаргасан хонины цуснаас жаахан түүхий цус саванд үлдсэн байв. Түүнийг сэнжтэй төмөр аяганд хийж авч ирвэл гараашны дэргэд хэдийн түүдэг гал өрдөж бичээчийн авчирсан ясыг шатааж байжээ.

	Хэргийн эзэн Дамба тракторч ч ирчихсэн байв. Энэ хонин шар нүдтэй, унжуу хамартай урвагар залуу азарган нэхий дээл, том хар эсгий гутал үнэгэн лоовуузтай лүглийн зогсох нь тракторын гэм зэмтэй жолооч даргадаа зэмлүүлж байгаа биш, харин саяхан ойгоос баригдаж ирсэн зэрлэг баавгай өндөр хөх шонгоос уяатай зогсож байгаа мэт харагдаж байжээ. Ядамжав илбэт долоовроороо чичлэн:

	— Үгүй ээ, Дамбаа чи чинь одоо яахлаараа тракторынхоо моторыг хага хөлдөөчихдөг билээ? гэсэнд

	— Өглөө бэлхэн байлгана гэхлээр нь устай нь хонуулчихсан чинь хага хөлдчихдөг новш байж л дээ гэж тэр тракторч ер юм болоогүй юм шиг гудиггүй хэлжээ.

	— Үгүй мөн хариуцлагагүй хүн ээ! Яг эгзэгтэй ажил дээр ингэж хяссанд орвол чи миний толгойг хага цохичихсон бол шулуун байсан юм. Даанч яачихсан хүн бэ чи... гэхчлэн зэмлэхэд цаадах нь даргын нүүр өөд мэлрээ шар нүдээр дув дуугүй ширтэх нь «Даргын энэ шомбон толгой нээрэн мотороос бөх болов уу?» гэж гайхан бясалгах мэт.

	Ядамжав дарга нь нярвын төмөр уурыг авчруулж шатаасан ясаа нунтаг болгон нүдүүлж бор саарал өнгийн гурил шиг юм болгов. Түүнийгээ инженерийн олж ирсэн цусаар зууруулж моторын хагархайг шавуулж ан цавыг чигжүүлжээ. Тэгснээ гэнэт мартсан юмаа санаж:

	— Пээ та минь! Гагнуур бий бил үү? гэж сэтгэл түгшин дуу алдсанд тракторч Дамба гэмээ наманчилж унжуу хамраараа газар онгилох гэсэн мэт дуугүй хоёр гурав дохисхийгээд явж (паялник) гагнуур олж ирэв. Ямар азаар, түүнд энэ багаж байв аа гэж дор бүрнээ гайхан ярилцав. Тэгээд мөнөөхөн цус ясны чигжээс шаваасаа халуун гагнуураар сайтар шарж ширээн хэншүү ханхлуулав.

	Ингэж цусаар гагнасан мотортой трактороо асаагаад үзвэл дажгүй хүрчигнэж байхыг үзэж гайхан шагшсаар модонд гарцгаажээ. Ганцхан Ойдов инженер л өндөр даргынхаа энэ гүрэм дором шиг хачин гагнаасанд итгэж ядан «Одоо эс гэхэд хэдэн цагийн дараа, өнөө эс гэхэд маргааш энэ гагнаас магад ханзарна даа» гэж санаж энэ хүйтэн өдөр ууланд яаж хөглөх бол гэж битүүдээ их л санаа зовж байжээ.

	Тэгтэл сайн бороолсон бэртэнгэ шиг цус ясны зуурмагаар шавж гагнасан тэр трактор дажгүй хөдөлсөөр өдөр сар улирааж байхыг нүдээр үзэж инженер гайхаж барахгүй байжээ. Тэгээд «өнөөх бүхэл бүтэн шинжлэх ухаантай тэнцүү дадлага туршлага гэгчийн нь нэг энэ байж дээ» гэж даргыгаа ойшоон хүндэтгэх болсон ажээ. Энэ гайхалтай гагнаасны учрыг шинжлэх ухааны үүднээс сонирхож нэг удаа даргаасаа асууруун:

	— Дарга аа, та цус ясны зурмагаар ган ширэм гагнаж болно гэж хаанаас яаж мэдээ вэ? гэсэнд цаадах нь:

	— Үгүй ээ, түүнийг чинь би мэдсэн юм биш. Ардууд мэддэг юм. Ер нь тэгээд чи бид нар ардуудтайгаа мах цусны холбоотой байвал олон юм мэдэж авч, их юм бүтээж чадна шүү, гэжээ.

	Түүнээс хойш Ядамжав даргын чилдэн хөх царай залуу инженерийн сэтгэлд хөдөлмөр тэмцэлд хатаагдсан эрхэм коммунист хүний гянт болдоор бүтээсэн хөрөг дүр шиг санагдах болж билээ. Ойдов инженер энэ олби оготно шиг овжин даргынхаа сэдэж гаргасан санааг эрдэм номоороо зураг төсөлж болгож, хоёул хэд хэдэн механик төхөөрөмжийн зүйл хаягдал төмрөөр амжилттай хийж босгоод ажилдаа хэрэглэсэн ажээ. Дарга нь инженерээ «алаг булаг дүнтэй ч аргагүй толгойтой аавын хүү» гэж бас магтах болсон ажээ.

	Ийнхүү дарга орлогч хоёр гар нийлэн зүтгэдэг байсныг сонсвол өнөөх цус ясны гайхамшигт гагнаас олныг үзсэн овжин даргын их дадлага туршлага, залуу инженерийн эрдэм мэдлэг хоёрыг бат гагнаж туурвин бүтээхийн их хүчин болгосон мэт сэтгэгднэм билээ.

	ОНГОН ДЭНЖИЙН ХАДЛАН

	 

	I

	 

	Ганган залуус наадамдах гэж зориуд зүс нийлүүлсэн юм шиг ижилхэн хар морьд унасан хөгшин залуу хоёр, сахлаг ногоон дундуур сүлжин явна. Зөвхөн морьдын зүс нь ч биш үг хэл, сэтгэл санаа нь ч өнгө таарсан хуар хувцас шиг яг нийцдэг эцэг хүү хоёр байжээ. Тогоо өвгөн хэдийгээр Гэндэндээ хайртай боловч амьд байхдаа мэдлээ булаагдахгүй гэж урьд үргэлж маргалддаг билээ. Гэтэл эрх танхи ганц, хүү нь 8 жил цэргийн албанд суугаад хүрч ирэхдээ урьд адил шалдар булдар ажил хийх үгүй, өрхийн эрх мэдэл дээрэнгүйгээр булаацалдах ч үгүй нь ил болсон тул өвгөн харин аль болохоор хүүгийн мэдэл эрхшээлд нийцэхийг хичээдэг болжээ.

	Хүү нь ч бас хүмүүжсэн тул төрүүлж өсгөсөн ачит эцэг, эхийгээ нас өндөр болсон хойно нь гомдоовол, журамт хүний ёс алдана гэх тул үгийг нь хичээнгүйлэн дагах болжээ.

	Ийнхүү эцэг хүү хоёрын сэтгэл тохирч, найр тавилцах нь нутгийн олонд шагшигджээ. Ганцхан хүү нь эхийгээ дуурайсан тул түүний зузаан уруултай, өргөн гозон духтай, гунзгайвтар царай нь эцгийн шингэн ширвэгэр шар сахалтай, хавтгай царайтай огт ч төсгүй ажээ. Одоо хоёулаа хадлангийн газар үзэж яваа юмсанжээ.

	«Энэ багт чинь хамгийн анхан хадлан гэдгийг чинь би л эхэлсэн юм шүү дээ. Харин одоо овоо ч олон хүн хэд гурван тэрэг юм ширвээд байх болж...

	Аав чинь хүүгээ иртэл энэ хэдэн малыг чинь уруудуулчихгүй юмсан гэж мөн ч их мэрийсэн шүү.

	Хадлан өвс, хашаа саравч гээд явахаараа л болсон...» гэх мэтээр өвгөн ам хумхилгүй хууч хөөрч явжээ.

	— За хүү минь ямар байна? Манай хадлан энэ дээ. Энэ зөөлөн хөндий, гарц сайтай газар шүү! Манай багийнхан Дэлтийн нуга, энэ хөндий хоёрт л овоордог юм даа гэж магтана. Хүү нь өтгөн хөмсгөө дарсхийж, бодол бодон жимийгээд алтны эрэлчин шиг газар ширтэн ийш тийш хэрэн явна. Өвгөн энэ хадлангаа магтан, чихэр горьдсон хүүхэд мэт, хүүгээсээ сайн үг горьдон дагалдав.

	Хүүгийн дуугүй төвшин царай энэ хадланг голж аавын хэтрүүлэн магтах үгсийг дөнгөж хүлцэн яваа нь ил байлаа.

	— За ургац ч гүйцэж дээ. Хоёулаа тав, зургаа хоногоос муу майхантайгаа ирээд, юу байх вэ, хэдэн тэрэг өвс авчихъя гэж өвгөн хэлтэл

	— Энд үү? гэж, хүү нь ноцтой гэгч асуув.

	— Тиймээ, өөр хаа байх вэ? Өөр газаргүй юм чинь гэв. Хүү нь нэг хэсэг чимээгүй явснаа:

	— За аав аа, үзлээ, буцъя даа. Салхитын зүүн дэнж чинь л дээр юм даа. Тэнд хадахаар шийднэ байгаа даа? гэв.

	— Юу, Салхитын дэнжээ? Хүү минь чи солиоров уу? Тэнд чинь хадаж болдоггүй юм. Бүү үзэгд, ерөөсөө бүтэхгүй. Эндээ л... сурсан дассан газраасаа ганц хоёр тэрэг юм гоочилбол дээр...

	— Дээр гэж дээ, аав минь, дээр нь аль вэ дээ. Энд бол хялгана голдуу бас шарилждуу өвстэй юм. Тэнд бол хиаг голлосон шимтэй ногоо ургасан байна. Тэнд хадвал ядаж ойр ч юм. Татаад авсан ч амархан юм, тийм биз дээ? гэж учирлаж эхэлтэл

	— За за, чи битгий номчирхоод бай! Чамайг тэнэж явах хойгуур би болгоод л байсан юм. Чи залхуураад хол юм гээд байвал боль, гэмгүй! Чамтай чамгүй болгоно, нохой долоо! гэж уцаарлаж: — Би яасан ч эндээ л хадна. Намайг амьд байхад тэр дэнжээс нэг өвс ч тасдана гэж битгий бодоорой, хүү минь... гэв.

	— За аав минь та битгий нэг хуучнаа баримтлаад дураараа дунгинах гээд бай, яасан ч гэснээ чимээгүй болоод «тэр дэнжийн хиагийг хадаж авна» гэж сэтгэлдээ бат тогтоод мориндоо ташуур орхиж, тоос манарган хээрийн зөөлөн хөрс умбартал довтолгон давхиж одов.

	— «Чи битгий л морь алчхаарай. Халуу оргисон харламар чамайг. Тэр дэнжээс өвс хадах юм бол урьдаар намайг цааш нь харуулчхаж байгаад болоорой, хүү минь. Би чамтай, зүгээр нэгийгээ л үзчих бий бий» гэж бухимдсан үг хөврүүлэн хойноос нь давьчин ташуурдавч хашин хар морь нь урамгүй гэгч өмөр өмөр цогих тул талын зээр шиг дүүлсэн омголон хурц морьтой хүүгээсээ бараагүй хол хоцорчээ.

	«Босооч... Бригад чинь хоцорлоо шүү» гэсэн зөөлөн шивнээ, хөнгөн таталтаар Гэндэн нойроос сэрээд майхны хаяаг сөхөж харав.

	Арай л гараагүй нарны туяагаар шаргалтсан дорно зүг цэлийн үзэгдэнэ.

	Горхины тэртээ хэрээтэй морьд бэлчиж байна. Сая хар хүүг сэрээсэн хүүхэн эргэж хараад урьхнаар инээмсэглэсэн нь Гэндэнгийн сэтгэлд нар ургах шиг болж, тэр залуу ухасхийн бослоо.

	— Ай нөхөд, бид хоцорлоо шүү! Баруун майханд нэг ч хүн алга. Цөм гарчихжээ.

	— Босоорой, босоорой гэж сэрээгээд хүйтэн усаар нүүрээ шүршиж арчив.

	Майхны нуруунд хадаатай улаан дарцгийг хараад «За өнөөдөр л энэ дарцаг эндээ байх эсэхийг үзэж дээ» гэж бодоод, хувцаслаж байгаа таван нөхдөдөө ажлаа хуваарилав. «Дагва гуай хашраараа хадуур засах, ирлэх, давтах ажил хариуц! Хэн хадуураа засуулж байгаа нь тэр хооронд амжиж цай ундаа уух юм уу эсвэл. Дагва гуайн оронд хадаж бай! Ер нь хадуурын дуу огт таслалгүй хөдлөөд байя!

	Нөгөөдүүлээ харж байна уу. Биднээс суурь булаалдах гэж эрс шийдсэн бололтой байна шүү» гэв. Энэ Б... сумын 3 дугаар багийн хэсэг ард хамтран бригад зохиогоод уралдаантай ажиллаж байгаа юм байжээ.

	Хоёр өдөр ээлжээр тэргүүн суурь эзлээд өнөөдөр шовх үзэлцэн мөрийцөж байгаа ажээ.

	Энэ 12 хүн цөм ажилдаа улайраад ядрах, өлсөх, цангахыг бүрэн огоорчээ.

	Хоёрдугаар бригадын дарга Дондог, угаас сэргэлэн тул Гэндэнгийн бригадын ажил ээлж дараагаар зогсолтгүй үргэлжилж байгааг ажиж, сүйхээлэн мэдээд Цэрэн хүүхнийг мөн цай чануулахаар түр чөлөөлөв.

	Ажил, амралт нэг зэргээр үргэлжилж, олон жил хадуурын ир хүрээгүй соргог хиаг дундуур хадуурын торгон ир өдөржин зогсоо чөлөөгүй исгэрэн гулсав.

	Оройн нар баруун шил дээр гялбаад, юмны сүүдэр сунаж, уртсаад нар юу юугүй шингэх гэж байхад хоёр бригадын зааг дээр Гэндэн Цэрэн хоёр мөр зэрэгцэн хадлан хадаж байв.

	Тэд өөрийн сэтгэлд үл мэдэгдэх дотоод хүслийн нууц хүчээр бие биесээ чөлөөчлөн ширтэж сэмхэн амжвал жаргалын туйлыг амсан агаад харин гэнэт харц тулгарвал мөн тулгамдаж, гэмшингүй инээмсэглэж, хэн түрүүлж амжсан нь «Яав? шоолоод байх чинь!» гэж хошигнон булзааруулдаг байв.

	— Аа яа яа Гэндэн харав уу? Үхлээ! Хэрчлээ! гэж дуу алдан огло үсрээд Цэрэн хүүхэн Гэндэнгийн булчинг тас базав.

	— Яав? гээд залуу эр хүүхний заасан зүг тийш ширттэл хоёр хуваагдчихаад ногоон шар хөөслөг шингэн юм гоожиж тарчлан үхэж байгаа могойг үзэв.

	— Ай гулжгар мондийн үхэл нь иржээ.

	За яах вэ. Битгий хашхир, ажлын саад чимээгүй чимээгүй. Аль вэ, хонгор минь намайг тавь! гэхэд бие нь зарайж эвгүйцсэн хүүхэн сая сэхээ авч гарыг нь тавиад ийш тийшээ хартал бусад нь, ашгүй, мэдээгүй байв.

	— Би бүр айчихлаа. Чи ямар зүрхтэй юм бэ гэж Цэрэн ярвайн Гэндэнг зөөлнөөр харсанд

	— За яах вэ. Хүнд бүү дурсаарай гэв. Тэгээд ажлаа үргэлжлүүлэв. Хүүхэн дотроо «чийрэг эр шүү» гэж сэм бодов. Багийн даргын хамт Тогоо өвгөн ирэв. Тэд энд ирэх тун дургүй байсан ч багийн нэлээд хүмүүс, ялангуяа найз Дагва нь ч энэ ажилд оролцсоны дээр багийн дарга ухуулагч нар цөм учирлан ятгаж Гэндэнг зөвтгөх тул уг ажлыг үзэхээр шийджээ. Цэрэн тэднийг угтан очиж,

	— За даргаа манай бригадууд яг адилхан хадсаан. Гэндэнгийн бригад нэг могой л илүү хадсан гэж хашхиртал

	— Хэн гэж өвгөн цочмог асуув

	— Танай Гэндэн... бүр тасалчихсан гэж хүүхэн ярвайн хэлэв.

	— Еэ... бүү үзэгд гээд өвгөн царай нь цайраад, эргэж үг дуугүй давхин одов.

	Гэндэн хүрч ирээд Цэрэнд

	«Хагархай хэнгэрэг минь юу бураад байна» гэж хүүхнийг зэмлээд галзуу юм шиг давхиж яваа аавынхаа хойноос харж инээгээд «Айж яваад үмхэлцгээ хагалчих бий дээ. Үхширсэн заншил гэдэг мөн хэцүү еэ, ажлын чөдөр тушаа юм даа» гэв.

	Хоёр бригадын ажил тэнцсэн тул одоо 12 хүн зэрэгцэж байгаад нэг нэг мөр уралдаж хадаад үзэхээр шийджээ.

	Тэгтэл энэ хурдан хадах уралдаанд Гэндэнгийн бригадаас гурав, Дондогийн бригадаас хоёр хүн эхний таван суурийг эзэлсэн тул нэгдүгээр бригад айл бүр гучин тэрэг өвс авсан нь урьд жилээс илүү болж түрүүлэв. Ингээд маргааш нь багийн фонд өвс хадахаар тогтов. Үдэшдээ төлөгний ууц таллах мөрийтэй талцан барилдсанд Дондог цөмийг хаяж түрүүлэв.

	Үдэш хэрээтэй морьдоо авчраад дахин хэрж, унтахаар бэлтгэв.

	Хүмүүс майхандаа яриа хөөрөө болж байв. Өө сэвгүй цэлгэр мөнгөн тэнгэрт тал сар гийж од мичид ярайж, чийгийн амьсгалаар сэрүү татсан навч ногооны ариун үнэр ханхална. Эмээл бүтээж явсан Гэндэнд Цэрэн ойртон ирээд:

	Гэндэ-эн! би чамд багийн хадлангийн үүд хаалга нээлээ гэж хувиасаа баяр хүргэх гэж ирлээ гэсэнд.

	— Баярлалаа. Аа! Чи миний амьдралын үүд хаалгыг нээж өгөх юм биш үү? гээд гараа сунган өгсөнд

	— За тэгээд солиороорой гэсэн боловч гарыг нь чанга атгаад дотно халуунаар инээмсэглэжээ.

	Энэ минут бол тэдний сэтгэлд мөнх гэрэлтэх дурсгал болсныг хэн эргэлзэх билээ

	Би санамсаргүй нэг явдлын замд бороонд нэвтрээд үл таних нэг тохилог айлд буув. Гэрийн эзэн, түүний ааш сайтай гэргий хоёр намайг айлчилж ирсэн зочин шиг их дайлж, хүндэлсэн тул би тэдний хүн сайтай ажилд гавшгайг бишрэв. Маргааш нь би тэдэнд талархлыг илэрхийлээд өвгөн эцгийн нь хамт мордов. Зам таарсан завшаанд хань татаж, элдвийг ярьсаар явж дөрөө зурсан сайхан хадлантай газар хүрч очив.

	— Яасан сайхан хадлан бэ? Танай багийн хадлангийн газар уу гэж миний асуухад

	— Тиймээ энэ тун түүхтэй хадлан шүү гэж хэлээд дор дурдах намтрыг өвгөн надад ярив.

	Олон жилийн өмнө нэг ядуу айл энд хадлан хаддаг байжээ. Нэг жил хадаж байгаад нэг хар эрээн могой тас цавчиж орхисон байжээ.

	Тэр хүн орой хүрч ирэхэд нь ганц үнээ нь үхчихсэн байжээ. Иймд баахан сэжиглээд тэнд хадлангаа хадсангүй. Гэтэл удалгүй хүүгийнх нь хөл хавдаад үхчихжээ.

	Бас удалгүй өөрөө гар нь хавдаад эмч домчид үзүүлсэнд газрын юм гарчээ, эдгэрэхгүй гэжээ.

	Удалгүй гар нь амьдаараа ялзраад өрөөсөн тал бие нь шуу гүйж хавдаад үхчихжээ. Үлдсэн ганц эхнэр нь галзуурч «Лус хүүхнээ алдчихсан гэж намайг оосорлоод авлаа. Тэр, тэр хар могой ороочихлоо» гэж үглээд солиорчихжээ. Ингэж нэг айл баларлаа.

	Ингээд энэ газар хадлан хадах байтугай хавьд нь нутаглахаа больчихсон юм байж, тэгээд өвгөн яаж яаж дахин өвс хадах болсон, өөрийн нь хүү яаж могой тасалчихсан, өөрөө яаж үхтэлээ айсан зэргийг цөмийг яриад нэмж хэлсэн нь:

	— Би хагас жил шахам хэзээ сүйд болох бол гээд байтал ер нь мэдэгдсэнгүй. Тэгээд одоо ч айхаа больж, харин энэ жил би санал гаргаж цас тогтоож, шуудуу татаж услаад одоо ийм сайхан гарцтай боллоо.

	Ингээд энэ Онгон дэнжийн хадланг манай баг ашигладаг болж түүний ачаар өвөлдөө мал огт зутрахыг больсон юм гэв.

	Би тэр айлын үхэр, цахилгаан боомоор үхэж улмаар махыг идсэн хүмүүс нь бас боомоор хавдаж үхээд, үлдсэн эхнэр нь сэтгэл санааны зовлонгоос болж галзуурсан байж болох учрыг өвгөнд тайлбарласанд:

	— За хүү минь тэр ер тэгснээс зайлсангүй. Үгүй, тэгээд ер нь юм мэдэхгүй бүдүүлэг улс ч эргэж төөрөөд л ёстой балай сохортой адил юм даа... Тэр бүр тийм байхаас зайлахгүй нохой долоомор чинь гэж өвгөн их л зөвшөөрч билээ.

	ЭЛБЭГ ДЭЭЛ

	 

	Эрхэм уншигчдын дотроос хэрэв, сурвалжлан бичихийн зовлонг үзсэн хүн байвал, ажилд гарамгай боловч даруу бүрэг хүнтэй ярилцаад нийтлүүлэх олзгүй буцахаас гомдолтой юм орчлонд ховорхныг мэднэ байх аа. Сайн малчдын 4 дүгээр зөвлөгөөний үеэр, 12 дугаар сарын нэг хүйтэн, тунгалаг өдөр би, зочид буудалд очиж, нэг малчин хүүхэнтэй ярилцаад яг тэгж хоосон буцах шахаж билээ.

	Намын хурц нэвтэрхий ажилтны нэг, миний хүндэт танил эмэгтэй энэ хүүхнийг ёстой шалгарсан малчин гэж магтаад түүний тухай заавал бичээрэй гэж хичээнгүйлэн захиж билээ. Гэтэл би түүнтэй нь амралтын сайхан өдрийнхөө айвуухан хагасыг зарцуулж ярилцаад «Би, малаа нам, засгийнхаа зааж сургаснаар хичээж зүтгэж, тэгж ингэж малладаг даа» гэхээс өөр гойд юу ч сонссонгүй. Хурган дотортой хүрэн торгон дээл нь элбэгдэж, ханцуй нь уртадсаныг эс тооцвол онцгой юм олж ажсан ч үгүй.

	Ингээд урамгүйхэн буцах гэж байтал, сурвалжлагч хүний янаг дагуул болсон зургийн жижиг аппарат авч яваагаа азаар гэнэт санаад «Ядаж зургийг нь авч өгье дөө» гэж бодлоо. Хүүхэн ч уриалагхан зөвшөөрч «зургийг минь өгөөрэй» гэж танилцсан бүсгүйн цайлган сэтгэлээр шимтэн захиж билээ. Хүүхэн, гэзэг үс, хувцас хунараа засаж янзлах зуураа:

	— Дээл минь элбэгдэж, их муухай гарах байгаа даа гэж баахан санаа зовж хэлэхэд нь:

	— Зүгээр, зүгээр, танай нутгийн (Дорноговийн Хатанбулаг сумын хүн гэж өөрөө ярьсан юм) хүүхнүүд элбэг дээл өмсөх дуртай юу гэж үгийн далимаар сонирхлоо.

	— Үгүй хаанаас гээд дээлээ хэрхэн элбэгдүүлсэн учраа ярьж өгөхөд нь гар хоосон буцсан жинчин аяны зам дээрээс санаандгүй бөөн алт олсон мэт баярлаж билээ, би Олзны юмыг олуулаа гэж манай ардын үг байдаг. Одоо энэ олзоо би эрхэм уншигч нартайгаа хуваалцах хүсэлтэй байна.

	 

	Нэг

	 

	Хатанбулагаас аймгийн төвийг зорих хуучин өртөө замаар хөнгөн тэрэг довтлон явав. Дотор нь нийслэлээс яваа төлөөлөгч, тунгалаг дүүрэн царайтай, байргашуу насны хүүхэн, жолоочтойгоо зэрэгцэн суужээ.

	Нэг гүдэн дээр гартал заг бударгана, шар шаваг, үхрийн цоохор сархинаг мэт овор товор бурзайн ургасан, энхэл тонхол ихтэй говийн уудам, сэтгэл тэнийм цэлийн харагдана. Нэлээд алс тахирлан одсон элсэрхэг судгийн адагт худаг байгаа бололтой, олон хонь овоорч байжээ. Цаана нь адуу үхэр бараалан, намрын тэмээд торойлцон үзэгджээ.

	— Өнөөх навчин өртөөний худаг гэдэг нь энэ байх. Тийшээ очиж асуух уу даа гэж хүүхний хэлэхэд:

	— За тэгье. Би ч хөгшин тэрэгнийхээ цангааг гаргаж үзье гэж жолооч зөвшөөрчээ.

	Худаг дээр давхин очвол, онгоцны дэргэд цангасан олон хонь үргэхийг мэдэхгүй бөөгнөрч байв. Ойролцоо чөдөртэй морь хамраа тачигнуулан дэгж эргэцнэ.

	Харин хонио усалж байсан хүүхэн том ховоогоо барьсан чигээрээ санд мэнд угтан гүйж ирээд зам дээрээс уургаа шүүрч аваад сая тэднийг ажиглан зогсов. Хүүхнийг үзвэл гуалиг нуруутай, бэсрэг биетэй, эрүүл улаан царайтай, ид дунд насны хүн байв. Ногоон сатин дээлийнхээ ханцуйг сугалдаргалан, бүсэндээ хавчуулаад, бухаар савхи өмсөж, толгойдоо эрээн даавуу зангиджээ. Тохойноосоо өнгөртөл шамласан нимгэн цагаан цамцны ханцуйнаас цулдамхан чийрэг махлаг бор шуу үзэгдэж, хар бор ажилд эрэлхэг чадамгайн шинж бүрдсэн нь жолоочийн сэтгэлд хэчнээн таалагдсан гэх вэ? Залуу жолооч, үнэндээ ч эндүүрсэнгүй, хүүхэн тэдэнтэй мэнд усаа мэдэлцээд, энэ тэрийг ярилцах зуураа ус ховоодож эхэлсэн нь үен мэт шаламгай бахдууштай ажээ.

	— Та ганцаараа энэ олон хонь усалж амжих уу даа? гэж төлөөлөгчийн асуухад хүүхэн:

	— Амжилгүй дээ гэж ажиггүй хариулжээ.

	— Та их ядарч байгаа байлгүй дээ. Би жаахан татаж өгөх үү дээ? гэж жолоочийн оролцонгуй хэлэхэд

	— Ядрах нь ч гайгүй. Харин урсгачих гээд хэцүү байна гэж ховоогоо жолоочид шилжүүлээд, хөлөрсөн духаа алгаараа арчжээ.

	Наймдугаар сарын эцсээр говь нутгийн ид халуун болж, чөтгөр ч тогтохын аргагүй, дээрээс нар, доороос элс хуушуурын таваг адил шарна. Таана хүмлийн эхүүн үнэрт салхи үлээх нь сэрүүцүүлэх ч байтугай, галаар хөөрөгдөхийн адил бөгөөд амьд цогцсын ус шим бүхнийг уусган одмоор санагдана. «Ийм халуун өдөр, энэ олон хонийг ганц хүүхэн усалж байдаг, говийн малчин ардуудын ажил мөн ч яггүй яа» гэж төлөөлөгч, хүүхнийг өрөвдөн бас бахархан бодов. Малчин хүүхэнтэй төлөөлөгч баахан ярилцав. Ажил явдал ихтэй, хүн бүл цөөтэй айлын хүүхэн байжээ.

	— Манай эжий хөл муутай майрдаг болохоороо гэрээ сахиж, би малаа хариулсан болдог юм даа гэж хүүхний хэлэхэд:

	— Танайх ондоо хүнгүй юу гэж жолооч сонирхжээ.

	— Байлгүй яах вэ, манай нөхөр охин хоёр бий гэж хэнэггүй ярихад

	— Тэгвэл та яагаад ганцаарддаг билээ? гэж төлөөлөгч лавлав.

	— Охин минь сургуульд суудаг. Хар хүн мань ч, яах вэ дээ, эр хүн байна, хөөрхий амьтан, гэрийн мухар сахиж суултай биш. Гадуур дотуур баг орныхоо ажлаар оролдоод зав зайгүй гэж хүүхэн тайлбарлав.

	Хүүхэн малаа усалж гүйцээд морио авчирч уургаа аваад мордох гэхэд:

	— Чи уургаа хугалчихна гэж их айв уу? гэж жолооч даажигнан асуув.

	— Айлгүй яах вэ. Уургагүй бол халуун зун явган таваргах хэрэг гарна. Уургаасаа салсанд орвол ч харин...

	— Харин хар хүнээсээ салсан дээр гэж үү? гэж жолооч залгуулан авч хошигнов.

	— Хүүе, яадаг билээ. Тэр нь ч арай юу юм бэ? Зүгээр... Нээрэн манай говьд чинь сайхан шулуухан хусан уурга огт олддоггүй юм шүү гэж хүүхний тулгамдан тайлбарлахад төлөөлөгч хажуугаас нь туслалцан:

	— Харин хар хүн хаа мундах вэ. Чамаас эхлээд л зөндөө байна гэж жолоочоо давсанд цөмөөрөө хөгжилдөн инээлдэв.

	— Тэгээд та өөрөө морио уургалдаг хэрэг үү? гэж төлөөлөгч асуув.

	— Тиймээ. Өнөөдөр унаагаа солих санаатай явна гээд хүүхэн адуучин эрийн маягаар уургаа тулж мордлоо.

	Айл сураглах гэснээ гэнэт санаад хүүхний хойноос:

	— Хүүе, сайн малчин Сэнгээгийнх хаа байна? гэж төлөөлөгч яаран асуувал хүүхэн мориныхоо жолоог эргүүлж «Сэнгээгийнх ээ?!» гэж лавлаад «эд нар манайхаар яах нь юм бол. Сэнгээтэй уулзаж элдэв юм шалгааж яриулдаг улсуудын нэг нь л биз дээ!» гэж хоромхон зуур бодоод

	— Энэ бор өндрийн цаад дор бий гэж зүүн хойд гүвээг ташуураараа заагаад адуун тийшээ давхижээ.

	Тэр хоёр заасан зүгт нь хурдлан явах зуураа өнөөх хүүхний морь уургалахыг сонирхон харжээ. Ганцхан атга болтол хурааж цуглуулсан адууны дундуур хага зүсэж ороход нь адууны дундаас дүүхгэр хээр морь сум шиг суга үсрэн гарч гүрвэл мэт шалмаг хөдөлж, тоос манарган зугтаажээ. Уургачийн морь ч ороо морины сүүлнээс нь уяатай юм шиг даган хөөлөө. Уургын үзүүр орос морины бөгтрөгт дөнгөж хүрэхийн хамт урагшаа бэхийн хуйв сунган шидсэнд уурга, хуйв, хүүхний гар цөм ид шидийн хүчээр сунасан мэт хэдийн морины толгойд хүрчихжээ. Хүүхэн гэдийн татаж ороо морины толгойг эргүүлээд, үсрэн бууж ногтлох нь эмнэг сургагч шаламгай залуу шинжтэй ажээ.

	— Уургадаа хар хүнээсээ илүү хайртай байхаас ч аргагүй хүүхэн юм даа гэлцэн тэр хоёр говийн хүүхнүүдийн эрэлхэг чадамгайг гайхан ярилцсаар цааш хурдалжээ.

	Алдарт малчныхыг олж очвол малчин гэртээ байсангүй. Гадаа нь мушгисан зэл, зангидсан чөдөр, ац цахад татаастай харагдана. Гэрийн эргэн тойронд таанын хурууд дэлгэцэд хатаажээ. Гэрт арслант эрээн авдрууд, оёдлын машин зэрэг хогшилтой, бас идээ будаа нь цэвэрхэн хөшиг бүтээлэгтэй, аяга, шаазан нь марлиар бүрхсэн эсгий ууттай, юм бүхэнд нь ажилсаг нямбай гар хүрсний шинж мэдэгдэж, товчилбол: Манай хотынхны хэлдгээр бол догь боловсон тохилог гэмээр, хөдөөгийнхний хэлдгээр бол хөдөлгөө сайтай эзний хүчээр өөдөлж яваа гэмээр айл байлаа.

	Гэр сахисан хазгар эмгэнээс гэрийн эзнийг асуувал:

	— Хэн мэдэх вэ? Манай тэр дандаа хурал, хуй, яриа хөөрөө гээд гэрт орох завгүй л амьтан байна шүү дээ гэжээ.

	Эмгэн, зочдыг өтгөн шаргал цай, боов боорцог, зөөхий тосоор эмгэнийг төлөөлөгч хүүхэн элдэв олон асуултаар дайлжээ.

	Эднийх энэ жил төлөвлөгөөнөөсөө давуулж малаа өсгөж, малчны хуралд шалгарах бүх болзлыг хангасны нь мэдэж авлаа. Эцэст нь:

	— Хадлан хир зэрэг хадаж авсан бэ дээ? гэж төлөөлөгч асуужээ.

	— Жаал зугаа авсан даа, хүүхэд минь. Манай муу бэр л мал хариулахын далимаар гоочилж, зуны турш хулгана хөеөгөө хураадаг шиг арай л ганц нэгээр нь зөөлгүй явж, хавар хурганы хөвнө, тугалын зэлэнд боох атга чимх ногоон өвс авдаг юм.

	— Мал бүрд нь оногдох тоо хэмжээгээр нь авч чадсан уу даа.

	— Хаанаас чадах вэ, хүүхэд минь, мал болгонд төчнөөн өчнөөн өвс ав л гэх юм. Тэр чинь хурал хуй дээр л ярьж болох ажил юм уу гэхээс, өвс хадлан байдаггүй манай эндэх шиг газар бүтэх ажил биш юм. Харин бэр бид хоёр хүмэл таанын сорс бага бага хатааж авч байна даа.

	— Энэ гадаа хатааж байгаа юу? Мал тэжээхэд сайн уу?

	— Сайнаар барах вэ, ядарсан малд өгчихөд дороо л нүд нь бүлтийгээд тэнхэрдэг юмаа.. Муу бэр л түүсэн болдог юм даа, хөөрхий минь. Хашаа хороо барих, хужир шүү хамж авах... түүний ажил ч гэж мундах биш дээ.

	— Эм ээ, бэр чинь өнөөдөр хаачсан бэ?

	— Хаачих вэ дээ, хүүхэд минь! Дөрвөн цагийн эргэлтэд л мал дагадаг амьтан чинь. Баруун худаг дээр л малаа услахчаа болж яваа байх даа.

	— Ногоон сатин дээлтэй хүүхэн үү? гэж жолооч лавлав.

	— Тиймээ, тэр чинь! Та нар дайралдаа юу?

	— Дайралдлаа. Танай бэр чинь тэгвэл гайхалтай сайн уургач хүүхэн байна даа. Бид ирэхдээ нүдээрээ үзлээ гэж жолоочийн хэлэхэд,

	— Одоо яая гэх вэ дээ, хүүхдүүд минь. Муу эртэй хүн чинь юм бүхнийг сурдаг юм шүү дээ. Эмгээ нь залуудаа бас л ажилгүй танхай эртэй байсан болоод чөдөр ногт зангидахаас аваад сураагүй ажил гэж байхгүй л дээ. Тэр үед харчуул найр наадам эргүүлж, эхнэр хүүхдэдээ омогдохоос өөр юм мэддэггүй байлаа шүү дээ, харла! Би л хамаг ажлыг нь хийсээр байгаад... нохой долоо! Тэглээ гээд гийгүүлсэн юм хаа байх вэ? Одоо босож, сууж чадахгүй, бөгсөө чирсэн л амьтан боллоо гэж эмгэн ядарч доройтсондоо гутарч хэллээ. Эмгэн ярих тусмаа ам халж улам олон үгтэй болж байжээ.

	— Танай хүү чинь бас л ажил сайтай, баг сумандаа нэртэй малчин юм биз дээ!

	— Тийм л юм байгаа даа, хэн мэдэх вэ? Манай тэр баг сумын дарга нартай л их явсан, хурал хуй дээр л их ярьсан л хүн байх юм. Малаа маллаад, махаа идээд ирсэн улс чинь манай тэрүүгээр юугаа ч заалгадаг юм бэ дээ. Ард нь тохойн чинээ бэр, ажлаа гүйцэхгүй л ядаж байх юм. Тэгж худлаа үнэн юм ярьж явснаас энэ муу эхнэртээ тус болж байвал дээр санагдах юм даа гэж эмгэн гомдол нэхсэн байртай өгүүлэв.

	Хоёр зочин энэ мэтээр эмгэнтэй баахан ярилцаад, сайн малчинтайгаа уулзаж чадалгүй явжээ. Төлөөлөгч хүүхэн тэмдэглэлийнхээ дэвтэрт баахан юм бичиж аваад нэг нэрийн доогуур зурж ард нь анхаарлын тэмдэг тавьж аваад оджээ.

	 

	Хоёр

	 

	Өвөл нь дулаан, үхрийн хар туруу цас ч орох нь ховорхон, ер нь өвөл зудлахаасаа хаврын хавсарга нь л аюултай байдаг говь нутгийн нэг мөргөцөг доорх, чулуун хороотой тохилог өвөлжөөнд гурван гэр харагдана. Цөөхөн үхэр, олон хонь, тэмээд нь өвлийн өглөөний чалхгүй наранд ээн тавтайяа налайн хэвтэх нь эднийхэн, тарган тавтан өвөлжиж байгаагийн шинж ажээ.

	Хот айлын зүг нэг гавшгай хар хүн, тарган хээр мориор хатируулан айсуй. Гуч орчим насны энэ торниун эрийн тослог хүрэн царайд ширвээ хар сахал сүртэй мушгирчээ. Энгэр дээр нь сайн малчны тэмдэг, хөдөлмөрийн медаль гялалзан гавьяа зүтгэлийг нь мэдүүлнэ. Хатируулсан чигээр ирж, баруун урд гэрийн хаяанд буумагц цулбуурыг гэрийн оосорт яаран хавчуулаад эсгий үүдийг сөхөн чулуудаж гэрт оров. Сайн малчин Сэнгээ чухал мэдээ дуулаад гэртээ яаран иржээ. Ороод тулганы зүүнтээ хуучин торгон дээл ханзалж суугаа шамбигар шар эмгэнийг ширвэн хармагц.

	— Ай ашгүй. Миний дээлийг оёж байна уу? За яамай гэж санаа амран хэлтэл:

	— Хаанаас хүү минь, цаад мууг чинь мөрөндөө углах юмтай болог гэж дээлийг нь ханзалж сууна. Энэ муу сэгсүүрэг нь ч самалдаг болчихсон юм байна гэж эжий нь хэлжээ. Сэнгээ хоймор сууж, хашин соруултай гансанд тамхи татах зуураа:

	— Та хоёрын гоёж гоодох ч гайгүй байна. Би малчны хуралд нүцгэн очих гэж байдаг л хэцүү байна. Хүн хэлээд байхад, дээлийг минь оёод орхихгүй, баларсан юм. Тэр олон дарга сайд нар дээр чинь пөөнийсөн хар юм очилтой биш би... гэж үглэж эхлэхэд учрыг олоогүй хөгшин:

	— За бас юун хурал вэ? Сайд дарга нар ирээ юү? гэв.

	— Үгүй ээ үгүй. Би улсын сайн малчны хуралд явах болоод байна гэж танд хэлж байна шүү. Би явахаар бүртгэгдлээ гэж аль зунаас аваад яриад байгаагүй юү даа. Тэгээд малчид, нөгөөдрийн шуудангаар аймаг руу гарах гэнэ. Одоо олигтойхон дээл байхгүй яана вэ?

	— Яах вэ дээ, цаадах чинь ирээд оёж үзнэ биз, дотор нь бэлэн юм. Маргааш нөгөөдөр болтол амжина биз дээ гээд эх нь ханзалж байсан дээлээ хумхилаа.

	— Сэвжидмаа хаачсан вэ?

	— Хаа холдох вэ, үүрээр босоод л ганц хоёр тэмээ олж ирэх гээд л явсан гэв.

	«Очиж очиж өнөөдөр явдаг нь ч юу билээ» гэж Сэнгээ бачимдан боджээ. Тэгээд эхнэрийгээ ирэхэд хэзээ хэзээгүй хуралд явлаа дээл бушуул гэж шаардсанд эхнэр нь,

	— За би яах вэ, дээлийг чинь оёё. Харин тэгвэл чи л өнөөдөр малаа хариулна даа гэж эвтэйхэн болзол тулгажээ.

	— За мал ч яах вэ, би харъя. Харин яараад дээлийг минь үрчгэр хорчгор юм хийчхэв! Гараа гаргаж хийгээрэй, Улаанбаатарт их боловсон дээл өмсдөг юм шүү гэж захилаа. Тэр хоёрын болзол, хоёр гүрний хэлэлцээ мэт биелэгджээ. Хүүхэн хар хүнийхээ дээлийг өдөржин шөнөжин цурам хийлгүй оёод, маргааш орой нь сүүлчийн шилбийг хаджээ. Сэнгээ торгон дээлээ өмсөж үзвэл зохисон таарсан гэж жигтэй. Эхнэр нь эр нөхрийнхөө бие бялдар, хэмжээ хирийг арван хуруу шигээ мэддэг юм байжээ.

	— За хүү минь, сайхан дээл болж дээ. Эжий нь мялааж үзье гэж эмгэн авдар руугаа эргэхэд

	— За эжий минь битгий тосолчих! Тэртэй тэргүй хойд хормой минь хонь хурга, урд хормой минь унага даага, эд нь хэврэг, эзэн нь мөнх л явж байна гэж тоглоомын далимаар хорьсонд эхнэр нь бас

	— Эжий миний дээлийг, дотоод хормой нь долоон шар хүүхэд гэж дандаа мялаадаг боловч долоо биш ганцхан хөнхгөр бор охинтой л байна гэж инээжээ.

	— Муу ёрын тархинууд вэ? Чи хойшдоо хэчнээн хүүхэдтэй ч болох юм билээ, яаж мэдээ вэ? Та нар миний мялаасны ачаар ч хэдэн малтай яваа ч юм билүү, хэн мэдэх вэ? гэж эжий нь төр ёслолоо хамгаалжээ.

	— Энэ дээлийг минь бас улсаас одон модонгоор мялааж ч мэдэх юм байлгүй гэж эхнэр нь даажин хийхэд

	— Мялаахгүй яах вэ гэж Сэнгээ бүр одонгоо хүлээж авсан юм шиг хэлжээ.

	Гэтэл гадаа нь морины төвөргөөн сонстож, нохой боорлуулсаар нэг хүн ирсэн нь ахлах ухуулагч байжээ. Сэнгээ, түүний юу хэлэхийг хүлээж:

	— Сонин сайхан юу байна, ухуулагч аа? гэж дурдан бүсээ тайлах зуур асуув.

	— Юмгүй дээ. Сониноос малчны хуралд очих хүмүүс маргаашийн шуудангаар гарах гэнэ дээ. Өдрийн 12 цагаас хожимдолгүй суман дээр бэлэн бай гэж хэлүүлж байна лээ...

	— За тэгнээ тэр! Би мэдээд эднийг яаруулж байж нэг дээл хийлгэж аваад өмсөж үзэж байгаа минь энэ гэсэнд ухуулагч адууны шүд шиг жигдхэн том шүд яралзуулан инээгээд:

	— Чи малчны хуралд явж амташчихаад дээлээ хүртэл зэхчихсэн бий. Харин энэ удаа чи биш эхнэр чинь явах болсон шүү гэхэд Сэнгээ үнэмшсэнгүй:

	— За чи хөгшин ахаараа битгий даажин хийгээрэй хө гэв.

	— Би даажигнаагүй цаанаасаа л даажигнасан хэрэг байх даа гээд өврөөсөө урилгын хуудас гаргаж өглөө. Үзвэл үнэхээр эхнэрийн нь урьсан байжээ. Сэнгээ гайхахын туйл болж:

	— Үгүй энэ чинь ямар учиртай юм бэ? Та нар чинь намайг шалгарууллаа бүртгэлээ гээд л байгаагүй бил үү?...

	— Бид ч чамайг л шалгаруулсан л даа. Харин улс л эхнэрийг чинь шалгаруулчхаж гэж дахин инээв.

	— Энэ чинь л харин зөвөө олж дээ. Энэ айлын малыг өвөл зунгүй дагаж, халуунд халж, хүйтэнд хөрж, өсгөж бөөцийлж байгаа нь үнэндээ энэ муу бэр л юм чинь дээ гэж эх нь хажуугаас нь оролцсонд:

	— Эжий та битгий зөнөглөөд бай! Улсын том хурал цуглаанд чинь индэр дээр гарсан ч үгтэй хэлтэй, өөдтэй жавхаатай хүн очдог юм. Та хоёр шиг нь очиж мануухай болж суудаг юм биш гэж хүү нь эгдүүцэн хэлжээ.

	— За нөхөр минь... Чи надаар хотондоо мануухай тавьчхаад миний төлөөнөөс явж хуралдаж байдгаа больё. Би тэр сайхан Улаанбаатар хотыг чинь нэг үзэх сэн гэж бодож байна гэж хүүхнийг хошигноход цөм инээлдэв.

	— Чухам ёстой доо. Өрхийн тэргүүлэгч гээд л өөрсдөө мал малладаггүй манай үүн шиг амьтад л дээд газрын хурал хуйд очиж худлаа үнэн юм ярьчхаад олонд яршиг түвэг тарьчихдаг байлгүй. Арга туршлага гээд сүйд болох... зарим нь хар яршгаас л цаашгүй юм байх юм гэж эх нь хэлжээ.

	— Хэлээд яах вэ. Нээрээ тийм явдал байдаг шүү гэж ухуулагч зөвшөөрөөд бас маргааш хожимдохгүй очихыг хүүхэнд сануулаад гарчээ.

	— Бэр минь, одоо юугаа өмсөж явна даа? Энэ салхин хуйхуй шиг үхээрээс чинь болоод (гэж хүүгээ заан дохиод) өнөөх ханзалсан дээлийг чинь оёж амжихаас ч өнгөрлөө гэж эжий нь үглэхэд:

	— Ёстой баларсан юм болж байна даа. Одоо яая гэх вэ, миний дээлийг л өмсөөд явахаас даа! гэж Сэнгээ хэлжээ. Маргааш нь хүүхэн мордохдоо,

	— Эжий минь ээ, би тэр олон сайд ихэстэй нь очиж хуралдаад юугаа ярина даа? ёстой Сэнгээгийн хэлснээр мануухай шиг сууж байгаад ирэх байгаа даа гэж сэтгэл зовж хэлэхэд:

	— Ярих нь яах вэ, хүүхэн минь. Малаа яаж маллаж байгаагаа л ярина биз. Ямар худлаа юм санаанаасаа гаргаад ярихаар биш, нохой долоо. Харин хүү бид хоёр л чамайг эзгүйд яаж хөглөдөг улс байгаа юм бэ! Би гэрт, энэ маань гадаа мануухай болоод байж дөнгөх л байгаа даа гэж эмгэний хэлэхэд хүү нь хатуу амтай эжийдээ энэ удаа эгдүүцсэнгүй.

	— Нээрээ балрах байхаа. За сайн яваад, түргэн шиг ирж үзээрэй гэж үдсэн ажээ. Ингэж тэр хүүхний дээл элбэгджээ.

	 

	* * *

	 

	Энэ бүхнийг анх би сонсоод нэг сайхан найраглал бичье гэж бодсон боловч шүлэгчийн авьяасаар мөхөстөөд:

	 

	Эр нөхрийнх нь дээл

	Элбэг хэлхгэр харагдана

	Эзнээ олсон одон

	Энгэр дээр нь гялалзана

	 

	гэсэн ганц бадгаас хэтэрч чадсангүй. Тэгээд яруу найргийн өнгө гэрэл муутайхан үргэлжлүүлэн бичсэн минь ёстой л элбэгдсэн дээл шиг болж, тэр малчин хүүхний гарамгай ажиллагааг биечлэн шалгаруулсан миний өнөөх хүндэт танилын найдварыг хангаж чадаагүй болов уу гэж айж байна.

	 

	1956 он



	




	ХӨДӨӨ ТАЛЫН БАЯСГАЛАН

	 

	Нэг

	 

	Залуу зоотехникч Ёндонг малчин хүүхэнтэй гэрлэв гэж сонсоод үерхдэг таньдаг нөхөд нь чухам эвэртэй туулай үзсэн мэт гайхав.

	Боловсон хүүхэнд таалагдах гэж гучин найман номерын шаахай, том хөлдөө багтаан ядан өмсөж, хувцасны сүүлчийн маягийг хууль мэт баримталдаг тэр хээнцэр эрийг «эрдэмтэй эхнэр» гэж үргэлж ярьдгаа мартаад малчин хүүхэнтэй гэрлэчихнэ гэж итгэх аргагүй байжээ. Эцэг эх нь энэ хачин мэдээг хүүгийнх нь сүйдэж дурласан сэтгэлийг тоолгүй замаа хэдийн харсан нэг багш хүүхнээс сонсоод бүр ч итгэж тоосонгүй.

	Гагцхүү 9 дүгээр сарын нэг урьхан хонгор өдөр хүү нь гурван дугуйтаар давхиж ирсэнд отгон хүүгээ «борлочхож,  ядарчхаж, алба ажилд зүтгэхдээ бас биеэ бодож бай» гэж энхрийлэн эрхэмлэн захиж, ширээ засан дайлав. Эцэст нь

	— Хүү минь чамайг хань бүлтэй боллоо гэж дуулсан. Үнэн үү гэж эх нь аядуухан асуув.

	— За үнэн л болох байхаа даа.

	— Уухай, тэгээд хөдөөгийн хүүхэд үү дээ? гэж лавлавал

	— Тиймээ, саальчин хүүхэн!

	— Тэгвэл хүү минь чи хөдөө суурьших болоо юм биз дээ гэж аав нь хөмсөг зангиданхан асуув.

	— За бүү мэд! Яах бол доо, харин... гэсэнд эжий нь:

	— Бичиг үсэг ажил үйлэнд хир хүүхэд вэ, тэгээд?

	— За мэдэхгүй, мэдэхгүй. Тэр олон юмаа та өөрөөс нь асуугаарай: Маргааш нөгөөдрөөс ирнэ байх. Москвагаас нааш гарлаа гэж хэд хоногийн өмнө радиогоор ярьсан гэв.

	— Москвагаас аа? гэж эцэг эх хоёр нь дуу нийлүүлж гайхвал,

	— Тиймээ тийм, Москвагаас! гээд хүү нь дурамжхан яриагаа дуусгасныг мэдэгдэж яаран босож гадуур цамцаа авч өмсөөд албан хэргээ хөөцөлдөхөөр гарч одов.

	Он удтал тохилог сургууль бараадаж, элдэв ажлыг нь хамжин дэмжин хийж, бузгай чамин амьдарч сурсан хоёр хөгшин: «Саальчин гэх, Москвагаас ирнэ гэх, орос юм болов уу? Монгол юм болов уу» гэж их л сонирхон гайхацгаасан боловч шинэ бэрээ нэлээд өргөн угтаж, хүүгийн үерхдэг нөхдийг нь ч урьж ширээ засаж дайлаад, залуу хосын жаргалыг нь ерөөсөн гэлцдэг билээ.

	 

	Хоёр

	 

	Сая сургууль төгсгөсөн залуу зоотехникч Ёндон элдвээр аргацаан татгалзсаны эцэст дөрвөн жилийн өмнө сургуулийнхаа эхлэлтэд баахан хожимдсоны гайгаар зоотехникчийн ангид хуваарилагдсандаа харамсан гомдсоор ... -ны шинэ сангийн аж ахуйд томилогдон, алба хаахыг анх үзэх гэж очсон байжээ.

	Ажлаа хүлээлгэж өгсөн найз нөхөр нь тэр газраа элдвээр магтаад «Аягүй бол чи манай Хар нүдэнг дагуулж хурдлах болоод сангийн аж ахуйд хүргэн орж мэднэ» гэж дооглосонд, «Хар нүдэн гэж нэг шалиг хүүхэн бий юм байх» гэж боджээ.

	Ажиллах газар нь ч нээрэн юм юмтай, залуусын хөл хөгжөөн ихтэй, байгаль орчин нь ч сэргэг соргог, уудам тэнэгэр, өчигдөрхөн байгуулсан амралтын газар шиг санагдаж, санаснаас сэтгэлд нь их л аятай ажээ.

	Харин Хар нүдэн хүүхэн нь сэтгэлд огт нийцсэнгүй. Ёндон нэг өглөө ажлаа эхлэх санаатай олон хавтсанд гарчиг бичиж суутал нэг сэлбэлзсэн бор хүүхэн орж ирэв. Зэгсэн гоолиг хөөрхөн хүүхэн боловч оо тавивал хуурч унамаар сэвхтэй бор царай нь зоотехникчид таалагдсангүй. Бас гүн хар нүдээ бүлтийлгэж гайхсан мэт нүд шилжилгүй ширтэхэд нь Ёндон «Өнөөх хар нүдэн гэдэг нь энэ байх. Ямар ичгүүргүй ширтдэг амьтан бэ» гэж саналаа. Тэгээд үнээ мал, сүү саалийн холбогдолтой элдэв юм асуухад нь зоотехникч сайн мэдэхгүй зүйлээр шалгалт өгч байгаа юм шиг товч товч хариулав.

	Эрдэмтэй сайхан залуу ирсэнд нутгийн залуу хүүхнүүд хүн цөөтэй газрын заншлаар Ёндонгийн тухай амнаасаа ховхлохгүй ярих болов. Хар нүдэн ч энгэрийн зөрүү сонирхох ид насны гэмээр түүнийг бусдаас илүү сонирхож, хэдий амандаа эс дурсавч сэтгэлээсээ бас салгахгүй. Заримдаа «Ямар дээгүүр санаатай вэ» гэж биеэ зэмлэвч танилцан дотнолохын завшааныг битүүхэн горьдож явсан нь үнэн.

	Тэгээд ажил төрлийн холбогдолтой хэд хэдэн юм асуун зоотехникч дээр орвол тэр залуу учиртай харц, урамтай үг огт хандуулсангүй. Харин «Хөдөөгийн аальгүй бүдүүлэг хүүхнүүдийн нэг биз. Аягүй бол өнөөх «зээлийн бор» гэгчийн нь нэг биз. Зоотехникч бид хоёр нийлэх гэж байгаа гэж амьтанд энэ хүүхэн нэр зээлэн ярьж халаах бий дээ» гэж их л болгоомжилдог бололтой, албаны хүний томоотой царайгаар дуу цөөтэй угтдаг байжээ. Тэгтэл нэг хурал дээр хүүхэн босож «зоотехникч мань үнээ малаа эргэхгүй байна. Саальчин бидэнд заавар зөвлөгөө өгөх дургүй. Малын тэжээл, сүүний гаралт хоёрыг хянахгүй. Хүчит шимт тэжээлээр бордоод бай л гэдэг. Гэтэл сүү мань тэжээлийнхээ үнийг нөхөж чадахгүйд хүрч байна...» гэх зэргээр зад шүүмжлэв.

	Ёндон омголон чихтэй залуу байжээ. «Энэ бүдүүлэг хүүхэн, өөрийгөө тоосонгүй гэж их жөтөөрхөх нь ээ» гэж эгдүүцэн босож «Би номтой заавартай юмыг ёсоор нь тэжээ гэсэн. Надад хашаа хороо бариулах, мал ялгаж дугаарлах, хээлтүүлэг нийлүүлдэг гэхчлэн олон ажил байдаг. Тэргүүний саальчин гэж ганцхан хүүхэн сахиад сууж чадахгүй» гэж хариу няцаасанд инээх нь инээлдэж, Думаа хүүхэн уурлав. Зарим нь бас учир мэдэх хүн байтлаа шүүмжлэл эсэргүүцэв гэж Ёндонг зэмлэцгээв.

	Түүнээс хойш Думаагийн шүүмжлэх Ёндонгийн үл тоомсорлох хоёр ихэр хүүхэд шиг өсөв. «Зоотехникч биеэ тоолоо. Хөдөө гадаа явах дургүй. Ном шагайхаас өөр ажилгүй байна» гэж Ёндонг ажилчдын шүүмжлэх, дарга нарын зэмлэх нь өглөөний гимнастик шиг тогтмол боллоо. Түүний муу нэр нь аймгийн сонинд зарлагдаж, алс нийслэлийн их сургуульд гомдлын бичиг хүртэл очиж, багш нарын чихийг халууцуулдаг боллоо.

	Ёндон багаас хот газар сууж, аав ээжийн халамжид бие атар, сэтгэл амар өссөн болохоор санаачилга, ажралгүй хөнгөн амьдралд заншсан нь загас жараахай усандаа дассаны адил. Гэтэл сангийн аж ахуйд зоотехникчээр ажиллана гэдэг, аливаа хөгжим бүжигтэй үдэшлэг наргиан тэмцээнд ёс мэт оролцдог омголон идрийн ажилтай нь огт адилгүй. Омголон морь унахаас эхлээд учир нь олдохгүй элдэв хүнтэй харилцах хүртэл их л яршигтай ажил давхцан давхцан даржээ.

	Удалгүй Ёндон эндээс халагдахын мөн болов.

	Тэгээд 3 дугаар сард зориуд амралтаа авч хот ороод, нэгд, сэтгэлийн цолмон болгож мөрөөдөн явдаг хүүхнээсээ татгалзсан хариу авч, хоёрт хотод шилжих гэж өргөдөл барин явж явж бүтэлгүй болоод урамгүй буцахдаа «За халагдъя гэхэд болдоггүй юм бол халъя гэтэл нь суугаад байна даа» гэж адрах бодолтой иржээ.

	Тэгтэл дарга нь солигдоод аймгийн намын хорооны нарийн бичгийн дарга байсан нэг мундаг хүн саналаараа ирсэн гэж дуулдав. Тэр махлаг чийрэг биетэй ухаалаг нүдтэй даргатай уулзаж, ажил байдлаа танилцуулаад, ажлын хажуугаар эрдэм шинжилгээний ажил хийх санаатайгаа яриад тусгай тасалгаа гаргаж өгнө үү гэсэнд тэр дарга соньхноор инээмсэглээд «Та бидний гол ажил голдуу өрөө тасалгаанд биш, хөдөө гадаа л байдаг шиг байна. Гэвч аргагүй хэрэгтэй бол тасалгаа байтугай юу ч өгч болно» гэж амлаад залуу зоотехникчийг өөр нэг яльгүй ажилд томилохоос аргагүй гэв. Ёндон «юу юм бол?» гэж сонирхвол «Хөдөө аж ахуйн сайчуулын хуралд оролцох манай төлөөлөгч Думааг төмөр замын станц дээр хүргэж өгөөд морийг нь авчрах хэрэгтэй юм» гэв.

	Шинэ дарга ийм санаандгүй ажил даалгасанд Ёндон дургүйцэн адарч «Өө тэгвэл би амжихгүй. Би моринд их муу» гэхэд дарга нь зоотехникчээ хаанаасаа ийм үг гаргав гэсэн мэт хөлөөс толгой хүртэл ажиглаад «Зүгээр айлтгүй. Би хонь шиг цомхон морь өгнө. Ер нь зоотехникч хүн моринд сайжралгүй горьгүй гэдгийг зөвлөе» гээд дахин соньхон инээмсэглэв. Ёндон элдвээр татгалзсаны эцэст «Бодвол тэр хүүхэн ч надаар хүргүүлэх гэхгүй байх. Бид хоёр хоорондоо муухан» гэж үнэнээ хэлбэл: «Манай тэргүүний саальчин, зоотехникч хоёр мань эвгүй байдаг нь тун харамсалтай байна. Одоо манай ажлыг өрөвдөж та хоёр эвлэрч үз! Тэгээд та хүргэж өгөхөөс гарцаагүй шив дээ» гэж эвтэйхэн тулгажээ. Бас тэр хоёрыг гаргаж өгөхдөө «За сайн явцгаагаарай. Замдаа битгий зодолдоорой. Би та хоёрыг эвлээсэй гэж хүснэ. Залуус эвлэрснээс гэм гардаггүй, жаргал л ирдгийг та нар андахгүй шүү дээ» гэж хошигносонд хоёр залуугийн гайхсан харц санамсаргүй тулгараад инээмсэглэж орхив. Ёндон «Аа золиг. Энэ аальгүй хүүхэн өөд харж инээмсэглэдэг мань юу билээ?» гэж тачаадан бодов. Нар хялмайж, шуурга манарсан тал дундуур Ёндон хүүхнийг дагаж явахад сахлаг сэгсүүрэг дээл өмсөж үнэгэн лоовууз хулгавчилсан тэр хүүхэн, гоо залуу хүүхэн биш, хөдөөх болхи эр шиг харагдав. Ёндон хов живд орох бий гэж болгоомжилж, хүүхэн ичисхийж, саяхан хэрэлдсэн эр эм хоёр шиг хоёулаа дуу шуу цөөтэй явлаа. Буудал дээр очвол аймгийн зохих нөхөд нь хүлээж байв.

	Ёндонгийн буцах болоход хүүхэн дөрөөгөө холбон даруулж өгөөд «Та миний морийг жолоогоор нь хазаарынхаа зуузайнаас холбоод цулбуураар хөтлөөрэй. Хойш суугаад алдуулчих магадгүй шүү» гэж захиад «Та яаж ганцаараа буцна даа. Хаврын тэнгэр гэнэтхэн харанхуйлаад шуурчихгүй байгаа?» гэж сэтгэл их зовсон байдалтай хэлсэн нь Ёндонд өрөвдмөөр ч юм шиг, баярламаар ч юм шиг нэг л хачин санагдаад «зоволтгүй, зоволтгүй. За сайн яваарай» гэж аргагүй хэллээ. Түүнээс хойш хэдэн сар өнгөрөв.

	 

	Гурав

	 

	Ёндон адарч болшгүй дарга ирснийг ойлгоод зоотехникийнхээ олон ажлыг амжуулах гэж дөрөөнөөс хөл салгахгүй ийшээ тийшээ явдаг болов. Элдэв ажлаар борви бохисхийхгүй хөөцөлдсөөр яршигтай зовлонтой санагддаг ажил нь баяртай баясгалантай ч болчихсон юм шиг. Ялангуяа жирийн ажилчид хүндэлж магтах болсонд Ёндон баярлаж, эцэж ядрахаа ч мартаад үргэлж ингэж ажил хөөцөлдөж явах нь жаргал шиг санагдах болжээ.

	«Манайх бол мах, сүүний бод малын аж ахуй болохоор чи шинжилгээ хийнэ гэж надаас тасалгаа нэхэж байснаас сүүний ферм дээр очиж тэргүүний саальчныхаа туршлагыг бүртгэн судалбал монгол үнээний сүү шимийг нэмэгдүүлэх талаар сонин шинжилгээ хийж болох юм биш үү?» гэж дарга нь ятгаад Ёндон туршиж үзэхээр шийдэв.

	Зургаадугаар сарын нэг бүгчим халуун өдөр сүү ферм рүү явлаа. Замд нь Орхоны шугуйд хэдэн тугалтай үнээ туусан хүүхэн хангинатал дуулж явсанд давхин гүйцэж очвол өнөөх хар нүдэн Думаа нь байв. Үнээнүүд нь цөм хөхүүлчихсэн бололтой дэлэн нь шолбогор харагдлаа. Ёндон энэ дээгүүр санаатай хүүхэнд «би чиний найз чинь биш, дарга чинь» гэдгээ нэг үзүүлье гэж шийдээд: «Би таны туршлагыг судлах гэж ирж байх. Та тугалаа нийлүүлчхээд хангинатал дуулж явах, харин зохиж дээ» гэвэл хүүхэн «Даргыг ганц ирэхэд нь тэгчихсэн бол ч тоогүй юм болжээ. Харин азаар миний үнээ тугал хоёр «хэл мэддэг» юм шүү.

	Тэгээд би өглөө бэлчихэд нь «битгий хөхүүлээрэй, битгий хөхөөрэй» гэж захиад л явуулчихдаг шүү дээ, дарга минь» гэж инээсэнд Ёндон «бас л аальгүйтэх нь» гэж бодоод «Таны марзганах ч яах вэ. Нэг саамаа ингээд хөхүүлчихдэг чинь инээд биш дээ» гэж уцаарлангуй хэлжээ. Харин хүүхэн «би өөрөө тун саяхан тугалд нь юм үлдээлгүй хөхчихсөн байвал та бас яах вэ?» гэж тас тас инээгээд сүүлд нь үнээгээ тугаллахаас нь эхлээд хайдагшуулж, тугалыг нь тусгай тэжээн, хөхүүлэлгүй сургаад «хэл мэддэг» болгосноо тайлбарлаж өгсөнд Ёндон их ичисхийж: «Тэгвэл яагаад үнээний чинь дэлэн ийм шолбогор байгаа юм бэ?» гэж гайхан асуужээ. «Би зарим саамаа бэлчээрт нь сааж үхэрчнээр сүүгээ өгч явуулаад, өдөр халуун байвал үнээгээ мөрөнд угаадаг» гэжээ. Одоо чухам тэгж угаахаар явааг мэдээд хүүхний сайн ажиллагааг бахадсан Ёндон «ажилд чинь туслалцъя» гэжээ. Ажилд нь туслалцах зуур хүүхний арга ажиллагаа, аж байдлыг сонирхон сураглавал эхтэйгээ хоёулхнаа гэнэ. Хомбоодойн туршлагаар ажилладаг гэнэ. Үнээнээс сүү их саая гэвэл тун их аргадаж царайчлах хэрэгтэй. Үнээ гэдэг чинь балчир хүүхэд шиг их айлгамтгай амьтан гэх зэргээр арга ажиллагаанаасаа хөгжөөнтэй сонин ярьжээ. Эцэст нь «Таныг ингээд надтай үнээ угааж байхыг чинь танай авгай харвал яах бол? Лав уурлана даа?» гэж инээмсэглэн асуусанд Ёндон гайхаж: «Чи намайг эхнэртэй гэж яаж мэдээ вэ?» гэвэл «мэдэлгүй яах вэ Танд уурлаж байхыг нь би харсан юм» гэсэнд Ёндон сонирхох гайхахын туйл болж «Хаа, хаана! Хэзээ тэр вэ» гэж дуу алдан асуув. Уржнан намар манайхан улсад сүү тушаах үүргээ гүйцэтгээд саалийн мал авч хотын ойр очсон юм. Танай их сургуульд сүү өгдөг байлаа. Тэгэхэд та тэндээс нэг сүү аваад, бодвол авгай чинь л байх даа, нэг хүүхэнд өгөх гэж байгаад алдаад асгачхаж билээ. Таныг дахиж авч өгье гэхэд чинь уурлаад явчихыг хараад би «Энэ хүн, бид нар шиг сүү саалийн завгүй ажилтай байвал яаж манарах бол гэж инээд хүрч байсан юм» гэж билээ. Ёндон өнөөх багш хүүхнийхээ үнэхээр нэг тэгж авирласныг санаж ичингүйрээд «намайг тэр хүн мөн гэж яаж мэдэв» гэсэнд «би таныг анх үзээд л таньсан юм. Би ер нь нэг үзсэн хүнээ таньдаг» гэж хэлэхэд нь зоотехникч тэр хүүхний сэргэлэн саруул ухаантай, ажигч гярхайг бүр биширч гайхсан ажээ. «Тэгвэл та намайг сүүгээр тэжээж байсан. Харин би танд ядаж баярлалаа ч гэж хэлээгүй хүн болох нь ээ дээ» гэсэнд хүүхэн «Тэр ч ямар хамаа байх вэ? Би улсдаа хийх юмаа хийж, та авах юмаа л аваа биз. Харин та одоо манай ферм дээр ирж заавар зөвлөгөө өгдөггүй чинь л зохихгүй хэрэг» гэж шулуухан шүүмжилжээ. Ёндон дотроо буруугаа хүлээж «Одоо л би та нарыг залхаж хаширтал чинь хамт ажиллана» гэж амласанд «үнэн болов уу даа. Та миний шүүмжлэлийг тоодоггүй л сэн» гэж инээжээ. Ёндон ч инээж хоёулаа анх удаа дотно сайхан инээлджээ.

	Тэгээд үнээний сүү шим нэмэгдүүлэх гэж хамт зүтгэж уурлаж, тайтгарч, баярлаж, гомдолцож, эвдэрч, эвлэрч ажилласаар гурван сар болохдоо Ёндон тэр хүүхний ажилсаг самбаатай үнэнч шударга, бас тэгээд хөгжилтэй хөөрхөн ааштайг мэдэж, тэр нь удалгүй зоотехникчийн өндөр мөрөөдөлт сэтгэлийг булаах болсон тул моносны төгөл дотор сэм уулздаг болж билээ. Гэвч энэ нууцыг нь хэн ч мэдээгүй байжээ.

	Зоотехникчийн ажилдаа эрс сайжирч шал ондоо хүн болсныг хөгшин залуугүй шагшин ярилцах болжээ. Зарим нь «Ёндон хотод амарч ирээд л нэг ондоо болчихлоо, нэг л учир бий» гэнэ. Зарим нь «Шинэ чадамгай дарга ирээд их зантай зоотехникчийг хатуу гараар залж ажилд нь оруулав» гэнэ. Хар нүдэт саальчны хойноос хайрын харц, халуун сэтгэлээ бэлчээдэг зарим залуус «Зоотехникч, тэргүүн саальчин хоёрын хооронд нэг жиг ургасан байх» гэлцэнэ. Тэгээд Думаагийн үерхдэг хүүхнүүдээс нь овтон шалгаавал, тэд урдаас нь «ха-ха-ха! Зохисон ч юмтайгаа хардаж дээ. Манай зоотехникч очиж очиж бидэн шиг саальчин хүүхнийг тоох юм уу? Тэр чинь хотод эрдэмтэй боловсон хүүхэнтэй байлгүй» гэцгээнэ. «Тэгвэл зоотехникч яагаад өнөөх тэргүүн саальчин хүүхнээ сахиад суух болоо вэ?» гэхэд нь «Чамаас айж ажлаа хийхээ болих уу? Тэдний чинь нэг нь Хомбоодой багшаасаа давж уралдаанаа авна гээд, нөгөө нь сүү саалийн гаралтад шинжилгээ хийнэ гээд арай л зодолдох нь холгүй байх юм» гэцгээдэг байжээ.

	Элдэв ажлаар хөөцөлдсөөр борлож ядарсан Ёндон хадлангийн бригад дээр очиж, даргынхаа хэлдгээр ажлыг нь «нэг сайн хөдөлгөөд» буцаж явав. Бор морь нь замаа дагаж алхалж эзэн нь цулбуураа гогцооруулан бодол болж явна. Сэтгэл санаа хоёрдохын зовлонг эдлэн яваа ажээ. Хүүхний өнөөх үл таалагдагч сэвхт бор царай нь одоо сэтгэлд нь наран цэцэг мэт тодхон туяарч байх болсныг Ёндон гайхан бодож явна. «Ингэж байгаад чи бид хоёр дасчихвал яана даа» гэхэд нь хүүхэн гунигтайхан инээмсэглэж «Яах вэ дээ. Таныг л хүн шоолох байх даа» гэдэг байсан нь бас санагдлаа. Нээрээ ч шоолох болов уу гэж Ёндон боддог байжээ. Боловсрол багатай (Думаа өөрөө хэлэхдээ 5 дугаар анги төгссөн боловч хичээлээ цөмийг нь мартчихсан гэдэг байжээ), бор царайтай малчин хүүхэн шүү дээ гэхэд Ёндонд баахан чамлагддаг ажээ. «Таньдаг үерхдэг нөхөд маань цөм л багш, эмч, оюутан эрдэмтэн боловсролтой эхнэр авцгаана. Харин би бор царайт малчин хүүхэн дагуулаад явна. Өнөөх багш хүүхэн үзвэл яаж элэг барьж инээх бол?» гэж сэтгэл өвдөн бодов.

	«Гэвч эхнэр хүүхдээ боловсруулж хүмүүжүүлэх зэргийн хэрэгт бол хүн, түүний үнэнч сэтгэл хоёрыг боловсруулж цэцэглүүлж авдаг цэцэрлэгч байвал таарна. Хүн бол сайд, эрдэмтэн юу ч болж болно. Харин юу ч боллоо гэсэн хүн хэвээр үлдэх хэрэгтэй. Янаг амрагийн хэрэгт бол хүн, түүний үнэнч сэтгэл хоёрыг боловсрол, хөрөнгө, нэр алдар, эрх тушаал аль алинаар нь сольж болохгүй, жирийн хүний эрийн сайхан амьдрал гэж байдаг юм» гэсэн үгс санаанд нь орлоо.

	Ёндон хэд хоногийн өмнө гэр бүл дурлалын хэрэгт эрдэм боловсрол хир холбогдолтойг асуухад дарга нь ингэж хариулсан ажээ. Ер нь зассан танхим, илтгэгчийн ширээ хэрэглэлгүй хээр хөдөө морины нуруун дээр, явдал замд голдуу явуулдаг даргынхаа энэ жирийн ярианаас Ёндон «Амьдралын утга», «Хүний ёстой жаргал», «Эгэл хүний ерийн сайхан сэтгэл» гэхчлэн олон юм мэдэж авдаг болохоор их л шуналтай сонсож «Амьдралын гүн ухааны лекц» гэж нэрлэдэг байжээ.

	Одоо энэ үг сургаал нь няцааж ч болохгүй, зайлж бултаж ч болохгүй үнэн үг шиг санагдав. Тэгээд Ёндон «За дүүрсэн хэрэг. Энэ бор царайт малчин хүүхнийг би нэгэнт л мартаж чадахаа больсон хойно одоо шийдье. «Чамгүйгээр би яагаад ч амьдарч чадахгүй нь гэж шууд хэлчихье» гэж бодоод олон хоног шаналгасан юмаа таслан шийдэж, сэтгэл нь амраад морио гуядаж давхин оджээ.

	Харин хүүхэн нь юу гэж хариулдаг юм бол?

	 

	Дөрөв

	 

	Ёндонг буцаж ирэхэд дарга нь баяр хөөр болж угтаад «За Думаа маань Зөвлөлт Холбоот Улсын хөдөө аж ахуйн үзэсгэлэн үзэхээр явах болоод байна. Та хоёрын зуны турш бужигнасны чинь хэрэг гарч дээ. Харин хоёулаа явж чадахгүй чинь л харамсмаар байна. За тэгээд яая гэх вэ нэг аж ахуйгаас хоёр хүн явуулдаггүй юм биз дээ» гэж хэлэв. Ёндон чухам өөрөө явах юм шиг баярлажээ.

	«Думааг би буудал хүргэж өгье» гэж Ёндон даргаасаа гуйв. Дарга нь «үгүй чи бас сонин хүнээ! Би энд ирэхтэйгээ зэрэг л чамайг хүүхэн хүргэж өгөх, залуу хүний хүсүүштэй ажилд томилсон. Тэгэхэд чи жигтэйхэн дургүйцэж, «бид хоёр зодолдож магадгүй» л гэж байсан. Одоо харин үнсэлцэх магадгүй л болчихсон юм биз дээ?» гэж хошигносонд хоёр залуу бие биеэ харж инээд алдаад бяцхан охин шиг ичиж улайцгаажээ.

	Удалгүй тэр хоёрыг хас дүүрэн, алхаа зөөлөн хоёр хээр морь унаж гарахад сангийн аж ахуйн төвийнхөн баяр хөөр болон үдэж гаргав. Дарга нь бас хошигнох авьяасаа мартсангүй. «За Ёндон минь энэ удаа би бас л омголон морь өгье. Думаа минь чи Ёндонгоо сайн мэдэж яваарай. Энэ чинь моринд муу шүү. Харин чамайг эргэж ирэх үеэр хэрэв Ёндон угтах болбол гурван дугуйт юм уу нэг боломжийн унаа бодож үзье. Аягүй бол та нар гурвуулаа ч болчхож мэдэх юм шив дээ» гэжээ.

	Янаглан хайрлагчийн нүдээр ертөнцийг үзэхэд юм бүхний өнгийг тансаг гуа болгогч нэл цэнхэр нарны шил нүдэндээ зүүсэн мэт хэчнээн гуа жавхлантай, сонин содон болгодгийг залуудаа үзээгүй хүн, миний уншигч авгай нарын дотор ховор биз. Сэтгэл нь тэгж хөгжсөн манай хоёрт орчны байдал ертөнц хэчнээн гуа сайхан харагдсан, санагдсаныг тодорхойлоход бэрх юм.

	Өмнө нь уудам хөндий тэв тэгшхэн толийн цэнхэртсэний дунд айл гэр далан түрүүний баг цэцэг мэт хэсэг хэсгээрээ гялалзан харагдав. Адуу мал нь атар талын алсад багшраад адууны захад хоёр золбоолог хүү даага сургаж байна. Сангийн аж ахуйн нөөц бэлчээрт өвс ногоо дөрөө зурам намиран халиурсан нь номин тэнгисийн долгион адил сонин. Энд тэнд хонгор зул (зарим газар морины уруул ч гэдэг), хөх жинс шиг бөмбийн бөмбийн харагдахад тэр амтат хонгорцгийг морьд явуут дундаа хүзүү сунган тасдаж байлаа.

	Далан хэлний болжмор, сая жаваа царцаа дэвхрэг тал нутгийн баясгалант, аялгуу хөгжмийг өргөх нь үй түмэн мөнгөн шигшрэг мэт жингэнээд, агаар амьсгал бал бурмын адил, залгилавч ханашгүй. Байгаль орчин уудам саруул, сэтгэл эрхгүй хөдөлгөж байв.

	Ёндонгийн дэргэд бор царайт хонгор нь баясгалант инээмсэглэлээр сар шиг гэрэлтэж байв. Түүний сэвхэт бор царайд хагас дугариг хөмсөг шинийн хоёрын сар шиг зурайж, гүн хар нүдний урт сормуус нь харцаа дарахад зовхины доод аньсаганд сэрмийн тодорч, бяцхан хонхортой булбарай хацарт нь идэр насны улаан туяа бүдэг гэрэлтэн туссан нь харавч ханашгүй гоо үзэсгэлэнтэй. Ер нь хөдөөх охины эгэл бор царай ийм сэтгэл татам үзэсгэлэнтэй байж болохыг ёндон анх удаа гайхан мэдэрч билээ. Думаа хүүхэн хоргой эмжээртэй хүрэн торгон дээл дээр цэнхэр дурдан бүс тасам мэт ороож, улбар пансан алчуур толгойдоо зангидаж, хуучивтар боловч гялалзсан хүрэн савхин гутал өмссөн нь хөдөөгийн гуа охидын эгэл боловсон гоёл, идэр чийрэг бие цогцост нь зохисон ч гэдэг нь ванлий байжээ. Товчилбол хөдөө талын баяр баясгалан бүхэн энэ хөндийд энэ хүүхэнд, энэхэн хоромд бүрдэж цогцлоод байх шиг Ёндонд санагджээ.

	Хамт зүтгэж амжилт гаргаад нэг нь нэгнээ социализмын оронд үдэж баяр хөөр нь тэнгэрт тулсан хоёр залуу өргөн талаар, өртөө илүү газар явахдаа сайн морьдын товор товор алхаан дунд юу юу ярилцсаныг тоочиж яаж барах билээ.

	Гагцхүү зоотехникч, Зөвлөлт оронд явах гэж байгаа сэтгэлийн чимэг болсон хонгорынхоо аз завшаантайг гайхаад «Зөвлөлт Холбоот Улсыг би бас чам шиг үзэх гэж явах цаг ирэх болов уу» гэсэнд хүүхэн «Та ч яах вэ. Эрдэмтэн болно гээд хэдэн жилээр явчих юм байгаа биз. Харин би бас ч таны ачаар ажилдаа жаахан амжилт гаргаж Зөвлөлт Холбоот Улсыг үзэх болсон минь ёстой л амьд явсан хүн алтан аяганаас ус ууна гэгч нь байх. Харин орос хэл мэдэхгүй яана даа?» гэсэнд Ёндон «надаар заалгана уу» гэвэл «За түүнийг ч өнөөдөр сурчихаасаа өнгөрч. Харин би Нюша шиг нэг сургуульд орчих санаатай юмсан. Та надад туслах уу?» гэж хүүхэн асуужээ. Ёндон «Туслахгүй яах вэ. Байдаг хүчээрээ тусална. Харин юун Нюша билээ?» гэхэд «Яагаа вэ. Өнөөх «Саруул эргийн» Нюша. Ер нь Нюшад тохиолдсон шиг явдал хүнд дайралдаж болох уу?» гэж хүүхэн их сонирхон асуужээ. Ёндон «Би тэр золигийн номыг яагаад уншаагүй өнгөрчихсөн юм бол доо» гэж тэсэж ядан бодоод дэмий л «болно байлгүй» гэжээ. Тэгэхэд нь хүүхэн «Энэ хүнд хэчнээн их дуртай хайртай ч гэсэн энэ хүн бас Корестелов шиг намайг ойлгох ч үгүй л өнгөрөх байх даа» гэж гунигтайхан бодлоо.

	Гэтэл Ёндон «Думаа! Би чамтай үүрд ингээд л хамт баймаар санагдаж байна. Чи надтай үүрд хамт амьдрахыг хүсэх үү?» гэж гэнэт асуусан нь хүүхнийг хэчнээн их баярлуулсан гэх вэ. Гэвч бас догдолсон сэтгэлээ эзэмдэн захирч «Таныг хүн шоолбол яана?» гэж асуув. «Шоолж л байг. Хамаагүй» гэв. «Би СССР-т очоод ирсэн төдийгөөр эрдэмтэй боловсролтой болчихгүй шүү дээ» гэсэнд «Тэр ямар хамаатай юм бэ? Над, хонгор хайртай чамаас өөр юу ч хэрэггүй. Би чамгүйгээр яагаад ч амьдарч чадахгүй. Хонгор минь чи харин над үнэхээр хайртай юу?» гэж асуухад нь хүүхэн шууд хариулахаас зайлсхийж «Ёндон! Чи манай нутгийн ийм нэг дуу байдгийг мэдэх үү?» гээд уянгатай яруу хоолойгоор дуулсан нь:

	 

	«Төө төмрийг дарханд өглөө

	Түлхүүр хийнэ үү, цоож хийнэ үү өөрөө л мэдээрэй.

	Төрсөн биеийг чамдаа тушаалаа

	Түшиж авна уу, түлхээд хөөнө үү өөрөө л мэдээрэй»

	 

	гэжээ.

	Цаашдаа юу юу болсныг эрхэм уншигч эхний хэсгээс толилон мэдсэн биз.

	 

	Тав

	 

	Дараах жилийн 8 дугаар сарын хуучдаар Ёндон эхнэрээ сургуульд хүргэж өгнө гэж сангийн аж ахуйн төвөөс гурван дугуйтаар гарахад тэр хоёрыг гаргаж өгсөн олны дотроос залуу тракторч Санжаа үлдээд гунигтай царайлан даргадаа хандаж: «Энэ хоёрыг суучихсан гэж ярьсан үнэн юм уу дарга аа! гэсэнд «үзтэл, үнэн болох нь шив дээ. Тэр хоёрын явж байгааг харж байгаа биз ээ» гэжээ. «Зоотехникчийг сүүний ферм дээр зуны турш шинжилгээ хийгээд байгаа л гэсэн. Харин хүүхнүүдийг л шинжилж байсан юм шив дээ. Энэ ямар вэ, даргаа!» гэсэнд дарга нь «Энэ сайн л хэрэг дээ. Аль алинд нь сайн шинжилгээ хийж гэж түүнийг зэмлэлтэй биш дээ. Улсын рекорд саальчны туршлагыг судлаад «Шинжлэх ухаан» сэтгүүлд өгүүлэл нийтлүүлчихсэн байна. Тэр туршлага одоо олны хүртээл боллоо. Думаа хүүхний нандин чанарыг судлаад хань ижлээ болгоод сурч боловсроход тусалчхаж... залуу хүн аль алинд нь ингэж амждаг байвал муугүй биз дээ» гэв. «Тэгвэл манай аж ахуй Зөвлөлт улсад явж туршлага судалсан гарамгай саальчнаа ганцхан жил ажиллуулаад явуулчихдаг нь бас л зөв үү?» гэсэнд «бас л буруу ч бишээ! Ганцхан жил ажиллахдаа тэр хоёр манай олон саальчныг гарамгай саальчин болголоо. Тэгэхлээр би сургуульд орохыг нь аргагүйн эрхээр зөвшөөрсөн юм» гэвэл, залуу тракторч тэр намирсан үстэй гоолиг нуруутай залуу зоотехникчид бүрэн давагдсанаа гомдолтойхон хүлээж:

	«Тэгвэл би бас сургуульд явахаа аргагүйн эрхээр танд зөвшөөрүүлнэ дээ, харж байгаарай» гэсэнд дарга нь «Тэгвэл сайн байна» гээд соньхон инээмсэглэжээ.

	Ёндон, Сүхбаатар хотын мал эмнэлгийн сургуулийн хичээлийн эрхлэгчтэй уулзаж, ирсэн хэрэг явдлаа ярьтал тэр нөхөр нь хичээлийн эрхлэгчийн биш, найз нөхрийн хувиар угтаж: «А-а-хаа! За би юу хэллээ, чамд: Би чамайг сангийн аж ахуйд хүргэн орно гэхэд чи «Намайг саальчин хүүхэнтэй гэрлүүлж тараг, сүү идэх ууж байх гээ юу» юу юу гэлээ хө! Одоо чи яагаад саальчин хүүхэнтэй гэрлэчих нь энэ вэ хө!» гэж ам асуужээ.

	«Тэгж яривал ч энэ чиний хоосон магтаалын гавьяа биш дээ, найз минь. Харин ёстой нэг намын хүн л хөдөлмөр, хөдөлмөрчин хүн хоёрт зөв хандаж сургасны гавьяа байсан юм» гэжээ.

	Ингэж зоотехникч Ёндон жирийн хүний ерийн сайхан амьдралаа зохиогоод өөрийгөө ертөнц дээрх хамгийн жаргалтай хүний нэг гэж тооцдог болсон ажээ.

	 

	1955 он



	




	ТЭРЭГЧИЙН ХҮҮ

	 

	Нэг

	 

	«Эрийг бүү бас

	Далайг бүү янд»

	(Ардын зүйр үг)

	 

	Шаазгайтын шугуй гэдэг хусан ойн хаяанд өвөл зунгүй нутагладаг тэрэгч Лувсангийн хүү өвчний учир фабрик заводын сургуулиасаа нутгийн чөлөөгөөр буцаж ирэв. Өвөл хаварт нь хусан ойн цэвэр агаарт үнэгний мөр хайн сэлгүүцэж, зун намарт нь айраг, найр эргүүлсээр бие эрүүлжиж, царай зүс нь хурын дараах цэцэг мэт сэргэж гялалзав.

	Удалгүй энэ гоо сайхан хар хүү нутгийн залуу хүүхнүүдийн анхаарлыг үл хайхран, аавынхаа шувуун чээжтэй тэвхгэр ташаатай, зэгзгэр алаг морийг унаж, буу үүрэн, бараг өдөр бүр ойд одох болжээ. Тэгэвч хааяа нэг жирх, туулайн хамраас цус гаргахын төдий байдагт өвгөн тэрэгч «Анд ийм дуртай байтал ямар урагшгүй вэ» гэж гайхав. Үнэндээ хүү нь нутгийнхаа гуа хүүхэнд дурлаад, янаглан дурлахын шаналгаатай жаргалыг анх амтлан байгаа идэрчүүдийн заншлаар хээр хөдөө, хусан ойн гүнд сэм уулзаж хайртай дуртайгаа батлалцаж үнсэлцдэг болсныг хөөрхий өвгөн яаж мэдэх билээ.

	Гагцхүү, хүрэн гарвас дээлээ онго цагаан болтол зуны турш хөөцөлдсөн ангийн дүнг, хусны навчис дунд алтан толбо үзэгддэг, намрын нэг сайхан өдөр аавдаа сонсгож, Соном гэгчийн охинтой гэрлэх хүсэлтэйгээ хэлсэнд нь өвгөн тэрэгчийн сэтгэл хэчнээн урамгүй гонсгор болсон гэх вэ.

	Соном тэр хоёр хэдийнээс эв түнжин муутай нь муур нохой хоёрын адил ажээ. Өвгөн тэрэгч Сономыг «хүний шаар» гэж дотроо их л голж, түүний зусар зулгуйч, хомхой долгомцгийг нүүрэн дээр нь улай бутартал хэлэх дуртай. Соном бас тэрэгчийн нүүр тал хардаггүй шүүмжлэлээс жигшин зэвүүцэх нь хорт могой үзсэн адил. Бас ч өвгөн тэрэгч гаднаа малгүй байтлаа өөрөөс нь элбэг дэлбэг байдалтай, гэрээс гарахгүй мөртөө хол ойрд өөрөөс нь илүү алдар хүндтэй байдагт Соном атаархан «ойн буг болсон ёргио гуйранч» гэж далдуур муулна. Түүний дээрээс тэрэгчээр гэрийн мод хийлгэснийхээ хөлсөнд оролцуулж өгөх сувай хонио Соном өрөнд ороогоо гаргаж, луун сүүл унжин (өөрөөр хэлбэл өгцөөнийхөө хагасыг сүүлд нь луйвардаж) өгөөгүй дээрээс тэдний харилцаа туйлын муудсан цаг байжээ.

	Тэгтэл хүү нь тэр өөдгүй Сономын хүргэн болж, сургуулиа орхих гэсэнд сэтгэл горойж гүйцсэн өвгөн эцэст нь хэлэв.

	— Тэр чинь эрвээхий шиг л нэг их гоё ганган охин биз дээ. Муу хар гэрт чинь тоож орох юм уу даа? гэвэл

	— Тоосод тоогоогүй яах вэ гэж хүү нь хааш яаш хариулсанд өвгөн бүр ч гомдолтой болоод,

	— Тэгвэл чи Сономынд хүргэн орж сууя гээ юү дээ. Айлд орсон хүргэн, авдар дээр тавьсан бурхан хоёр хүндгүй л гэж хууччуул ярьдаг сан даа.

	— Үгүй аав аа! Бид хот орж, ажил хийж амьдаръя гэж санаж байна гэв.

	Хүү нь хотоос хотод амьдрах хүсэлтэй буцаж иржээ. Аав нь мал хөрөнгөгүй бүх насаараа янз бүрийн тэрэг, ясан хяртай эмээл хийх, шатар, хорол сийлэх зэрэг ажлаар амьдарсан болохоор хүү нь бас л гар биеийн хүчээр амьдарна гэхээс өөр бодолгүй. Хотод аливаа ажил оргилон буцалж байхын дээр сурч боловсроход дөхөмтэй, хөгжилтэй сайхан нь хүүгийн сэтгэлийг гэрэлт цамхаг мэт даллан дуудна. Тэгээд ч Сономын охиныг «Надтай хамт хот орж амьдар! Бид хэнээс ч доргүй амьдарч чадна» гэж зуны турш ятгажээ. Хүүхэн ч бас нийслэл хотыг аятайхан амьдралтай, гоёл чимэг элбэгтэй, ямар ч сайн сайхан хүнтэй дайралдаж болох газар гэж хүүгээс дутуугүй сонирховч харин, тэрэгчийн хүүг дагаж, хотод сайхан амьдарна гэж ер санахгүй байжээ.

	Хот орж ажил хийж амьдарна гэсэн таван үг өвгөний сэтгэлд их л нийцэж «Лав л Сономынд орж суугаад гэр малын зарц болохгүй нь» гэж сэтгэл уужрахын зэрэгцээгээр бас «Сономын тэр эрвээхий шиг охин хүнд ямар л олигтой хань болов гэж дээ» гэж голон бодоод:

	— Мөөн мөн. Тэгвэл хамаа байж уу даа. Ер нь ч намайг амьд дээр нэг санаа нийлсэн хань бүлтэй болбол аштай вэ дээ. Тэгэхдээ одоо би чиний толгойг мэдэхгүй. Чамайг би гарыг чинь ганзаганд, хөлийг чинь дөрөөнд хүргэж хүний дайтай өсгөлөө. Чи одоо өөрөө л өөрийгөө мэдэж яв! Харин олонтойгоо эвтэй эетэй, энэрэлтэй тустай л явахыг хичээгээрэй. Аав чинь үүнийг л чамд захья, хүү минь гэжээ.

	Аавынхаа энэ дургүйцсэн тойруу үгийг зөвшөөрсөн үг гэж ойлгоод хүү ёстой «магнай хагартал» баярлажээ. Харин энэ үеэр Шаазгайт уулын баруун суганд байгаа Сономын гэрт энэ хэргийг их л өөрөөр хэлэлцэж байжээ. Сономын охин эхтэйгээ торгон дээл оёж суугаад

	— Ээжээ! Та тэрэгч гуайн хүүг үзсэн үү? Тэрэгч гуайд заяамааргүй сайхан эр шүү. Нуруу өндөр хүүхэн хүн шиг сайхан царайтай, бас их гоё, хар хөмсөгтэйг нь яана! гэсэнд эх нь:

	— За хэн мэдэх вэ?! Чиний тэр олон сайхан эрий чинь эс мэдлээ. Тэр ч хүн тийм сайхан, энэ ч хүн ийм гоё л гэх юм...

	— За яршиг даа. Гоё юмыг чинь гоё гэхгүй яах вэ! Харин даанч онгироо л новш доо гэсэнд:

	— За яачихаа вэ? гэж эх нь сонирхож зэвүүцэх хосолсон аялгаар асуув.

	— Үгүй тэр чинь надтай хоёр гуравхан л (үнэндээ зуны турш) уулзсан юм байхгүй юу! Тэгсэн чинь «Хоёулаа сууя, хот орж амьдаръя» гэж гуйгаад салахгүй юм. Хи-хи-хи! Тийм шал өвчтэй эрий чинь яах вэ?!» гэв.

	Аальгүй сарниун зантай энэ хүүхэн эхтэйгээ үерхдэг хүүхэн шиг нь л ярьж сурсан ажээ.

	Нэлээд ярилцсаны дараа, тэрэгчийн хүүтэй баахан шалиглаад одоо түүнээсээ уйдаж, аав ээжийнхээ нэрээр татгалзах санаатайг нь эх нь тааварлаад:

	— За хэн мэдэх вэ? Аавд чинь хэлье. Тэр юу гэх юм бол доо гэсэнд:

	— Гуйранчтай суух гэлээ гэж аав яаж загнах бол доо. Харин харах юмсан, ха-ха-ха! гэж инээжээ.

	Соном царайлаг төрсөн охиноо амьдралд түшигтэй, чинээлэг хүнтэй юм уу, эсхүл нэлээд дээгүүр албаны хүнтэй суулгаж, нүүр талтай болно гэж боддог дээрээс тэр үгийг сонсоод үнэхээр уурлаж билээ.

	— Цаад муу жалмалзсан саваагүй хүүхэн чинь нэг тогос шиг сайхан эртэй л жаргачихна гэж тэнэглэж байгаа даа.

	Тэрэгчийн үйсэн овоохойд (тэрэгч гуай борооноос! хамгаалж зун үйсэн дээвэр гэртээ барьдаг байжээ) гэрийн буг болж модны мөөгөөр шөл ууж байвал таарах новш гэм бэ. Тэгээд тэр тэнэг хар хүүтэйгээ шаазгай алаг моринд (Тэрэгчийн ганд мал нь тэр билээ) сундлаад наадамдаж явбал таарсан, заяа нь орхимор...» гэж загнахыг гэрийн гадаа хаяанд чагнаж байсан охин нь сонсоод ханцуйгаараа амаа таглан элгээ хөштөл шуг шуг инээжээ.

	Маргааш нь тэрэгчийн хүү болзсон газраа хүлээвэл хүүхэн биш, эцэг нь давхиж иржээ.

	— Сайн байна уу, Соном гуай гэж асуутал тэр хөх царайт хүн, онигор нүдээ гялалзуулан уурлаж, мэндийн хариу ч үгүй;

	— Чи шилийн хулгай, завын чоно шиг хээр хөдөөгөөр тэнэж, хүний энхрий хүүхдийн тархи толгой эргүүлж, алс хол дагуулж явах гэж үгсэж ятгадаг яасан задарсан зулбасга вэ гэж толгой малгайгүй загнасанд хүүгийн омголон зан нь гэнэт хөдөлж:

	— Би ямар тантай гэрлэх гэсэн биш. Та залуусын замд хөндөлдөх ямар эрхтэй юм бэ? Бидний санаа сэтгэл нийлбэл таны зөвшөөрсөн ч нийлнэ, зөвшөөрөөгүй ч нийлнэ гэсэнд,

	— Яана гэнээ? Чам шиг гуйранч ёстой л тэхийн эврийг тэнгэрт тулж, тэмээний сүүлийг газарт хүрэхэд л миний охинтой суух байх даа. Урьд таны нэрэлхүү зөнөг эцэг чинь манан энд анх машин ирэхэд доогуур нь нэг шагайж харчхаад «Би даанч модны дархан юм даа. Төмрийн дархан сан бол оролдоод үзвэл хийчихмээр л эд юм даа» гэсэн юм тэнэ лээ. Чи бас аавтайгаа адилхан бүтэлгүй юм бодож явдаг хүү байна гэж басан доромжлох байдалтай хэлсэнд:

	— Түүнийг чинь хүн л хийдэг юм шүү дээ гайгүй гээд тэрэгчийн хүү мориндоо ташуур өгөөд давхин оджээ.

	Хор шар нь буцалж гүйцсэн тэр хүү охины нь ёстой л шилийн хулгайн аргаар оргуулчихъя гэж шийдээд нэг үдэш түүнтэй илүү гэрт нь сэм уулзаж:

	Би чамд хайртай, чи над хайртай, би чамгүйгээр, чи надгүйгээр амьдарч нэгэнт чадахгүйгээс хойш хөгшдийн амыг харж суух хэрэг юу байх вэ? Хоёулаа шууд яваад хот орж амьдаръя гэж оргох төлөвлөгөө ярьсанд:

	— Ийм үг бүү дурс! Би чамд хайртай ч гэсэн эхдээ бүр их хайртай. Тэгэхлээр эхийгээ орхиод, чамайг дагаад явж чадахгүй. Одоо хоёулаа уулзахаа бүр болъё. Чи намайг март, би ч чамайг мартъя гээд огт зөвшөөрсөнгүй.

	Энэ бол Сономын загнаснаас ч дор явдал боллоо. Тэрэгчийн хүү хэд хоног дуу хурааж, толгой салаавчлан хэвтсэнд өвгөн гайхаж «Чи яав? Өнөөх гэрлэх мэрлэх чинь яасан бэ?» гэвэл:

	— Больсон гэхээс өөр юм хэлсэнгүй. Нэг мэдэхэд тэрэгчийн хүү хот орчихсон гэж дуулдсан бөгөөд жолоочийн ажил хийж яваад шоронд орчихсон гэнэ. Хар бор ажил хийж амь зууж яваа юм байх гэх мэтийн базаахгүй сурагтай хэдэн жил өнгөрчээ.

	Харин өнөөх Сономын охин нь нэг жилийн дараа хотоос албаар явсан нэг дэгжин хээнцэр эртэй сууж хот ороод их л сайн сайхан амьдралтай яваа бололтой, аав ээждээ хааяа чамин бэлэг ирүүлж, удахгүй харина гэж товч захиа бичивч ирэхгүй. Соном ч нэг очих сон гэсээр явж чадалгүй бас хэдэн жилийн нүүр үзжээ.

	 

	Хоёр

	 

	«Эр хүний замын хүзүү урт»

	(Ардын зүйр үг)

	 

	Тэрэгчийн хүүгийн нэр орон нутагтаа үдшийн гэгээ мэт сааран мартагдаж байх үеэр нийслэл хотын автомеханик заводын олон оньсон машин зохиосон алдарт ажилчин Төмөрийн нэр улс орон даяар цуурайтаж байжээ. Нийслэлд бол тэр мэтийн алдартны тухай дуулаагүй хүнийг найз нөхөд нь «Та чинь бүр хоцрогдчихсон хүн юмаа» гэж зүй ёсоор даажигнан зэмлэдэг билээ. Тэр хүн юу юуг, юунаас сэдэвлэж зохиосныг андахгүй мэднэ.

	Тэр хүн, чухам яагаад оньсон машин зохиох болсныг манай сэтгүүлч нар туршлага солилцох зөвлөгөөн, уулзалтын хурал дээр өөрийн нь ярьснаас юм уу радио нэвтрүүлэг, сонин сэтгүүлийн булан, тэргүүний туршлагын индрээс уншсан, сонссоноосоо үндэслэж зүйл зүйлээр тайлбарлана. Зарим нь Зөвлөлтийн мэргэжилтэн Иванов техникийн онол практикийн их туслалцаа үзүүлсний ач гэнэ. Нөгөө зарим нь намын гишүүн мастер Дамба, Төмөрт ажилчин хүний чухам жаргал хүний амьдралын утгыг таниулж, намын нөлөө тусгасных гэнэ. Гурав дахь нь тэндхийн эвлэлийн үүр, гишүүдийнхээ оргилсон хөдөлгөөнийг зөвөөр өрнүүлж чадсаных гэнэ.

	Манай сурталч нар бүр ч гүнзгий тайлбарлана. Тэд цаг минут тутам улс нийгмийнхээ төлөө санаа тавьж байдаг хамгийн нэгдмэл хувь заяатай ажилчин ангийн сонирхлыг ажилчин Төмөр зөв тусгасных. Ер нь энэ бол ажилчин ангиас хөдөлмөрийн малчдад тусламж үзүүлж, холбоогоо бэхжүүлэн, үйлдвэрийн аргад хувьсгалт өөрчлөлт оруулж манлайлах ролио1 гүйцэтгэж байгаа нь энэ гэнэ. Үүнээс гүнзгий үндэстэй тайлбарлах гэж яаж байх вэ!

	Харин ийм алдартны хувийн амьдрал, байдлын талаар тун бага мэднэ. Хурал зөвлөгөөн дээр зүс үзээгүй буюу баяр ёслолын талбайд тавигддаг, үйлдвэрийн сайчуулын хөргийг сонирхдоггүй хайнгад нэг нь амралтын газрын сандал дээр суух зуураа өөрийг нь өөрт нь тэнгэрт тултал магтан ярьж инээдэм болж ч мэднэ.

	Иймэрхүү нэг явдал манай үзэг нэгт ах дүү нарын мань нэгэнд тохиолдсоныг би өөрийн нь зөвшөөрснөөр эрхэм уншигчдадаа толилуулах хүсэлтэй байна.

	Энэ явдал 1945 оны зун Тужийн нарсан дахь амралтын газар болжээ. Амралтын газрын эргэн тойрон туж нарс, гагцхүү бүжгийн талбайн орчим хэсэг хус навч нахиагаа намируулан ургасан нь хүрэн костюмтай хүдэр эрчүүдийн дунд хамба хилэн хувцастай гуа охид ялгаран зогсоод бүжгийн хөгжим хүлээх мэт үзэсгэлэнтэй.

	Энэ хусан төгөлийн дунд байгуулсан сэхээвчийн дэргэдэх сараалжин түшлэгт сандал дээр сууж, манай тэр найз бага үдийн наранд (эрүүл мэндэд хэрэгтэй туяа их гардаг гэх тул) биеэ ээх дуртай байжээ.

	Тэнд бас цэрэг цамц өмссөн өсгөлүүн эр сэтгэлд таатай царайлаг хүүхэн дагуулж, хар үстэй хөөрхөн хүү хөтлөөд үргэлж ирдэг нь хусан ойн анхилам үнэрт дуртай бололтой. Эхнэр нь их нүүрэмгий, хүнтэй гайхалтай амархан танилцаж, бүжгийн талбайд үдэш бүр байлцавч харин амрагчдын хошигнон хэлдгээр «Хэнтэй ч ойд төөрдөггүй» хүүхэн байжээ. Тэр байтугай тэр хоёрын эвтэй найртай нь эхнэргүй хижээл эр атаархмаар сайхан гэр бүл билээ. Энэ бүхнээс нь манай найз тэр хүнийг дунд гарын албан хаагчдын нэг л гэж боддог байжээ.

	Нэг өдөр өглөөний хоолны дараа амрагчдыг бүжгийн талбайд урьсанд мань найз очвол, автомеханик заводын тэргүүний ажилчин, төрийн шагналт Төмөр оньсон машин зохиосон туршлага ярина гэж зарласанд хэн, ямар хүн ярихыг нь их л сонирхож байтал өнөөх шинэ танил нь гарч ирсэнд гайхсаныг хэлэх үү. Манай найз энэ хүнийг их сонирхох болж, зохиолч ах дүү нарынхаа заншлаар тэмдэглэлийн дэвтэр зэхэн өвөртөлж, нэг сайн яриулах юмсан гэж хорхойтох болжээ. Тэгээд өнөөх сэхээвчийн дор эхнэртэй нь хамт гурвуулаа хөзрийн гурвалжин байгуулж өдөр бүр тоглосоор дотно танилцаж, хуучин танилын ёсоор эрээгүй ярьдаг болоод өөрийнх нь амьдрал байдлын нь тухай яриулах гэж хэд хэд оролдсон боловч бүтсэнгүй.

	Нэг өдөр хоёулаа усанд ороод халуун элсэн дээр улаан тугал мэт хүрэн болсон биеэ ээж хэвттэл өнөөх Төмөр нь:

	— Чи миний хувийн амьдралыг яриулах гэж шалдаг шүү дээ. Бодвол чамд хэрэгтэй л юм биз. Би ч бас үнэрхээд байх юмгүй. Харин эхнэрийнхээ дэргэд яриад яах вэ гэж бодсон юм. Би одоо чамд ярьж өгөх үү гэсэнд найз мань их баярлаж «Тэг тэг» гэжээ. Түүний ярьсан нь:

	Намайг Дамба гэдэг нэг мастер хүн ажилд оруулсан юм. Би тэгэхэд жолооч байгаад хүүхнээс болж чухал тээвэр саатуулаад албадан ажил хийж байсан юм. Тэр найз мань хөглөж яваа намтрыг минь дуулаад үнэн голоосоо инээн толгой сэгсэрч: «Залуу байхад хээ хуарын цэцэг шиг сайхан эхнэр дагуулах сан гэдэг юм. Үнэндээ ажил амьдралд оролцдог эхнэр л сайн юм шүү. Чи манай заводод ажил хий! Тэндээс сайхан нь эс боловч, сайн хүүхэн лав олдоно гэж ятгасан шүү. Тэгээд намайг албадангаа дуусгахад хөөцөлдөж байж төмрийн тасагт токарьчны дагалдангаар оруулаад: «За ах чинь бараан царайтай боловч цагаан нэртэй явах сан гэдэг хүн шүү. Дүү минь хичээж үзээрэй» гэж хэлсэн нь миний санаанд ухуулах хуудас хадчихсан юм шиг үргэлж санагддаг болсон шүү. Тэр ер нь ийм л жирийн мөртөө санаанаас гарахгүй үг хэлчихдэг онцгой ухуулагч юм сан. Тэгээд бас хэчнээн сайн хүн гэж санана. Би үнэн ачтаныхаа нэрийг хугалчихгүй юм сан гэж их мэрийсэн. Ажил мань ч санаснаас тийм бэрх биш. Жолооч байхдаа техник жаал зугаа мэддэг болсон минь их тус боллоо. Багшийн заасан мэргэжлийн хичээлээр сурсан, цөмийг нь бодоод л оролдоод байсан чинь дөрвөн сарын дотор жинхэлж амжсан шүү. Манай багш, мастер Дамба хоёр мань хэчнээн их баярласан гэж санана. Надад ч одоо хир халдаахгүй болсон шүү.

	Би жинхэлснийхээ маргааш их хурдан хийж байж гологдол гаргачихсан юм. Эд шалгагч акт тогтооно гэв ээ, чи минь. Тэгсэн чинь Дамба, багш хоёр мань «Бидний сургаж чадаагүйн буруу. Энэ үнэн зүтгэлтэй дээрээс түргэн хийх гэж яараад осолдож. Бид ажлын цагаас гадуур хийж гологдлыг нь нөхье» гээд акт гаргуулаагүй шүү. Түүнээс хойш би улам хичээдэг болж, удахгүй үлгэр жишээний самбарт гардаг болсон шүү гэсэнд:

	— Чи ингээд л ажилчин болчихсон юм биз дээ.

	— Тиймээ. Гээд ёстой ажилчин болж яагаа ч үгүй л дээ. Ер нь үйлдвэрт ажиллаж үзээгүй улс, заводод ороод суурь машины дэргэд зогсвол ажилчин болчихно гэж боддог юм. Хол хэвтэнэ. Ёстой ажилчны санаа сэтгэлтэй болно гэдэг чинь тийм амар биш. Наад зах нь ажлыг хөлс бага гэж голоод, шилээд байдаггүй, шаардлага тавихад урвайж үрчгэнээд байдаггүй, «өөртөө зөв дөө бөмбөр минь» гэж хувиа хичээгээд байхгүй. «Яавал заводынхоо ажлыг нэг сайжруулчих вэ. Яавал энэ шинэ ажилчныг сайн хүмүүжүүлээд ажилд нь сургачих билээ» гэж зовдог болох хэрэгтэй юм шүү.

	Тэхгүйгээр тэргүүний ажилчин болно гэж ярихгүй шүү дээ. Би ч бас угаасаа ажил хийж амьдрах бодолтой байсан болохоор амархан шиг л ажилчин болсон нь энэ. Харин чи манай эхнэрийг яаж ажилчин болсон гэж санана.

	— Дэжидмаа чинь үйлдвэрийн ажилчин юм уу?

	— Тэгэлгүй яах вэ. Би ажилд оруулж, хэчнээн цөхөрч байж ажилчин болгосон гэх вэ! 11 дүгээр сарын эцсээр нэг хүйтэн үдэш нөхөр нь хөөгөөд гаргачихсан байхаар нь өрөвдөөд дагуулаад харьчихсан юм.

	— Танихгүй хүүхэн дагуулаад харьчих нь тэр үү? гэж найзын мань асуухад,

	— Хаанаас, таних байтугай би урьд нь их хайртай байсан юм. Өөрөө намайг тоодоггүй байсан юм. Тэгээд мастер мань энэ хүүхнийг дагуулж харихад их гомдож «Хүний үг хор болсон гайхал чинь хүний эхнэр салгаад ирээгүй байгаа даа гэж санасан» гэдэг юм шүү. Тэгэхэд би ажилчны нэгдсэн байранд Дамбынтай харалдаа хаалганд байсан. Өдөртөө тэднийд байж, хоол ундаа тэднийд идэж, уугаад гагцхүү шөнө өрөөндөө орж унтдаг болохоор манайд ширээ, сандал, нэг төмөр ор, хөвхөн хайрцгаас өөр юу ч байгаагүй юм. Өнөөх хүүхэнд нэг «цэрэг» төмөр ор хүнээс гуйж тавилаа.

	Тэгээд түүнийг ятгасаар байж заводынхоо ширмэн тасагт дагалдангаар оруулаад орхисон чинь ажилчид мань «Төмөрийн хүүхэн» гэдэг боллоо. Дамба мань их дурамжхан «За чиний энэ хүүхнийг чинь би хамгийн туршлагатай, сайн гэгддэг Дуламсүрэнгээ дагалдууллаа даа. Ингээд ажил сурахгүй бол өөрөө л мэдэж. Энэ согоо шиг хүүхэн, тийм ч амархан ажилчин болохгүй дэг ээ» гэж шууд хэлсэн шүү.

	Нээрээ ч хэрэг мандаж гарлаа. Энэ мань загварт хэв шавж сурахаасаа өмнө заводын хамгийн хөнгөмсөг бүх залуустай танилцаж орхиод дэргэдүүрээ дуугүй өнгөрөөхгүй боллоо. Ажлын цагийг аар саар юмаар үрээд, мэргэжлийн хичээл таслаад болохоо байлаа. Алдаа дутагдлыг нь хэлж өгөхөөр «Мэдэхгүй, чадахгүй дээрээс л ийм болж дээ» гээд жишим ч үгүй. Бид тал талаас нь ярьж хэлж, аргадаж зэмлэж янз бүрээр үзээд болдоггүй шүү. Манайхан ч «Чиний энэ хүүхэн чинь яачихсан хүн бэ» гээд л намайг зэмлэнэ. Би нь тэгэхэд түүнтэйгээ суучхаж чадаагүй л байгаа хэрэг шүү, энэ чинь. Дамба мань «За би эс хэл лүү» гэж гомдол нэхнэ. Жинхлэх хугацаа нь өнгөрчихлөө.

	Сүүлд нь мастер, Дуламсүрэн бид гурав жинхлүүлж үзье гэж тогтсон юм.

	Энэ мань ч аргаа барсан хэрэг. Жинхлээд хэд хэдэн удаа гологдол гаргаж төлбөр төлөхөөрөө хүн нэг бол мэрийдэг, эсхүл шантраад ажлаасаа гаръя гэж гүйдэг жамтай юм даа.

	— Уухай. Тэгээд ажлаа толгой дээрээ тулаад ирэхлээр засарчихаа биз? гэж найз мань бас л асуужээ.

	— Хаанаас, тэгээгүй шүү! Хэвээ муу шахсанаас задарчхаж л гэнэ. Хэвийнхээ хоёр талыг яг тааруулж эвлүүлээгүй дээрээс яйжгай майжгий болчхож л гэнэ. Гологдол төлбөр хоёроос салахаа байлаа. Энэ мань төлбөрийн актыг шал тоодоггүй, урилгын билет шиг л санаа амар угтаж: «Надад мөнгө байхгүй. Цалин гэж юм байвал түүнээс л авдаг байх даа!» гэдэг.

	— «Чи одоо яагаад хичээхгүй ингэж гологдол гаргаад байна даа» гэхлээр «Хичээгээд чадахгүй юмыг чинь, яах вэ дээ, ер» гэнэ. «Тэгвэл чаддаг ажилд чинь шилжүүлье дээ» гэхлээр «Аа, болъё! хагас жил заалгаснаа чадаагүй юм чинь. заалгаагүй ажлыг яаж чадах вэ. Бага шиг төлбөртэй дээрээ болъё» гэнэ. «Тэгвэл чи ажлаасаа гаръя гэж бодож байгаа юм шив дээ?» гэхлээр «Үгүй, би суръя л гэж бодож байна» гэнэ шүү дээ. Мөн ч адраатай шүү.

	— Тэгээд яагаад хөөгдчихөөгүй юм бэ? гэж найз мань асуулаа.

	— Гурав дахь удаагаа гологдол гаргахаар нь үйлдвэрийн орлогч дарга холбогдох бүх хүмүүсийн хамт хэлэлдүүлж тал талаас нь зэмлээд хөөх санал гаргажээ. Тэгэхээс ч өөр аргагүй болсон юм даа.

	Өөрөө ч «хөөгдөж дүүрч дээ» гэж санасан гэдэг юм. «Дахиад л энэ өрөөнд орохгүй дээ гэж бодоход нэг хачин уйтгартай байсан. Дандаа зэмлээд л буруутгаад л байдаг улсад хүртэл хүн дасчихдаг юм билээ, хачин юм шүү» гэж хожим өөрөө булай гайхаж ярьсан шүү.

	«За хөөгдвөл ч хөдөө л гаръя даа» гэж бодож байж гэнэ. Тэгсэн, эвлэлийн үүрийн дарга босоод:

	— Энэ хүнийг эвлэлд элсье гэж саналаа өгсөн өдөр нь ажлаас нь хөөчихөд харамсалтай байна. Залуучуудын эвлэл бол хүнийг хүмүүжүүлдэг байгууллага юм. Хэрэв Дэжидмаа эвлэлд элсэх нь үнэн юм бол эвлэлийн үүр нэг сарын дотор ажлыг нь сайжруулж засахаар дааж авъя» гэхэд нь баярлахдаа «Элснээ элсэнэ» гэж бараг хашхирч хэлээд нүдний нулимс гарах шахсан гэж ярьдаг юм.

	Тэгэхэд би ч бүр горь тасраад: энэ хүүхний дутагдлыг нь ч засаж чадахгүй нь, сэтгэлийг нь ч эргүүлж чадахгүй нь гэж бодож байсан юм. Тэгээд тэр хурлаас буцаж ирэхээр нь:

	— За найз минь чи ингэж дургүй ажил хийж, гологдол төлбөрт өртөж байхын хэрэг алга. Одоо ажлаасаа гараад нутагтаа буцвал ч буц: Би чамайг явуулж өгье» гэсэн чинь,

	— «Дэмий юм битгий ярь! Жаал минь. Би одоо ажлаа хийж сурна. Харин чи бид хоёр ингэж хоёр ортой маяглаж байдгаа болъё. Хүний орыг аваачиж өг!» гэхэд нь би хэчнээн гайхаж, хэчнээн баярласан гэх вэ.

	— Тэгээд эвлэлийн үүр яаж засаа юм бол? гэж найзын минь асуухад Төмөр:

	— Их амархан аргыг нь олсон. Эвлэлийн үүрийн дарга мань Дэжидмаатай бүжиг их хийдэг болж гэнэ. Тэгээд нэг үдэшлэгээс буцаж явахдаа гэнэ сэнэгүй,

	— «Чи яагаад ажилдаа хичээдэггүй юм бэ» гэж асууж гэнэ. Тэгсэн чинь «Дуламсүрэн над дээрэлхэх гээд байхаар нь дургүй хүрээд гөжөөд баймаар санагдсан юм л даа. Би хичээвэл түүнээс доргүй ажиллаж чадна л даа» гэж гэнэ. Тэхлээр нь эвлэлийн үүр «Багшаасаа түрүүлэхийн төлөө уралдаан» гэдгийг зохиоё гэж санал тавьдаг байжээ.

	Үүнийг «зүйтэй, зүйгүй» гэж маргаж, манай Дамбын хүчилж хөөцөлдсөний үрээр сайн дурын үндсэн дээр явуулах болсон юм. Хар сахалт мастер бол намын үүрийн олон нийтийн байгууллагын ажил хариуцсан тэргүүлэгч юм л даа.

	Манай Дэжидмаа, Дуламсүрэн багшаасаа түрүүлж гарах гэж хэчнээн сүрхий хичээсэн гэж санана. Заримдаа «За өнөөдөр багшаасаа түрүүлсэн дээ» гэж балчир хүүхэд шиг баярлан ярьж ирдэг байсан шүү.

	Нэг сарын дараа нормоо тоо чанараар нь 150 хувиас доошгүй тогтмол биелүүлдэг болсон шүү. Ажилдаа их мэрийхээрээ хүн чинь ондоо болдог юм билээ. Энэ тэр амьтантай ирмэлцэж дохилцож маягладгаа бүр больчихсон шүү. Урьд нь иймэрхүү байдал гаргахаар нь би тэсэхгүй зэмлэдэг байсан. Тэгэхэд Дэжидмаа «Сурчихсан занг чинь сураар боож болох биш дээ. Чи надаас жигшиж байгаа бол хоёулаа салъя л даа» гэхэд нь би бүр шатаж үхтэлээ уурлаад «Бүр болъё, салъя» гэж боддог байв. Хүний сэтгэл тэгээд их хачин шүү. Байн байсаар түүнээс ангид амьдрах гэдэг нэг л боломжгүй, утгагүй санагдаад дахиад л эвлэрчихдэг байсан шүү.

	Ингээд бид хоёр нөхдийнхөө ачаар, эвлэлийн ачаар төлөвлөгөө нормоо 140-өөс доошгүй биелүүлдэг, сайн ажилчин болцгоосон юм. Тэгсэн ч тэргүүний ажилчин болж яагаа ч үгүй байжээ.

	— Уухай. Бас юу нь дутах нь тэр вэ гэж манай найз гайхан асуусанд Төмөр инээж:

	— Юу дутаж байснаа бид ч мэддэггүй л байсан юм. Нэг өдөр эвлэлийн үүрийн түргэн хурал зарлаад «Ажилчин ангийн биш сонирхлыг эсэргүүцэх шүүмжлэлийн арав хоног» гэдгийг явуулах тухай хэлэлцүүллээ.

	Нам, үйлдвэрчний байгууллага ч энэ саналыг дэмжээд эвлэлийн гишүүн мөн бишийг харгалзахгүй бүх ажилчдын тухай шүүмжилж болно гэж тогтоосон юм. Хэн дуртай хүн шүүмжлэлээ бич! гэсэн гарчигтай самбар гарчихсан байна.

	Маргааш өглөө нь иртэл манай Дэжидмааг «хөлс үнэ багатай ажил хийх дургүй. Мөнгөний хойноос хөөцөлддөг» гээд шог зураг хавсарган шүүмжилчихсэн байна. Биеийн амар хардаг сэлгүүцдэг, шаардлагад уцаарладаг гээд хэд хэдэн хүнийг бас гаргачихжээ. Дэжидмаа орой нь надад «Чи л амьдралаа дээшлүүлэх гэж санаа тавьдаггүй дээрээс би ганц хоёр ч бол төгрөг илүү олох сон гэж явж улаан нүүрээ олны өмнө түллээ» гэж үглэн гомдоллов. «Чи л өөрөө сайхан хивс ч авах сан, гоё толь ч авах сан, чи намайг Сундуйгаас дор байлгалаа. Би Сундуйгаас ядуу, хар ажил хийдэг, чам шиг эртэй суусан заяандаа гомдож байна ч гэх шиг авирладаг шүү дээ. Тэр чинь л ажилчин ангийн сонирхол биш байж л дээ. Энэ чинь чиний дутагдал аргагүй л мөн. Засах л хэрэгтэй» гэсэнд:

	— Чи Сундуйгаас дор чинь худлаа юм биш дээ. Ер нь чамаас л болсон гэж инээмсэглэсэн боловч хойно нь харин үзэгдсэн харагдсанаа авъя гэхээ ч больсон, хөлс үнэ багатай гэж ажил голохоо ч больсон шүү.

	Тэгтэл бас хөгтэй, маргааш нь хүрээд очсон чинь намайг бас «ажлын дундуур чухал захиалга өгөхөд авдаггүй. Биеэ тоосон, нөхдөдөө туслах гэж санаачилга тавьдаггүй, хувиа хичээдэг» гээд олон баримт гаргажээ. Би л ухамсарладаггүй байснаас биш ийм дутагдал нээрэн ч байжээ. Орой хариад эхнэр минь:

	— Жаал минь, юм чинь ээлжтэй л юм байна. Энэ чинь чиний дутагдал аргагүй л мөн дөө. Засах л хэрэгтэй гэж миний хэлснийг дуурайж даажигнасан шүү. Би бас л зассан л даа, тэгээд,

	Эвлэлийн үүр дараа нь «Зөвлөлтийн мэргэжилтний эрдмийг сурах сарын ажил; тэргүүн санаачилга гаргах зохион олох ажлын гурван сар ч гэх шиг олон ажил зохиосон.

	Зохион олох гурван сарын ажлаар юу хийх билээ гэж бодож байтал гэнэт нэг зун найз нөхрийндөө хөдөө суман дээр амарч байхдаа найзынхаа ажилд нь туслалдаж дөрвөн зуутын (масло банк) тойроо эргүүлж их ядраад «Үүнийг нэг өөр аргаар эргүүлчхэж болдоггүй юм байх даа» гэж ярилцаж байсан мань санагдаад үүнд бас машины хаягдлыг ашиглаж болмоор бодогдсон юм. Тэгээд ачит мастер, сургагч нартаа хэлж оролдон оролдсоор тэр машиныг гаргасан чинь «хэрэгцээгүй, гүйлгээгүй, ашиглах газаргүй ч» гэх шиг зарим дарга нар мань тоодоггүй. Тэр үед хүнд суртлыг эсэргүүцэж, шинэ санаачилгыг дэмжих залуучуудын «Дайчин бригад» гэдэг бас ажиллаж байсан. Тэр их тус болсон шүү. Тэд миний хийснийг тоохгүй байгаа дарга нарыг сонинд бичээд л, албан үйлдвэрийн газар ярьж, хийсний минь хэрэглэх газар олж өгсөн юм.

	Тэгээд Хүнсний яамтай гэрээ байгуулж, хэдийг хийгээд заводод тавьж үзсэн чинь болж, бүтэж гэнэ.

	Болохгүй бол яах билээ гэж би хэчнээн зүрх түгшиж байсан гэх вэ. Болж гэхлээр нь хэчнээн баярласан гэж санана. Манайхан цөмөөрөө их баярласан шүү. Ажилчид л нэг нэгийнхээ амжилтад тэгж их баярлаж чаддаг юм билээ. Би чинь урам зориг ороод л дахиад юу хийх билээ гэж боддог болсон шүү. Тэгээд говийн ардуудад малаа услах гэж ган халуунд худгийн дэргэд тогоруу шиг тонголзож байдгийг жолооч байхдаа үзэж өрөвддөг байсан дээрээс худгаас ус татах оньсон машин хиймээр санагдаад оролдсон чинь их «яршиг түвэг» гарсан. Гэвч болжээ. Хүн оролдвол болохгүй юм гэж байдаггүй юм билээ.

	Нэг өдөр Өмнөговиос нэг захиа над ирсний нь үзвэл, харин эвлэлийн гишүүн хэдэн залуус:

	«Таны зохиосон худгаас ус татах оньсон машины хүчээр бид малаа амархан усалдаг болсондоо их баярлаж байна. Хойшдоо та, ард түмэндээ хэрэгтэй ажил улам их хийгээрэй» гэж бичсэн байж билээ.

	Эхнэр бид хоёр хэчнээн их баярласан гэнээ. Хүнд тустай юм хийж хүнийг баярлуулахаас илүү жаргал хүнд байхгүй юм гэж ёстой л нэг яс чөмөгтөө хүртэл мэдэж авсан даа. Эхнэр маань:

	— Төмөр... би ер нь тэнэг байжээ. Би урьд нь баян чинээлэг хүнтэй сууж, бусдаас дээр амьдрах сан гэж боддог байсан. Одоо бол над ганцхан чи л хэрэгтэй, өөр юу ч хэрэггүй гэсэн шүү.

	Тэгээд л энэ дээ. Ингэж би эвлэлийн байгууллагын хүчээр, намын гишүүн Дамбын ачаар, ажилчин болсны ачаар жаргалтай ч болсон эхнэртэй ч болсон шүү гэв.

	Энэ үеэр оройн хоолны бүрээ дуугарсан тул хоёр найз хувцаслахаар босоцгоосон байжээ. Энэ алдарт ажилчин Төмөр бол манай тэрэгчийн хүү байжээ гэж та бүхэн лав таасан байх. Харин жирийн тэрэгчийн хүүгээс оньсон машин зохиодог тэргүүний ажилчин болтол ахисан энэ аялал Магелланы2 дэлхийг анх тойрсон аяллаас хувь илүү удаан хугацаа хэрэглэгдсэн түүнээс дутуугүй нарийн түвэгтэй аялал байсныг харгалзаж, хэтэрхий нуршсан бурууг минь эрхэм уншигч хэлтрүүлэх болов уу!

	 

	Гурав

	 

	«Голсон юм голд орж

	Шилсэн юм шил хазуулна»

	(Ардын зүйр үг)

	 

	Одоо гурван хөгшний байдалд эргэе. Үсний өнгө, нүүрийн үрчлээ нэмэгдсэнийг эс тооцвол өвгөн тэрэгч гуай, хувиралгүй эсэн мэнд амьдарч байжээ. Гагцхүү Соном гуай баяжихын төлөө борви бохирохгүй хөөцөлдөвч төдий л баяжиж чадсангүй, бас ч хүүхэн явчихсанаас хойш ажил бүхэнд дарагдаад сүүлийн үед баахан өөр бодолтой болжээ.

	Соном гуай, 1953 оны 9 дүгээр сарын шинэдээр хэдэн бидон (сүүний сав) түүхий цөцгий ачсан үхэр тэрэг хөтөлж М . . . . сумын төв дээр ирэв. Сургуулийн хүүхдүүд цуглаад тэнд их хөл хөдөлгөөнтэй сайхан байсан ч хөдөө нутагт айраг найрын ид цаг болохоор хойшоо их л яарна.

	Сумын сүү тосны заводын төмөр зуух мэт дөрвөлжин оройт байшингийн дэргэд ирээд цөцгийгөө тушаах гэтэл хүлээж авдаг хүн нь алга байв.

	Цөцгийн тос цохидог өнөөх том торхнуудыг байшингийн гаднаас эргүүлэх гэж суран тоноглолд оруулсан хоёр хээр морь тууж бяцхан булыг эргүүлж байгаа туранхайвтар хүүгээс:

	— Самдан хаачаа вэ? гэж асуутал:

	— Сургуулийн клубт хуралд очсон гэв.

	— Тэр хөгшин гайхал бас юун хуралд суудаг юм бэ? гэхэд:

	— Энэ машиныг зохиосон хүн өөрөө ирээд туршлагаа ярьж байгаа юм гэнэлээ. Ах одоо намайг орондоо үлдээчих юм. Би очих гэсэн юм байхгүй юу гэж хүү гомдолтойгоор ярьсанд:

	«Үүнийг зохиосон орос бас хүрээд ирдэг байжээ» гэж бодоод хоёр морины эргүүлж байгаа булнаас гарсан урт төмөр гол шалын доогуур явж, бул болж төгсөөд, бусад араа дугуй булыг эргүүлэн, суран оосор хөвж том том торхыг түрчигнэтэл эргүүлж байхыг ажиглан харж: «ийм жаал л морийг нь туугаад эргүүлээд байхаараа нээрэн ч санаа амар юм хийж дээ. Энэ шар ах нар ер нь ажлын аргыг мөн олноо доо» гэж бодов:

	— Мөд ирэх үү? Цаадах чинь хэл амыг нь мэддэг юм шиг танихгүй орос үзэх гэж явдаг саваагүй гайхал вэ? гэж бараг өөртөө хэлсэн мэт асуусанд нөгөө хүү:

	— Орос биш ээ. Монгол хүн шүү дээ. Соном гуай! гэсэнд:

	— Монгол оо?! гэж гайхтал

	— Манай эндхийн хүн юм гэж ах ярьж байна лээ. Их өндөр том хүн байна лээ гэсэнд бүр ч их гайхаад:

	— Үгүй чи арай хөгшин ахаараа даажин хийж байгаа юм биш биз дээ, хүү минь гэсэнд хүү:

	— Хаанаас даа. Та өөрөө очоод үз л дээ гэв.

	Соном сургуулийн клубийн зүг очиж, хаалгаар нь орох гэтэл ард нь:

	— Хүүе Аав аа гэж дуудах шиг болсонд эргэж харвал Дэжидмаа охин нь зогсож байжээ.

	— Еэ ээ энэ чинь одоо миний охин уу даа! гэж өвгөн дуу алдаад тэврэн авч хадар духыг нь олонтоо үнссэний дараа сая харамч нулимс гүйлгэнүүлсэн цэнхэр хаяатай нүдээ арчин ажиглав. Хүүхний хувцас хунарыг (хоргой эмжээртэй саарал даавуу дээл, хүрэн хром савхи, намхан оройтой том сийрсэн малгай өмссөн байжээ) үзээд:

	— За охин минь, чи тэгээд сайн л яваа юм шив дээ гэтэл:

	— Сайн, эжий та хоёрын бие сайн биз дээ?! гэх зуураа «аав яасан их өтлөө вэ?» гэж хүүхэн боджээ.

	— Бид ч, яах вэ дээ, нэг юм байж л байна. Бид хоёр амьд мэнд дээрээ чамайгаа л үзсэн хойно одоо боллоо доо яах вэ. За тэгээд, чи одоо ганцаараа яваа юм уу? гэсэнд хүүхний царай улайс хийгээд:

	— Хаанаас. Би хүүтэйгээ, нөхөртэйгөө ирсэн гээд байшингийн буланд тоглож байгаа хүүгээ дуудсанд гүйн ирэхийг үзвэл сэгсгэр хар үстэй, улаан хацартай, дөрөв таван насны хөөрхөн хүү байв.

	— Еэ насаа нэм, тэгээд хүү чинь энэ үү дээ. Яасан ч хөөрхөн амьтан бэ гээд үнсэхээр сарвайн бөхийсөнд хүү бишүүрхэж эхийнхээ араар оров.

	— Өвгөн аавдаа үнсүүл, миний хүү гэж хүүгээ өвгөнд түлхээд баяртайгаар инээмсэглэн харлаа.

	Хүүхний сайхан царай улаан туяа сууж, баахан байргашуу байдал сууснаас өөр онцгой хувиралт орсонгүй. Зөвхөн нүдний харц нь нэг л тогтуун болсныг өвгөн ажаад «Энэ маань жаал томоожиж дээ. Нас гэдэг мөн горьгүй яа даа» гэж боджээ.

	— Би та хоёрыг нэг ингэж ирнэ гэж бодож байсан юм. За тэгээд Сундуй мань хаа байгаа юм бэ? Энэ дотор бий юу гэж клубийн зүг дохисонд хүүхний царай чавга шиг улайж гэмтэй хүний байдлаар харцаа дарж:

	— Биш ээ, аав аа! Би өөр хүнтэй яваа гэж бараг шивнэв.

	— Өөр хэнтэй?!. Чи тэгээд Сундуйгаа хаячхаад хүүгээ аваад ирэх нь энэ үү? гэж сэжиглэн асуутал, хүүхний дуу улам намхан болж:

	— Үгүй, аав аа. Тэр чинь өөрөө намайг хаячихсан шүү. Хэчнээн элэг барьсан гэж санана аа та гээд сайхан алаг нүдэнд нь нулимс мэлтгэнэв.

	Охины минь уйлж байхыг хүн харуузай гэж:

	— За охин минь битгий уйл! Хоёулаа тэнд очъё гэж байшингийн арын хаалганы дэргэдэх вандан сандал тийш аваачив: Хүү нь эхийнхээ хормойг барин дагалдав.

	— Тэр өөдгүй амьтан чинь, хуучин эхнэртэйгээ эргэж сууна гээд намайг өвлийн хүйтэнд хөөж гаргасан шүү гэв. Хүүхэн, сул асгаран гарч хацар дээгүүр нь урссан нулимсаа пансан алчуур гаргаж арчаад:

	— Тэгээд би түүнд гомдоогүй. Өөртөө гомдсон. Тэгээд би хүнтэй биш хөрөнгөтэй суух гэж боддог даанч тэнэг байсандаа гомддог юм. Тэгээд яах вэ, би сайн нөхдийн ачаар, зөв замаа олсон гэж өөртөө ярьж байгаа юм шиг доошоо харж бараг шивнэсэнд өвгөн охиноо өрөвдөв. Бас, сайд ч болох магадгүй гэж горьдож байсан өнөөх Сундуй гэдэг нь хүүхнийг нь хүнд байдалд оруулсныг мэдлээ.

	— Тэгээд тэр гайхал чинь нялх хүүхэдтэй чинь хөөчих нь тэр үү?

	— Хаанаас, хүү минь түүнийх биш гэж цочсон мэт огцом хэлээд дэргэдэх хүүгийнхээ хөхөл мэт тав халимагтай толгойг нь илж эрхлүүлэв.

	— Тэгвэл чи энэ хүнтэйгээ удсан юм шив дээ гэтэл:

	— Тиймээ, бид хоёр зургаан жил болж байна гэсэнд өвгөн бүр гайхаж:

	— Тэгээд ямар ажилтай албатай, ямар хүн бэ дээ. Энэ хуралд байгаа юм уу? гэж асуусанд «Аав бас л хуучин зангаа орхиогүй, хөрөнгө тушаал хардаг хэвээрээ шив дээ» гэж гуниглан бодоод:

	— Тиймээ энэ хуралд... жирийн л нэг ажилчин хүн дээ гэж хэлэх зуур аавын нь нүүрт урам хугарсан байдлын сүүдэр сүүмэлзэхийг ажаад:

	— Тэгэхдээ Сундуйг бодвол ч ёстой хүн, сайн ч хүн л дээ гэж нэмэв.

	— Энэ нэг машин оньс зохиосон хүн ирсэн гэсэн. Тэр арай биш биз дээ гэж асуухад нь хүүхэн бүр эртний нэг явдлыг санаад гэнэт инээд алдсанаа, бас зовж:

	— Тиймээ тэр хүн чинь гэв.

	Түүнийг чинь манай нутгийн хүн шиг ярьсан. Тийм юм уу? гэж асуухад нь хүүхний царай цайран:

	— Тиймээ гэж аяархан хэллээ. 

	«Хэнийхний хүүхэд вэ» гэж асуувал, хүүхэн юу гэж хариулахаа үнэхээр мэдэхгүй тэвдэж байжээ.

	Золоор өвгөн ингэж асууж амжаагүй байтал алга ташилт, дуу шуугианы хамтаар клубийн арын хаалгаар эвлэлийн үүрийн дарга тэргүүтэй хэдэн хүн гарч иржээ.

	Түүний дотор саарал дээл, саарал эсгий малгай өмссөн өндөр гуалиг эрийн сайхан хар хөмсөгтэй, сайхан царай харагдсан нь алдагдаад удсан малын зүс нүдэнд уналаа гэж эрэл хийж яваа малчдын хэлдэг шиг өвгөнд нэг л танил санагдав. Өнөөх бяцхан хүү «Аав аа аав аа» гэж тэр залууг угтаж гүйв.

	Дэжидмаа аавдаа зарласан мэт:

	— Манай Төмөр гэж дуугарсанд өвгөн нэрийг нь дуулмагцаа тэр залууг «Тэрэгчийн хүү» гэж таниад орчлон хөрвөж, нар баруун хойноосоо гарсан мэт гайхаад яахаа мэдэхгүй зогсов.

	— За Соном гуай, сайн байна уу гэсэнд өвгөн өөрийн биш дуугаар:

	— Сайн, за сайн байна уу, хүү минь гэж арайхан дуугарчээ.

	Тэндээс өвгөн гурван морь олж хүүхэн хүргэн ач хүү гурваа авч гэр рүүгээ баярлан буцах зуур, замын туршин энэ залуу хос яаж яаж замын хүзүү нийлснээ нэгд нэггүй яриад, аав эжийгээсээ нууж явсныхаа бурууг хүлээсэнд

	— Харин зөнөг толгой би л хүүхдүүдийн замыг нь алдуулчих шахаж шүү дээ. Төмөр өө, хүү минь чи надад юм санаагүй биз дээ гэж хэлсэнд нь гэмших аялга ил байлаа. Тэгээд «Тэхийн эврийг тэнгэрт хүргэж, Тэмээний сүүлийг газарт хүргэсэн тэрэгчийн хүүгийн хуримыг их л хожуу, гэрлэснээс нь хойш зургаан жилийн дараа өргөн дэлгэр хийж, гурван хөгшин магнай тэнийн баярласан юм гэнэ билээ.

	 

	Жич: Төмөр Дэжидмаа хоёр далан таван настай өвгөн тэрэгчийг хот авч орсон, Соном нь эхнэртэйгээ хоёр жилийн дараа нутгийнхаа хөдөө аж ахуйн нэг нэгдэлд элссэн гэлцдэг. Өмчтөн Сономыг хөдөлмөрч Соном нь ялж, цагийн жамыг үзүүлж билээ.

	ХОЁР ЭРДЭМТЭН

	 

	I

	 

	Мэс заслын их эмч Дэмбэрэл, оюутны ширээний танил нөхрөө эрдэмтэн болж ирлээ гэж сонсоод, нэгд нөхрийн ололт амжилтыг сонсож баярлалцах, хоёрт өөрөө хожим эрдмийн зэрэг хамгаалахаар явж магадгүй гэж бодоод ажил мэргэшлийн дагуу оролдсоор байгаа нэг сэдвийн тухай зөвлөгөө сонсъё гэж намрын нэг сайн өдөр (ням гарагт) тэднийд очлоо.

	Харилцан найртай мэндлэлцээд, эрдэмтэн найз нь зочноо дугуй ширээний дэргэд зөөлөн сандалд суулган, тамхи, чихэр, тэргүүтнийг тавьж эхнэргүй эрчүүдийн маягаар дайлав. Тэгээд найртай яриа эхлэв.

	Тэгэвч, оюутны ширээг орхисноос хойш энэ таван жилд тэдний хооронд их ялгаа гарсныг эрдэмтэн, ухаан бодлоороо биш, сэтгэл санаагаараа мэдэрч байжээ. Яагаад ч тэгсэн юм бэ. Даваагийн сэтгэлд найз нь яг л таван жилийн өмнөх Дэмбэрэл хэвээр үлдэж, өөрөө харин нэг л хувирсан шиг. Түүнтэй ярилцах нь өндөр тагтны дээрээс газарт байгаа хүнтэй ярилцаж байх шиг нэг л хачин сэтгэл төрснөө өөрөө ч мэдсэнгүй. Эрдэмтэнд, найздаа сонсгох, дуулгах, сонирхуулах, мэдүүлэх юм их олон, харин найзаасаа сонсох, сонирхох юм олдохгүй юм шиг байжээ.

	Анх эрдэмтний сургуульд (аспирантурт) явах жил, холын нэг аймагт найзынхаа томилогдож байсныг санаад Даваа:

	— За найз? Тэгээд хэзээ ирээ вэ? Хэзээ буцах вэ? Ажил чинь амжилттай биз дээ гэж олон асуулт давхцуулан тавьсанд, эмч баахан гайхасхийж:

	— Би энд Төв эмнэлгийн мэс засалд ажилласаар хоёр жил илүү боллоо. Чи дуулаагүй юу? гэсэнд нөхрийгөө бас ч зүгээр суугаагүй, хөдөөгөөс төв хүртэл «дэвшсэнийг» эрдэмтэн сая мэдэж нүдээ бүлтийлгэн гайхах аялгаар:

	— Аа тийм үү? Откуда я знаю, раз ты не писал мне об этом!3 За тэгвэл одоо юу оролдож, юу хийж байна даа? гэсэнд:

	— Ай даа онцын оролдсон юм ч алга, ажлаа л хийж байна. Харин найз ямар сэдвээр эрдмийн зэрэг хамгаалчхаад ирэв дээ? Эмч биднийхээ ажилд шинэ юутай ирсэн бэ дээ, ингэхэд? гэж сонирхож асуувал эрдэмтэн: 

	— Миний сэдвийг энэ заавал дуулсан байлтай билээ! Тэгээд бас ажилд шинэ юутай ирэв гэнэ үү? гэж гайхан бодоод танилынхаа царайг харвал нөхөр нь даажигнан ёжилсон шинж өчүүхэн ч үгүй, жирийн сонирхсон хүний нөхөрсөг инээмсэглэлд умбасан байлаа.

	— Би юү? Би их сонин сэдвээр хамгаалсаан хө! А именно «Некоторые особенности течения кори у взрослых»4 гэдгээр. Ямар вэ? гэж асуув.

	— Аа! нээрээ «сонин» л сэдэв байна. Тэгээд энэ чинь эмчилгээний талаар ямар ач холбогдолтой сэдэв бэ? Том хүний улаан эсэргэнийг хүүхдийнхээс өөрөөр эмчлэх үү?

	— Хаанаас даа, найз минь. Эмчилгээ нь, конечно5 адил байлгүй яах вэ. Тэгэхдээ энэ чинь чисто научный6 их сонин асуудал байхгүй юу! Ер нь эмч нар, та нар (зарим эмч мэргэжилтэн нар түүний сэдвийг «практик ач холбогдол багатай» гэж шүүмжилдэг байжээ) шинжлэх ухааны нарийн асуудлыг дандаа л өдөр бүрийн практик ажлын хэмжээнд хүртэл бууруулах гэдэг улс юмаа гэв.

	«Эмч нар, та нар» гэсэн нь «Би бол эрдэмтэн, чи бол дөнгөж л нэг эмч» гэж баахан дээрэлхсэн санаа гэж мэдээд Дэмбэрэл дургүй нь хүрч цаашлуулан:

	— Эмнэлгийн практикт хэрэглэхгүй юм бол эмнэлгийн талаар эрдэм шинжилгээ хийхийн хэрэг юу билээ. Шинжлэх ухаан чинь ард түмэнд хэрэгтэй чухал асуудалд юуны өмнө хариу өгөх ёстой юм биш үү? гэсэнд:

	— Практикч эмч нар дандаа л ингэж хэлдэг юм, Шинжлэх ухаанд өөрийн тусгай зорилго, тусгай сонирхол байдгийг тэд мэддэггүй. Хамраасаа цааш хардаггүй улс байгаа юм. А гэтэл.

	— Гэтэл хамар доорхоо харахгүй байж ч бас болохгүй. Шинжлэх ухаанд одоогийн шаардлагатай гол чухал асуудал, төдий л шаардлагагүй асуудал гэж байдаг биш үү?

	— Аа жишээлбэл минийхээс илүү чухал ямар асуудал байна. Пожалуйста би сонсъё гэж ёжлон шаардахад, эгдүүцсэн нөхөр нь ширүүн тулалдахаар эрс шийдээд:

	— Жишээлэхэд томчуулд улаан эсэргэнэ тусна гэдэг чинь ч ховор биз дээ? Өдрийн од шиг ховор гэж болно. Харин шарлах өвчин ч юм уу, бэтэг бол ч манайханд их тусдаг. Хүндрэлт ч ихтэй. Энэ мэт өвчний талаар шинжилбэл дээр гэж би боддог шүү!

	— Здравствуйте!7 Энэ чинь бол чисто-практический8 асуудлууд нөхөр минь! Бэтгийг бол хагалаад л гүйцлээ. Чинийхээр бол түүнд нэг сайн описание9 хийгээд л эрдмийн зэрэг авчих юм биз дээ. Тийм байдаггүй юм даа найз минь! Энэ чинь шинжлэх ухаанд хумсын төдий ч нэмэр болохгүй, ердөө! гэж Даваа мэтгэн минчийн хэллээ.

	— За яах вэ нэмэр болохоо болиг. Жишээлэхэд «Элэгний бэтэг өвчнийг эмчлэн сэргийлэх асуудалд»10 нэг ялимгүй шинэ арга олоход наад зах нь л олон зуун хүнийг зовлонгоос аварч тус болохгүй гэж үү? гэсэнд уцаарлан хорссон Даваа энэ маргаанд дуртай эмч найзаа басамжлах аялгаар:

	— Хорошо11. Тэгвэл чи тэр сайхан сэдвээрээ хамгаалж байх чинь яасан юм бэ? Бэтгийг авахад хутга, хямсаагаа тэгж тэгж барина гээд л бичих чинь шинжлэх ухаанд эс боловч ажилд нэмэр бололгүй яах вэ. Чи л хамгаалчих, тэгээд хэний мань сэдэв шинжлэх ухаанд илүү тустайг үзнэ гэсэнд их эмч сэтгэлийн тэнцвэр алдан, царай нь хувьсхийгээд:

	— Үзнэ дээ гайгүй! Энэ мэт чухал сэдвээр би эс болов хэн нэг нь хамгаалж болно. Эрдэм мэдлэг чинь ганц нэг хүнд заяадаг тэнгэр бурхны хишиг биш гэж босонгуут хэлжээ. Хэрэв энэ үеэр хаалга тогшин, нэг өвгөн орж ирээгүй сэн бол хоёр найзын маргаан хэчнээн үргэлжилж, юунд хүрэх байсныг мэдэхэд бэрх. Тэр байтугай хэн нь зөвдөж, хэн нь буруудсаны нь ч ялгахад бэрх байжээ.

	 

	II

	 

	Дундговь аймгийн төвөөс Цагаан Дэлгэр сум орох замд «ГАЗ—67» гэдэг суудлын тэрэг огт санамсаргүй газар шаварт шигдчихжээ. Улсын Их Хурлын депутатад нэр дэвшүүлсэн сонгогчидтойгоо уулзахаар яваа, анагаах ухааны дэд эрдэмтэн, аймгийн төлөөлөгч, жолооч гурвуулаа хэчнээн оролдовч гаргаж эс чадаад, урд моосоо тавьж гараагүй гэнэн жолоочоо эрдэмтэн нь зэмлэж, жолооч нь машинаа хараан цөхөрч байлаа.

	Гэтэл шингэх нарны зүгээс морьтой хүний бараа торойсоор нэг эрэмгий өвгөн давхиж ирлээ. Өвгөний өргөн шанаатай, явцуу магнайтай, гүн үрчлээ суусан нүүр царай эрдэмтэнд нэг л танил санагдавч, хаа хэзээ үзсэнээ бодоод бодоод олсонгүй.

	Өвгөн тэдний учир байдлыг сонсоод:

	— Та нар харин машинтайгаа хамтаар наанги шаварт живчхээгүй чинь л байна даа. Хавар цагийн боргионд атан тэмээ ч сураггүй орчхож мэднэ. Бүү хамаагүй оролд! Ойр хавьд айл амьтан байхгүй. Харин таних айлын хэдэн тэмээ энүүхэнд бэлчиж явна. Би тэмээ олж ирье гээд давхин одлоо. Өвгөн удалгүй хэдэн ат авчран зүтгүүлж машины нь шавраас гаргаж өглөө.

	Ядарсан гурав, сая сэтгэл нь амраад өвгөнтэй танилцвал Хүрэмт гэдэг нутгийн Жанчив гэдэг боржгин өвгөн, тэмээ эрж яваа ажээ. Өвгөн өөрийнхөө сумын депутаттай ингэж танилцсандаа баярлаж байгаагаа хэлэхэд:

	— Та бидэнд их тус боллоо. Таны ач тусыг би мартахгүй гэж эрдэмтэн Дэмбэрэлийн хэлэхэд, өвгөн тамхи шунамхайлан сорох зуураа:

	— За хүн бүхэн адилгүй, хөлөг бүхэн жороогүй л биз дээ. Ер нь танивал таарах хүнээ танихгүй болчих муухай юм билээ. Зургаан жилийн өмнө нэг хүү тэгэхийг би үзсэн юм гэсэнд сонсогч гурав, сонин ярианы эх гэж мэдээд «за цааш нь» гэцгээн анхаарав.

	— Эмгэн бид хоёр, хоёр хүүхдээ алдаад цорын ганц охинтой хоцорсон аль муугаа үзмэрүүд байгаа юм. Түүндээ хайртай ч гэж улаан гол. Охин минь миний 45-тайд, эмгэний 38-тайд гарсан юм насан зүг болсон үеийн хүүхэд бие махбод доройтой гэдэг нь ер нь ортой л дог. Охин мань биднийг ер нь даанч олон айлгаж эмээлгэсэн гайхал байгаа юм. Тэгээд зургаатайгаасаа бүр тураад нэг л урт чац, том гэдэс хоёр үлдэв ээ, чи минь. Эхлээд ч өвчин гэж мэдсэнгүй. Өвдөнө үү гэхлээр «үгүй» гэдэг байлаа л даа гэж өвгөн ярьж эхлэв.

	— Тэгээд гэдэс нь улам томорчхоогүй юу? гэж эрдэмтэн тэсгэлгүй асуулаа.

	— Томрохоор барах уу! Тогоо шиг л болчихсон.

	— Тэгвэл элэгний бэтэг байгаа юу даа? гэж эрдэмтэн асуусанд:

	— Ёсоороо мөн байж л дээ. Бэтгийг чинь хэзээний эцэг эхийгээ санаснаас тусдаг сэтгэлийн өвчин гэдэг сэн хойно доо. Эцэг эхийнхээ дэргэд байгаа охинд минь тусна гэж хэн мэдэх вэ?

	— Аа хаанаас! Тусалгүй яах вэ гэж эрдэмтэн бас л дуугарлаа.

	— Харин тусдаг гайхал билээ? Тэгээд сумын докторт үзүүлсэн чинь «явж мэс засал хийлгэ» гэх нь тэр!

	— Зөв дөө өөр арга ямар байх биш.

	— Харин тийм гайхал байж л дээ гэж эрдэмтний хэлснийг өвгөн зөвшөөрөөд:

	— Үгүй тэгээд эмгэн бид хоёр зөнөг толгой тэр үед хагалуулна гэдгийг чинь үхэхтэй л адил санадаг байлаа гээд, одоо охин мань улам дордоод, улам л нүднээс гараад л байдаг. Бүх гайхаш тасарч суутал манай нутгийн Жаргал өвгөний хүүг их ном сурч, эрдэмтэн доктор болж гээд шуугьдаг боллоо. Би ч тэр хүүг багаас нь эхлээд, яах аргагүй, танина даа Хойно нь ч нутагтаа амрах гэж ирэхдээ эхнэр, хүүхдээ дагуулаад бишгүй дээ л нэг айраг цагаа уудаг л байлаа. Хүн амьтан ч «Чи Жаргалын хүүд очооч. Аргалж өгөлгүй дээ» гэцгээлээ. Би ч «нээрэн тийм дээ. Бас хагалж хэрчихгүй арга чарга ч юу эс вэ?» гэж бодоод охиноо аваад хот орлоо. Асууж сурагласаар явж, Жаргалын хүүг ч олж очлоо доо!

	— За санасандаа ч нэг хүрлээ дээ гэж жолооч хэлэв.

	— Тиймээ! Тэр хүү гурван давхар сайхан байшинд суудаг юм байна. Гоё ганган ч гэж яриагүй, шил толь, хивс мивс болсон айл байна. Орсон чинь нэг танихгүй хүнтэй хоёулаа ярьж сууна. Надтай хагас дутуу мэндлээд, шавхай болгочих бий гэсэн шиг гутал руу минь хялалзахад нь би баахан гайхаж: «Намайг танихгүй байна уу даа» гэж бодоод «За хүү минь, чи чинь одоо өнөөх Жаргалын хүү мөн биз дээ?. Нутгийнхаа Жанчив өвгөн гуайгаа таньж байгаа биз дээ» гэсэн чинь «таних нь ч таньж байна (үнэндээ таниагүй боловч нэрэлхсэн ажээ). Тэгээд та юу гэж явна?» гэдэг байна шүү.

	— Ухай! Бүр мэдээ ч үгүй юу?! гэж үг цөөнтэй төлөөлөгч дуугарлаа.

	— Харин тийм. Тэгээд би хэллээ л дээ. «Өвгөн гуайд чинь нэг зовлон учраад, таних мэдэхээр нь чам дээр ирлээ дээ, хүү минь» гэтэл тэр хүү «Та ямар хэргээр манайд ирдэг билээ?» гэнэ. Би хэргээ хэлж, зовлонгоо тоочсон чинь урдаас: «За мэдлээ! Таны гуйлт бол эмч хүнд хамаатай юм байна. Аа би бол эмчилдэг хүн биш шүү дээ. Тэгэхлээр зүй нь эмнэлэгт очвол таарах юм байна» гэнэ.

	— Миний урам баахан хугарсан боловч бас мохсонгүй «Өвгөн гуайд чинь энд таних мэдэх хүнгүй дээ. Таньдаг мэддэгээр нь чамайг л гэж ирсэн дээ. Дүү минь хичээж ахдаа нэг тус болж үз дээ» гэж гуйсан чинь «та яасан учир мэддэггүй хүн бэ? Эрдэм ухааны ажил бол хонь хариулахтай адил юм биш, ялгаа зааг ихтэй. Харин танд корь туссан бол «дорой дээл»12 гэнэ үү, юу гэнэв нэг юм хэлчих юм. Юу ч гэсэн үг юм бэ дээ.

	— Аа! мөн, танд корь туссан бол өөр хэрэг гэж хэлж л дээ гэж эрдэмтэн тайлбарласанд

	— За тиймээ! Тэр хүү ер нь л «Би бол тан шиг өндөр настанд тусдаг корь өвчнийг мэддэг чаддаг хүн. Хүүхдийн бэтэг над хамаагүй л гэсэн юм байх. Нэгаца13 гэнэ үү юу ч гэнэ вэ бас л нэг мэдэхгүй юм хэлчихсэн юм. Тэгээд эрдэм номын ажил хийхээс биш эмчилж домчилдог нь биш ч гэх шиг, юу юу ч гэнэ вэ...

	— За бүр их санасан газар ес хоног хоосон гэгч болоо шив дээ гэж жолоочийн хэлэхэд цөм инээв. Өвгөн бүр чангаар инээн:

	— За ёстой л тэгсэн юмаа. Би бүр гомдож гонсойчхоод эргэх гэтэл харин өнөөх танихгүй хүү нь «Өвгөн гуай санаа зовох хэрэггүй. Би бэтэг өвчнийг мэс засал хийгээд амархан эдгээчихдэг юм. Би охиныг чинь эдгээгээд өгье. Айх юмгүй, арав гаруйхан хоноод л зүв зүгээр» гээд тийм газар тийм хаалганд маргааш яваад оч гэж хажуугаас хэллээ. Үгүй ер нь баярлахад чихэндээ итгэмээргүй санагдаад байдаг шүү гэсэнд эрдэмтэн Дэмбэрэл нэг юм сэдэвлэсэн бололтой.

	— Тэр эмч чинь тэгээд мэс засал өөрөө хийсэн үү? эдгээсэн үү гэж шохоорхон асуулаа.

	— Хийлгүй яах вэ, хагалахдаа ч ёстой л нэг эрдэмтэй хүү байсан юм даа. Бэтэг авна гэдэг чинь өргөс авахтай л адил юм байж гэсэнд Дэмбэрэл сэтгэлдээ «энэ лав мөн байх нь» гэж батлаад царай нь баахан улайсхийж, сэтгэл нь догдлон

	— Даваа бид хоёрыг маргаж байхад орж ирсэн өвгөн мань та байсан хэрэг юмаа? гэсэнд өвгөн усан хүрээтэй сүүхгэр нүдээ бүлтийлгэн, гайхаад

	— Юу?! гэж дуу алдан эрдэмтнийг ажсанаа охины нь аминд орсон ачит эмч нь үнэхээр мөн болохыг сая таньж:

	— Еэ өлзийгөө өг гэж, энэ чинь мөн байх шив дээ? гээд Дэмбэрэлийг тэвэрч авлаа.

	Өвгөн, эрдэмтнийг таниагүйдээ их гутарч «зөнөг толгой, нүдээ алдмар! Хүнийг хэлэлтгүй, өөрөө бас ачит хүнээ танихгүй хойно ямар тус байх вэ,» гэж гүнээ гэмшсэнд Дэмбэрэл тайтгаруулж:

	— Би ийм их таргалж, үс минь буурал болсон хойно яаж таних вэ, аргагүй гээд яриаг өөрчлөн

	— Та тэгээд Даваагийн тухай тэгэхэд юу гэж бодсон бэ дээ гэж асуусанд өвгөн:

	— Юу бодох вэ дээ. Жаргалын хүүгийн их эрдэм нь миний охинд л лав тус болдоггүй байж л гэж бодсон гэсэнд бүгд инээв.

	— Тэр чинь ёстой өнөөх «эврээ ургахаар эхийгээ мөргөдөг» эрдэмтэн байж дээ... Үгүй энэ чинь арай өнөөх «Үнэн» сонины тэргүүнд зад авхуулсан эрдэмтэн арай биш биз дээ. Тэр чинь хэн билээ гэж жолоочийн хэлэхэд:

	— Мө-өн мөн, тэр чинь гэж Дэмбэрэл батлав.

	— Аа! өнөөх «Би бол шинжлэх ухааны хүн. Би сохор практикийн явцуу хүрээнд тэнэж байгаа улсын үгийг дагаж чадахгүй» гэж шүүмжлэл эсэргүүцэж гүтгэсэн нөхөр байна шүү дээ гэж аймгийн төлөөлөгч нэмж хэлсэн нь сониноос уншсанаа санасан хэрэг байжээ.

	— Уу-хай, ухай! Жаргалын хүү тэгж шүүмжлэгдсэн бий. За тэр дээ. Нам, засаг ийм л нүдтэй дээ. Тэр хүү ер нь эрдэмдээ эрдээд баахан буруудаж яваа яс хуна. Тэр чинь аюулын эхнэртэй байснаа бас салчихсан дуулдсан. Сургуульд явсан жилдээ л «Бид хамаагүй болсон шүү. Нансал тэдэнд идэш хоол хүргэж өгөх явдалгүй» гэж гэр орондоо захиа занаа ирүүлж гэж дуулдсан. Эрдэм сурлаа гээд болж бүтсэнээсээ салж сарнидаг чинь базаахгүй хэрэг шүү. Тэр хүүгийн овгор чээжийг тэгж нэг дарж өгөх ёстой байсан юм хуна гэхэд

	— Дарагддагаа ч дарагдсан овгор чээж байх аа гээд инээлдэв. Хэрэв эрдэмтэн Даваа энэ дөрвөн хүний яриаг олж сонссон бол яс нь яасан их хавтайж, ялагдаж дийлдсэнээ яасан гүн ухамсарлах байсан бол!

	Жич манай гурван нөхөд тэр шөнөдөө саадгүй явж Цагаандэлгэр сум хүрсэн хийгээд Жанчив өвгөн гуай тэнд сургуулийн эцэг эхийн хороон дахь бяцхан бор гэртээ ачит эмч, эрдэмтэн депутатаа урьж зочлон дайлсан зэргийг тоочин бичих илүүц ажлаас эрхэм уншигчид минь намайг өршөөн хэлтрүүлнэ үү...

	ТАВАН ДУСАЛ ОПИ

	 

	Сумын бага эмч Бадрах архинд ороод ажил амралт, эмнэх найрлах нь ялгарахаа больсонд түүний оронд бага эмчийн курс саяхан төгсгөсөн Иш гэдэг залууг дэвшүүлэн томилов. Үүнд зарим нь «Жор мэдэхгүй эмчээс зовлон үзсэн чавганц дээр» гэж хуучин согтуу эмчээрээ эмчлүүлэх дуртай. Бас зарим нь «урьд гарсан чихнээс хойно гарсан эвэр» гэж залуу эмчээр үзүүлэх дуртай байжээ.

	Дэлгэр зуны нэг өдөр сумын төвийн дэргэд нутагладаг өвгөн Төгсийн их, хүү, Ишид ирж «Дүүг минь үзэж аль» гэв. Яаж өвдсөн хэд хоносныг асуувал «Өрөөсөн бөөр нь өвдөж, бөөлжүүлээд хэд хоносон» гэжээ.

	— Ойрхон байж эртхэн үзүүлэхгүй дээ!

	— Иш гуай минь, тэнэгийн дээр зөнөг нэмэхээрээ хэцүү юм. Манай аав Бадрах гуайгаар эмнүүлж байгаа нь энэ гэсээр байгаад муудуулчихлаа.

	— Тэгвэл хашир хүн эмнэж байгаа юм байна, гайгүй байлгүй!

	— Үгүй, үгүй! Танд л үзүүлээд гомдол баръя. Одоо хоногоо хүлээж үхлүүт байна гэлээ.

	— «Үхлүүт» гэхээс өөр эмч хүний сэтгэлийг яаруулах ямар шаардлага байх билээ? Иш үзэхээр яаран явж очлоо.

	Арван хэдэн насны туранхай хүү уйлах шахан ярвайж зүүн орон дээр хэвтэнэ. Төгс гуайнд огцорсон эмч Бадрах, үе насныхаа хуучин албан хаагчийн хамт шимийн архи ууж суужээ. Залуу эмч хүүгийн зүрх уушгийг чагнаж үзээд, гэдэс хэвлийг дарж үзэх гэж хөнжлийг сөхтөл баруун цавинаас нь дээхэн талд чигчийн чинээ гувгар хавдар байхыг үзээд залуу эмчийн дотор пал хийв.

	— «Хэдхэн цагийн дараа мухар олгойн хавдар нь тэсрэх нь! Нээрэн үхлүүт байгаа юм байна. Түргэн тусламж! Ирж амждаг бол уу?... Юу ч болсон нэг шалгаад үзье байз!» гэж өөрийн эрхгүй хөмсөг нь атиран шазуураа зуугаад, хавдар нь тэсрэх магадгүй гэж болгоомжлон хэвлийн зүүн хэсэгт хүйсээс нь доохонтой алгуурхан дарж байснаа гараа гэнэт өргөтөл хүү дуу алдан ёйлж сүйд болов. «За осолгүй мөн юм даа!» гэж Иш дотроо батлан бодов.

	Энэ үеэр Бадрахтай архи ууж суусан хүн:

	— За цусаар урс!... Та нар чинь ер нь юм мэддэг улс уу? үгүй юу? Хуучин оточ, шинэ эмч нар цөмөөрөө л байна. Наадах чинь үхэх нь үү? Сэхэх нь үү? Хэлээд орхи! Мэддэг юм уу? Үгүй юм уу?... за хэлээд орхи! гэж шалан палан хийв.

	Гарцаагүй үхэхийн ёрыг хэн бүхнээс урьдаж мэдээд, эмчийн зүг эдгэхийн түмэн найдвараар бүлтгэнэн ширтэгч хөөрхий өвчтөнийг элэг эмтрэн өрөвдөх гэдэг ёстой эмч мэргэжилтний амсдаг гашуун юмны нэг нь билээ. Тэгтэл бас төрөл садны санаа зовсон улс нь: «За эмч минь! Наадах чинь наашаа харах нь уу? Цаашаа харах нь уу? Шулуухан хэлээд аль!» гэж ёс мэт шалгаахыг нь яана! Саях согтуугийн чалчаа асуулт залуу эмчийн зүрхний тэр эмзэг шархыг нь тачаадалтай хөндсөн боловч уурлан маргах арга алга байв. Тэгээд:

	— За даа, түргэн тусламж л дуудуулахаас даа! гэтэл,

	— Наадахыг чинь би бол ч эдгээхдээ л нэг эдгээнэ л дээ. Одоо даанч би эмч биш, багийн сувилагч төдий. Тэгээд эм ч байхгүй дээ гэж Бадрахын бардан дээрэлхэхэд Иш гайхан эргэж хараад:

	— Тэгвэл та эдгээгээд өгөөч! Яавал эдгэх юм бэ? гэж асуув.

	— Тавхан дусал опитой л бол эдгээчихнэ.

	— Тэгвэл над таван дусал байтугай нэг жижиг шил опи байна. Би одоохон яваад олоод ирье! гэж гарав.

	Шилтэй опио олж ирэх зуураа залуу эмч «Тэсрэх шахсан хавдартай мухар олгойг таван дусал опиор эдгээнэ гэдэг хачин юм даа. Миний мэдэхгүй л ийм нэг арга байдаг байж дээ!» гэж бодов. Хуучин хашир эмчийн гарт опио бариулаад:

	— За одоо зүгээр үү? Би бол түргэн тусламж дуудмаар юм уу гэж бодсон юм. Хэрэггүй юу? гэж асуулаа.

	— Түргэн тусламжаар яах юм бэ? Түүнийг чинь дуудах заавар дүрэмтэй байдаг юм. Бөөрний архаг мэтийн дэмий юманд дуудчихвал зардлыг нь төлөх болдог юм шүү дээ гэж Бадрах сургамжлав.

	Ишийн сэтгэл их зововч энэ хашир эмч нэгийг мэдэж л байгаа юм байх гэж бодоод гарлаа. Өвдөж шаналан орилж байгаа хүүгийн дуу санааг нь зовоож зүрхийг нь шимшрүүлж байв. Гэтэл удалгүй Ишийн хойноос өвгөн Төгс гүйж ирээд:

	— Үгүй хүүхээ! Өнөөх хүү чинь чамайг орилуулчихсанаас л хойш л нэг биш болчихлоо гэж хэлэв. Залуугийн дотор пал хийж:

	— За юу болчхоо вэ? гэж сөргөн асуулаа.

	— Яалаа ч гэх юм бэ дээ! Нэг их орилоод... Ухаан тавьчих гээд л байх боллоо гэсэнд Иш яахаа ч мэдэхгүй байв.

	Аз гэдэг сайхан тохиол хүнд хааяа дайралддаг билээ. Түүнчлэн манай залуу эмчийн аз болж, зэргэлдээ сумын хашир сайн эмч Базар хоршооны зүг морьтой давхиж яваа харагдаа. Иш түүнийг даллан дуудаж уулзаад хүүг үзүүлэхээр цулбуурдан хөтөлж иржээ.

	Тэр эмч өвчтэй хүүг чагнаж үзээд бас л гэдсийг нь дарж үзэх гэж хөнжлийг сөхсөнөө өнөөх гувгар хавдрыг харж цочин зог тусаад бас л зүүн цавинаас нь дээхнүүр гурван хуруугаараа алгуурхан дарж байснаа гараа гэнэт өргөөд хүүг мөн л орилуулж орхив. Өнөөх согтуу эр талимаатсан нүдээр эргэж хараад:

	— Та нар чинь алдаг улс уу? Авардаг улс уу? Цусаар урс! Дандаа орилуулаад л байх юм. Эдгэх нь үү, үхэх нь үү? гэж шал пал чалчина, Хашир эмч Базар түүний үгийг тоосонгүй, харин Төгс өвгөнийг дуудаж ирүүлээд:

	— За та харав уу? Энэ гувгар хавдар байгаа биз? гэв.

	— Байна. Одоо тэгээд яах вэ?

	— Яах юу байх вэ! Бушуухан л түргэн тусламж дуудуул. Морь хослоод давхихгүй юу? гээд дуудлагын бичиг хийлгэж өгчээ.

	Базар тэндээс гарахдаа Ишийн чихэнд бараг шивнэн:

	— За энэ хүүхдийг чи алдаж дээ! Хэдхэн цагийн дараа олгой нь тэсрэх нь байна шүү дээ! Түргэн тусламж ирж амжих бол уу даа?!

	— Тэгвэл энэ Бадрах гуай мань таван дусал опиор эдгээнэ гээд байх нь юу бэ?

	— Хэ-цэс! Яаж эдгээх юм бэ? Хэ цэс! Согтуу Бадрах галзуурч байхгүй юу! гэж билээ.

	Тэгтэл холын багаас нэг хүн эхнэр минь төрж чадахгүй үхэх нь хатах нь гэж сандчин ирсэнд арга буюу Иш яаран хөдөө гарлаа.

	Гүйх нохойд, гүйхгүй нохой саад болов. Мэдсэн эмчид мэдэмгийрхсэн эмч саад болов. Түргэн тусламж дуудах гэж байтал Бадрах гуай өнөөх ридийн чадалт таван дусал опио өгчээ. Ёолж сүйд болж байсан хүүхдийн өвчин ч намдаж (өөрөөр хэлбэл мэдээ нь тасраад) түр зүүрмэглэв. Үер борооны өмнөхөн тайван дүнсгэр байдаг шиг үхлийн өмнөх амсхийлтийн үе эхэлснийг хөөрхий өвгөн яаж мэдэх билээ, санаа уужирч сэтгэл амраад түргэн тусламж дуудсангүй.

	Эрүүлийн санаа согтууд гэж Бадрах эмч буурийг нь булааж сүрийг нь дарсан залуу эмчид мөн ч жаахан атаархан, дээрэлхэх дуртай болохоороо бардан нэрэлхэж:

	— За өвгөөн! Чи юу бодож байна. Шилэгдсэн сонгогдсон эмч нар чинь үзээд хүүг чинь орилуулахаас өөр юм хийв үү? Цөмөөрөө толгой сэгсрээд «түргэн тусламж» л гэцгээж байна Тийм үү? үгүй юу?

	— Тийм ээ!

	— За гологдож хаягдсан, бүдүүлэг хоцрогдсон муу Бадрах эмч чинь яав? 

	— Тавхан дусал эмээр түргэн тусламж үзүүлээд унтуулчихаа биз дээ? За ямар байна. За зөнөг минь нэг шил юм гарга» гэж шалж билээ. Архичин найз нь улам онгирон:

	— Нээрэн манан хашир ч Ишийн дэргэд зовлон үзсэн чавганц юм даа. Цусаар урс! Хуучны хулуу гэж ондоо байна шүү! Унтуулж л орхилоо, ямар ч гэсэн гэжээ.

	Гэтэл гайтай хэрэг болжээ. Таван дусал опиор «түргэн тусламж» үзүүлээд тэр хүүг бүрмөсөн «унтуулчих санаа» баларсан архичид мэдсэнгүй. Хүү гэнэт муудан сандаргаад үүр шөнө завсарлахын хирд нас баржээ. Хөөрхий өвгөн «Элээ халаг! түргэн тусламж дуудуулах минь яалаа. Тэгсэн бол хаанаас ингэж элгээрээ газар тэвэрч, амаараа шороо үмхэх билээ!» гэж гингэнэн уйлав. Цөм уйлаан майлаан болов. Их хүү нь л уйлсангүй, хилэн буцалсан хар нүдээ гялалзуулаад «Би ч нэг л хүнтэй гомдол тасрахгүй» гээд гарч оджээ.

	Удалгүй хэрэг түвэг дэгдэж гарчээ. Өнөөх хүү хэсгийн шүүхэд очиж Бадрах эмчээс дүүгийнхээ амийг нэхэн заалджээ. Бадрах эмч шүүхэд дуудагдаж очоод:

	— Тэр хүүг эмч Иш гэдсийг нь дарж үзэхдээ олгойг нь хагалчихсан юм. Худлаа гэвэл хүүрт нь задлан шинжилгээ хийлгээд үз! Мухар олгой нь бүтэн байна уу хагарсан байна уу? Шалгуул, акт гаргуул гэжээ.

	Хүүрт нь задлан шинжилгээ хийлгэвэл үнэхээр мухар олгойн хавдар тэсэрч үхсэн нь актаар нотлогдов. Түүний дээр өвгөн Төгс «Иш эмчийг үзсэнээс хойш гэнэт муудсан. Анх үзэхэд нь их дуу алдаж орилсон» гэж тодорхойлов. Үүнд залуу эмч хүн алсан осол хэрэгт холбогдох болоод айж, эмээсэн, гомдсон, гонсойсныг хэлээд яах вэ? Мухар олгойн хавдар тэсэрч үхсэн нь үнэн байна гэсэн актыг сонсоод түүний царай үнсэнд булагдсан юм шиг болж билээ. Авралт эмчийн хүндэт сайхан нэрийг хүлээж яваад, бас анагаах эдгээхээс өөр бодолгүй зүтгэж яваад алж тонилгосон эрлэгийн нэрийг хүлээж, амины хэрэгт хилс чихэгдэхээс гаслантай гомдолтой юм эмч хүнд яахин тохиолдох билээ. Үүнд Иш бол эмч хүн болохоос биш, заргач хүн бишийн тулд учир байдлаа сайн тодорхойлж чадахгүй дэмий л:

	— Би түүний хавдартай олгойг хагалж алсан биш. Харин Бадрах эмч л таван дусал опиор эдгэнэ гэж түргэн тусламж дуудуулахгүй саатуулсаар үхүүлсэн гэж баталж байжээ. «Надаас хойш» бас Базар яг над шиг үзсэн юм. Хагалсан бол тэр л хагалсан байх» гэж санагдавч нэг нөхрийгөө мөртөө явахад нь «хүн үз! Хар!» гэж цулбуурдан чирч авчирч өвчтөнөө үзүүлчхээд сүүлд нь аминдаа тулахаар нөхрийгөө чихэлтэй биш» гэж бодоод Базарыг огт дурсахгүй байжээ. Гэтэл Төгс өвгөний хүү, Ишийг өмөөрөхдөө Базар эмч бас адилхан үзсэн гэж мэдүүлжээ. Базарыг бас дуудуулан авчрав.

	Хэсгийн шүүхийн бяцхан өрөөгөөр холбогдох хүмүүс цөм сууцгааж байв. Эмч Бадрах, Иш, өвгөн Төгс, түүний хүү цөм, хүрлэгэр зузаан бор царайтай лут эрийн амыг харцгаажээ. Эмч Базарын юу гэж хэлэхээс хамаг хэрэг шийдвэрлэгдэх байжээ. Эцэг хүү хоёрын маргаан зөрөөн, хоёр эмчийн хүний амины хэргийг бие биедээ тулган хүлээлгэх гэсэн мэтгээн тэмцээн энэ сүүлчийн гэрч болох лут эрийн юу хэлэхээс нэг тийш таслагдах байжээ. Базар хэлэв.

	— Юм мэдэхгүй хоцрогдсоныхоо хар гайгаар хүний амь бусниулчхаад хүн гүтгэж, гэмээ булах хэрэг байгаа юм бол Бадрах чи намайг гүтгэ (Бадрах доошоо харж царай нь хувхай цайжээ). Тэр хүүхдийн олгойг хагалсан бол Иш биш, би хагалсан. Яагаад гэвэл би сүүлд нь үзсэн юм. Бас адилхан орилуулсан ч юм. Гэхдээ би Төгс гуайгаас нэг юм асуусны хойно л хүлээнэ дээ. Би таны хүүгийн олгойг хагалж орилуулчхаад дараа нь таныг дуудаж нэг гувгар хавдар байгааг харуулсан билүү, үгүй билүү?

	— Харуулсан!

	— Чигчийн чинээ гувгар хавдар байсан уу? Үгүй юу?

	— Байсан.

	— За тийм л бол би мухар олгой хагалсны гэмийг хүлээхэд бэлхэн. Харин мухар олгойн хавдрыг таван дусал опиор эдгээнэ гэж ямар жор хаана байдгийг зовлон үзсэн энэ Бадрах чавганцаас асуухыг хүсэж байна. Бид үүний учрыг эмч нарын зөвлөгөөн дээр асууж мэдэж авах болно. Хуучин эмч Бадрахын сэтгэл санааг атаа жөтөө, хоцрогдол төөрөгдөл, хорон санааны таван дусал хар тамхи хордуулчихсан шиг байна. Энэ ч уг нь энэрэнгүй сэтгэлт эмч хүнд тохирмооргүй л тамхи юм сан даа гэж хэлжээ.

	Бадрах эмчийн царай зэвхий цагаан болоод юу ч хэлэлгүй доошоо хараад хоцорчээ. Түүний царай, нээрэн л, хар тамхинд хордсон хүнийхтэй адил хувхай цагаан нь аймаар байсан гэлцдэг билээ.

	ӨВИЙН ХАЙРЦАГ

	 

	Өгүүлэх нь: Намайг хорины даргын хэл ам ихтэй, цалин багатай, хүндэт алба залгуулж байх үеэр хэдэн жилийн өмнө баян бөгөөд ёргио нэг айл манай хоринд хашаа авч, Даригангын хорооноос нүүж ирсэн билээ. Гэрийн эзэн нь олз олбор сайтай, хөл бэл ихтэй, хувьдаа машинтай байсан тул удалгүй хоёр байшин шинээр бариулж, айлд хөлслөх болжээ.

	Тэднийх хивс толь болсон юмархаг тохилгийн дээр өдөр бүр тарган хонины мах чанаж, нарийн хоол хийж идээд сайн өдөр бүр хөдөөгөөс айраг, архи авчран найрладгийг нь үзвэл хөдөөнөө ч мөн юмтай баян бололтой. Сүйхээ сүлбээний нь олон амьтан, шөнө орой болтол үймэлдэж, жаран харыг эргүүлцгээнэ.

	Амьтны хэлэлцэх нь: «Балжид гэдэг энэ намибагар шар авгай урьдах нөхөр Жамба гэдэг өвгөнөө хөдөө нутгийн нэг аж ахуйн даргаар ажиллаж байхад нь элдвээр уруу татаж, олны өмч улсын хөрөнгөөр гоёл төхөөрүүлж элбэнхэн дээл, алтан ээмэг, сувдтай сам, хатгуур зүү энэ тэр болгож зүс хувирган ашиглаад оронд нь хөгшин хар хүнээ гэмт хэрэгт түлхчихээд баян панзчинтай сууж буянаар нь туйлж яваа хүн» гэнэ.

	Бас зарим нь батлан хэлэхдээ: «Залуу эртэй нийлээд ялд унаж, ясанд хахсан хөгшин хар хүнээ хайхрахаа больж нарсанд орсон цагаас нь хойш нэг ч эргэж очоогүй дээрээс урьд нөхрөөс төрсөн охин нь эхийн тэр хатуу сэтгэлийг жигшин эх, хойд эцэг хоёртойгоо таарахгүй тусгай суудаг юм гэнэ» гэлцэнэ.

	Нээрэн ч нэг аюулын царайлаг охин байдаг нь олонх үзэсгэлэнт охидын адил ангалзуур хөнгөмсөг зангүй. Гадуур дотуур явдаггүй, хичээл номыг уйгагүй үздэг, жигтэй сайн охин байв. Баян гэрийнхээ наргиан шуугианаас зугтааж, тэднийхээр үймэлдэх бардам хээнцэр залуусын налиглан шалиглахаас жигшин буруулж, суудаг өрөөнийхөө хаалгыг түгжээд, наргиан шуугиан өнгөртөл бүгдэг байжээ.

	Нэг жилийн хойно намрын цаг, Зүүн-хараагаас өвс ачиж ирсэн буриадын морин тэргэн дээр соёо хар сахалтай, өрөөл татанхай өвгөн дайгдан эднийхийг сураглан ирж билээ. Түүнийг охин уйлан хайлан тэвэрч авсан бөгөөд харин эх, хойд эцэг хоёр нь урилгагүй зочноо босоо ороолон орж ирсэн мэт жигшиж, цочин гайхан угтжээ.

	— Хүүе чи чинь ингээд амьд мэнд хүрээд ирэх нь энэ үү? гэж гэмт эхнэр цочин дуугарсанд цаадах нь:

	— Тэглээ. Чи намайг үхэж гэж санав уу? Та нарын үйл лай чинь ирэхэд би амьдын хүүр, үхсэний сүг болоод хүрч ирлээ дээ гэж ёжилсонд эр эм хоёрын царай хохимой хувхай цагаан болж гэнээ. Бодвол энэ уранхай дээлтэй, туранхай царайтай, саа өвчтэй өвгөн тэдэнд нээрэн ч амилсан чөтгөр шиг харагдсан байлгүй дээ.

	Эр эм хоёр өрөөл татанхай түншээ аргалж байгаад зайлуулсугай гэхээс өөр бодолгүй. Хар хүний нэг үеэл дүүд нь «ахыгаа ирж ав» гэж гуйсанд цаадуул нь «Тэр хүний бузар аргаар хураасан буянг нь идсэнээрээ та нар өргөж тээж үхүүл» гэж хариулжээ. Эмнэлэгт аваачиж хэвтүүлье гэтэл өвгөн өөрөө «удаан зүдрэхийг хүсэхгүй, түргэн үхэхийг хүснэ» гээд очиж өгсөнгүй. Ингээд Балжид авгай энэ нүдэнд орсон шороо, шүдэнд орсон мах мэт зовлон болсон өвгөнөө хаа яаж байлгахаа мэдэхгүй байв.

	Урьд хойд хоёр эрийг нэг гэрт байлгах тохиромжгүй. Яршиг түвгээс өөр хөлс үл төлөх энэ хүнийг хөлсний байшиндаа суулгаж хохиролтой биш. Охин нь аавтайгаа хамт суухад их дуртай боловч түүний өрөөнд нэгээс илүү ор тавих зангүй. Арга буюу гал тогооны бяцхан өрөөнд оруулж «манай өвгөнийх» гэж нэрэлхэн хэлэх боллоо.

	«Өвгөнийх» гэдэг нь чухамдаа намхан хашлагатай, өргөн модон орны дотор зөвхөн багтдаг байв. Шар эсгий хомоор хийсэн гурван зузаан бамбай, энэ айлын шал нь болж, баавгайн арьсан хуучин хөнжил дээвэр нь болж, гэрийн эзэн буюу бүх ам бүл нь гараг саатай, хагас хэвтрийн өвгөн байлаа. Тэдний ганц хогшил хэрэглэл нь гэвэл орны хашлагийн булангийн шовгор модноос өлгөөстэй байдаг хүнхэр дэц сав билээ. Тэр нь өвгөний тогоо, шанага, аяга таваг цөмийн үүргийг гүйцээнэ.

	Тэгтэл өвгөнийг Мижид Балжид хоёроос дутуугүй баян гэж амьтан ярьдаг байв. Өвгөний тэр барагдашгүй өв нь гэвэл эргэн тойрон гуулин товруу хадаж төмөрлөсөн бяцхан хайрцаг бөгөөд дэрэн дороосоо үл салгана. Нууц цоожных нь түлхүүрийг илгээр сахиуслан бүрж хүзүүндээ зүүжээ. «Өвгөнийх» чухамдаа тов хийсэн айл байсан тул өвгөн өөрөө ч сэтгэл хангалуун билээ.

	Өвгөнийг өргөж халамжилдаг өнөөх охин л гагцхүү эцгийнхээ ийм байдалтай байгааг хараад орж ирэх бүрдээ их л гуниглан тэсэлгүй уйлдаг байлаа. Тэр охин, энэ айлын намтар түүхийг хэтэрхий сайн мэддэг дээрээс тэгж уярдаг байжээ. Энэ өрөөнд орж ирэхэд «Муму» гэдэг зохиолын хэлгүй Герасимын өрөө нүдэнд нь харагдах шиг болно. «Ажилтай албатай, олзтой омогтой явахад нь аавыг минь эжий их хүндэлдэг байж билээ» гэж охин юуны өмнө гомдон боддог байв. Энэ будаггүй хувхай модон орыг хойд эцгийн хөгшин эхийг үхсэний дараахан хагачаад түлчихье гэж ярьж байсан боловч байшинд новш хураах гэж түлэлгүй орхисныг охин мэднэ. Тэр хөгшний өв одоо аавын нь авс болсон шиг эвгүй харагддаг байна. Тэгээд «Өвгөнийхийг төвхнүүлэх өдөр эжий нь энэ орыг аавд нь тавьж өгөх гэхэд охин их гуньж нулимсаа арайхан барьж:

	— Эжий минь танд өөр олигтой юм олдохгүй байвал би төмөр ороо (цэрэг ортой байжээ) өгье! Аав тавиг. Би газар унтаж байя гэж билээ. Гэтэл аав нь:

	— Охин минь, надад төмөр ор хэрэггүй. Хөл гар муутай өрөөл татанхай над шиг амьтанд энэ чинь л яг таарах ор байна. Эжий чинь надад зориуд бэлтгүүлсэн юм шиг байна. Үхэхээр минь, аягүй бол, авс минь ч болох биз! гэж амаа мурийлгаж гунигтайгаар инээмсэглэжээ.

	Бас бамбайн оронд шар эсгий хом дэвсэж өгөхөд нь аав нь:

	— Балжид! Чи урьд намайг хаяаны сүүдэрт суухад хар чийгт цохиулж өвчин олно гэж хивс дэвсэж өгдөг сөн дөө. Орчлон гэдэг мөн хатуу яа даа! гэж бас л амаа мурийн инээмсэглэхэд:

	— Одоо яая гэх вэ дээ, Жамбаа минь! Чи чинь одоо аягүй бол орноосоо босож чадахгүй хэвтрийн хүн болж шүү дээ. Тэгээд хивс дэвсүүлэх гээ юү? гэж эхийнхээ хэлэхэд охин нь тэсэхгүй нулимс унагаж билээ.

	Харин толгойд нь зөөлөн гэж тахианы өдөн дэр авчирч тавьж өгөх гэж тэрлэгт боолттой өнөөх хайрцгийг нь авах гэхэд аав нь үүднээс тэнтэр тунтар яаран алхаж очоод авгайн гараас хайрцгаа булааж авангуут дэрий нь үүд рүү шидэж:

	— Наадах зөөлхөн сайхан юмаа жаргалтайгаараа та нар л дэрлэ! Би ч үүнийгээ л дэрлэе! гэж их л уурлан тэрлэгт боодолтой хайрцгаа дэрний оронд тавьж билээ.

	— Энэ чинь тэгээд юу юм бэ дээ? Алт юм уу? гэж Балжид авгай сониучлан далимдуулж асуужээ.

	— За юу ч байсан чамд л падгүй юм гэж аавынхаа ууртай хариулахыг хараад охин их л өрөвдөж «Аав өв цуглуулаад ямар жаргалаа олсон гэж энэ хайрцгаа ингэж их харамлаа юм бол? Хэндээ өгөх гэж хадгалаа юм бол? Юу ч байсан надад л лав хэрэг алга! Эжий ч гэсэн аавыг арай л хог дээр хаячих нь холгүй байгаа мөртөө үүнийг нь их шохоорхоод «юу юм бэ?» гээд байдаг. Хүний шунал гэдэг муухай яа даа!» гэж сэтгэл хүйтэвтэрхэн бодож билээ. Охин энэ бүхнийг дурсан санахдаа өөрийн эрхгүй гашуунаар уйлж, хөрөнгө өмчийн шуналыг жигшиж үзэн ядна. Гэтэл аав нь:

	— Чи дандаа усан нүдэлж байх, муу ёрын тархи вэ? Юундаа уйлаа вэ? Толгойг минь залгих гээ юу гэж загнадаг болж билээ. Охин аавыгаа өргөж тэтгэнэ. Аав нь өнөөх хайрцгаа урьд адил нандигнаж хадгална. Ингэсээр хоёр жил болжээ. «Шоронд байхдаа дарх оролдож байсан юм гэнэ билээ. Бидэнд юмтай хүн болох гэж багажийнхаа хайрцгийг ингэдэг байлгүй. Үүнд ер нь юу л байв гэж дээ» гэж эр эм хоёр бодох болоод харин энэ шүдтэй тулам бушуухан л цаашаа харж амраагаасай билээ гэж залбирцгаадаг болжээ.

	Гэтэл эндүүрчээ. Юу гэвэл охиноо есдүгээр ангид орох жил Жамба өвгөн өнөөх хайрцгаасаа алмаас эрдэнийн шигтгээтэй гадаад хийцтэй цагаан алтан бөгж гаргаж өгсөн ажээ. Үүнийг нүдээр үзээд Балжид авгай гайхсан атаархсаныг хэлээд яах вэ. Түүний дээрээс өвгөнийг Хараад байхдаа алтны газар нээж олоод шанд нь алт тунгааж авсан юм гэнэ гэж хов ярих болсонд эр эм хоёр өвгөний хайрцагт арай хоосонгүй болов уу гэж бодоцгоох болов.

	Охин нь 10-р ангиа төгсгөөд гадаадын дээд сургуульд явах болжээ. Нэг талаар охин «намайг явчихаар аавыг минь хэн өргөж тээх билээ. Ёстой амаараа шороо үмхэх биз дээ» гэж зүрх нь шимширнэ. Нөгөө талаар нөхдийнхөө адил гадаадад явж эрдэм сурах хүсэл идэр чээжинд дүрэлзэнэ. Тэр бол аравдугаар ангийг онцсайн төгсгөсөн ховорхон охидын нэг бөгөөд гэр орныхоо шударга биш амьдралыг их жигших тул эрдэм сурахаас өөр бодолгүй билээ. Өвчтэй эцгийгээ өрөвдөх ганцхан саад байв. Эцэг нь харин түүнийг явахад дургүйцсэнгүйгээр үл барам:

	— Эрхэм баян эрдэм билиг гэдэг тэр үнэн. Миний охинд эрдэм сурахаас өөр юу ч хэрэггүй. Аавын чинь санаа амарч сэтгэл ханалаа. Сайн яваад эрдэм сураад ирээрэй гэж үнсээд өнөөх өвийн хайрцгаа уудалж дарайсан зуутын дэвсгэрээр толгойлсон хоёр мянган төгрөг гаргаж өгсөн ажээ.

	— Та өөрөө хэрэглэ, би авахгүй гэсэнд:

	— Надад амиа аргалах юм бас байна... Наадахыг чинь би шударгаар хураасан буян юм шүү! Хол явах чамд хэрэг болно. Аавдаа санаа зовох хэрэггүй. Аягүй бол эргэж ирэхэд чинь би амьд байх биз! гэж охиноо зоригжуулжээ.

	Охины зардалд гол нь гонсойж, гар татаж байсан хойд эцэг нь охины ааваасаа мөнгө авсныг сонсоод бас ч баярлахын зэрэгцээгээр тэр хоёр, өвгөний хайрцагт бага сага юм бий гэдэгт эргэлзэхээ больж билээ. Тэгээд охиныг явснаас хойш гай болж нэг харанхуй шөнө хулгайч этгээд өвгөнийг цохиж алаад хайрцгийг авч, одоход үгүй болох газаргүй гэж сэтгэл тавгүй болсон тул өвгөнийг «өрөвдөцгөөж» гэртээ оруулаад баруун талдаа ор засаж өгөөд хичээнгүйлэн өргөх болж билээ.

	Өвгөн ингэж хэвтээ эрдэнэ, тахимал шүтээн болж хэдэн хонины мах хороолцож бас нэг жилийг өнгөрөөгөөд охиныг зуны чөлөөгөөр ирэхийн өмнөхөн гараг саагийн гуравдугаар хүндрэлтээр нэг шөнө нүд аньж алтан амь алтат хайрцаг нь сая нэг хагацаж, Балжид авгай Мижид баян хоёрын гашуу, баяр хөөр нь зэрэг хөтлөлцөн ирж билээ.

	Тэд өвгөний мэдрэл тасарсан хүйтэн хүзүүнээс сайран гэртэй өнөөх түлхүүрийг нь салгаж аваад өвгөнийг яаран оршуулав. Хүн амьтны хөл татарсан хойно шөнө үүдээ түгжээд яаран өнөөх өвийн хайрцгийг нээх гэж тэрлэг бүрээстэй жинтүүг нь задалтал хайрцгийн оронд өрөөсөн хуучин эсгий гутал гарч гэнэ. Өвгөн өнөөх охиндоо зориулж нэгтэйгээ нуулаа гэж мэдээд эр эм хоёр орон сав юм бүхнийг урвуулан хөрвүүлэн нэгживч огт олсонгүй. Хорины дарга тэргүүлэгчдэд өгсөн биз! гэж битүүхэн сураглавч ажиг сэжиг мэдэгдсэнгүйд хорсон тачаадна.

	Тэгсээр зун болж охин нь амралтаараа ирсэнд сэм тагнавч охин тэр хайрцгийг олж авсан гэх ажиг сэжиг бас гарсангүйд өвгөн эсвэл түүнээ бидэнд ашиглуулахгүй гэж нэгтэй булж устгасан байх гэж санах болов.

	Гэтэл намар орой болсон хойно огт санаандгүй олжээ. Балжид авгай новшны пүнзний шалан доогуур яндангийн хөөлүүр эрж байтал өрөөсөн эсгий гутал гарч ирсэнд үзвэл өвийн хайрцаг дотор нь байжээ. Баярлах сонирхох нь хальж бялхаад гүйн орж, эр нөхрийнхөө хамт тэр дороо үүдээ түгжээд өв ухаж гарав. Золтой л өнөөх түлхүүрийг хаячхаагүй нь яамай болжээ.

	Хайрцгийг нээвэл завсраас нь шударгаар хураасан түүний сайхан сэтгэл мэт энэ өчүүхэн өвийг «өрөөсөн гуталдаа үлдээв» гэсэн зурвас гарчээ. «Хараач, охиндоо бас захиа бичиж шүү!» гэлцэн давхар хайрцгийг нь уудалбал олон давхар муутуу цаасанд боосон хүнд хавтгай юм гарч гэнэ. Мөнгө л байх гэж яаран задалтал харин хэсэг хар тугалга байв. Балжид авгай их гайхаж!

	— Энэ чинь арай хар алт гэдэг нь биш биз дээ?

	— Тэр ч бишээ! Харин дотроо л юмтай байж мэднэ. Хүнд юм байх чинь гэж Мижид тал сүх авчран цавчиж үзвэл юу ч байсангүй. Тугалга л байж гэнэ. Тэгээд эцэст нь ухаарч»

	— Өө энэ чинь хар тугалга шиг сайхан сэтгэлтэй «өрөөсөн гутал» чамдаа үлдээсэн өв нь байна шүү дээ гэж эхнэрээ шоолсонд:

	— Хэрээ харыгаа гэж, чи бид хоёр ч хэн хэнийгээ хэлэлтгүй өрөөсөн гутлууд байх аа! Гайгүй гэж эхнэр нь уурлаж гэнэ. Эр нэг бүдэрвэл долоо бүдэрнэ гэгчээр удалгүй тэднийх хувийн машинаа бас хураалгаж олз олбор нь хумигдаж билээ.

	Хожим сонсвол тэр өвгөн өнөөх хоригдлын ажлын шимтгэлийн хоёр мянган төгрөг, бас юухан хээхэн хамж шимж худалдаж авсан цагаан алтан бөгжнөөс өөр юу ч үгүй хүн байжээ. Эд нараараа тэжээлгэх нарийн арга, нандин ухаан гаргасан ажээ» гэж нэг хорины албархаг хөгшин даргын ярьсныг эмхлэн бичив.

	Миний танил нөхөр Сүрэн хөдөө сумын дунд сургуульд багшилдаг юм. Хөдөө ажлаар явахын далимаар би түүнтэй санамсаргүй учраад тэднийд очлоо. Бид хоёр байшингийн сүүдэрт зассан вандан дээр суугаад хууч хөөрч байв.

	Тэгтэл бидний дэргэдүүр жороо морьтой хоёр хүн галгиулан өнгөрлөө. Нэг нь зулзаган хус шиг гоолиг биетэй, нэлээд царайлаг залуухан хүүхэн байлаа. Нөгөө нь холтсоор сийлсэн зормол мэт барзгар хүрэн царайтай, мончгор улаан хамартай, нүсэр тарган биетэй хижээл эр байв.

	Хоёулаа луу хээтэй улаан торгон дээл өмссөн нь гоёл биш, цам майдарын хувцас шиг санагдана. Бас хулсан өнгөт тарган жороо морьд зүс нийлүүлэн унажээ.

	— Энэ аав, охин хоёр дээл хувцас, морины зүсээ хүртэл сүрхий хуарлуулж дээ, гэж би бодсоноо санаандгүй хэлтэл найз минь:

	— Ха-ха-ха! Аав охин хоёр гэнээ, чи харин!... гэж элгээ хөштөл инээгээд, — Энэ чинь зургаадугаар багийн баян Дондог гуай залуу авгайтайгаа наадамд намьж яваа нь энэ байхгүй юу! гэсэнд би тоймгүй гайхаж:

	— Юу гэнээ?! Эр эм хоёр гэж үү? Хачин юмаа. Ийм гуа залуу хүүхэн энэ хөгшин хар хүнтэй яагаад суучихсан юм бол? гэж асуулаа.

	— Гайхалтай байгаа биз. Энэ инээдтэй ч түүх, гунигтай ч намтар байгаа юм даа гээд түүний ярьсан нь:

	— Би, энэ нутгийн хүн болохоор цөмийг нь мэднэ. Багадаа би энэ Дондог гуайнд нэг очлоо. Өглөө эрт ч юм сан. Дондог гуай тэр үед хориод настай залуухан хар хүү. Би ч бүр хүүхэд байжээ.

	Дондог гуай гэрийн хоймор ширдэг дээр гудас дэвсэж унтсан бололтой дөнгөж босож байлаа.

	Зүүн талд нэг өргөн вандан ор харагдах нь эхийнх нь ор бололтой.

	Нэг бууралтаж яваа үстэй, духныхаа шар үсийг (шар ч гэж дээ хар үсээ ч бас) мэлзэн халзан болтол хойш нь шууж зулгаасан туранхай хөгшин авхай бяслаг шахаж байлаа. Тэгтэл Дондог гуай «чи муу хөгшин гичий намайг зарж арьс махыг минь тасдах гэлээ» ч гэх шиг загнаж гарлаа. Хөгшин авгайн уйтгартай хонхор нүдэнд гаслан хүлцэл, айж эмээх байдал зэрэгцэж, орон дээрээ шанаагаа тулан үг дуугүй суув.

	Дондог гуай «хөгшин гичий чи малдаа намайг зарах гэж хар өглөөгүүр хар хэрээ шиг бархирна гэнээ» гэж авгайг нэг хальт цохиж аваад гарч одлоо. Авгайн гал нь буурсан нүднээс нулимс мэлмэрэн гарч, алгуурхан урссаар хацрынх нь хонхорт тогтов. «Ээ чааваас, ингэж зовж амьд явснаас чиг дээ» гэж сүүрс алдан шивнэв.

	Би хөгшин авгайг их өрөвдөж золтой л уйлчихсангүй. Чадалтай сан бол Дондог гуайг багалзуурдмаар л санагдаж билээ.

	Тэгээд гэртээ хариад. «Эгчээ..! Дондог гуай ямар муухай хүн бэ. Ээжийгээ хөгшин гичий гэж загнаж зодоод байх юм» гэж эгчдээ хэлсэнд манайхан нир хийтэл инээж эгч ч бүр элгээ хөштөл инээж сунаж унасанд би их гайхаж бараг л уурлах шахаж билээ. Тэгсэн чинь эх нь биш эхнэр нь юм санжээ.

	Уухай! Дондог гуай чинь тэгвэл наргидаг эр юм даа гэж би улам сонирхон сонслоо.

	«Наргидаг» эр ээ! Дондог гуай их ядуу айлын хүүхэд боловч баяжих их дуртай хүн байжээ. Тэгээд баян Тагар гэгчийн бэлэвсэн авгайтай гэрлэсэн юм байж. Авгай нь өөрөөс нь үе мултарсан эгчмэд юм байжээ. Анх тэднийд хүргэн ороод Дондог гуай эхнэртээ сайн ч юм шиг, айдаг ч юм шиг, үгнээс нь гардаггүй байснаар барахгүй, хүнд ярихдаа «их хайртай» гэдэг байжээ.

	Харин хөгшний нь өнгөрснөөс хойш Дондог гуайн янаг зан бас өнгөрч эхнэрээ аашлан загнах, нүдэж зодох болж билээ. Дондог гуайд эхнэр нь биш эд хөрөнгө нь хэрэгтэй байсан дээрээс тэгж хувирчээ.

	Нэг хүү төрснийг хүнд үрчлүүлжээ. Хөгшин авгайгаас гарсан хүүгээ өөрийн хүүхэд гэхээс их ичдэг байв. Дондог гуай ямагт айл хэсэн завхайраад гэрт орохоо больсноор барахгүй, ор дэвсгэрээ хүртэл тусгайлсан байжээ. Тэр хөөрхий донгио дорой авгайг харж тэтгэх ах дүүгүй, яая гэх вэ? шаналан уйлахаас өөр мэхгүй болжээ. Тэр үеэс авгай улам ч түргэн өтөлж, өнгө зүс алдаад үс нь цав цагаан болжээ. Дондог гуай «буурал эмгэнээ» буг болсон мэт жигших бөгөөд амьтны ярихаар бол «энэ муу хөгшин шулам үхэж арилаасай» гэдэг байсан гэнэ.

	Дондог гуайн хар хэл биелж, хөөрхий тэр авгай Дондог гуайг 37 хүрч, хүүгээ 17 нас хүрэх жил мажийж, Дондог гуайн санааг амрааж билээ.

	Үхсэний хохь, амьдын зол болдог нь төрөлхийн ёс болохоор Дондог гуай ч хөдөөгийн ардуудын ярьдгаар «юмны эзэн сумны занги» болж авчээ. Тэгээд ёстой «жаргал» гэдгийг эрж хайх болж.

	Хүнд өргүүлсэн хүү нь 8 дугаар ангид байхдаа хамт сургуульд явдаг нутгийнхаа нэг охинтой үерхдэг байв. Тэднийх дунд чинээний айл боловч эцэг эх нь ядуу хоосон гэж үглэн улиглах дуртай улс байжээ.

	Нэг жил, тэр охин хичээлдээ ирсэнгүй. Дондог гуайн айлд өргүүлсэн хүү нь түүнийг сургуулиасаа гарчихсанд харамсаж захиа бичсээр байв. Тэр хоёр багаасаа нэг дор эрхлэн өссөн үе насны багачуудын жирийн дотно найз нар байжээ. Тэгээд найз охин сургуулиа орхиод бас захианы хариу ч эс бичихэд тэр хүү их л гайхан бас харамсаж л байжээ.

	Тэр хүү 9-р анги төгсөөд нутагтаа амрахаар ирэхдээ төрүүлсэн эцгийнх нь улаан зам дээр дайралдсанд ороод гарах гэж шийджээ. Ортол их гайхалтай юм үзжээ. Эцэгтэйгээ мэндэлтэл өнөөх үерхдэг охины нь нүүр улаан чавга шиг болоод инээх уйлахын алиныг ч мэдэхгүй дэмий л золгохоор гар сарвайсанд хүүгийн зүрх нь пал хийж, бас ичин улайгаад гар зөрүүлэхчээ аядаж ганц ч үггүй дув дуугүй байцгааж цайнаас нь амсахчаа болоод мордож оджээ. Тэр хүү нутагтаа дахиад огт ирээгүй, Зөвлөлт Холбоот Улсад эмнэлгийн дээд сургуульд явчихсан юм гэнэ билээ. Тэгээд Дондог гуай залуу гэргийгээ эрхлүүлэх гэж яггүй зовдог гэнэ. Тэр хүүхэн Дондог гуайгаар өглөө босгодог гэнэ. Хамаг ажлаа хийлгэдэг гэнэ. Үнээгээ хүртэл ивэлгүүлдэг гэнэ. Хөгшин дух гэж харааж ерөөх, аашлах загнах нь ч бүр жигтэй гэнэ. Байсхийгээд л хүүхэн гүйгээд харьчихдаг гэнэ. Өнгөрсөн жилийн наадмаар тэр хүүхэн унаж явсан жороо морио зарчхаад нэг залуу дагаад аймаг орчихсон юм гэнэ. Эргэж ирээд хүүхэн Дондог гуайн аргадан гуйснаар дахин суусан боловч энэ жил нэг найр дээр тэр залуу нь баянд агсамнаж, Дондог гуайн багалзуурыг шахаж сандаргасан гэнэ билээ. Тэгэхэд нь авгай нь учиргүй инээж нөхрөө уурлахад нь

	— Хөгшин дух минь чи залуу хүний гарын пян даахгүй байж юунд хүн рүү сарвалзсан юм бэ. Хохь чинь, заяа чинь гээд огт тоогоогүй юм гэнэ билээ. Гэвч салаад явчихгүй нь эгдүүтэй хэрэг. Бодвол тэр хүүхэн бас л Дондог гуайн аргаар Дондог гуайн буяныг завших гэж тэсгэлгүй хүлээж «энэ улаан хамартай хөгшин чөтгөр бушуухан далд ороосой» гэж «ерөөл» уншиж явдаг байлгүй дээ.

	Өмчийн үзэл хөрөнгөний дурлал гэдэг тийм ч амархан далд ордоггүй чөтгөр шиг байна. Энэ чөтгөрийг тонилгоход ч үнэндээ багш нар бид чухал үүрэгтэй юм. Зохиолч та нар ч гэсэн дээ...

	МУХАР ГУДАМЖИД

	(Хошин өгүүллэг)

	 

	Энэ явдал зүүн тийшээ харсан манай мухар гудамжид болсон билээ.

	Хойд үзүүрийн урагшаа харсан хашаа сахалт Самдан гуайнх. Баруун хамар нь манайх. Оюутнуудын онгорхой хашаа ч гэнэ. Мухрынх нь марзан Сүрэн гэдэг жолоочийнх. Зуумхай нохойтой. Тэдний урд булангийн хойшоо харсан нь Даш гуайнх. Зүггүй жаалтай. Урд үзүүрийн хойшоо. харсан нь Бүтэд гуайнх. Энэ бүдүүн авгайг «нарийн» Бүтэд гэнэ. Ёжилсон хоч гэж бодож байна уу? Биш, мөнгөндөө «харамч» гэсэн өөр утгатай үг.

	Гол дундуураа гулгууртай. Хэн санаачилсныг бүү мэд аяндаа л бий болсон гулгуур даа. Тэнд бид үе үе «тэшдэг» боллоо. Жолооч Сүрэн тэрэгтэйгээ тэшээд манай хашааны хаалгыг нэгмөсөн «онгорхой» болгож өгсөн. Сахалт Самдан ахлагч мань савхин гутлаараа тэшээд өрөөсөн шагайндаа «мэсгүй засал» хийчихсэн. Гэвч энэ бүхэн гайгүй. Хамгийн хөгжилтэй бөгөөд сургамжтайг одоо би ярих гэж байна.

	Бүтэн сайны өглөө Бүтэд гуай хашааныхаа хаалгаар хашир бүдүүн тарвага шиг толгойгоо цухуйлгаж ийшээ тийшээ харжээ. Тэгээд удалгүй хувин барьж гарч ирээд Самдан гуайн хаалгыг чиглэн алхлав. Цай чанах ус гуйх нь гэж санаж байна уу? Үгүй угаадсаа асгах гэж яваа юм. Тэгээд энэ ажлаа хөл цөөтэйд хэл амгүй амжуулахаар бөхийтөл ар талд нь юм шурхийв.

	«Жолоочийн зуумхай нохой дайрлаа» гэж бодоод авгай «Еэ үйлийн лай» гэж уулга алдаад огло үсэрч эргэтэл чухам «үйлийн үр нь» болсон мөсөн дээрээ халтираад ойчив. Хувинтайгаа нүүрэн дээрээ цутгаж орхижээ.

	Түүний араас зуумхай нохой биш, зүггүй жаал шур хийсэн юмсанжээ.

	Даш гуайн зүггүй жаал эрт босож хойд эх-«харгалзагчийнхаа» гараас мултраад манай үүдний пинд нуусан тэшүүрээ авч хөлдөө хийгээд хашааны онгорхойгоор ухасхийтэл Бүтэд гуайтай тулгарсан ажээ.

	Тэшүүрээр гулгахыг тэр хүү дугуйланд явж багшаар заалгасангүй, дур зоргоороо сурч, байдгаараа жийсэн болохоор бүдүүн авгай урд нь гэнэт халтирч ойчих мэтийн ноцтой саадыг яаж давахаа мэдсэнгүй. Шуугин очиж гарцаагүй тээглээд өнөөх «үйлийн үр» мөсөн дээгүүр нүүрээрээ харуулдаад унажээ. Нүүр гэдэг ч ямар тэшүүр биш, зулгарахаас яах вэ! Өндийн алгаараа дарж үзвэл халуу оргиж хорсов.

	Бүтэд авгайг бас хорсоогүй гэж санаж байна уу? Тийм биш. Савантай угаадас нүдэнд нь орчоод атга шохой хийчихсэн юм шиг хорсож байжээ. Иймд ханцуйгаар нүүрээ яаран арчиж сэхээ сүйхээ ороод харвал дэргэд нь улаан халтар нохой биш, улаан халзан болчихсон жаал сууж байхыг үзээд хорсон ичихдээ («ичсэн хүн, хүн алдаг» гэдэг боловч энэ удаа Бүтэд гуай жаал хүүг алах гэсэн биш харин гүжирдэх гэсэн бололтой):

	— Чи яасан задарсан зулбасга вэ? Хөлдөө төмөр уяад эрхлэх мөрөөрөө эрхлэхгүй хөгшин хүн дайрч унагаад байхдаа яадаг юм! гэж хашхирсанд

	— Аа би ямар дайрсан юм уу даа? Өөрөө хүний урд ойччихоод! гэж жаал гомдоллов.

	— Аа тийм бий? Чи ер нь юугаа хийж хар өглөөгүүр айлын хашаанаас хулгайч нохой шиг (авгай «зуумхай нохой» гэж андуурснаа хэлэх гээ болов уу?) гарч гүйдэг юм бэ? гэх зэргээр дуу шуу болж ганирч байтал хойд хаалганаас гудамжийн ахлагч Сахалт Самдан нөмгөн гарч ирээд зарга шүүв. «Энэ бүдүүн авгай айлын шовгор хүүг зодчихож дээ» гэж бодсон Самдан гуай:

	— Бүтэд минь чи айлын нялх томоогүй амьтны нүүр амыг ураад яаж байгаа чинь энэ вэ? гэсэнд

	— Би ураа юу? Битгий солиор! Наад дэггүй жаал чинь намайг дайрч унагаачхаад харуулдаад ойчно лээ гэж Бүтэд авгай цэхэлзэхэд сахалт ахлагч мань арай «солиороогүй» боловч эндүүрснээ мэдээд:

	— Гайхлыг хуухай! Бүтэд минь тэгээд яс мас чинь зүгээр үү? Чөмгөө ташуулчхаагүй чинь их юм гэж тал зассанд Бүтэд авгай:

	— Ёстой, ёстой!... Ёо-ёо-ёо! Золтой л толгойгоо хагалчихсангүй гэж ярвайгаад энгэр заамаа арчив. Харин жаал хүү мөсөн дээр суучихсан гуталтайгаа ноцолдож байжээ. Түүний дэргэд хоосон хувин бөөрөөрөө хэвтэхийг үзээд хазгар Самдан гуай толгой сэжлэн:

	— Хүү минь чи одоо ус барихдаа бас хөлдөө төмөр уядаг чинь юу билээ дээ? гэж зэмлэн асуувал жаал хүү гомдсон янзтай хяламхийгээд:

	— Би ямар ус авч явсан юм уу даа! Бүтэд гуай л өөрөө угаадсаа асгах гээд урд минь унасан болохоос... гэжээ.

	Ажиглавал нээрэн юмны будаг орсон улаан шаргал угаадас уур савсан хөлдөж байжээ. Тийнхүү эд мөрийн баримттайгаар газар дээрээ баригдсан бүдүүн «хэрэгтэнд» сахалт ахлагч хандаж:

	— Бүтэд минь юунд ингэж айлын үүдэнд угаадсаа асгадаг юм дээ. Нэртэйгээр нь бидний толгой дээр цацчихаж байвал барж чи. Хашаандаа муу усны томхон нүх ухуулчихад чамаас юу хорох вэ дээ. Үүн дээр чинь би халтирч унаад өнөө мөн хазганаж явааг харахгүй байна уу! Даанч яав даа! гэх зэргээр зэмлэх, гуйх, харамсах бүх сэтгэлээр учирлаж байтал мухрын хаалганаас марзан Сүрэн жолооч хөвөнтэй цамц, нохой гуталтай гарч ирээд:

	— За юу болоо вэ? Аваар гараа юу? Усны тэрэг уралдааны мотоцикл хоёр мөргөлдөөд уурын тэрэгнээс сахалтай байцаагч ирж шалгаж торгож байна уу? гэж марзганан хэргийг үрээд

	— Нээрээ энэ зүггүй хүүхэд, залхуу авгай нар нэг л хөөднө шүү. Эртээр бас хөлдөө төмөр уясан ийм нэг жаал миний урдуур ороод ирсэн юм. Муу тоормосоо гишгээд орхисон чинь энэ мөсөн дошин дээр шарваад сүйд болох шахаагүй юу? (манай хашааны хаалгыг цөмлөснөө хэлжээ) Ямар сайндаа би авгайдаа «Еэ дээ угаадсаа гудамжид асгав аа!» гэж үхэн хатан захиад байх вэ! гэснээ бугуйн цагаа нэг харчхаад яваад өгчээ.

	Хойноос нь харж байсан жаал:

	— Энэ жолооч ах гуайн авгай угаадсаа бузар зоригтой цацдаг шүү дээ гэсэнд хоёр хөгшин ч инээд алджээ. Тэгээд тарлаа.

	Харин оюутан бидний байшин хүйтэн, түлш бага, нойр их болохоор бүтэн сайн өдөр орой босдог зуршилтай. Тэгээд энэ шог үзэгдлээс хоцорсон боловч хэргийн эзэн хэнгэргийн дохиур болсон өнөөх жаал Даваагаас нэгд нэгэнгүй сонсож их л инээлдэж билээ.

	Тэр орой биднийг Бүтэд авгайнд цуглуулж таниулга хийв. Ухуулагч зузаан бор хар хүн хотоо боловсон тохилог байлгахын чухлыг таниулаад:

	— Танайхан ч гэсэн гудамждаа ус угаадсаа асгасан байна. Гудамж биш гулгуур болсон байна гэхэд нь бид нирхийтэл инээд алдав. (Тэгж хэлэхэд нь эсгий гуталдаа элэгдсэн тэшүүр гүүпрээр уян модоор тэвхэдсэн шовгор бор жаал хамар дээрээ цаас наачихсан үзэгдэх шиг болсон юм). Ухуулагч «эвгүй үг хэлчхэв үү?» гэж зовсон байртай:

	— Тоглоом ч үгүй танай гудамж цул мөсөн дош болсон байна шүү: Үүнээс чинь аюул осол ч гарч болно гэсэнд Самдан ахлагч:

	— Чухам аа чухам! Шагайгаа мулталж чөмгөө ташчихыг хэн байг гэх вэ гэж ажиггүй дэмжсэнд бид тэсгэлгүй бас инээлдэв. Ухуулагч мань эгдүүцэж!

	— Та минь энэ чинь инээд биш. Гудамж талбай гэдэг бол хотын нүүр царай. Түүн дээр бохир усаа асгана гэдэг бол нүүрэн дээрээ угаадсаа цацсантай адилхан муухай хэрэг гэхэд нь бид нижигнэтэл инээлдэв.

	Гагцхүү Бүтэд авгай зуухныхаа өмнө нугжийж, шар дурдан алчуураар хөлсөө арчин арчин суусан нь өглөө болсон явдлынхаа ичгүүр буртгийг арилгах гэсэн мэт харагдаж билээ.

	Түүнээс хойш манайхан гудамждаа ус угаадсаа асгахыг бүрмөсөн цээрлэдэг болсон билээ.

	 

	1971 он



	




	ОРООНГО ӨВС

	 

	Долоодугаар сарын шинэдээр сэн билээ. Би жилийн ажлын тайлан илтгэлээ бичээд тэнхимд сууж байлаа. Эсрэг талын ширээний хоёр талд лаборант хоёр хүүхэн манай тэнхимийн багш нарын хичээл заасан тооцооны хуудсыг шалгаж нэгтгэн дүгнэх ажил хийж байв.

	Заах ёстой (төлөвлөгөө ёсоор орох), заасан (биелэгдсэн), илүү заасан (нэмэх), дутуу заасан (хасах), зөрүү гэх мэт олон асуулттай цагийн бүртгэлийн энэ хүснэгтийг бөглөж дүгнэхийг багш нар «жилийн ажилтай тэнцэх хэцүү» ажил гэж хэлэлцдэг бөгөөд нарийн ухааны мэргэжлийн (математикийн) хичээл эрхлэгчээс үлдээсэн өв гэж багш нар шоглон нэрлэдэг сэн. Энэ хүснэгтийг бөглөхдөө багш нар чамгүй их будилдаг боловч үүнийг зөв гаргаснаар бас илүү цагийн мөнгө авдаг тул будлиангүй зөв гаргахыг дор бүрнээ чармайна.

	Завшаанаа манай тэнхимийн багш нар энэ хэцүү ажлаа дуусгаад үр дүнгээ нэгэнт гаргачихсан (өөрөөр хэлбэл илүү цагийн мөнгөө нэгэнт авчихсан) болохоор энэ нь одоо лаборант нарын ажил болж үлдээд байжээ.

	Гаднаас Очиржав багш орж ирлээ. Энэ бол тавь эргэм насны намхан халзан өвгөн юм. Толгойг нь ороож азаар үлдсэн буржгар хар үсэнд нь нэг ч онго буурал ороогүй, гөлөгний шүд шиг жижигхэн жигд цагаан шүднээс нь нэгийн төдий ч унаагүй, хөнгөн хөдөлгөөнтэй энэ хүнийг зэрвэс харвал гуч дөнгөж гарч яваа хүн гэж эндүүрмээр ажээ.

	Энэ багш бидэнтэй мэндлээд энэхэн тэрхнийг ярилцахын зуур алганы  чинээ цаасан дээр зурвас бичиж надад өгсөнд нь «Эрхэм нөхөр надад зуун төгрөг зээлдүүлнэ үү? Надад аргагүй хэрэг болоод байна. Би удахгүй номын мөнгө буухлаар эргүүлж өгье» гэж бичээстэй байв.

	Би өврөөсөө зуутын дэвсгэрт гаргаж өгсөнд:

	— Баярлалаа, гялайлаа! Би удаахгүй гэж надад тал өгөн инээмсэглэхэд нь ирийсэн жигд цагаан шүднүүд нь бүрэн бүтнээ гайхуулах мэт авай.

	Очиржав багшийг гараад явахлаар нь түүний тэнхимийн лаборант хүүхэн:

	— Манай энэ Очиржав багш ер нь мөнгөө яачихдаг хүн бэ? Төлдөрхөн л амралтын цалин, илүү цагийн мөнгө гээд л дөрвөн мянгаад төгрөг авсан хүн шүү. Тэгээд өнөөдөр хүнээс мөнгө зээлж явах юм. Нээрэн, мөн хачин шүү гэж гайхав.

	— Гайхах юу байгаа юм! Балгаад, балгалзаад л үрчхээ биз гэж манай тэнхимийн лаборант хүүхэн хэлж байна.

	— Үгүй ээ, чи мэдэхгүй! О-яа багш тэгж балгадаг ч хүн биш. Тэр байтугай тамхи татах нь тоотой гээч! Эрдэмтэн, доцент дээр нь бас зузаан зузаан ном гаргаж мөнгө авахыг нь яана! Тэгээд тэр их мөнгө нь хаагуураа орчихдог юм, бүр гайхмаар гээч! гэж лаборант хүүхэн нь үнэн голоосоо сонирхон гайхаж хэллээ.

	— Багш хамаг мөнгөө хоол унд, хувцас хоёртоо л зардаг байлгүй. Ер нь ухаантай хүн тэгдэг юм гэнэ лээ гэж би хажуугаас нь тэдний ярианд оролцвол:

	— Хоолонд гэнэ ээ! Би тэнхимийнх нь лаборант болохоор багшийнхаар олон л ордог доо. Орох тоолонд л талх ёотон хоёр тавьдаг айл байна лээ. Би л хувьдаа тэднийхийг талх ёотон хоёроор л улжиж байдаг айл гэж боддог... Тэр их мөнгөө идчихээд уучхаад байдаг бол ч багш өдийд голийчих болсон баймаар даа!

	— Тэгвэл хувцсандаа зардаг биз гэж манай тэнхимийн лаборант миний саналыг дэмжлээ.

	— Хувцас аа! Гайгүй байлгүй. Чи сая хараа биз дээ. Ханцуйных нь ирмэг сэмэрчихсэн энэ саарал даавуу цув, гилийтэл элэгдсэн бор костюм, зузаан каучук ултай чех шар ботинкийг багш, миний мэдэхээс л, лав дөрвөн жил өмсөж байна. Тэгээд л бод л доо! хи-хи-хи! гэж тэр лаборант хүүхэн бидний саналыг няцаан хэлэхэд бүсгүй хүний гярхай нүдэнд эрчүүл яаж сүрхий өртдөгийг мэдэж би гайхлаа.

	Манай тэнхимийн лаборант хүүхэн оньсого таах гэж гайхаш нь барагдаж байгаа бяцхан хүүхэд шиг алаг нүдээ эргэлдүүлэн өөдөө хараад:

	— За тэгвэл О-яа багш мөнгөө яадаг байх нь вэ, байз?... Эсвэл эхнэр нь хамаг мөнгийг нь хурааж аваад өөрийгөө зад гоёчихдог байлгүй! гэсэнд нөгөө лаборант нь:

	— За яршиг даа! Дэнсмаа гуай, ёстой, гайгүй байлгүй. Дэнсмаа гуай чинь манай эгчтэй нэг доор, эмийн санд ажилладаг юм. Нэг муу хуучин торгон дээлээс салдаггүй хүн гэх ч нь юу билээ? Тэгээд ажлын газрынхан нь «манай хөх дээлт» гэдэг юм гэнэ лээ. Ер нь би Дэнсмаа гуайг чихэндээ ээмэгтэй, хуруундаа бэлзэг зүүж явахыг нь огт хараагүй юм байна. Тийм хүний чинь яаж гоёж гооддог гэх вэ? Ёстой, гүжирдсэн болно доо, харин! хи-хи-хи! гэж инээхэд манай тэнхимийн лаборант:

	— За байз, тэгвэл яадаг байж таарах вэ? гэж аанай л алаг нүдээ эргэлдүүлэн ирэмчсэнээ 

	— Эсвэл цаад хашир чинь хойчоо бодоод банканд хийгээд хав дараад байдаг байх гэв.

	Хоёр хүүхний яриа миний анхаарлыг татаж байсан тул би үзгээ тавьж:

	— За хаанаас даа! Багш харилцах дансандаа мөнгөтэй бол яалаа гэж хүнээс мөнгө зээлдэж явдаг юм гэж би хэллээ.

	— Аа яаж мэдэх вэ, багшаа! Хамаг мөнгөө банканд хийчхээд л нарийлаад суудаг байх. Түүнээс биш тэр их мөнгө нь хаачих вэ! гэж Сурган хүмүүжүүлэх ухааны тэнхимийн өнөөх лаборант хүүхэн энэ удаа бат итгэсэн янзтай зүтгэлээ.

	— Аль эсвэл залуу хүүхнүүдтэй зугаалчихдаг юу уу гэж манай хэлний тэнхимийн лаборант нөгөөгийнхөө чихэнд бараг шивнэж хэлээд хоёулаа тас тас хөхрөлдлөө.

	Очиржав багшийн талаар би тийм юм огт дуулаагүйн дээр хоёр хүүхний дооглон хөхрөх нь надад аягүй санагдаж эгдүү хүргэсэн учир би:

	— Та хоёр арай ч хэтрүүлж байна. Байтлаа өвгөн настай хүнийг элэг доог хийх чинь үү? гэж зэмлэв.

	Хоёр хүүхэн надаас баахан зовсон янзтай инээлдэхээ больж жаахан азнаснаа багшийн тэнхимийн лаборант:

	— Багш аа, ямар ч гэсэн та сая зээлдүүлсэн мөнгөө О-яа багшаас мөд олж авахаас өнгөрсөн дөө! За та харж л байгаарай гэж намайг сүрдүүлж байна.

	Очиржав багшийн их юм мэддэг, хичээл сайхан заадгийг нь оюутнуудын магтан шагшдагийг би мэддэг, ер нь энэ багшийн эрдэм чадварыг би ихэд хүндэлдэг учир лаборант хүүхний үгэнд итгэсэнгүй. Түүгээр ч барахгүй тэнхимийн багшийнхаа талаар ийм базаахгүй таамаг гаргаж «өрөнд ороо хүн» гэж надад итгүүлэх гэсэн бүсгүйд дур гутаж зэвүүцээд:

	— За өнгөрвөл өнгөрөө л биз! Хүнд итгэл алдсанаас мөнгөө алдсан минь ч дээр биз гэж тэр лаборантад хатуу үг хэлэхдээ «Сурган хүмүүжүүлэгчийн ажилладаг газар ийм хүмүүжил муутай бүсгүй байдаг байж дээ» гэж дотроо голж бодсон юм.

	 

	*  *  *

	 

	Маргааш нь манайх зусланд нүүж хуваарийн ёсоор «өвөлжөөний» гэсэн этгээд нэртэй нэг байшинд орлоо. Хэд хоногийн дараа манай хажуугийн байшинд Очиржав багшийнх бас нүүж ирлээ.

	Тэднийх намхан тарган шар авгайтай, гурван хүүхэдтэй айл байлаа. Олон жил багшилсан нэртэй цуутай хүний гэр орон гэхэд дэндүү эгэл эд хогшилтой айл байв. Хүн хагасын хуучин цагаан толгойт төмөр ор, эвхдэг хөнгөн ор, эгэл модон ширээ, сандал, шүүгээ тумбочик төдийхөн харагдана.

	Хогшил тавилаа хотын байрандаа орхисон л биз. Тэгэвч хөнжил гудас, хивс толь хамаг юм нь дээр үеийн сайн эд боловч цөм элэгдэн хуучирч «манайх айл болоод мөн ч удсан даа» гэж гэрчлэх мэт байв.

	Оройхон болж байтал багшийн таван настай жаал хүү манайд орж ирээд:

	Ээж: хоёр гоймон байвал өгөөч гэж байна гэв. Гэргий хоёр боодол гоймон авч өгч гаргаад:

	— Түрүүхэн бага охин нь нунтаг саван гуйж орж ирсэн юм. Нэг л их юм гуйдаг айл хажуугийн байшинд таарч дээ гэж хэлэв.

	— За, тэр яах вэ! Айлд хэрэгтэй юм аль дутагдахыг тэр гэх вэ? Байхгүй цаг тааралдвал бид ч ялгаагүй, хөршүүдээсээ гуйх л болно шүү дээ гэж би хэллээ.

	Тэгэвч өнөөх лаборант хүүхнүүдийн яриа миний санаанд орж «О-яа багш яагаад ийм янзаар аж төрдөг болсон юм бол?» гэсэн сэтгэгдэл төрж байлаа.

	Энэ бүхнийг эргэцүүлээд бодоод байхад цэцэглэж өнгөрөөд шарилжиж байгаа бут шиг аж төрөлтэй болсон айл байх юм. Эцэст нь би «Очиржав багш мань дан ганц эрдмийн мөр хөөж, энэ орчлонгийн аж төрлөө мартчихсан хүн байх. Эхнэр хүүхэд нь аж ахуйч биш, анхиа муутай дээрээс олсон зөөсөн юмаар нь юм хийж чаддаггүй хүмүүс байхаас зайлахгүй» гэсэн дүгнэлт хийлээ.

	Лаборант хүүхнүүдийн тэгтлээ тааж ядаж байсан оньсогыг гарцаагүй таачих шиг санагдаад тавьсан, «оношныхоо» зөв бурууд ер эргэлзэхээ больж удалгүй цөмийг мартаж орхижээ.

	 

	*   *   *

	 

	Наймдугаар сарын хуучдаар сан билээ. Амарч байгаа багш нар өдөр гарагийг тэр бүр санадаггүйг хэн эс мэдэх билээ! Гэлээ ч надад хагас сайн өдөр байсан шиг бодогдоно.

	Очиржав багшийн жаал хүү манайд гүйж ирээд, үүд алдлан зогссоноо:

	— Аав таныг манайд ороод ирэн гэж байна гэв.

	Би босож хувцаслаад хөршийндөө орвол хоёр төмөр орны хооронд ханын дагуу зассан ширээний дэргэд багш монгол дээлтэй нөмгөн зогсоод охиныхоо хичээлийг давтуулж байгаа бололтой байв.

	Намайг орохлоор жаал охин ширээний дэргэдээс босож, ном дэвтрээ аваад хажуугийн нэг оронд шилжин түүний урд явган сандал тавиад буруу харж суув.

	Багш намайг ширээнд урьж суулгаад:

	— За эрхэм нөхөр уучлаарай: Би зээлж авсан мөнгөө эргүүлж өгч чадалгүй удаачихлаа. Өнөөх номын шагнал мань сая л бууж, өр ширээ дарах гэж байгаа минь энэ дээ гээд зуутын дэвсгэрт надад авч өглөө.

	— Тэр удаах яах вэ, багш аа! Энэ чинь «бидний их ядуурлын үед» надад харин ч зүгээр юм боллоо гэж би баярлан бодсоноо нуулгүй хэлээд тэр зуун төгрөгийг олзуурхан өвөртлөв. Дээд сургуулийн багш нар хоёр сарын амралтын мөнгөө амралт, зуслангийн газар балгалзаж дуусгаад есдүгээр сарын эхний хагасын цалиндаа хүртэл мөнгөөр баахан хомсдож ирдэг тул энэ үеийг багш нар «бидний их ядуурлын үе» гэж тохуурхан нэрлэдэг юм.

	Энэ удаа надад чухам тийм үе тааралдаад байсны дээр тэр зуун төгрөгийг багш ч өгөөгүй, би ч мартчихаад дурсаагүй өдий хүрсэн хойно багшаас авлагаа авахдаа яг л хэрэгтэй үед хээрээс тэр мөнгийг санамсаргүй олчихсон мэт баярласнаа нуугаад яах вэ?

	Багш ширээн дээрээс шар хавтастай зузаан ном авч дотоод нүүрт нь хэдэн үг бичээд надад гардуулав. Үзвэл «Сурагчдын бие даасан үйл ажиллагааг хөгжүүлэх асуудалд» гэсэн гарчигтай ном байлаа. Миний мэтийн омголон залуу багш нарт сонирхолтой болоод тустайг юун өгүүлэх. Энэ номд энэ цуутай багшийн эрдмийн зэрэг саяхан хамгаалсан бүтээлийн нь үндэс орсон нь ч гарцаагүй. Ингэхлээр энэ номын зохиогчоор нь дурсгуулан авч байгаадаа би баярлан талархаж байгаагаа хэллээ. Багшийн бичсэнийг үзвэл: «Эрхэм нөхөр... чамдаа энэ өчүүхэн дэвтрээ дурсгав. Зохиогч 1970. VIII-Хүрхрээ» гэжээ.

	Багш цаашаа эргэж орны ширгүүд тавьсан хоёр шил архины нэгийг авч ширээн дээр тавиад, босож үүдний өрөөнөөс хоёр хундага, зүссэн талх, хиам авчирч таваглан тавиад архинаас хундагалж:

	— За зуслангаас орох цаг ч ойртлоо. Номын хишиг хүртсэн номын хуримын өдөр байна. Хоёулаа үүнийг хуваагаад балгачихъя гэлээ.

	Бид эхний хундагаа «сайн хөршийн ёсоор сайхан зуссаны төлөө» тогтооцгоолоо. Тэгээд хоёул тамхиа гаргаж, таатай тухтай ярилцаж эхлэх гэтэл үүдний өрөөнд жаал хүүгийн адтай чанга чарлан уйлах дуу хадав.

	— За, бас яачхав аа? гээд Очиржав багшийн босон харайхыг үзвэл отгон хүүгийн эрхлэн уйлах нь багшид «жанжны тушаал» гэсэн үг ажээ.

	— Ээ-хэ-хэ-ээ! Энэ чинь болж өгөхгүй юм байна шүү дээ-ээ-хээ-х-ээ! гэж чарлахад багш үүдний өрөөнд яаран орж:

	— Өө эцэг чинь чамайг! Уйлах юу байгаа юм! Ингээд уячихгүй юу гэх нь дуулдав.

	Бодвол хүүгийн шагайвчийг үдэж өгч байгаа бололтой.

	Төдхөн тэр жаал гутлаа өмсөж аваад түчигнэн гүйж гарахад багш эргэж ирээд архинаасаа дахин хундагалж бид хоёр яриагаа үргэлжлүүллээ. Тэгж байтал орны урд буруу харж суугаад хоёр гараараа эрүү шанаагаа тулж номоо ширтэн байсан жаал охин:

	— А-а-в!, энэ задачийг (бодлогыг) яаж бодох юм бэ? гэж аяархан асуусанд багш бас босож охины дэргэд очиж бөхийгөөд

	— За, өгүүлбэрээ унш! гэв.

	Охин ээрч түгдэчсээр уншлаа.

	— За наана чинь юу гэж байна? Ойлгож байна уу? гэсэнд охин дэмий л нүдээ ирэмчин уруулаа жимбийлгэж дуугүй байна. Ойлгохгүй байгаа төлөвтэй. Багш:

	— Ойлгож ядах юу байгаа юм бэ? 196 рублиэр 4 м давуу авсан бол 72 рублиэр хэдэн метр тийм даавуу авах вэ? гэж байгаа юм биш үү? Одоо мэдэв үү? За тэгээд бод! гэхэд:

	— Аа-х-аа, мэд-сэн-дээ! гэж охин толгой дохиж байна.

	Багшийг ширээндээ эргэж ирэхэд би:

	— Охин тань хэддүгээр ангийн «аварга» билээ? гэж сонирхсонд багш:

	— Орос сургуулийн гуравдугаар ангид сурдаг санаатай юм. Хэл үгийг нь сайн мэдэхгүй хүүхдэд хүнд юм байна шүү. Хэлж өгч л байлгүй болохгүй юм гэж багш хэллээ.

	Бид хоёр хоёрдох хундагаа тогтоож аваад багшийн бичсэн номын тухай ярилцаж суутал жаал охин дахиад:

	— А-а-в! Үүний краткую записийг (товч төлөвлөгөөг) яаж хийх юм бэ? гэж зөөлхөн дуугаар асууж байна.

	— За энэ ингээд л дуудаад болдоггүй амьтан даа гэж багш надад учирлангуй ч юм шиг, өхөөрдөнгүй ч юм шиг хэлээд аанай л охины дэргэд очиж:

	— За нэгдүгээр нь “96 руб” гээд юу хийх ёстой билээ?

	— Зураас

	— Зөв! Тэгээд ард нь юу бичих вэ?

	— “72 руб” гэнэ

	— Хаанаас даа. “4 м” гэж бичдэг юм биш үү? Тэгээд, одоо хоёрдугаарт нь юу бичих вэ?

	— Доор нь уу? “72 руб” гэж бичнэ.

	— Зүйтэй! Тэгээд?

	— Зураас хийгээд асуултын тэмдэг тавих уу?

	— Ай даа! Дараа нь?

	— Метр гэнэ. Одоо мэдсэн дээ! гэж охин урамшин хэлээд шуухитнан бодлогоо нухаж гарлаа.

	Багшийг ингэж хүүхэдтэйгээ бодлого бодож байх зуур надад багшийн дурсган өгсөн номын нэр гарчиг нүдэнд минь дурайн харагдаж байлаа. «Аавыгаа дуудаж хамжуулахгүй бол ч горьгүй л нөхөр байна даа» гэж би охиныг өхөөрдөн бодож байлаа.

	Ингээд бид хоёр ширээний дэргэд дахин тал нийлж, идэж уухын завсар хамаг юмны учрыг бүрэн гүйцэд хэтэрхий сайхнаар хог шавхан хэлж өгдөг багшийн шавь нар тэмдэглэлдээ найдаад биеэ даан бодож сэтгэх нь базаахгүй болж болох тал байдаг тухай ярилцаж суулаа. Гаднаас багшийн том охин (Бид тэгж боддог байсан юм. Хожим мэдвэл дунд охин нь байжээ). орж ирлээ. Арван гурав дөрвөн насны энэ шантгар шар охин багштай төдий л төсөөгүй, бодвол эхийгээ дуурайсан бололтой.

	Түүнийг орж ирэхэд багш эргэж харснаа:

	— Аа ашгүй, чи хүрээд ирэв үү? За хүүхээ, цаана чинь мах байгаа байх. Жаахан хоол хийгээдэхнэ ээ! гэж даалгасанд охин хувцас хунараа солих зуур «За» гэж сулхан дуугараад үүднийхээ өрөөнд ороод таг чиг болов.

	Бид хоёр шил архиа тэн хагаст нь хүргээд, архи яриа хоёртоо халсхийж, энэ тэрийг хэлэлцэн суутал багшийн гэргий гаднаас том савтай юм барьж орж ирээд савтайгаа үүднийхээ өрөөнд тавьж, дотоод өрөөнд орж ирмэгц орон дээр охины тайлж хаясан хувцас хунарыг өөд татан, гэр орноо бага сага цэгцлээд дахин үүдний өрөөндөө очиж халуун сав данх саваа сэгчин үзэнгүүт:

	— Очиржав аа! Хүүхдүүдээрээ цай чануулчихгүй дээ! Та нар чинь цай ч үгүй, царай ч үгүй сууж байх шив дээ?! гэж зэмлэнгүй хэлэхэд багш сая сэхээ авч над руу нүд ирмээд:

	— Үгүй ээ, нөгөө Туяа яасан бэ? Би түүнийг хоол хийгээдэх гэсэн биш үү? гэв.

	— Аав аа, би одоохон хийлээ, хийлээ! гэж охин үүдний өрөөнөөс хариу хэлээд эвхдэг орон дээрээсээ босож, хоолны шүүгээнээс төмпөнд гурил хийж авч гараад, гадаа зууханд гал түлж байсан эхдээ очиж:

	— Э-э-ж, Энэ болох уу? гэсэнд

	— Болно биз дээ, болно биз! Өөрөө мэдээд л зуурахгүй юу! Харин нялцгай зуурчихууж! гэж сануулж байгаа нь нээлттэй цонхоор сонстов.

	Багштай ярилцахын зуур нийтлүүлсэн номыг нь сөхөж, дурдаж тайлбарласан олон жишээ баримтаас нь сонирхож суухдаа багшийн амжлагатай самбаатайг гайхахад хүрлээ. Орон гэр хүүхэд шуухадтайгаа ингэтэл их орооцолддог байтал Очиржав багш хэдий заваараа энэ мэт олон ном бичдэг байна аа? гэсэн бодол өөрийн эрхгүй төрнө.

	Хүүхдүүд нь жаахан хүний ам хараад сурчихсанаас биш, уг нь гуравхан хүүхэдтэй цомхон л айл юм даа гэж би бодож байсан юм.

	Тэгтэл эндүүрчээ. Эднийхэн бүрдэн цуглах яагаа ч үгүй байжээ. Юу гэвэл багын мах мариа нь шуугдаагүй, намхан булцгар шар охин өлгийтэй хүүхэд тэврээд орж ирсэн билээ. Тэр охин өлгийтэй жаалаа задлахаар орны урд цаашаа харан зогсоход мариалаг булцгар хонгонд нь хоёр жижигхэн хонхортой тодрон харагдаж байв. Үүнийг хараад яавч хүүхдээ хүүхийлж байгаа эх хүн гэмээр үгүй, харин дүүгээ авч бөөцийлж байгаа сурагч охин гэмээр ажээ.

	Тэгтэл охины араас бухаар савхин гутал, тихаас өмд, задгай захтай эрээн цамц өмссөн намхан бор залуу сүжирхэн дагаж орж ирсэн нь «Энэ чинь айлын бэр, амьтны эх болсон бүсгүй мөн шүү» гэж үг дуугүй батлан өгүүлэх адил байжээ. Энэ залуу хар хүү багшийн хүргэн нь юм санжээ. Залуу хос сүүдэрт суухаар эвхдэг ор авч гарахад нь би:

	— Танайх тань хүнд очиж өрх ам тусгаарласан ийм том охинтой юм бий? гэвэл:

	— Тусгаарлахаа ч алд даа. Эдэнд бэлэн зэхээний байр сууц хаа байх вэ? Манай хотын байранд л хамт чихэлдээд сууж байгаа юм. Манай энэ хүргэн хүү Санхүүгийн техникумд суралцдаг юм. Түүнийгээ төгсгөөд хөдөө явбал л энэ хоёр айл болдог байх даа гэж багш ярилаа.

	Удалгүй хоол болж бид хоёрыг шил архиа чилээн дуусгах үеэр багштай од солихгүй адилхан, мэлзэн халзан духтай гозгор хөх залуу амь нь хаанаа явдаг бол гэмээр зургар цагаан царайтай, зүүд зэрэглээ шиг бүсгүй дагуулаад орж ирдэг байна.

	Даахиа авхуулж зулай дээрээ тав тавиулсан жаал хүү, сая хөлд орж баацганан яваа сөөсгөр жаахан охин хоёрыг эр эм хоёр нэг нэгээр нь хөтөлснийг үзвэл багшийн их хүү эхнэр хүүхэдтэйгээ айлчлан ирж байгаагаас зайлахгүй. Эл дөрвөн гийчин гэвч өдрийн хоолонд өмч олон гэдгийг үзүүлэхээр мөд гараад гараад явчихлаа.

	— Их хүү тань хаа ажилтай вэ дээ? гэж би хоол идэх зуур сониучилбал:

	— Хөдөө аж ахуйн дээд сургуульд лаборант хийдэг юм. Уг нь өдийд инженер болчих хүн шүү дээ. Гадаадад сургуульд явсан юм. Тэгсэн чинь төрхгүйтээд буцаад ирсэн гайхал байгаа юм. Хүүхэд ер нь хүний мууг л дуурайдаг шиг байна. Манай энэ ууган л лав миний багын тархитай толгойтой байсныг дуурайсангүй, харин овилгогүйг минь дуурайсан байх юм гээд багш өнөөх жижигхэн жигд цагаан шүдээ яралзуулан инээж билээ.

	Хоёулхнаа шил архи уучихсаных ч болов уу, хоол идсэн мөртөө дотор халж, толгой өвдөх янзтай болсонд багшид дайлуулсандаа талархал илэрхийлж, хүлцэл өчөөд гарахын мөн боллоо.

	 

	* * *

	 

	Толгой өвдөх нь намдах болов уу гэж горьдсондоо үдшийн харуй бүрийгээр би байшингийнхаа гадаа буланд салхинд сууж байлаа. Надаас холгүй зэргэлдээх байшингийн дэргэд хураасан түлээн дээр хоёр хүн дүнгэр дүнгэр ярилцан суух нь харанхуйд харагдахгүй боловч Очиржав багш гэргийтэйгээ хамт салхинд сууж байгааг би мэдлээ.

	Хүрхрээгийн амнаас нарсны шилмүүсний сайхан үнэр анхилан сэрүү татаад их л таатай байлаа.

	— Хүүгийнх байрныхаа мөнгийг хоёр гурван сараар хураалгаж чадаагүй юм гэнэ дээ. Тэгээд байраасаа хөөгдөх туугдах дээрээ л болж байгаа юм байх! Бэрийн хэлэхээр бол хүү мянгын дугуйгаа зараад төлөх санаатай юм гэнэ. Ямар тус байх вэ дээ... Амьтанд боогдоод сул хаячихна биз. Дараа нь явгараад ирэхээрээ дахиад л нэг ямбий олж авах гээд сүйрнэ дээ, цаадах чинь! гэж багшийн гэргий зөөлхөн дуугаар үгээ зөөн хэлж байна.

	— Тэр ч гарцаагүй л дээ... Яая гэх вэ, энэ мөнгөнөөсөө л илүүчилж, түүнийг нь аргалж өгөхөөс... гэж багш хэлж байна. Тэгээд баахан дуугүй сууцгааснаа авгай нь:

	— Авсан хэдээс чинь алга тосох хүн ямар мундах биш, дороосоо л үрлэг зарлага ундраад гараад ирэх юм... Энэ хүргэнийг бас яадаг юм. Сангийн аж ахуйд удахгүй явах юм гэнэ. Юу юу ч үгүй л улс байх юм. Ядаж нэг пальтотой болгочихсон гэж охин үглэж байна... гэхэд багш:

	— Хүргэнийг хүний хүн гээд ялгачхалтай биш. Одоо яая гэх вэ, үүнээсээ л хэд гурван юм өгдөг л байх даа гэнэ.

	Тэгээд эр эм хоёр орлого зарлагын чамгүй нарийн түвэгтэй төсөв зохиож байна уу гэлтэй удтал аг чиг дуугүй суув. Адаг сүүлд нь гэргий нь эр нөхрөө гоёх төсөв оруулж:

	— Үүнээсээ чи өөртөө ядаж нэг костюм олж ав. Үр хүүхэд, үр хүүхэд гэсээр байгаад чи бид хоёр өөрснөө хүний нүдний булай болж гүйцэх байх гэж шийдэмгий ятгаж байна.

	Багш тэр үгийг дэнслэн цэгнэх мэт хэсэг дуугүй сууснаа хэлэв:

	— Хөгшин минь, чи бид хоёр яах вэ?! Эдлэх цагтаа эдэлж л явлаа. Харин үр хүүхдээ л боддог мань ёс шүү дээ гэж шүүрс алдаад хоолой дээр нь гэнэт юм таглав уу гэлтэй нам гүм боллоо. Багшийг би ном шагайхаас өөр юм мэддэггүй биеэ орхичихсон хүн гэж дүгнэж байсан минь лаборант хүүхнүүдийн бодож байснаас ч төдий л ялгаагүй эндүүрэл байжээ гэж бодогдлоо. Багш оюутнууддаа дэндүү сайн багш байдгийнхаа нэг адил бас хүүхдүүддээ дэндүү сайн эцэг нь юм байна гэж бодлоо. Нэлээд азнаад:

	— За орцгооё доо гэж багшийн шивнэн хэлэх нь сонстоод олон хүүхэд, бэр хүргэн нь цөм хөзөрдөж, шаазгайн үүр мэт шуугилдан байгаа бяцхан байшингийнхаа цонхны наагуур хоёр хүний бараа бөртгөнөн өнгөрөх нь харагдлаа.

	Харанхуйд санамсаргүй чагнасан надад энэ бүхэн гунигтай ч юм шиг, өрөвдөлтэй ч юм шиг санагдаж байлаа. Тэдний яриаг харанхуй буланд сууж байгаад чагнасны хувьд айлын цонх цонжоор сэм шагайж, харах харахгүй юмыг нь заншлан харчихсан шиг аягүй санагдаж байлаа.

	Харин Очиржав багш авсан мөнгөө хааш нь хийчихдэг талаар овтой живтэй хоёр лаборант хүүхний адтай эгдүүтэй уран таамаглалуудын аль нь ч үнэн байдалд хавьтаагүй нь надад тодорхой болсон юм. «Багш хамаг мөнгөө банканд хийчхээд нарийлаад суудаг байх» гэсэн тэнхимийн нь лаборант хүүхний нь таавар надад санагдаж «мөн таав аа, тэр» гэж харанхуйд ганцаараа инээд хүрч инээвхийлээд босож байшиндаа орж унтахаар хэвтлээ.

	Толгой өвдөх нь намдсан боловч, яагаад ч юм бэ, нойр хүрэхгүй байв. Багшийн хамгаалсан сэдэв, хүүхдүүдийн нь аж төрөл хоёр нэг л авцалдаагүй шиг хачин бодогдож «яагаад тэр вэ?» гэсэн асуулт байн байн толгойд эргэж хургаад байв.

	Адаг сүүлд нь би «ямар ч сайн багш хүүхдэдээ багш биш харин эцэг нь байдаг юм байна. Тэгэхдээ эцэг эх нь дэндүү их анхаарал халамж тавивал төчнөөн хүүхэд нь дэгдээхий биш ангаахай болдог байна» гэсэн шинэ таамаг төрлөө.

	Тэгээд унтах санаатай нүдээ анин хажуугийн горхины хоржигнон хоржигнон урсахыг чагнан хэвттэл аниастай нүдэн дотор минь тансаг сайхан үнэгэн малгай шиг нэвсгэр шар бут урган харагдах шиг боллоо. Энэ юу билээ гэж нэхэн санавал түрүүчийн сайн өдөр ойд жимс түүж яваад олж үзсэн нэг ургамал санаанд орж байгаа юм байна.

	Хар хадны сөөг буттай нэг орвонгоос ургасан миний мэдэхгүй тэр нэгэн өвслөг ургамал утас шиг нарийхан иштэй тулд биеэ даан өөдөө ургаж чадахгүй, орвон нэгтийнхээ салаа мөчир бүрийг ороон асаж ургасаар дээгүүр нь бүрхэж сагсайн дэлгэрсэн тул түүний доорх хар хадны мөчир бүрээс молцоглон ургасан өгөөмөр жимс шал түүхий, нов ногооноороо байж билээ.

	ХҮҮШИЙН НАМАРЖААНЫ НАРАН

	 

	Тогоонд өрөм, гадаа хяруу дарайлгасан сэрүүн тунгалаг өглөө байв. Зөөлөнгийн шанд ургах нарнаар хүүшлэх тулд тэнд намаржиж байгаа хот айлыг нар гийгүүлэх үес бага үд хэдийн шахсан байжээ.

	Өглөөний ажил дуусаж, үхэр хонь бэлчихэд гагцхүү адуу манасан Авир гэдэг бага хүү манасан сүргийн хамт өдий болтол бараа сураггүйд бултаар түгшиж эхэлжээ.

	Чандманилан буусан энэхэн хот айлын баруун гэрийн үүдэнд хэдэн хүн зогсоод ийш тийш их л саравчлан саравчлан харж, элдэв таамаг хэлэлцэж байжээ.

	— Энэ бас жигтэй юм даа. Адуугаа алдчихаад л эрээд явчихдаг хэрэг байж дээ! гэж зулайнаасаа сийрч яваа буурал үстэй янхир хөнхөр өвгөн хацар дээрх мэнгэнийхээ үсийг имрэн байж хэлэхэд:

	— Манаж хоноод хаанаас алдах вэ дээ! Мориноосоо ойчоод л ясаа ташчихсанаас зайлахгүй!... Ойрдоо зүүд зөн ч нэг л муу. Өөрснөө манах нь яадаг юм. Архайж дархайсан эрцүүл хахалдаад байгаа хир нь өөдөсний чинээ нялх амьтныг явуулчихсан байх юм. Юу ч гэх вэ дээ? гэж гаслан зовлонгийн хүнд хүчир, ажил амьдралын бэрхэд дарагдсаар ийм болсон болов уу гэлтэй шувтан чээжтэй шөмгөр хөх авгай сүүтэй хувин барьсан чигээр цухалдан өгүүлэв.

	Үрийнхээ төлөө санаа их л зовсон эхийн тэр үгэнд өвгөн тэр хоёрын өрх ам тусгаарласан их хүү нь болох явцуу магнайдаа ганцхан гүн атираатай, лухагар лут эр хариу тавьж:

	— За ээж та юугаа яриад байгаа юм. Түүнийг чинь хэн явуулаа вэ? Өөрөө л гуйгаад салахгүй байсан даг. Унтаж ширгэж байгаад л адуугаа алдчихаа л даа. Өөр яах вэ! Харин хагас өдрийн саам алдуулчихлаа, хар новш чинь! гэснээ дэргэд нь амаа ангайн чагнаж зогссон бяцхан охинд:

	— Чи гүй. Хүргэн ахынхаа дуранг аваад ир! Бараа тороо харагдахгүй бол явж эрэхээс дээ, новшийг чинь!.. Муу хүнийг зар, зарсан хойноо өр... гэж хүнгэнэв.

	Хойд гэрээс охины авчирсан дурангаар тэр лухгар эр уудам хөндийг өгсүүлэн уруудуулан дурандахад хоёр хөгшин зэрэг зэрэг:

	— Юм алга уу? Бараагүй биз? гэж шалгаав.

	Гүжирмэг эр нүдэндээ хамаг анхаарлаа хандуулаад, түүний ам, ухаан хоёулаа завгүй байгаа бололтой дуугүй байснаа сумын төвийн зүг шагайгаад мэлзээгээ авсан хүний янзтай тайвнаар:

	— Тэгнээ тэр! мөн л байна. Адуу руугаа одоо л очиж явна. Хүрэмний өвөрт адуугаа хаячаад үхсэн үлийгээ (үлээгээ) эрээд тэнээд явчихдаг новш бол? Төвөөр айл хэсээ бий, хувхай чинь! гэж хэлэхэд нь хоёр хөгшин сая санаа амарч, өвгөн:

	— Гайхлыг хуухай! Шөнө айгаад төвийн дэргэд шал болсон газар адуугаа ээрчээ л дээ гэж бөвтнөв. Бөөвгөр авгай:

	— За амьд л яваа бол ч яах вэ, цаашаа! гэж хэлээд тэртээ оржээ.

	Хөвөнтэй дээл хөөргөн бүсэлж, эсгий гутал хөлдөө угласан торомгор нүдтэй Авир хүү хуйвтай богино ёзоороор хэдэн адуугаа өршөөлгүй шилбүүрдэн хөөж явав. Гүү голдуу энэ сүрэг найрсгаар толгой хаялан байн байн унгас алдаж, дэл сүүлээ хөдөлгөн ергөхөд сүүлний нь уг, гуяны нь зураанд тосон хөлс чийхран харлаж харагдана. Адууны хөлийн дороос улаан шаргал тоос, агь гангын ариун үнэр, адууны хөлс хулмасны нялуун үнэртэй холилдон дэгдэж хамар цоргиж байжээ. Адууны туурайд өмхий өвс царвангийн тоос түвэгдэн наалдаж, хушин шар болгон будаж байв. Жаал хүүгийн унасан цалгим амтай, ялдам ааштай шодон буурал үрээ нь хөлийн хөнгөн, хөдөлгөөний тавтиргүйд год шод харайлгахад бяцхан эзэн нь уурсан амыг ангалзтал жолоо цулбуурыг угзчин явав.

	Жаал хүү сургуулийн гадаа тусгай сургуулиас шилжиж ирсэн танхай «бандид» ам хэлээр доромжлогдсондоо гутран хорсож, хөмсөг зангидан думбайж, ууртай явжээ.

	Энэ жил би хэрэггүй л тэнхимээ төгсгөж дээ. Тэгээгүй сэн бол тэнхим, тусгай сургууль хоёрыг нэгтгэж бага сургууль байгуулахад энэ сургуульдаа л сууж байх байсан юм. Аягүй бол би сурагчдын зөвлөлийн дарга нь ч болох байсан байх. Тэгсэн бол ганц болох байж дээ. Тэгсэн бол... тэр муу нармигар бандийг зад дуудуулж авчраад л «Хай-нөхө-өр! Сургуулийн сурагч хүн ингэж хүн доромжилж болдог юм уу? Авзагын хүрээний банди байсан шигээ танхайрч болохгүй шүү. Мэдэв үү? Наад захаа товчил! Гараа өргөөд зогс!» гэж ирээд л ёстой нэг гөлөлзүүлэх байлаа даа...

	Авирын ингэж бодоход нэгэн мөчийн өмнө сургуулийн хашааны гадаа дайралдаж өөрийг нь «Хөвөнтэй дээлтэй хөдөөгийн жаал, эсгий гуталтай эсэргүү банди» гэж дооглож байсан эмсгий шүдтэй, эрэг духтай магшгар шар жаал шантгар хамар дээрээ хөлс бурзайлгаад урд нь гөлөлзөн зогсож байх шиг их л бахтай санагдаж байлаа. Мөрөөдлийн ялалт ингэж сэтгэлд нь ургаад ирэхэд хүүгийн бах тав нь ханаж, хөмсөг нь тавигдаад үргэсэн торомны нүд шиг сөрвийсөн урт сормуустай лүнтэн хар нүдэнд нь эгшин зуур жавартай инээмсэглэл жирвэс хийж билээ.

	Гэтэл тэр инээмсэглэл дорхноо алга болов. «Гэтэл би энэ жил сургууль ч үгүй... Нээрэн л хөдөөгийн жаал болох гээд байгаа шүү дээ. Хуваарьтай Архангайн дунд сургуульдаа л явчих юм сан. Заавал явах юм сан! Ээж хэчнээн дургүй байсан ч хамаа алга. Тэгээд энэ жаалыг бага сургуулиа төгсөөгүй байхад нь багш болоод эргээд ирэх юм сан! Тэгвэл «За хөө чи дунд сургуулийн сурагч хүнийг юу юу гэж доромжилдог билээ? Эсгий гуталтай эсэргүү банди гэдэг бай л уу? Тэр чинь юу гэсэн үг вэ?» гээд л харин нэг гөлөлзтөл нь асууна даа. Тэгвэл тэр жаал багшийгаа сурагч байхад нь мэдэлгүй дайрч доромжилсондоо яаж гэмшиж, шилээ маажиж зогсох бол?» гэж бодож үзэв.

	Гэвч энэ бол үнэн байдал биш хүсэл мөрөөдөл гэдгийг санаж хүүгийн царай дахин гунигтай дүнсгэр болов. Ер нь ч тэгээд хүрээний (Бишрэлт гүнгийн хүрээг хэлжээ) нусгай банди нар сургуульд орж, гоё сайхан хүрэн илгэн цэрэг цамц, ногоон илгэн өмд өмсөж, ном сугавчлаад ёстой чекист шиг алхалж явахад дөрвөн жил ном үзсэн тэнхимийн онц гарамгай сурагч хөдөө газар гандаа хаягдаад, хөвөнтэй дээл, эсгий гутал өмсөж адуу манаад, бас дээр нь «эсэргүү банди» гэж доромжлуулж явдаг нь даанч гомдолтой байжээ.

	Энэ бүхэнд маллах хүнгүй гэгддэг энэ хэдэн адуу, сургуульд явуулах дургүй байгаа ээж, тэр дундаас хэдэн жилийн өмнө Архангай дээр өртөө залгуулж байсан жаал ахыг нь алсан эсэргүү лам нар л хамгийн их гэм буруутай байсан нь шиг санагдав. Тэр ахыг минь эсэргүү лам нар алчхаагүй бол одоо ээж минь намайг Архангай руу сургуульд явуулахдаа дургүйцэхгүй л байх байсан. Тэр эсэргүү лам нар одоо байдаг болов уу? Манай хүрээн дээрээс ч зөндөө эсэргүү лам нар баригдсан. Байдаг болоод тэр байх. Эсэргүү! Балагтай эсэргүү нар!» гэж бяцхан Авир хүү элдвийг бодож адуугаа дагаад гэлдрүүлж явжээ.

	Гэнэт:

	— Хөй14, новш минь, чи бушуулаач! гэж гүжирмэг зоримог их ахын нь хашгирах дуу гарсанд харвал бараг гэрийнхээ гадаа ирчихсэн байжээ. Адуугаа дэвсэг дор, шандын хаялгад зүлгэн дээр шаалттай байгаа зэлэн дээр хураав.

	— За хүү минь чи яачхав аа? гэж аав, ээж, ах, дүү нь асуух сонирхох, гайхах, зэмлэх хосолсон харцаар жаал хүүг угтахад Авир:

	— Зүгээр гэж дуулдахтай үгүйтэй дуугараад уяаны зүг рүү царайлан гэлдрэхэд «Мань эр юу гэж галлах бол?» гэж зальтай учирлал гаргана байх гэж хүлээж байсан тэд хойноос нь гайхан харж:

	— Энэ хүү яачхаа вэ? Арай шөнө юмнаас айчхаагүй байгаа даа?

	— Харин ээ, бие нь муу байгаа юм болов уу?

	— За-а! баашилж л байгаа биз? гэлцэн эс оносон таавар хэлэлцэв.

	Сүүлийн үгийг гүжирмэг ах нь хэлсэн хэрэг бөгөөд тэр лужир эр намрын налгар тэнүүнд хэдхэн гүү барьж хамраар хан хийм «чихэр» шиг амттай хярамгүй айраг исгэж хавийн улстай хуваан ууж, намрын жихүүн шөнийг өнгөрөөх дуртай тулд хагас өдрийн саам алдуулсан «новшийн жаалыг» уучилж тэвчихгүй байсан ажээ.

	Тийнхүү унагаа зэллэж дуусаад аавтай нь хамт гаднаас орж ирсэн том ах нь баруун вандан орон дээр урвайж суугаа дүүгээ үзээд уур уцаартайгаар:

	— За новш минь, чи юундаа урвайгаа вэ? Сумын төвөөр хэсэж сургуулийн хүүхэдтэй эрхэлж зодолдсон чинь багадаа юу? Өдий том болсон юм байж, эрхлэхээс л өөр юм мэдэхгүй шүү! Дэндүү юм. Сайхан мэдээрэй чи! Чамаас болж хагас өдрийн хайран саамаа алдлаа гэж зэмлэхэд зүүн орон дээр ширдэг дэлгэж нэг захаас нь хуйлан тэврээд буруу харан ширж суусан ээж нь айлгасан эх хүний аялгаар:

	— Өө хүү минь, наадах чинь биднийг хаяад сургуульдаа явна гэж урвайж байна. Архангай орох гэнэ. Өнөөх жилийгээч ахтайгаа адилхан болсон ч хамаагүй гэж загнаж байна. Багш нь ч яв гэж байна гэнэ. Сургуулийн багачуул наадахыг чинь «Эсгий гуталтай эсэргүү банди» гэж дооглодог гэнэ. Яасан ч их үгтэй задарсан багачуул вэ? Ер нь тэгээд эсэргүү мөн бишээ дуулдаг газар нь очоод дуулбал таарна даа. Юу хийх вэ? Ойр шиг газар бол ч бас яах вэ. Очиж очиж манайханд муу удсан Заяын бааюу руу явах юм гэнэ дээ. Явбал явна л биз. Үхвэл ч үхнэ л биз. Хүний үг дуулахгүй хүүхэд, өөрөө л мэдэхээс... гэж айлгасан аялгаар үглэхэд жаал хүүгийн харц улам доошилж, тэр хүү гутлынхаа хоншоорыг тэвчээртэй гөлийн ширтэж байв.

	Орж ирэнгүүтээ зуухны аманд сууж, түрийнээсээ урт гэгчийн мод толгой гаргаж, ташаан дээрээ зүүсэн хүүдийтэй тамхинаас нэрж аргалын цог хайчаар хавчин авч тамхиа асаагаад хоёр хацраа хонхолзуулан сорж бодол болон суусан өвгөн:

	— Аа мэдэхгүй хөөрхий!... Яадаг ч юм байгаа юм. Уг нь хүүгийн явна гэдэг бас ч аргагүй. Явдаг цаг нь болчихлоо доо! Ганцхан одоо ингээд явуулна гэхэд бас бэрх байна аа даа. Тэр барааны хол газар яаж ч хүргэж өгдөг шүү юм. Яаж ч эргэж тойрч байх юм. Өвдөж зовбол ч яах юм?!»... гэсэнд

	— Новшийг явуулж яах юм бэ?! Гачигдал мэдүүлж гаргаж аваад л малаа харуулж байхгүй юу.

	Ер нь ч тэгээд ээж та хоёр гар хөлийн үзүүр болж байгаа ганц хүнээ явуулчхаад хэндээ найдаж суух гээ вэ? гэж том ах нь хэлэв.

	Хүү ахыгаа зам дээр тээглэсэн бул хар чулуу шиг урам хугарсан харцаар хялам хийсэн боловч харин дахин гутлын хоншоороо ширтээд дуугүй суув. Заваанаа аав нь:

	— Бас цаанаасаа яв гэсэн хуваарьтай заавартай юмыг бид явуулахгүй гээд аваад үлдэж болох уу? Ялтай, янгатай ч юм болох юм билүү гэж айх юм байна шүү дээ. Газар нь л даанч хол юм. Түүнээс биш миний хүү ямар эрдэм ном үзэхдээ хүнээс дордох биш! гэж хэлэв. Эцгийн энэ үгэнд эрдэм сурахдаа онцгой гэж хүүгээрээ бахархсан янз илэрхий байсанд:

	— За за! Аав та энэ новшийгоо дандаа дөгөөж онгироож байх юм. Энэ цагт эрдэм ном үзээд үзээд юу гийгүүлж байгаа юм. Шал дэмий, толгойдоо булуу хураахаас л цаашгүй. Гачигдал мэдүүлээд гаргаж авсан нь л дээр... За байз, гачигдал гэснээс... би эртээр нэг өргөдөл бичүүлээд авсан юм байна шүү. Өнөөх Амбаагийн охин бас Архангайд сургуульд суух болоод гачигдал мэдүүлнэ гэж өргөдөл бичиж байхаар нь би бас бичүүлж авсан юм. Түүнийгээ би хаана хийлээ дээ, байз! гэж өврөөсөө том ширэн хэтэвч гаргаж, салаа салбанг нь нэгжиж гарахад Авир хүүгийн нүд түгшүүртэй сортойж, түүний хувь заяа нь энэ хэтэвчнээс шийдэгдээд гарч ирэх гэж байгаа юм шиг ахынхаа гарын хөдөлгөөн бүрийг дагуулан ажиглаж байв. Хүү мэдээж хэрэг «битгий олдоосой билээ» гэж санаж байсан нь лавтай боловч, гай болж, тэр дөрөв нугалсан ганцхан хуудас цаас хэтэвчнээс гараад иржээ.

	— Өө новш, энэ байна. Би ер нь одоо мордоод сумын төв оръё байз! Наад новшид чинь чөлөө мэдүүлдэг хэрэг. Нам, засаг ардынхаа гачигдал зовлонг харах байлгүй яах вэ гэж боссонд,

	— Ёстойдоо. Харалгүй яах вэ! Хүү минь мордож үз. Ах нь бас ингээд Заяын бааюу руу өртөөнд яваад эндсэн юм гэхгүй юу? Ямар худлаа юм биш. Одоо энэ хүүгээ тийш нь яасан ч явуулахгүй гэж хөгшин эх нь уйлж байна гэж хэл, Хамаатай юу! гэж ээж нь том хүүгийн саналыг дэмжихэд гайхаш нь тасарсан отгон хүү дэмий л аавынхаа амыг ширтэв.

	Тэгтэл

	— За, за тэгвэл тэг дээ. Харин чөлөөлөхгүй, үүг сааггүй хөөгөөд унах юм биш биз дээ! гэж аав нь хэлж хүүгийн урмыг их л хугалжээ.

	«Яршиг. Би сургуульдаа заавал явна!» гэж жаал хүү сэтгэлдээ бухимдан үглэж байсан боловч түүнийгээ гарган хэлж зүрхэлсэнгүй. Тэр хэдэн өрх айлын хэргийг энэ гүжирмэг ах нь санааны зоргоор Тас шийдэх учир бага дүү битгий хэл, хэн ч түүний үгийг няцааж дийлдэггүй юм байжээ. Иймд Авир хүү сургуульд явахаас өнгөрлөө гэж гашуудан бодов.

	Том ах нь зүүн хатавчинд байгаа эргэнэг дээрээс том хүрэн туушаан авч баруун хаяаны хэцээс дүүжилсэн хөхүүртэй айргаас хийж хоёр хулыг залгилаад гарч мордон сумын төв рүү давхижээ.

	Авир хүү «Сумын захиргаа гачигдлын өргөдлийг битгий хайхраасай билээ» гэж сэтгэлийн угаас хүссэн боловч найдлага алга байв. Тэр хүү дэмий л гадаа гарч давхин холдож яваа ахынхаа хойноос гуньхралтайгаар удтал харж зогсов.

	Эргэн тойрон хөдөө тал хоосон цөлдөм цэв цэлийн, гагцхүү шивээн толгой гандан халиурч салхины аясаар намс намс долгилж байгаа харагдана. Ойр байгаа шандын зүлэг зандан ягаан өнгөөр мөн л долгилон байна. Салхи жихүүн, сэтгэл гунигтай байв. Холдон давхиж яваа ахын бараа улам жижгирэн бөртийгөөд энэ хүүгийн баяр баясгалан, сургууль, ном эрдэм цөмийг нь аваад холдон зугтааж одох мэт санагдана.

	Хөөрхий жаал толгой унжуулан гэртээ орж мөнөөхөн баруун орон дээр буруу харж хэвтэв. Түүний нүдэнд нулимс цийлгэнэж, хоолой дээр нь юм тээглэж байжээ. Урьд шөнө адуу манаад нүднийхээ хорыг гаргах гэж хэвтлээ гэж аав ээж хоёр нь бодоо биз. Гэтэл хүүгийн нойр хулжиж, элдвийн гунигтай юм бодогдож, дуугарах ч үгүй, хөдлөх ч үгүй нүд анин хэвтэж байжээ. Адаг сүүлдээ нойргүй адуу манаж ядарсандаа аргагүй зүүрмэглэв. Тэгээд хар даран зүүдэлжээ.

	Гэрийн нь хаяагаар гарсан замаар хөнгөн тэрэг хурдалж явах шиг. Ажиглавал түүн дотор багш нь сууж явна. Хүү баярлан гүйж, гараа өргөн тэр машиныг зогсоогоод өврөөсөө өргөдөл гарган багшдаа өгөх зуур «Багш аа! Би Архангай аймгийн дунд сургуульд хуваарьтай шүү дээ. Та мэднэ. Та намайг одоо аваад яваач!» гэж гуйж байх шиг. Багш нь өргөдлийг авч хөмсөг атируулан уншиж байх мэт. Тэгснээ өргөдлийг нь урж хаяад «Өргөдлийн ч хэрэггүй. Тийш нь чамайг явуулах ч үгүй» гэж ууртай хэлээд сүн хийж, тэрэгтэйгээ нисээд явчих шиг. Жаал хүүгийн гол харлаж, хойноос нь «Багш аа! багш аа!» гэж малгайгаараа даллан гүйж ч байх шиг. Гэтэл араас нь нэг хүн хөөж яваа юм шиг. Бодвол ах нь сургуульд явуулахгүй гэж барьж авахаар элдэж яваа бололтой. Хүү хар хурдаараа зугтаах гэтэл хөл нь хөшчихөөд огт хөдөлж өгөхгүй тарчилж байтал өнөөх хүн гүйцэж ирээд мөрөн дээрээс нь шүүрээд авлаа. Харвал ах нь зодох гэж ташуур далайх шиг. Ахиулаад харвал ах нь биш, сагарсан орхимжоо чирсэн нэг эсэргүү лам аахилан уухилан «Чи сургуульд явна байх аа! Чамайг явуулахгүй дээ!» гээд занаж байх шиг. Хүү түүнд баригдсандаа дэмий л уйлах гэтэл... сэрчихлээ.

	Энэ үед ах нь сумын төвөөс эргэж ирээд сумын даргад хэрхэн гачигдал мэдүүлж өргөдөл өгсөн, тэр дарга хэрхэн хөмсөг атируулан уншиж байснаа өргөдлийг нь урж хаяад:

	«Өргөдлийн ч хэрэггүй. Тийш нь явуулахаа ч байсан. Манай энд шинэ аймгийн төв дээр дунд сургууль байгуулсан. Тэнд дүүгээ бушуухан хүргэж өг гэж тушаасныг ярьж байсан юмсанжээ.

	Тэгээд тэр лужир эр гайхаш барагдсан бололтой:

	— Сумын дарга тэгж новшроод болохгүй юм. Одоо яадаг шүү юм билээ гэсэнд аав нь:

	— Шинэ аймаг гэж энүүхэн Булган дээр үү? Тэгвэл ч харин болж дээ. Ойрхон юм чинь юу байх вэ? Хониныхоо мориор ч хүүг дөхүүлээд өгсөн болно. Зам дээр гараа гозойлгож, нэг чийчаа олж суугаад эргэж тойрч байсан ч аштай юу. Дэжид минь, чи одоо хүүгийн дээл хувцсыг нь шидэж үз! гэхэд ширдгээ ширсээр суусан эх:

	— Хүү минь эндээ ойр суух болсон хойно яамай. Оёлгүй яах вэ! гэжээ.

	Харин чихэнд нь сонстож байгаа энэ бүх үг яриа, зүүд, үнэн байдал хоёрын аль нь болохыг гүйцэд ухаараагүй жаал хүү инээмсэглэн өндийж билээ.

	Ажиглавал зүүн ханын толгойд нар туссан харагдаж байв. Өглөө болж баймаар атал зүүн ханын толгойд нар тусдаг нь юу билээ? Хүүд хачин санагдаад явчихжээ.

	Өглөөний нар хүүшилдэг энэ намаржаанд харин оройн нар аргамжаатай юм шиг удтал хоргодон гийж байдгийг өдрөөр унтаад орой сэрсэн жаал хүү яахан санах билээ. Хүүшийн намаржааны наран гэнэт ойртож сая мандаад, тэр хүүгийн сургуульдаа явах болсон баясгалант өглөө эхэлж байгаа юм шиг санагдсаар байжээ.

	БИЛГИЙН БУЛАГ

	 

	I

	 

	Жамбал өвгөн бид хоёр зурагт радиогоор тэшүүрийн тэмцээн харж суулаа. Улсын аварга шалгаруулах эрэгтэйчүүдийн тэшүүрийн тэмцээний сүүлчийн тоглолтыг харуулж байлаа.

	Би уулаас тэшүүрээр бараг гулгаж үзээгүй, түүнийг онц их хайхардаггүй хүн байсан юм. Харин зээ дүүгээ тэмцээнд оролцох болсноос хойш түүнийг сонирхох боллоо. Удалгүй алдарт тэшүүрчдийн нэр зүсийг андахаа байж, тэшүүрийн тоглолтын хорхойтон үзэгчийн нэг болсон билээ. Таньдаг мэддэг нөхдийнхөө тоглохыг харахад бахтай сонин байдаг шүү дээ.

	— За улсын аварга тэшүүрчин хэн болох нь вэ? Чи биеийн тамирын багш хүн байна, хэл дээ, гэж би өвгөн багшаас өдөж асуулаа.

	Энэ үрчлээ болсон улаан хүзүүтэй, монхор шар өвгөнийг хараад бүх насаараа биеийн тамир хүүхдэд заасан багш хүн гэж таахад бэрх. Олон төрлийн тэмцээнд түүний нэр гарахаа больсоор магад хорин жил болсон тулд миний сая хэлсэн үг баахан доогтой сонстож байж ч болно.

	— Энэ жил ч Даваа л түрүүлэх нь дээ. Мөн ч аятайхан жийж байх нь юу вэ? Их ахиж дээ. Даш энэ жил Давааг барихгүй л дэг дээ, гэж өвгөн хурдан морины шинжээч шиг хариулж байна.

	Улсын аварга тэшүүрчин Даш гэдэг гозгор бор залуу Даваагаас бараг бүтэн тойргоор түрүүлж яваа байтал ард нь хоцорч яваа Давааг түрүүлнэ гэж хэлсэн нь надад эргэлзээтэй байлаа. Даваа гэдэг дэнхэр том толгойтой урт чацтай, өндөр цагаан залуу бол миний өнөөх зээ дүү мөн болохоор түүнийг түрүүлнэ гэж өвгөн багшийн хэлсэн үг үнэмшил багатай боловч миний санаанд өег тавтай нийцэж байлаа.

	— Тэгвэл эмэгтэйчүүдийн аварга тэшүүрчин хэн болсон бэ? гэж миний асуухад өвгөн багш:

	— Цоомоо болоо байлгүй дээ, Энэ жилээс түүнийг хэн ч барихгүй дээ гэж нэгэнт маргаангүй шийдсэн байртай хэлэв.

	Цоомоо гэдэг нь сайн тэшүүрчин гэхэд эмэгтэйчүүдийн дотроос хуруу даран тоолоход гурав юм уу дөрөвдүгээрт ордог гулууз шиг сонин бөөрөнхий биетэй, ногоовтор нүдтэй монхор бор охин юм. «Мань өвгөн энэ удаа амныхаа зоргоор айлдчихав аа даа» гэж бодож байлаа. Тэр Цоомоо хэдий сайн ч урд нь ордог гурван алдарт тэшүүрчнийг нэг жилд гэнэт ардаа хийж түрүүлсэн гэж би итгэхгүй байлаа.

	Тэгтэл бид хоёрыг хоол идэж суух зуур өвгөн багшийн зөнөснийх болов уу гэмээр үгс харин зөнч мэргэн үг болж батлагддаг байна. Юу гэвэл Даваа сүүлчийн тойрог дээрээ толгойгоо дэнхэлзүүлэн, эм галуу шиг найгалзан жийгээд, урагшаа суга үсэрч Дашийг гүйцэж түрүүлээд улсын аварга тэшүүрчин боллоо. Би зээ дүүг ингэж түрүүлэхэд магнайлсан морины эзэн шиг сэтгэл догдлон «Мөн дөө, эр хүн!» гэж дуу алдлаа.

	— За тэр дээ, Даш энэ жил аваргаа Даваад алдан аа гэж би эс хэл лүү! гэж өвгөн багш сэтгэл хангалуун хэллээ.

	Дараа нь тэмцээний дүнг сонсгоход мэдвэл улсын эмэгтэйчүүдийн аварга тэшүүрчин, үнэхээр Цоомоо болсон байв. Үүнд би гайхаж:

	— Жамба-ал, өвгө-өн чи чинь эднийг түрүүлнэ гэж, нээрэн, яаж мэдээ вэ? Ингэхэд чи чинь одоо багш биш, харин уралдааны тамирчин шинжээч болоо шив дээ? гэж би тохуурхсанд

	— Би мэдэлгүй яах вэ, Тэмээ хариулсан хүн буурынхаа занг андахгүй гэдэг биз дээ гэв.

	Тэгэхэд нь би цаашлуулж:

	— Чи чинь арай түрүүлсэн «буур» бүхнийг минийх гэдэг малчин болоогүй биз дээ гэхэд

	Тэгэлгүй яах вэ! гурав чинь гурвуулаа миний гараар мөсөн дээр хөлд орсон юм чинь! гэж омог бардам хэллээ. Хэрэв санамсаргүй нэг сонссон явдлыг би тэрхэн зуур нэхэн санаагүй сэн бол багшийн хэлсэн омог бардам үгийг би хольцоогүй үнэн гэж хэзээ ч итгэхгүй байжээ.

	 

	II

	 

	Арваад жилийн өмнө би нэг зун нутагтаа очиж амарсан юм. Аагим халуун тэр нэгэн өдөр би эгчийндээ өрхийг багасгаж хаяаг хадтал шуусан сэрүүн гэрт банзан орон дээр хэвтэж байлаа.

	Шуулттай хаяаны ханын нүдээр үсийг мөлчийтөл хуссан хөхөвтөр хуйхтай, орой дээрээ ац оноо гарсан дэнхэр толгой миний нүдэнд тусч байлаа. Энэ бол манай эгчийн хүүгийн толгой мөн байлаа. Тэр хүү, миний их охин хоёр гэрийн сүүдэрт суугаад хууч хөөрч байгаа бололтой.

	Гэрээс эгч тэр хүүд хашхирч хэлсэн нь:

	— Хөй Даваа! Чи юугаа чалчаад далан хэлээ дэлгээд суучхав аа? Яваад Асгатын рашаанаас ус бариад ир! Ахад нь буцалгаж өгье. Доторт ёстой сайн ус шүү гэж байна. Сүүлчийн үгийг эгч рашаанаа магтаж надад хэлсэн нь ил.

	— Тэр рашаан чинь хаана байдаг юм бэ? гэж миний охин асууж байна. Түүний дуу нь дуулдахаас биш, бие нь харагдахгүй байлаа.

	Дэнхэр хүү толгойгоо гилжийлгэсхийж (бодвол нүдээ анийсхийж гараа сунган заасан биз).

	— Энүүхэн баруун ухаагийн урд руу орсон нэг хар ногоон судаг харагдаж байна аа? Тэнд гэж хэлж байна.

	— Өө тэгвэл ойрхон юм. Хоёулаа явъя, за юу? гэж охин гуйж байна.

	— Тэгье. Асгатын рашаан их сонин ус шүү. Зун аягүй хүйтэн устай. Уухаар толгой ян гээд, шүд хага ташаад л байх нь тэр! За чи очоод хэд балгаад үзээрэй. Өнөөдрийнх шиг халуунд ёстой гоё оо! Дотроос сэнгэнээд явчих нь тэр!...

	— Ямар хачин юм бэ? Ийм халуунд тийм хүйтэн байдаг гэж үү? гэж охин гайхаж байна.

	— Тэгсэн мөртөө өвөл хөлддөггүй юмаа. Уур савсаад харзлаад байдаг юм.

	— Ямар жаатай эд вэ? Яагаад хөлддөггүй юм бол? гэж охин гайхан шалгааж байна.

	— Бүү мэд! Сайн рашаан л тэгдэг юм гэнэ лээ. Өвөл ус нь газраар тарж хөл рүүгээ очихоор л хөлддөг юм. Ямар гоё, тэгшхэн гөлгөр болдог гэж санана аа? Ёстой гоё тэшүүрийн газар болно гээч! Бид сайн өдөр бүр тэнд очоод өдөржин гулгаж гарна аа! гэж зээ дүү сэтгэл хөгжин ярьснаа, Чи сайн гулгадаг биз гэж охиноос асууж байна.

	— Үгүй ээ! Би гулгаж үзээгүй гэж охин намхан дуугаар хариу хэлж байна.

	Хүүгийн толгой дэнхэлзэж:

	— Өө, ямар хачин юм бэ? Би чамайг сайн гулгадаг байх гэж бодсон юм.

	— Аав ээж хоёр намайг бөөрөө унагачихна гээд явуулдаггүй юм гэсэнд хүү:

	— Манай ээж ч бас биднийг мөсөн дээр очуулах их дургүй! Дэнхэр толгойгоо хагалж үхэх гээ юу? Элгийг минь эмтэлж, амьдаар арьс махтай минь хатаах гээ юу? гээд загнадаг. Анх би монгол гуталтай гутлаараа гулгасаар байгаад улныхаа ширийг унжуулчхаад зодуулсан. Дараа нь хүүхдийн цасны ханкий15 гуйж хийж гулгасаар байгаад эсгий гутлынхаа хоншоорыг тасалчхаад бас зодуулсан. Би тэшүүрээс болж дандаа баларна аа. Бас хүүхдийн тэшүүр эвдэж төлөөд бас зодуулсан. Ёстой нүсэр зодуулсан гээч! Тэгсэн мөртөө хашрахгүй, гулгах сан л гэж бодогдоод ердөө болдоггүй юм. Хачин шүү гэж хууч хөөрөөд хоёул хөхрөлдсөнөө дэнхэр хүү айсан байртай ханын нүдээр ээжийгээ сэм харж байна.

	Миний инээд хүрлээ: Дэлхийн хөл бөмбөгний хаан гэгддэг Пелег багадаа хөл бөмбөг тоглоход нь гутал хувцсаа урлаа гээд аав ээж, ах дүүс нь их дургүй байсан боловч одоо тэр Пелегийн орлогоор цөм амьдардаг юм гэнэ лээ гэж дуулснаа санав.

	Нэхий зувцаа дээлтэй, майжгий монгол гуталтай, хөдөөгийн малчны хүү мөсөн дээр ямар шүү байр байдалтай гулгаж, энэ дуртай тоглоомоосоо болж хэчнээн ярвиг бэрхшээлд учирч байсныг төсөөлөн бодож инээвхийлэн, бас өрөвдөх сэтгэл төрж хэвтлээ дээ.

	— Чи намайг яагаад сайн гулгадаг гэж бодоо вэ? гэж охин асууж байна.

	— Хотоос манай сургуульд нэг жаал шилжээд ирсэн юм. Даш гэж шумуул шиг чөргөр хөх жаал ирсэн юм. Тэр жаал тэшүүрт Пээ!, ёстой мундаг даа. Энэ жил тэр жаал манай сургуулийн аварга болсон. Тэгээд ч би хотын хүүхдүүдийг тэшүүрт лут байдаг байх гэж бодсон юм. Аймгаас ирсэн хүүхэд ч зарим нь их сайн шүү дээ. Аймаг дээрээс Цоомоо гэдэг нэг охин хүрээд ирсэн юм. Дугуйн уралдаанд дандаа тэр түрүүлнэ ээ. Одоо бас тэшүүрт их сайн болчихсон гэж хүү ярьж байна.

	— Чи тэдэнтэй уралдвал гүйцэхгүй юу? гэж охины асуухад

	— Би юу?... Гүйцээгүй. Би арай гэж л гуравдугаарт орсон... гээд дуугүй болж толгойн ац оноо нь харагдахгүй болов. Бодвоос хүү урамгүй, толгойгоо духасхийж, дунхайсан бололтой. Баахан азнаснаа:

	— Надад даан ч сайн тэшүүр байгаагүй л дээ гэж нэмж хэлэв.

	Түүний дуунд гомдол гутрал сонстох шиг болж билээ.

	Өнгөрсөн өвөл эгчийн энэ хүү надад «какс» гэдэг тэшүүр ботинктой нь явуулаач гэж захидал бичиж байсныг би гэнэт саналаа. Захисан юмыг нь олж өгч чадалгүй таг мартаж орхижээ. Хүүхдийн хүсэлд ийнхүү хайнгад хандсан минь чухам итгэлт найзыгаа унаа гуйхад нь үл дуулаачин болж татгалзсан баян хүн шиг ичгүүртэй санагдлаа надад. Надаас сайхан тэшүүр ирнэ гэж энэ хүү хэчнээн мөрөөдөж байсан бол? Миний цэвдэг хайхрамжгүйгээс болоод энэ хүү уралдаанд түрүүлж чадаагүй гомдолтой хоцорсноос зайлахгүй гэж би харамсан бодож байв.

	— Ямар тэшүүр хамгийн сайн байдаг юм бэ?

	— «Канада» Даш нэг тийм тэшүүртэй. Ёстой гоё уралдааны тэшүүр гээч! Цоомоо бас «норвээг» (норвеги) гэдэг гоё тэшүүртэй. Аягүй урт, нимгэн, их гоё эд ээ! Жийхлээр зүгээр л исгэрээд жирийх нь тэр дээ. Би тийм гоё тэшүүртэй бол ч Цоомоо байтугай Даштай ч үзэлцэнэ гэж хүү толгой сэжлэн хэлж байна. Түүний нялтгар царайд омог урмын инээвхийлэл мэлтэсхийн тодорч нүд нь гялалзан байгааг би тааварлав.

	— Чи ямар тэшүүрээр уралдсан юм бэ? гэж охиныг асуухад

	— Хүүхдийн нэг муу «какс» гуйж аваад эсгий гуталд сураар баглаад уралдсан юм. Цоомоогийн урд ордгийн даваан дээр тэр сур тасарчихсан юм. Хясаантай шүү! Би түүнийг аавын ногтны цулбуураас огтлоод авсан юм. Хариугүй муу илжирсэн сур байжээ. Бас тэгээд түүний төлөө аавд зодуулсныг яана. Түй, ёстой хэрэг алга! гэж тэр хүү санаа алдан хэллээ.

	— Чи тэгвэл тэр «канадаа» манай аавд захиач. Хотоос олдоно биз дээ гэж охин минь хүүг аргадах мэт хэлж байна.

	— Яах юм, яршиг!(?) Тэр чинь хотод их үнэтэй. Таарсан ботинктойгоо хоёр гурван зуу хүрдэг юм гэнэ лээ, гэж хүү урамгүй татгалзаж байна.

	— Чамд хэдэн номерийн ботинктой тэшүүр таарах вэ?

	— Гучин зургаа таардаг. Гэхдээ яршиг! Би долоодугаар ангиа төгсгөж хот ороод ёстой гоё, өөртөө таарсан уралдааны тэшүүр авна. Тэгээд Даш Цоомоо хоёртой ёстой нэг үзэлцэнэ дээ! Түрүүлнэ дээ. Түрүүлэхгүй бол ёстой юу болдог бол гэж тэр хүү тангараглах мэт өгүүлэв. Одоо бодоход андгайгаар барахгүй аргагүй л зөгнөлтэй үг байжээ.

	— Хүүе Даваа! Чамд ер нь чих гэж байна уу, үгүй юу? Усанд яв гэж хэд хэлүүлэх гэсэн юм? гэж эгч гэрээс зандарсанд тэр хоёр хүүхэд сонирхолтой яриагаа таслаад усанд явж билээ.

	Би гадаа гарч тэдний хойноос харлаа. Харвал: Хангай нутгийн эгц цавчим уулсын хөндийд бага шиг голын зүүн дэнж дээр хүрмэн гүвээний завсар сумын төв байршсан ажээ. Баруун этгээдэд өндөр ухаагийн өвөр зав сархиагаас бяцхан булаг урссан нь ногоон судал болж харагдана. Ус нь тунгалаг болоод шимтэй, дотор засах чадалтайн тулд Асгатын рашаан хэмээн алдаршжээ.

	Түүний ус хөлдөө очоод газрын аяар тарж, голд хүрэлгүй замхардаг нь мянган хоньтой айлын хотны буурины чинээ газар зүлэг ногоорон үзэгдэнэ. Өвлийн цагт тэнд тэгш толигор мөс хөлдөж сурагч багачуудын эрхлэн наадах газар болдог ажээ.

	Төрсөн нутгийн минь энэхэн хэсэг газрын мөсөн дээр өвгөн багш Жамбал хэдэн балчир багачуудын хамтаар өвлийн богинохон амралтын өдрийг өнгөрөөдөг нь манай хөвүүд, охидын идэр чийрэг махбодын боловсрол, суу билиг, алдар цуутай ямархан холбогдолтойг хэн яахин мэднэ.

	Энэ булгийн болор тунгалаг мөсөн дээр манай улсын тэшүүрийн гурван алдартан өвлийн цэлмэг шөнийн гурван марал од шиг гялалзан тодорсныг бодвоос үүнийг чухамхан «билгийн булаг» гэж нэрлүүштэй.



	




	ТУУЖ



	




	БАГЫН ЯВДАЛ

	(Хүүхдийн хошин тууж)

	 

	— Энэ чинь хэн бэ? Янжингийн «Босоо ороолон» мөн шив дээ!

	— Юун «Босоо ороолон?» Энэ чинь гавьяат жүжигчин Төмөрсүх шүү дээ

	— Тэгвэл энэ мань бүр хүн болчихоо шив дээ!

	— Хүн болохгүй юу болох ёстой байсан юм?

	— Чи мэдэхгүй ээ! Хүн боломгүй зүггүй гайхал байсан юм!

	 

	(Бүжгийн жүжиг үзэгчдийн ярианаас)

	 

	 

	1. Би

	 

	Нээрэн ч та нар миний багын явдлыг мэдэхгүй байх. Би ийм жаал байлаа.

	Намайг Төмөрсүх гэнэ. Янжингийн «Босоо ороолон» ч гэнэ. Бас «Ийрэл саарал» ч гэнэ.

	Төмөрсүх гэдэг нь манай нагац өвөөгийн өгсөн нэр гэж ээж хэлдэг юм. Өндөр өвөө надад яагаад тийм нэр өгснийг мэдэхгүй. Манай том сүх огт иргүй мөлгөр мөртөө түлээ хагалахад их сайн даадаг, зузаан төмөр сүх байсан юм. Бодвол намайг төрөөд өлгийтэй хэвтэж байхад өвөө надад нэр өгөх гээд ийш тийш хартал манай том сүх нүдэнд нь тусаад надад Төмөрсүх гэдэг нэр өгсөн болов уу.

	Янжингийн «Босоо ороолон» гэдэг нэр хэн өгснийг бүү мэд! Хамар хашааны Дондог өвгөн л өгсөн байж магадгүй. Тэр өвгөн намайг дандаа тэгж нэрлэдэг байсан юм. «Босоо ороолон» гэж чухам юу байдгийг би мэдэхгүй боловч энэ үг «тамтаггүй зүггүй жаал» гэсэн утгатай томчуулын этгээд хачин үгийн нэг байх.

	«Ийрэл Саарал» гэдэг нь Буянт гуайн ус зөөдөг илжгийг хэлж байгаа юм. Миний хувьд бол энэ үг «дэлдэн» гэсэн өөр утгатай. Чих минь тийм болсонд үнэндээ чихний булаг өвчин, ээжийн эмчилгээ хоёр буруутай. Тэр уршигтай өвчнийг хөдлөхөөр ээж «булгийг чинь цэвэрлэнэ, хулхыг чинь авна» гэж чихнээс минь татсаар байгаад дэрчгэр болгосон юм. Гэтэл манай гудамжийн сэмхэн Гонгор гэдэг жаал энэ нарийн учир зовлонг минь мэдэлгүй намайг уулаасаа усчин Буянт гуайн саарал илжиг шиг дэлдэн чихтэй төрсөн гэж тэнэглээд тэгж хочилсон юм.

	Товчилбол би түлээний сүхний нэртэй, дэрчгэр хөх жаал байжээ.

	«Балчир хүүхэд өдөртөө жаран чавганцын ажил хийдэг» гэж манай өвөө хэлдэг байсан. Би лав зуун хорин чавганцын ажилтай жаал байсан юм байх. Юу гэвэл намайг «Тун ч зүгээр байж чаддаггүй зүггүй жаал» гэж нийтээрээ ад үздэг байсан юм. Хүнд наад зах нь урд, хойд, баруун, зүүн гэж дөрвөн зүг байхад тэр бүхэн надад яагаад байдаггүй юм бол гэж би гайхдаг сан. Нэг үгээр хэлэхэд би тэсгэлгүй их хөдөлгөөнтэй хүүхэд байжээ.

	Зуны цагт бол би богино шалбуур өмднөөс өөр юм өмсдөггүй байв. Өвөл бол энд тэндээ үс нь халцарсан, хуучин хүрэн савхин цэгээх малгай, хөвөнтэй хүрэм, даалимбан шировар дор үстэй өмд, голдуу өмсөнө. Бухаар гутлын түрийнд залгаж хийсэн буриад сөөхий гутал юм уу эсвэл эсгий гуталд калоош углаж өмсдөг байсан юм. Ийм л жаал байжээ.

	 

	2. Манайх

	 

	Хорин жилийн өмнө Тавын халуун усны урдах хэдэн гудамж хэсэг хашаа хотын урд зах болж байлаа. Тэр хэсэг хашааны зүүн үзүүрт Сэлбэ голын зүг харсан мухар гудамж юм уу доголын зүүн үзүүрийн хойшоо харсан хаалгатай хашаанд манайх байлаа.

	Хаалганаас эхлээд хашааны зүүн талаар үнээний саравчтай. Тэр саравчны сарампай модон дээвэр дээр өвс хураана. Хаалганаас баруун тийш хоёр пүнз байсны нэгд нь үүц хоол хийж, нөгөөд нь зун бүрээсээ хураадаг юм.

	Хоёр пүнзний өмнө том таван ханат гэр бий. Гэр дотор орохоор зүүн баруун хоёр талд нь төмөр ор, хоймор эгчийн (хүүхдийн) ор, түүний толгой талд хоёр авдар, хөл талд нь налуу оройтой хувцасны бяцхан шүүгээ бий. Ээжийн орны хөлд аяга савны шүүгээ, Өвөөгийн (баруун) орны хөлд угаагуур бий. Шалавч дээр сайхан ширдэг хоймор бяцхан хуучин хивс дэвсээтэй. Зуухны ард аяга халбага хийх шургуулгатай шалны өр (ширээ) бий. Энэ бол манай хоол идэх газар, бас эгч бид хоёрын хичээл давтах (үүнээс болж заримдаа хэрэлдэж зодолдох) ширээ билээ.

	Өвөөг та нар ямар хүн гэж санана? Партизан хүн шүү. Шингэн живэр, урт буурал ооч сахалтай өндөр гэгчийн өвгөн байсан юм. Ээж минь босоо нүдтэй, уртавтар царайтай, туранхайвтар бор авгай юм. Дэлгүүрт худалдагч хийдэг юм.

	Манайх хоёр үнээ, гурван бяруутай, таван жилийн урьд сургуульд орохоосоо өмнө би үхрээ хариулдаг байсан юм. Тэгэхлээрээ би бас ч «ажилтай», малчин хүү байсан юм.

	Үхрээ яаж хариулдаг байсны минь та нар сонирхож байна уу? Би өглөө үхрээ тууж гараад сэлбийг уруудуулан жаахан явж, Гэрлийн хорооны баруун зүлэгт хүрнэ. Тэнд гурван бяруугаа урт олсоор утасны модноос аргамжиж авна. Тэгээд хоёр үнээгээ «битгий салаад явчхаарай» гэж аашлаад, сүүлний нь үзүүрийг зангидаж холбоод Дунд гол гаргаад туучдаг байсан юм. Өөрөө?

	Өөрөө нэг бол задгай гэрээр буусан хэсэг казах айлаар хэсэж адууны мах олж иднэ. Эсвэл хээр ажил хийж байгаа Төмөр замын оросууд дээр очиж талх хиам олж гэдсээ базааж аваад хонхорт нуучихсан модон чаргаараа гулгаж өдөржин ганцаараа тоглоно.

	Намайг та нар аавгүй хүүхэд гэж санаж байна уу? Тийм биш. Миний аав, тэр битгий хэл, цэргийн дарга хүн байдаг юм. Харин аав манайд ирэхгүй болсоор удсан болохоор би түүнийг мартаад гэрийнхэн хүний тооноос хасаад ярьчих гээд байдаг юм.

	 

	3.      Хамар хашааны хүн

	 

	1951 оны намар болсон хэрэг. Нэг зэврүүн өдөр ээж өглөө эрт ажилдаа (тэр үед ээж 18 дугаар дэлгүүрт худалдагч хийж байсан юм) явж ирээд:

	— Төмөрсүх ээ, гар! Мод хагал! гэв

	Эгч пионерын ажилтай гээд явчихсан. Өвөө эзгүй байлаа. Тийм болохоор би хатавчнаас том сүхээ аваад аргагүй түлээ хагалахаар гарлаа.

	Пүнзний баруун буланд богинохон хөрөөдсөн том хэрчим босгож тавиад бяр нэмэх гэж хөвөнтэй бээлийтэй гарынхаа алганд нулимж хэд үрээд том сүхээ далайж:

	— Төмөрсүх ээ мод хагал! гэж ээжийг дуурайж хэлээд, мод хагалж эхлэв. Нэг хэрчим хагалаад дахиад нэгийг босгож том сүхээ далайх гэтэл «Би Төмөрсүх. Энэ том сүх бас л төмөр сүх юм. Тэгэхлээр энэ бид хоёрын хэн нь мод хагалж байгаа юм бол? гэж гайхав. Тэгээд сүхээ хэрчим дээр ирээр нь тавьж:

	— Том сүхээ мод хагал! гэж тушаал өглөө. Сүх яах ч үгүй хэвээрээ л байна. Хэрчим хагарахгүй юм. Тэгэхлээр нь би сүхээ авч пүнз түшүүлж тавиад:

	— Төмөр сүхээ мод хагал! гэж өөртөө тушаал өглөө. Сүхгүй болохоор хэрчим бас хагарахгүй зүгээр л байх юм.

	Дахиад би том сүхээ барьж аваад далайж далайж цохисон чинь хэрчим ан гарлаа. Том сүх, Төмөрсүх хоёр хоёулаа л түлээ хагалж байгаа юм байна. Ийм сонин юм би мэдэж аваад том сүхээ далайж:

	— Төмөр сүх ээ мод хагал! гэж өөртөө болон том сүхэндээ тушаал өгөөд далайтал баруун хашааны завсраар:

	— Хи-хи-хи! гэж хүүхэд инээх сонстлоо.

	Эргэж хашааны завсраар хартал баруун хашааны Гонгор гэдэг жаал ам хамраа мурийлгаж, хэлээ гаргаад:

	— Чи ганцаараа яриад галзуурч байгаа юм уу? Х-хи-хи! гэж дооглож байна.

	Би эргэж нэг нарийхан хагадас аваад хашааны завсраар чичтэл Гонгор амжаад зайлчихлаа. Тэгэхлээр нь би хураалттай түлээн дээр гарч, хашаа дээгүүр өнөөх хагадсаараа шидсэн чинь жаал бултаж зайлаад хагалсныг минь авч хэлээ гарган дооглож:

	— Чи онох уу даа. Чи онох уу даа! Дахиад модоор шид л дээ! гэж миний хорыг маажиж байна. Модоор шидүүлж түлээнээс минь авах санаатай байгааг нь би даруй мэдээд, бууж үнээний саравч руу гүйлээ. Тэндээс үхрийн нойтон баас төмпөнд хийж ирээд хураалттай түлээн дээр гарч ирлээ.

	Гонгор гэрийнхээ хаалганы цаагуур бултганан:

	— Чи муу онох уу даа! Онох уу даа! гэж хэлээ гарган дооглосоор л байна. Би үхрийн нойтон баас бөөрөнхийлж бариад, тэр жаалыг онохыг хичээж, хэд хэд худлаа зангаж байгаад шидэж орхилоо.

	Гай болж энэ үеэр Гонгорын өвөө нахиу Дондог гуай гэрээсээ гараад ирсэн юм байжээ. Түүний нахиу хамартай улцгар шар нүүрэн дээр үхрийн баас нялчихлаа. Би түргэн доошоо нуугдсан боловч Дондог гуай намайг харчихжээ.

	— Янжингийн муу босоо ороолон! Чамайг даа! гэж занаад эргээд гэртээ орчлоо. Бодвол нүүрээ угааж арчих гэсэн бололтой.

	Гонгор одоо хашааны дэргэд ирээд:

	— Өвөө чамайг ээжид чинь хэлээд зодуулна даа! Еэ болж! еэ болж! гэж лавлаж байна.

	Би түүний үгэнд бат итгэж байлаа.

	Энэ өвгөн үнэхээр манайд орж ирэх болгондоо «танай босоо ороолон тэнд тэгж ингэж үймүүлж явна!» гэж ээжид дандаа ховлож байдаг юм. Би түүний энэ илүү зантайг их л зэвүүцэн жигшдэг тул нүүрийг нь санамсаргүй баастсандаа баярлаж байх боловч удахгүй манайд орж ирээд ээжид ховлоно гэж бодоод айж байлаа.

	Хагалсан модоо ээжид оруулж өгөөд ээжийг гэрээс гарах зуур гараад явчихсан хүн болж хаалгаа худлаа дуугаргаж тав хийлгээд, зүүн орон доогуур ороод нуугдаж орхилоо. Ээж орж ирээд намайг гараад явчихсан гэж саналаа бололтой, ийш тийшээ харснаа гаднаас оруулж ирсэн сүүгээрээ цайгаа сүлж байна.

	Хаалга цохих дуулдлаа. «Дондог гуай намайг муулахаар ирлээ!» гэж би бодож хэвтэв. Ээж намайг гадаа байгаа гэж бодоод

	— Төмөрсүх ээ үүд тайлж өг! гэж хашхирч байна. «Дондог гуай намайг ховлох гэж ирж байхад би яалаа гэж үүд тайлж өгөх вэ дээ» гэж бодоод би дуугүй л хэвтээд байлаа. Хаалга чанга чанга цохиод л байна.

	Удалгүй ээж өөрөө гарч хаалга тайлж өгөөд Дондог гуайтай хоёулаа орж ирлээ. Тэр нахиу хамартай, чинжүү шиг зууван нүүртэй, улцгар шар өвгөн манайд орж ирэх бүрдээ суудаг зангаараа миний нуугдаж байгаа зүүн орны урд зуухны хүхээний дэргэд ирээд, лаг хийтэл бохироод суучихлаа.

	Ширдэг дээгүүр нэлмийн дэвссэн, хөвөнтэй дээлийн нь хормой дороос монгол гутлын хоёр ул авдрын ивээс шиг цухуйж харагдана. Тэгэхдээ өсгийгөө өгзөг дороо нийлүүлээд өлмийгөө хоёр тийш нь харуулаад ивээд суучихдаг гайхалтай өвгөн байгаа юм. Би нэг удаа энэ өвгөнийг дуурайж бохирч суух гээд золтой л шагайгаа мулталчхаагүй билээ. Дондог гуайн ганцхан сонин эрдэм нь майга хөлөөрөө ингэж хачин бохирч сууж чаддаг нь юм.

	Мөнгөн сэтгүүр, төмөр цохилуур жингэнэх нь сонстлоо. Дондог гуай том цагаан соруултай гансаа гаргаад тамхиа нэрж байгаа ажээ. Тэр өвгөн хацраа хонхолзуулан тамхи татдаг юм. Ээж цай хийж өглөө.

	— За Янжин минь, муу ах чинь танай энэ босоо ороолонгоос ч нэгмөсөн болох нь дээ гэж өвгөн намайг ховлож эхэллээ.

	— Дондог гуай минь цаад гайхал чинь бас яачихсан бэ? гэж ээж зовнисон дуугаар асууж байна.

	— Яах юу байх вэ! Өнөөдөр би сэрүүнд хэдэн боорцог шүү юм буцалгаад халуун тостой хувин бариад гэрээс гарч иртэл... байдаггүй шүү... Босоо ороолон чинь харин үхрийн нялцгай баасаар нүүрэн дундуур өгчилгөж орхилоо!

	— Иш-ш яана аа? Нүүр амыг тань булзалж орхио биз дээ! гэж ээж сандарч байна.

	Би орон доороос «хар худалч!» гэж хашхирах шахсан боловч нуугдаж байгаагаа гэнэт санаад амаа алгаараа таглалаа.

	— Булзарсан ч гайгүй л дээ. Тэгээд өнөө үхрийн баас чинь жаахан хашин тосыг минь бузарлаж орхилоо. Үгүй ер ийм ороолон гэж байх уу, Янжин минь?

	— Юу хэлэх вэ, юу хэлэх вэ! Манайд хашин тос бий, та аваарай! Би цаад новшийг чинь өнөөдөр нэг турсагыг нь хуулчихъя! гэж ээж амлаж байна.

	Дондог гуай:

	— Ээ дээ турсагыг нь хуулж ханашгүй хүүхэд дээ! Ээ дээ, танай энэ хүн болохгүй шүү! Яасан ч хүн болохгүй! Шоронгийн тав л болно! гэж байна.

	«Шоронгийн тав» гэж юу байдаг юм бол? Нэг л аймаар юм байдаг байх!» гэж би гайхан бодохын хамт Дондог гуайд гэнэт уур хүрээд явчихлаа.

	«Би ямар энэ өвгөнийг шидэх гэж шидсэн биш. Жаал нь дооглоод байхаар л шидсэн болохоос!... Бас хувинтай тос бариад гарч ирсэн гэж хүн гүжирдээд байгаа юм. Яаж нэг энэ өвгөнийг чадъя даа!» гэж ийш тийшээ харлаа.

	Ашгүй орны ширгүүний тэндэх хөшигт зүү утас хатгаастай харагдлаа. Эгчийн захаа хаддаг утас зүү мөн байна.

	Би орон доогуур сэмхэн мөлхөж гараа дээш явуулан, зүү утсыг аваад өвгөний хормойг ширдэгтэй шидэж гарлаа. Зүрх түг түг түгшиж байна. Өвгөн тамхиа татаад, цай уугаад суугаад л байна. Манайхаас боовны тос авах болсондоо тайтгарсан бололтой. Би хормойг нь ширдэгтэй шидэж дуусаад гарч зугтаахаар зэхээд байлаа.

	Адаг сүүлд нь өвгөнийг:

	— За харьж үзье гээд босохоор гараа газар тулахыг хармагц би орон дороос год үсрэн гарч зугтаалаа.

	Өвгөн ойчиж, ээж дуу алдах чимээ миний араас дуулдсан юм. Би хашааны хаалгаар сум шиг харван гартал эгчтэй мөргөлдөж орхив. Эгчийг гэдэс рүү нь мөргөж унагаачхаад би цаашаа жирийлээ.

	Дондог гуайг юм дайрчихлаа гэж ээж анх сандарсан юмсанжээ. Дараа нь орны төмөрт дээлээ гогодож дээ гэж санажээ. Адаг сүүлд нь ширдэгтэй оёсон хормойг нь хараад миний «ажил» гэж сая л мэдэж, миний төлөөнөөс ичиж «үхэх» шахсан гэж хүнд ярьж байхыг нь би хожим сонссон юм.

	Тэр үдэш ээж намайг барьж, үнээний саравчны шонгоос уяж байгаад нарийн сураар ороолгосон юм. Би хоёр хоног босож ч чадахгүй, сууж ч чадахгүй зовж билээ. Ороолгосон сурын аяар гувруу болсон нуруу өгзөг шээс алдам хорсох тулд би тэр хоёр хоног босоо байж байгаад шөнө орон доогуур түрүүлгээ хараад унтаж байсан юм. Тэр гувруунд өмд цамц наалдчихвал ёстой л «арьсыг минь хуулж» байх шиг санагддаг байлаа. Ингэж би сэмхэн Гонгор гэдэг гайтай жаалаас болж арьсаа хуулуулсан юм.

	 

	4. Хорины улаан булан

	 

	Хорины улаан булан манай догол гудамжийн мухарт зүүн тийшээ харсан том жижиг хоёр хаалгатай уудам хашаанд байсан юм. Улаан булан гээд цагаан байшин байдаг нь сонин шүү. Яагаад цагаан байшин байхад улаан гэж нэрлэж байгаа юм? гэж санагддаг сан.

	Улаан булан бол томчуулын хуралддаг, төдий л сонирхолтой биш газар гэж би багадаа боддог байлаа. Тэр үед томчуулын хуралдах гэдэг их гайхмаар ажил шиг санагддаг сан. Манай хорины өвгөн эмгэн, голдуу настай улс нэг их сонин хачин юм үзэх гэж байгаа юм шиг тал талаасаа сайн дураараа цуглаад ирдэг юм. Тэгээд л нам чимээгүй сууцгаадаг юм. Нэг юм уу заримдаа хэдэн хүн урд нь гараад суучихна. Тэгснээ тэдний нэг нь босож ирээд нөгөө улсыг чинь загнаад байх шиг байдаг. Тэгсэн байтлаа томчуул хуралдаа босолгүй, хөдлөлгүй суугаад байдаг нь бүр гайхмаар. «Ингээд хөдлөх ч гүй босох ч гүй өчнөөн олон цаг суугаад байхад улны нь гижиг яагаад хүрдэггүй юм бол? Гараад зугтаачихгүй юунд суугаад байдаг юм бол? Энэ томчуул ер нь загнуулах дуртай улс байх. Тэгээд хүүхдийг бас тийм улс гэж эндүүрэн бодоод дайралдсан газраа, гудамжид ч хамаагүй загнаад гардаг байх» гэж боддог сон. Мөн ч гэнэн томоогүй байж дээ.

	Гэвч улаан булан заримдаа хүүхэд бидний сэтгэлийг хамгийн их татсан сонин сайхан газар болж хувирдаг юм. Яагаад гэвэл тэнд хааяа кино гардаг юм.

	Кинонд хүүхдүүд хэчнээн дуртай байдгийг та нар мэднэ. Харин улаан булангийн эрхлэгч Лхам гуай үүнийг тун ойлгодоггүй хачин хүн сэн. Бүтэн сайн өдөр өдрийн цагаар кино гарвал биднийг оруулдаг юм. Харин бусад өдөр оройн цагаар кино гарвал биднийг яасан ч оруулдаггүй билээ. Үдэш кино гарах бүрд л тэр бүдүүн авгай улаан булангийн хаалган дээр баймгай хад шиг зогсчихоод л богинохон болцгор хуруутай гараараа биднийг зад түлхэж:

	— Та нар яасан задарсан дэггүй хүүхдүүд вэ? Шөнө болсон хойно кино үзэх гэж томчуултай цуг дайраад байхдаа ичихгүй юу? Шөнийн кинонд хүүхэд оруулахгүй гээд байна шүү! Явцгаа, харьцгаа, унтацгаа! гээд хангинадаг сан.

	Тэр авгай ер нь биднийг согтуу хүн шиг л их нойртой улс гэж боддог шиг байдаг юм. Кино гарч, хөгжим хангинан, буу нижигнэж байсан ч сэрэхгүй л хурхираад байх улс гэж боддог байх.

	Томчуул кино үзэхдээ өврөө уудалж мөнгө гаргаад билет гэж нэг нарийхан цаас худалдаж аваад ордог юм. Тэгсэн байтлаа кино гараад өнгөрөхөөр өнөөхийгөө шал хэрэггүй хог новш шиг хаа ч хамаагүй базаад хумхиад хаячихыг нь яана? Аав ээж маань тийм хэрэггүй цаас худалдаж авах мөнгө бидэнд тэр бүр өгөхгүй нь хясаантай шүү. Өгсөн ч бидэнд өнөөх билетээ бас худалдахгүй. Бидний жигтэйхэн сонирхож байгаа юманд минь оруулахгүй болохоор бид бүр гайхаш барагддаг сан. Кинонд хамаагүй оруулах том хүн бушуухан болох сон гэж мөн ч их хүсдэг сэн.

	Гэтэл үүний түрүүчийн сайн өдөр кино гарахад манай гудамжийн хүүхдүүд кинонд орох маш сонин арга олсон байлаа. Үүнийг манай хамар хашааны өнөөх зэвүүн жаал Гонгор санаачилсан юм. Бодвол тэр том хүүхдүүдээс сэмхэн олж мэдсэн бололтой.

	Бид гурав дөрвөн хүүхэд аанай л Лхам гуайн дэргэд тулж очоод хад мөргөсөн юм шиг зогсож байлаа. Тэгтэл сэмхэн Гонгор намайг араас угзчин дуудаж хаалганаас холдуулан цонхны дэргэд аваачив. Тэр жаал

	— Би кино үзэх ийм сонин билет хийсэн юм. Чи хараач! гэж нэг юм алган дээрээ тавьж цонхны гэрэлд харуулж байна. Харсан чинь сүлбээр зүүний үзүүрийг матаж хийсэн төмөр дэгээ байх бөгөөд түүний битүү гогцоотой талаас урт утас уяж, хэд нугалан зангидсан байна. Би ийм хачин билетээр кинонд ордгийг бодож олж чадахгүй гайхтал Гонгор онигор Нүдээ зальтайгаар инээмсэглэж дундаа зайтай үүдэн шүдээ гаргаж ярвайлгаж миний чихэнд шивнэж учрыг тайлбарлав.

	— Найзаа тэгээд өнөөдөр чи энэ дэгээг бариад миний хэлснээр хийгээд биднийг кинонд оруулчих. Дараагийн кино гарахад өвгөн чинь дэгээ бариад чамайг кинонд оруулна! гэж намайг гуйж байна.

	Би түүний энэ аргыг сонирхож туршиж үзэх сэн гэхээс гар хуруу загатнаж байсан тул түүний гайгаар «арьсаа хуулуулснаа» ч мартаж орхиод «тэгье» гэж гар барин тохиролцлоо.

	Би Гонгорын заасан ёсоор өнөөх дэгээг барьж утсыг тайлж сунгаад улаан булангийн гадагшаа нээгддэг хаалганы ард орж нуугдлаа. Гонгор өнөөх нөхдийнхөө хамт Лхам гуайн урд хоригдож байна. Би хаалган доогуур сэмхэн гараа явуулж Лхам гуайн дээлийн хормойноос өнөөх дэгээгээр гогодож аваад утсыг сунган байшингийн ёроолоор гүйж нэлээн холдоод угзчиж гарлаа.

	— Хүүе хэн бэ? Болиоч гэм! Хүний хормой хотноос угзчаад яаж байгаа юм гэж Лхам гуай гайхан хаалганы ар руу өнгийж харж байгаа нь харагдлаа.

	Би татахаа болиод эргэх гэхлээр нь дахиад татлаа.

	— Үгүй энэ чинь одоо юу вэ? Та минь! гээд их гайхсан Лхам гуай хаалганы араар тойрч үзэж байгаа харагдав.

	Үүдэнд тулаад Лхам гуайд хоригдож түлхүүлж байсан хүүхдүүд олон хүний дундуур сүлжээд хэдийн кинонд орчихсон байна. Би утсаа хаячаад сэмхэн очиж Лхам гуайн хормойноос салгаж авлаа. Тэгээд намайг хаалганд хүрч очиход хүн бараг орж гүйцсэн байлаа.

	Намайг Лхам гуай оруулсангүй:

	— Өө зөндөө хүүхэд орсон шүү дээ. Намайг оруулчих л даа гэсэн «Юу гэнээ чи Байтлаа том хүнтэй хэрэлдэх нь үү! Яв! Харьж унт! гээд намайг хаалганы гадна гаргаж, үүдээ хаав.

	Би урамгүй байлаа. Нөхөд мань өдийд кино үзэж байгаа даа гэхээс

	— Хэрэггүй ч би дэгээ барилаа даа гэж харамсан бодлоо.

	Тэр удаа би нөхдийнхөө төлөө осолтой ажил хийж киноноос өөрөө хасагдсан болохоор дахиад кино гарахыг тэсгэлгүй хүлээж байлаа. Хясаантай нь дараачийн хагас бүтэн сайн өдөр нь кино гарсангүй. Октябрын баяраар бидэнд өдрийн кино үзүүлж «Александр Невскийг» үзсэн боловч үүнд бүх хүүхдийг хориг саадгүй оруулсан болохоор өнөөх сэмхэн Гонгорын «уран аргаар» кинонд орж үзээгүй надад нэг л хангалтгүй байлаа.

	Түүнээс хойш бас хагас сар болоод ашгүй нэг томчуулын кино гарах болсонд би Гонгорт гүйж очоод:

	— Чи намайг өнөөдөр кинонд оруулж өгөх ээлжтэй шүү дээ! гэв.

	— За яах вэ, би дэгээ барих нь барья! Харин сүүлд нь намайг оруулахгүй бол яах вэ? гэж Гонгор дурамжхан хэлж байна.

	— Яах вэ, тэгвэл чи над шиг л хариад унтаж орхиорой. Чиний ээлж юм чинь.

	— Яршиг, би дэгээ ч барина. Кинонд ч орно. Эртээр бол чи өөрөө бүтэлгүй болоод орж чадаагүй болохоос... гэж хэлээд яваад өглөө.

	Тэгээд бид хэдэн хүүхэд хаалганы дэргэд очиж Лхам гуайд тулаад загнуулж байтал Гонгор хэлсэн үгэндээ хүрч мөн л эрхлэгчийн хормойноос дэгээдэж аваад тул загас барьсан юм шиг угзачсанд

	— Та нар юунд хормойноос угзчаад байгаа юм болиоч! Яасан маягтай юм гэж тэр авгай гараа савчин хаалганы ар руу өнгийж байна.

	Бид ч тэр хооронд нь амжаад орчлоо. Ингээд хамаг юм сайн сайхан бүтэж, «Мужийн намын хорооны дарга» гэдэг онц сайхан кино гарч байлаа.

	Тэгтэл гэрэл гэнэт унтарч асаж хэд анивчсанаа бүр унтарчхав. Томчуул багачуулгүй л цөм дуу алдаж, хясаантай юм гэж харанхуйд шуугилдан хүлээв. Дахиад гэрэл асахгүй гэдэг нь тодорхой болсон хойно билетээ хадгалж байгаад дараа үзэхээр болж хүмүүс тарж эхлэв. Би хадгалж байгаад дахин орж үзэх билетгүй тул энэ хясаантай гэрлээс болоод сайхан кино үзэж чадсангүйдээ бүр урам хугаран харамсаж байлаа. Тэгээд хүний сүүлд гадагшаа гарахаар тэмтрэн түгдэрч явтал «Энэ ер нь тагнуул хорлон сүйтгэсэн байх» гэж санагдав. Энэ бол «тагнуул» Гонгор кинонд орж чадаагүйдээ атаархаад биднийг бас кино үзүүлэхгүй гэж «хорлосноос» гарцаагүй гэж бодлоо. Өмхий санаатай өөдгүй хүүхэд юм даа!» гэж түүнд уур хүрлээ.

	Юу гэвэл тэр Гонгор том хүүхдээс гэрэл унтраах арга сурсан гэж надад тэр «аргаа» гайхуулж ярьсан юм. Би түүний нь шалгаж үзэх гээд амжаагүй юм. Тэр хэлэхдээ хоёр үзүүрийг матаж дэгээ шиг болгосон тохой хэртэй зэс утасны өрөөсөн үзүүрт олс уяж, олсныхоо үзүүрт чулуу уяад гэрлийн утсан дээгүүр давуулаад дээш нь шидчихээр өнөө махир утас нь гэрлийн зэрэгцээ хоёр шугам утсыг «мааслуулдаг» гэсэн юм.

	Гэнэт би өөрийгөө хорлон сүйтгэгч тагнуулын хойноос мөрдөж яваа чекист хүн гэлээ гэж бодов. Тэгээд улаан булангийн байшин хашаа хоёрын зүүн хойд цонжид урт нарийхан хэдэн савх мод байсныг саналаа. Түүнийг байшин шавардахад хананд нь хадаж хэрэглэдэг. Энэ бүхнийг би ёстой чекист хүн шиг сэргэлэн саналаа.

	Тийшээ сэмхэн гүйж очоод нэг урт мод авч хашаа түшүүлэн тавимагц, жинхэнэ тагнуул мөрдөж яваа чекист хүн шиг хурдан шалмаг авирч хашаа дээр гарлаа. Дараа нь бөхийж өнөөх урт модоо авч хөндлөн бариад хойд айлын цонхны гэрэлд бүдэгхэн гэрэлтсэн хашааны толгой дээгүүр дамжин явахад одоо би чекист биш, харин нарийхан тэнжээн дээгүүр дамжиж тоглож байгаа циркчин болсон шиг санагдав.

	Ингэж дамжин явж, улаан булангийн хашааны бага хаалганд хүрч, түүний нуруу модыг зайдлан унаж аваад урт модоороо байшин руу орсон гэрлийн зэрэгцээ хоёр утсыг таширт нь дагуулан ширвэтэл улаан булангийн гэрэл мэлс гээд асчихлаа. Ингэхэд би өөрийгөө фронт дээр тасарсан утасны хоёр үзүүрүүдийг амандаа зууж залгасан баатар холбоочин болчихсон шиг саналаа. Тэгээд баярлахдаа «урай» хашхирах шахаж байтал миний өрөөсөн хөл дээрээс нэг барвагар гар шүүрээд авчээ. Тэр гар намайг гуд татаж буулгахад нь харвал Миний «дайсан» болсон Дондог өвгөн гуай мөн байв.

	Аа чи ингэж байдаг босоо ороолон бий! гэж тэр өвгөн занаад муу чихэн дээрээс минь атгаж аваад улаан булан тийш чирч аваачлаа.

	Улаан булангийн мухрын жижиг өрөөнд эрхлэгч Лхам хорины дарга Даш гуай хоёр их л ажилтай бололтой бичиг бичиж сууна. Гэрэл ассан байхад лаагаа унтраахаа ч мартчихсан байна.

	— Та минь харав уу? Янжингийн энэ босоо ороолонг харж байна уу? Ийм төмөр утас шидээд гэрлийг чинь унтраагаад байдаг байна. Хашаа дээр суучихсан шидэж байхад нь би барьж авлаа! гэж Дондог гуай намайг муулж өрөөсөн талыг тахийлгасан зэс утас ширээн дээр тавьж байна.

	Намайг урт модоор ширвэхэд Гонгорын гэрлийн утсанд шидсэн энэ утас мултраад Дондог гуайн толгой дээр унасан бололтой. Ганцхан үзүүрийг нь тахийлгасан болоод тийм амархан унажээ. Дондог гуай хаанаас шидэв гэж өөдөө хараад намайг хашааны толгой дээр байхыг үзэж бариад авсан юм байжээ.

	Би очиж очиж намайг нэг нүдээр үздэггүй Дондог гуайд баригдсан болохоор дайсандаа баригдсан зоригт цэрэг шиг нэг ч үг дуугарахгүй байя гэж шийдлээ. Тийм болохоор хэдийгээр дотроо «—Энэ утсыг чинь танай Гонгор шидсэн юм, мэдэв үү!» гэж энэ зэвүүн өвгөнтэй хэрэлдэж байсан боловч түүнээ гаргаж хэлсэнгүй. Дуугүй л урвайгаад зогсож байлаа. Лхам гуай:

	— Нээрэн энэ хүүхдүүд бүр хэтэрч байна. Одоо байчхаад бүр намайг үүдэнд билет шалгаж байхад хормой хотыг минь загасны дэгээ шиг юмаар сэнжилж аваад угзчиж дооглодог болж. Үүнийг хараа гээд бидний кинонд ордог билет болсон дэгээг урт утсаар ороочихсон ширээнээсээ гаргаад ирлээ. «Бүтэлгүй хог чинь дэгээгээ авалгүй чиргүүлээд тавьчихаж!» гэж би Гонгорыг зэмлэн бодлоо.

	Хорины дарга Даш гуай намайг харж, дэгээг сонирхсоноо ширүүн барзгар бараан царайд нь инээмсэглэл тодроод:

	— Юун ч сүрхий дэгээ билээ дээ. Хүүхдийн юм биш байлгүй дээ. Нэг хар хүн л томхон шиг тул барья гэж бодож дээ. Ха-ха! гэж инээсэнд

	— За яршиг даа. Дарга зүгээр дандаа хүн дооглож байх юм! Энэ хүүхдүүд ер нь даан ч дэндүү дэггүй юм аа! гэж эрхлэгчийн хэлэхэд

	— Тэр дундаа энэ бүр гаргуундаа хүүхэд байгаа юмаа. Гэрт нь орсон хүний дээлийн хормойг ширдэгтэй оёно. Үүнд болохгүй зан бүхэн бий! гэхчлэн Дондог гуай намайг муулж гарлаа. Энэ өвгөний нүд нэг л зэвүүн сармагчны нүд шиг ёлтгонож харагдана.

	Даш гуай гэнэт царайгаа хүрлийлгэж аймаар сүртэй болоод

	— За хүүхээ яагаад албан газрын чийдэн унтрааж байдаг билээ? гэж аядуухан асуулаа. Би дуугүй л байлаа.

	Даш гуай намайг загнаж зодоогүй боловч улаан булангийн чийдэн унтрааж өдий төдий хүний боловсорч гэгээрэхэд садаа болдог чинь бараг л хорлон сүйтгэх ажил гэж сүрхий учирлаад үүнээс хойш ингэж зүггүйтдэгээ боль гэж хатуу сануулав.

	Тэгэвч би Гонгорын хийсэн хэргийн төлөөнөөс хатуу шийтгэл хүлээлээ. Юу гэвэл тэд намайг ээжийг ажлаас бууж иртэл дэргэдээ хөдөлгөөнгүй суулгасан юм. Сүүлдээ миний улны гижиг хүрч, гутал дотор минь арав хорин жаран хөлт орчихсон юм шиг арзганаж байлаа. Тэгтэл эрхлэгч дарга хоёр мэдээ ч гүй юмаа хийгээд суугаад л байсан юм.

	Ээжийг ирэхээр дуудуулж авчраад Даш гуай 

	— Янжин минь наад хүүхдээ олигтойхон сургаж бай! Зүггүйтээд тун болдоггүй хүүхэд гэж Дондог гуай ч хэлж байна. Лхам ч хэлж байна. Ер нь их ширүүн «эр» гэнэ! Харин зодож жанчаад хэрэггүй шүү! гэж намайг ээжид хүлээлгэж өгөв.

	Ээж гэртээ ормогц л Даш гуайн сүүлчийн үгийг даруй мартаад намайг хэд алгадаж аваад

	— Ийм үр хүүхэдтэй хүн амьд явсны хэрэг алга! Айл амьтны нүүрийг ч харах аргагүй боллоо. Нэр нүүрийг минь баастаж гүйцлээ! гээд уйлахад нь би гайхаж бас өрөвдлөө. Зодуулсан би уйлаагүй байхад ээж өөрөө ингэж уйлж бухимдаж байхыг үзэхэд би их буруу хэрэг хийсэн шиг санагдлаа.

	 

	5. Харгалдаа хашааны жолооч ах

	 

	Маргааш нь бүтэн сайн өдөр байсан боловч би эрт бослоо. Ээжийг босоод цайгаа чанаж байх үеэр би сэрчихлээ. Би сэрэхдээ л хойрго болохоос биш, сэрсэн байвал босохдоо залхуурдаггүй юм. Тэр зангаараа ухасхийн босож хувцаслав.

	— Хүү минь жаахан унтахгүй яагаа вэ? Юу  болоод чи ийм эрт босоод ирэв гэж ээж гайхан асууж байна.

	— Зүгээр сэрчихлээ! гэж би хариулсан боловч «юу болоод» ийм эрт сэрчихсэнээ өөрөө ч гайхлаа. Үдэш хэрэг тарьж ээжийг уйлуулсандаа сэтгэл зовоод ч тэр үү? Эсвэл миний нойр гэнэт бага болж байгаа юм уу? Бүү мэд!

	Хөвөнтэй цамцаа өмсөөд гадаа гартал баахан жавартай боловч тунгалаг сайхан өдөр болох янзтай их сайхан байна. Тэнгэр цэв цэлмэг. Нар удахгүй гарах гэж байгаа бололтой. Дорно зүгийн тэнгэрийн хаяа туждаа улаан шаргал туяанд умбасан байна. Манай үнээний саравчийг гялбам сайхан гуулин царан дээр товойлгож хийсэн юм шиг их гоё харагдаж байна.

	Би нар мандахыг харах гэж саравч дээр гарч өвсөн дээр хэвтлээ. Тэгтэл бутны цаана нуугдаад дайсантай байлдаж байсан нэг цэрэг санаанд орлоо. Тэр цэрэг малгайгаа шарилжид өлгөөд бутны цаанаас цухуйлгахад нь дайсны мэргэн буудагч түүний нь цоо буудаж орхисон юм. Үүнийг би нэг кинонд үзсэн шиг санагдана. Ер нь мэргэн буудагч тусгай шагайвартай нуудгай байран дотроос юм уу эсвэл өндөр модны оройд гарч өтгөн мөчир шилмүүс дотор нуугдаад бууддаг гэж Галдан ах ярьж байсан. Миний хэвтэж байгаа өвс хураасан саравч бол яг л мэргэн буучийн байр шиг санагдаад явчихлаа. Яагаад гэвэл энд намайг хэн ч харахгүй, харин би бүх юмыг харж байна.

	За тэр! Харгалдаа хашаанаас жолооч ах гараад ирлээ. Арвын бидонтой юм барьж явна. Ачааны тэргэндээ суух нь дээ! Үгүй манайд орох нь. Энэ ах манай ээжид сүү авчирч өгөх нь дээ. Өчигдөр хөдөө яваад ирсэн юм байж.

	Энэ жолооч ахыг Дагва гэдэг юм. Нэг хөмсөг нь дээшээ, нөгөө нь доошоо чиглэсэн хачин хөмсөгтэй намхан бор хүн байгаа юм. Их сайн хүн шүү. Бид хоёр их найз улс байгаа юм. Надаар тэргээ арчуулдаг юм. Дугуй нь хагарвал би хийлүүрийг нь дарж өгдөг юм. Энэ ах «М. Бикав» гэдэг машинтай. Бас албаны том тэрэг барьдаг юм. «М. Бикав»-аа унавал намайг суулгадаг юм. Том тэрэгнийхээ кабинд бол харин суулгадаггүй юм. Манайд огт машин байхгүй байхад энэ ахад том жижиг хоёр машин байдаг юм. Хачин шүү!

	За тэр ч яах вэ. Би бол одоо мэргэн бууч хүн! Даанч надад буу алга даа. Байз! гэж би хөвөнтэй цамцныхаа өвөрт гараа шургуулав. Еэ гялай! Миний улаан сундагаар хийсэн чавх ашгүй байж байна. Харин бууж хаяаны манааснаас хэдэн сум түүж авдаг юм билүү? Би нөгөө халаасан өвөртөө гараа оруулж тэмтэрлээ. Хэдэн сум байна! Тэгнээ тэр! гурав... дөрөв, таван жижигхэн бөөрөнхий сум (чулуу) байна. Болоо! Ёстой мэргэн буудагч шиг л нэг ч сум гарздахгүй онох юм шүү.

	Харин юу буудах вэ? Хаа ч юм бор шувуу жир жир дуугараад байна. Тэр дайсан хаана байна аа? Түүнийг л буудъя! Гэвч Гонгорыг хашаанаасаа гараад ирвэл нэг сум зориулж болох юм даа. Тэр ер нь хорлон сүйтгэгч тагнуул хүүхэд байгаа юм. Гэвч түүнээс болж ямар ч хэрэг дэгдэж болно. Би тэр өөдгүй жаалаас болж өөрөө зодуулсан. Ээжийгээ уйлуулсан. Ер нь больдог юм уу?

	Ингэж бодож байтал нэг харах нь аа нь хэдэн болжмор ирээд улаан булангийн чийдэнгийн утсан дээр суучихсан жив жув гэж байна. Би бушуухан буу сумаа гаргаж шон дээр сууж байгаа нэгийг нь чиглүүлэв. Тархиндаа сум зоолгохоо мэдэхгүй яваа дайсны цэрэг шиг тэр бор шувуу ийш тийшээ гилбэлзэн жив жив гэж л байна. Би чиглүүлж чиглүүлж харваад тавьчихлаа.

	Тэгтэл юу болсон гэж санана! Гайтай бор шувуунууд дэр гээд нисчихлээ. Миний сум оносонгүй. Тэгтэл цаана нь жолооч ах духаа алгаараа дараад ийш тийшээ харж байна. Түүнийг оносон бололтой. Тэгээд хэн хаанаас чулуудав гэж хайж байгаа нь ил.

	Би айхдаа өвсөн дотор улам шигдэж доошоо хэвттэл саравчны дээврийн хавирга модон дээр тавьсан даранз цөм үсрээд пир пар доошоо уналаа. Манай үнээ бяруунууд саравчны дээвэр дээрээс чоно харайгаад орж ирлээ гэсэн бололтой босон харайцгаалаа. Гай болоход манай хөгшин тарлан үнээ махир эврээрээ миний хөвөнтэй цамцны аравчнаас гогодож аваад толгойгоо гилжийлгэн, нүдээ цагаанаар эргэлдүүлээд намайг саравч дундуур чирээд хурдаллаа.

	Ингэж пажигнатал ашгүй хүрмийн минь аравч тасарч би үнээнээс салаад хашааны үүдэнд унатал намайг мөрөн дээрээс нэг хүн татаж босгов. Харвал жолооч ах ирчихсэн байна.

	— За хампаан яаж хөглөж байгаа чинь энэ вэ? Гар хөл чинь зүгээр биз? гэж байна. Би үхрийн эвэрт чирэгдэж айсандаа хамаг бие салганан өвдөг чичирч байлаа. Хөвөнтэй цамцны минь шороог гүвж байснаа Дагва гуай миний халаасан өврөөс цухуйж байсан чавхыг суга татаж аваад

	— Аа хампаан намайг чи л харваад байсан юм бий? Муу санаа эзнээ отно гэж энэ дээ гээд ха-ха-ха гэж инээв. Түүний духан дээр чигчий хурууны өндөг шиг овойчихсон байна. Дагва гуай миний эрүүн доороос өргөж өөр өөдөө харуулаад:

	— За хампаан, чи яагаад намайг харвадаг билээ?...Өс үү?... өдлөг үү?... гэж даажинтайгаар асууж байна.

	— Ах аа, би бор шувуу харвасан чинь харин таныг оносон юм. Би таныг харваагүй, цаана нь байсныг мэдсэнгүй... Би мэргэн буудагч болж тоглож байсан юм... гэж дэмий л үнэнээ хэллээ. Жолооч ахыг энэ үгэнд минь үнэмшихгүй байх гэж бодож байлаа... Томчуул ер нь хүүхдийн үгэнд итгэх дургүй байдаг юм.

	— За хампаан чи нээрэн мэргэн буудагч болж тоглож байсан бол ч тоогүй л байна даа. Онох гэсэн юмныхаа оронд хампаанаа онодог чинь дэндүү муу буудаж дээ! Ийм янзаар «мэргэн буудвал» чи хүний нүд сохлох нь байна шүү! Хампаан аа энэ удаа ч гэрийнхэнд чинь хэлэхээ больё доо. Үүнээс хойш харин хүн харвасан байвал сайхан мэдээрэй! гэж санууллаа.

	Би түүнд миний үгэнд итгэж намайг уучилсанд нь их баярлав.

	— Би дахиад яасан ч хүнийг чавхаар харвахгүй. Бүүр яасан ч чавхдахгүй! гэж үнэн голоосоо батлан андгайлав.

	Энэ үеэр ээж үхрээ гадагш гаргах гэж гэрээсээ гарч ирээд бид хоёрыг гайхан харж:

	— Дагва минь, та хоёр чинь юу л болоод байна даа, энэ чинь? гэж асуув.

	— Юу ч болоогүй ээ! Энэ хампаан мань саравч дээрээс ойчиж үхрийн эвэрт чирэгдэж хөглөөд би салгаж авах гэж бужигналаа гэж жолооч ах ажиггүй хариулж байна.

	— Юм болгон өөд дандаа ямаа шиг авирч байдаг хүн, болжээ болж! Юунд салгаж аваа вэ! үхрийн эвэрт чирэгдээд үхэж байвал таарна! гэж ээж тавлаж байна.

	Дараа нь ээж жолооч ахын духан дээрх овгорыг харж:

	— Дагваа чи наад духаа яачихаа вэ? Манай энэ гайхал цохичихоо биз? гэж миний хийсэн хэргийг мэргэн юм шиг таачих шахлаа. Харин Дагва гуай над руу харж нүд ирмээд

	— Аа энэ үү? гэж духаа илээд. Би танай «аваргыг» үхрийн эврээс салгаж авах гэж байгаад үнээний эвэрт цохиулчихсан юм... гэж хэлдэг байна.

	Энэ сайн ах миний төлөөнөөс ингэж ээжид худлаа хэлэхэд нь би түүний төлөөнөөс санаа зовлоо. Жолооч ахыг би тэгэхэд энэ хавьдаа хамгийн ухаантай сайн хүн юм даа гэж бодлоо. Тийм сайн хүнийхээ толгойг чавхаар оночдог их муухай юм боллоо. Би ч «өөдгүй» мэргэн буудагч юм даа! Мэргэн буудагч хүн онох гэснээ онохгүй харин огт хамаагүй юм онох гэж байх уу? Ичгүүртэй юм. Муу чавх ер нь гайтай буу юм. Түүний тэнэсэн сум юуг ч онож магадгүй юм» байна гэж би гэмшин гэмшин бодож билээ.

	 

	6. Манай сургууль

	 

	Түүний маргааш нэгдэх өдөр. Даваа гараг. Тэгэхлээр эгч бид хоёр сургуульдаа явах ёстой байсан юм.

	Би одоо ямар сурагч байснаа ярих болж байна. Ярихад жаахан ичмээр юм. Хорин жилийн өмнө надаас өөр тийм сурагч бараг байгаагүй гэж болно. Одоо бол та нарын дотор ийм сурагч лав байхгүй байх. Байж ч таарахгүй гэдгийг би урьдаас хэлье.

	Юуны өмнө би үдэш унтаж өгдөггүй, өглөө босож өгдөггүй сурагч байсан юм. Намайг сэрээж босгох гэдэг өвөө, ээж, эгч гуравт амаргүй ажил байсан даг. Гэвч тэд намайг сэрээх өөр өөрийн аргыг бодож олдог байсан юм. Өвөө аягүй л бол халбага хүйтэн ус нүүр рүү минь цутгаад сэрээнэ. «Унтаж байгаа хүнд үүнээс илүү аймаар юм байхгүй.

	Ээж бол өглөө эрт үхэр малаа аялуулж яваад орж ирүүт хучлагыг минь хуу татаад мөс шиг хүйтэн гараараа нойрмог нүүрийг минь дарж намайг сэрээдэг юм.

	Гэтэл тэр өглөө эгч намайг шал хачин аргаар сэрээсэн юм. «Дүү минь босоорой! Одоо хичээлээсээ хожимдлоо! За босоод ир! Нүдээ нээ дээ!» гэж чихэнд шивнээд долоовор хуруугаараа миний хэнхдэг гэдэс рүү энд тэнд хатгачиж, гижигдэж мурчгануулсаар байгаад сэрээчихсэн юм. Ийм зэвүүн аргаар сэрээсний нь хариуд би эгчийг нүдээ аньсан чигээрээ хэд цохиж авсан боловч тэр нойтон хамуу шиг салж өгөхгүй: «За бос! бос! Эгчийгээ зодсон хүн ийм салга болно. Хараач ийм салга болдог юм» гэж салгалан маяглаж намайг шоолоод болохгүй болохоор би аргагүй нүдээ нээсэн юм.

	— Би сэрмэгц орноосоо суга үсрэн босож маш түргэн хувцасласан юм. Өмд, цамц хамаг юманд товч бараг байхгүй болохоор их хурдан хувцаслахад юу байх вэ! Хөвөнтэй цамцаа гадуур нь өмсөж авлаа. Галоштай эсгий гутлаа углаж авлаа. Шалны өр дээр тараагаад хаячсан ном дэвтрээ хамж аваад уранхай цүнхэндээ хийж сугандаа хавчууллаа.

	Хоёр хуруундаа уяж чавх хийдэг утсан сундагаа ширдэг дороос сэмхэн авч өмднийхөө халаасанд хийлээ. Бас нэг чухал багажаа мартах шахжээ. Төлдөр ээжийн дэлгүүрийн ширээн дотроос дэгээдсэн хэдэн дардаг хадаастай чүдэнзний хайрцгаа хаа хийснээ санахгүй гайхширч байлаа. Тэгтэл орны ширгүүд хөшигний цаана ханын нүдэнд хавчуулснаа гэнэт саналаа. Түүнийгээ авахаар сэмхэн мяраалаа. Өөрөөр хэлбэл миний нүүр эгч, өвөө хоёрын зүг ээлжлэн хандаж, бөгсөөрөө ухран ширгүүд ойртоод гар минь хөшгийг сэмхэн сөхөж, чүдэнзний хайрцгаа тэмтрэн олж аваад өмднийхөө халаасанд хийлээ.

	Энэ үед өвөө сэрүүн боловч нүдээ аниад хэвтэх зангаараа хэвтэж байсан юм. Эгч баруун хатавчинд очоод угаагуурын дэргэд буруу хараад нүүр гараа угааж байсан юм. Энэ сайхан чөлөөнд би цүнхэнд байдаг ном дэвтэр, үзэг харандаа, баллуур бэхнээс бусад юмаа бүртгэж авсан юм.

	Тэгээд ээжийн надад зориулж аяганд хийсэн идэх юмыг харлаа. Жижигхэн тал еэвэнгээс нь нэг өм хазаад үлдсэнийг нь алимтай нь хамт хөвөнтэй цамцныхаа халаасанд шургууллаа. Орой боссон болохоор одоо идэх зав алга. Ангидаа очоод идэхэд амттай юм шиг санагддагаас гадна алимын үрээр тоглоход ч бас аятайхан байдаг.

	Тэгээд хамаг юм бүрдсэн тулд гүйгээд гарах гэтэл эгч хөвөнтэй цамцны минь аравч дээрээс нойтон гараараа шүүрээд авчээ.

	— Хүүе ээ, чи нүүр гараа угаагаач! Дандаа л халтар ухна шиг юм сургууль дээр очоод намайг загнуулж байх юм. Ичдэггүй амьтан шүү. Чамайг ээжид хэлнэ шүү гэж байна.

	Би энэ яршигтай «ажлыг» мартчихсанаа гэнэт санаж, аргагүй нүүр гараа угаах болов. Эгчийн оронд угаагуурын дэргэд очиж буруу хараад гар нүүрээ нэг нэг усаар цавдаж аваад алчуур тийш эргэтэл

	— Яршиг аа! Төмөрсүх ээ! и олигтойхон угаа л даа! гэнэ.

	Эгч нүүрээ их нямбайлж угаадаг юм. Өглөө болгон ингэж сүрхий угаахад түүний нүүрийн улбагар ягаан арьс зулгарчихмаар санагддаг юм. Дараа нь эгч гэзгээ самнаж сүлждэг юм. Эгч энэ хар яршигтай олон ажлыг хичээлээс өмнө яаж амжуулдаг юм бол гэж би гайхдаг сан. Түүний нь хараад байхад залхуу хүрдэг юм. «Эрэгтэй хүн болж төрсөн нь надад аз болсон юм. Хоёр сард нэг удаа үсээ хусуулах ч бас амаргүй. Гэвч өглөө болгон гэзэг самнаснаас хаа зүйртэй юм.

	Тэгтэл ээж бас ороод ирлээ.

	— Ээж ээ энэ дүү чинь нүүр гараа сайн угааж өгөхгүй юм. Хүзүү хоолойг нь хар аа! Тас хар! Нүүр нь энүүхэндээ цайраад баг өмссөн юм шиг. Хар аа! гэж ховлов. Би эгчийг дотроо хараах боловч ээж хүрч ирээд хөвөнтэй цамцыг минь тайлж авах гээд өнөөх хичээлийн бэлтгэлийг минь үзчих бий гэж айгаад бушуухан гадуур хүрмээ тайлж хаяад дахин угаагуурт очлоо.

	— Угаагаад өг! угаагаад өг! гэж ээж эгчид даалгалаа. Бүр ч гайтай юм болох нь тэр! Эгч мөлүүхэн улаан гараараа миний хүзүү хоолойг савандаж угаахад миний гижиг хүрч, бие арзганан, бас нүд минь аргаад хорсоод ч явчих шиг болов.

	— Яршиг аа! би... Өө би өөрөө... гэж миний дургүйцтэл ээж:

	— Уухай! Чи тэгээд эгчдээ ярдаглаад байгаарай! гэж зандарлаа.

	Ээж өвөө хоёр эгчийг «өргөмөл юм», «бүсгүй амьтан» гэж түүнд хир халдаахгүй, гар ч хүрэхгүй. Тэгсэн байтлаа намайг бол дандаа буруутгаж, зодно, загнана. Би ээжийн төрсөн үр нь болохоор намайг яаж ч гомдоосон хамаагүй юм шиг байдаг. Би түүнд их атаархаж «Би өргөмөл хүү нь, эгч. төрсөн охин нь байсан болоосой!» гэж боддог байлаа.

	Эгч яаж ч байсан хөдлөхгүй, урвайгаад дуугүй номой байдаг болохоор их хүндтэй байх шиг байдаг. Гэвч би тэр хамгийн амархан дуугүй номой байдлаар байж тун чаддаггүй болохоор намайг загнахдаа дандаа л эгчийг жишээ татаж «Чи энэ эгчийгээ хар! Хэчнээн томоотой сайн хүүхэд байна. Гэтэл чи яачихсан заяа нь хаясан хүүхэд вэ! гэж зэмлэнэ. Иймд би эгчийн нурмагар номой зан, өргөмөл охин гэдэг хоёрт нь шал дургүй хүрдэг байсан юм.

	Тэр өглөө би эгчийн гайгаар хичээлээсээ жаахан хоцорсон боловч харин нүүр гар хүзүү хоолойгоо сайн угаасан болохоор ариун цэврийн комисс Нямаагаас айхгүй болсон нэг сайн талтай байв.

	Адаг сүүлд нь эгч бид хоёр гэрээсээ гараад халуун усны зүүн үзүүрээр тойрч төмөр замын далан огтлоод сургуулийн гудамж руу орох үед миний нүүр өглөөний жаварт чимчгэнэн хорслоо. Нүүрээ сайн угаасан болохоор арьс нь нимгэн болчихсон юм шиг санагдлаа. Тэгтэл нэг гайхмаар юм миний санаанд орлоо:

	— Эгчээ, хүний нүүр гар хоёр ил нүцгэн байдаг мөртөө яагаад даардаггүй юм бэ? гэж сонирхлоо.

	— Яах вэ, сурчхаад л тэр биз гэнэ.

	— Хүн нүцгэн яваад байвал бас сурчхаад даарахгүй дээ, тийм ээ!

	— Битгий солиор! Хөлдөж үхэхгүй юу! гэж эгч хэллээ.

	«Эгч худлаа хэлчихлээ. Би нүцгэн явж сурах юм сан» гэж бодлоо. Ингэж яваад нэг мэдэхэд сургуулийн үүдэнд ирсэн байлаа.

	Манай сургууль Тавын халуун усны хойд дэнж дээр нарийхан гудамжийн хоёр талд байдаг юм. Байшингийн дундуур нь гудамж дайраад гарчихсан юм уу гэж та нар гайхаж байгаа байх. Тийм биш. Тэр үед манай сургууль одоогийнх шигээ дөрвөн давхар том байшинтай байгаагүй харин гудамжийн хоёр талд өөд өөдөөсөө харсан хаалгатай хоёр хашаанд байсан юм.

	Зүүн хашаа нь цэлгэр, Өвөөгийн зандан хашлага шиг сайхан хүрэн өнгөтэй хоёр дүнзэн байшинтай. Түүний нэг нь гаднаасаа ил. Нөгөө нь хашаа дотроо байдаг юм. Тэр хашааны хаалган дээр гөлмөн төмөр жаазалж хараар будаад «Нийслэлийн 2 дугаар дунд сургууль» гэж цагаан тосон будгаар бичсэн гоё хаяг хадаатай байдаг юм. Энэ зүүн хашааны далд дүнзэн байшинд 7—6 гэдэг ангид эгч сурдаг юм.

	Гэтэл би баруун хашааны айлын сууц шиг жижигхэн хоёр цагаан байшингийн баруун талынхад нь 3В ангид хичээл хийдэг юм. Энэ баруун хашаа хаяггүйгээр ч барахгүй, хаалга ч үгүй, зүгээр нэг л онгорхой хашаа. Энд бас сургуулийн түлээ нүүрсийг хураадаг болохоор зарим хүн үүнийг аж ахуйн хашаа гэж ярих дуртай. Ингэж ярихад би дургүй. Би сургуульд сурдаг биш, харин аж ахуйн хашаанд зүгээр л байдаг юм шиг хачин санагддаг. Тэнд хэрэв сургуулийн клубийн том цагаан байшин, захирал багшийн суудаг жижигхэн байшин хоёр байдаггүй сэн бол жирийн айлын хашаа байшингаас огт ялгаагүй болох сон

	Зүүн хашааны тэр хоёр сайхан дүнзэн байшинд намайг огт орж үзээгүй гэж санаж байна уу? Хашааны гадна талд өрөөсөн тал нь харагддаг дүнзэн байшинд багш, хичээлийн эрхлэгч, захирлын өрөө байдаг юм. Би тэнд үе үе дуудагдаж очоод орж зогсож үзсэн юм. Нөгөө хашааны дотор талд байдаг дүнзэн байшинд бол би орж үзсэнээр барахгүй 1Б ангид хоёр жил суралцаж үзсэн гээч!

	Намайг нэг ангид хоёр жил сурлаа гэж томчуул, багш нар зэмлэдэг боловч би үнэндээ нэг ангид суугаад байгаагүй юм. Яагаад гэвэл миний улирч орсон нэгийн В бол миний анх орсон 1В ангиас өөр хүүхдүүдтэй өөр анги байсан. Би тэр дүнзэн байшингийн зүүн урд булангийн өрөөнд анх орсон бол улираад түүний харгалдаа баруун урд булангийн өрөөнд хичээл хийдэг болсон. Ганцхан, гайтай нь, 1В гэсэн хаяг нь л хэвээрээ байсан даа. Уранхай хуучин номынхоо оронд шинэ ном авсан боловч ганцхан доторх юм нь хуучин номтойгоо адилхан байсан болохоор надад нэг их сонин санагдаагүй.

	Дараах хоёр жилд нь би хоёрдугаар ангид ороод энэ өөдгүй жижигхэн байшинд хичээл хийсэн юм. 2Б гэдэг ангид нэг жил сураад төгсгөх гэж байтал надад мухар олгой гэдэг өвчин гэдэс дотор ургасан юм. Уржнан хавар би тэр гайтай өвчнөөс болоод гэдсээ хагалуулж, хичээлдээ явж чадаагүй болохоор 2В гэдэг шинэ ангид орсон юм.

	Хүүхдийн бөөрийг авдаг хүн байдаггүй юм. Харин мухар олгойг нь авч хаяад гэдсийг нь утсаар оёчихдог Хорлоо гэдэг алдарт эмч байдаг юм. Та нар гэдсээ тэр Хорлоо гуайгаар хагалуулж лав үзээгүй байх. Би бол Хорлоо гуайгаар гэдсээ хагалуулж үзсэнээр барахгүй олон дахин оёулж үзсэн хүн. Хагалахад нь уйлаагүй юм. Харин хэд дахин оёулахдаа л уйлах шахсан даа.

	Би манай гэрийнхний хэлдгээр тун зүгээр сууж чаддаггүй жаал байсан болохоор мартаад бөмбөг өшиглөөд юм уу, эсвэл юман дээрээс дэвхрээд оёосоо задалчхаад байсан юм. Гэдэсний оёос хөвөнтэй цамцны оёосноос шал ондоогоор урагддаг юм. Тэр оёос цамцны оёос шиг шар гээд ангайчихгүй мөртөө их өвдөөд, шар шүүс гоожоод ирдэг юм. Хүний гэдэс дотор ер нь тийм шар ус их байдаг байх!

	Ингэхлээр 2В ангид миний хоёр жил суусанд чухамдаа би өөрөө буруутай биш, мухар олгой минь буруутай. Олгойгоо авхуулаад эмнэлэгт найм ес хоног хэвтэхэд манайхнаас дандаа л баавгайтай чихэр, алим боов зөөж авчирч өгөөд байсан. Өвчтэй болохоор манайхан надад эрүүл байснаас минь илүү хайртай болчихсон байсан. Харин хөдөлж гүйж болохгүй, их хэцүү юм билээ! Уйдаж үхэх шахсан би.

	Мухар олгой юунаас ургадгийг та нар мэдэх үү? Самраас ургадаг юм. Би самар идэх дуртай байсан юм. Самрыг ястай нь идвэл тэр яс нь гэдсэнд ороод мухар олгой болоод ургачихдаг гэж томчуул ярьдаг юм. Тэр үнэн байх! Та нар самар идэхдээ болгоомжтой бай! Эс тэгвэл ч аягүй л бол над шиг гэдсээ хагалуулж үзнэ дээ, хүүхдүүд ээ!

	Одоо би 3В ангид сурч байгаа юм. Нэг ангид хоёр жил суугаад байхаар залхуутай юм. Би энэ гуравдугаар ангид дахиад суухгүй гэж бодож байна.

	Тэр өглөө эгч бид хоёр явсаар байгаад сургуулийн үүдэнд очиход эгч

	— За чи ангидаа оч! Өнөөдөр хичээл дээрээ томоотой суугаарай! Наад нусаа арилга! гээд алчуураа гаргаж, миний хамрыг ханзалчих шахаад шударч арчиж өглөө. Би

	— За гэж эгчид томоотой сууна гэдгээ амласан боловч баруун хашааны задгайгаар (үүдээр) орохоор юу болохыг, бүү мэд.

	 

	7. Хичээл дээр

	 

	Тэр өдөр Даваа гараг болохоор манайх дөрвөн цагийн хичээлтэй байсан юм. Дөрвөн цагийн хичээл гэдэг чинь суугаад хийгээд ирэхээр их уддаг юм. Харин тоглож байхад бол дөрвөн цаг их амархан өнгөрчихдөг юм.

	Намайг ангидаа хүрч очиход багш орчихсон байна. Эгч маягласаар байгаад намайг хичээлээс хожимдуулж орхисон байна. Би очиж хаалганы завсраар чагнатал багшийн царгиа дуу хадаж:

	— За хүүхдүүдээ тооныхоо дэвтрийг гарга! Гэрийн даалгавраа хийсэн биз дээ! гэж багш хэлж байна. Би даалгавраа хийсэн эсэхээ мэдэхгүй байна.

	Азаар манай ангийн хаалга багшийн ширээний харгалдаа биш, харин миний ширээний дэргэд байсан юм. Би багшийг самбар дээр сар өдөр тавих гэж цаашаа харах зуур сэмхэн ороод суудалдаа суутал миний хажууд суудаг Нямаа гэдэг охин

	— Багш аа, энэ Төмөрсүх хождоод зөвшөөрөлгүй орж ирээд суучихлаа! гэж хашхирав.

	Манай ангийн гучин гурван хүүхэд дотроос энэ охин миний бодоход хамгийн хачин, учир нь олддоггүй хүүхэд байсан юм. Түүний нэг нүд нь нүүртэйгээ хамт багшийн зүг харж байхад нөгөө нүд нь хажуудаа байгаа намайг дандаа л ширтээд ажиглаад байх шиг харагддаг юм. Тэгээд дандаа хүний хэрэгт хүртээлтэй юм шиг биднийг багшид ховлож байдаг юм. Тоо бодох юм уу, чээж бичиг бичихдээ дандаа гараараа надаас халхалж байдаг юм. Тэгсэн мөртөө өнөөх хачин харцтай өрөөсөн нүд нь миний бичиж байгаа дээр тусаад байх шиг байдаг. Би тоо хэл бичиг хоёрын аль алинд муухан болохоор буруу бодсон бичсэнээ түүнд зориуд харуулж будилуулах сан гэж огт нуулгүй харуулж бичдэг юм.

	Би Нямааг нударч:

	— Чамд ямар хамаатай юм бэ гэж шивнэв.

	— Хараач ээ багшаа, энэ чинь хичээлээс хожимдож ирчхээд хэллээ гээд зодоод байх юм гэж».. Сө Нямаа хашхирлаа.

	Багш эргэж хараад сая намайг олж хараад

	— Төмөрсүх чи яагаад хичээлээс хоцорч орж ирээд үймүүлээд байна. Сайхан мэдээрэй! Аягүй бол чи энэ ангидаа бас улирах гээд байна уу? гэж загналаа. Нямаа бах нь ханаж байгаа бололтой над руу ширтээд байдаг өрөөсөн нүд нь анийж инээмсэглэсэн харагдана.

	Тэр хичээл төгсөх шахаж даалгавар бичих үеэр би Нямаагаас хариугаа авъя гэж бодлоо. Тэр үед бид цүнхтэй номоо ар нуруундаа сандлын түшлэгээ налуулж тавьдаг журамтай байсан юм. Би Нямаагийн гэзэгний туузыг номын савны нь бариулаас сэмхэн уялаа. Тэгээд гэрийн даалгавраа хичээнгүйлэн бичиж байгаа дүрэм үзүүлэв.

	Тэгтэл ашгүй хонх дуугарч багш завсарлацгаа гээд бидний дэргэдүүр гараад явлаа! Ангийн дарга «Бос»! гэж хамаандлав. Нямаа ухасхийн босох гэснээ

	— Ёо-ёо-ёо! гээд суумагц эргээд «Болиоч ээ чи!» гээд арын ширээний Ёндонг цохиод авлаа. Түүнийг гэзэгнээсээ татчихлаа гэж бодсон ажээ.

	Би ухасхийж гараад хаалганы цаанаас сэмхэн харж байлаа. Ёндон,

	— Аа муу сөлөр, Чамайг би яасан юм! гээд Нямааг эргүүлээд цохих гэж далайхад Нямаа ухасхийн боссоноо

	— Ёо-ёо-ёо! гэж ангиар нэг дуу нь хадаад уйллаа! Харин Ёндон инээлээ. Арын ширээний «Анааш» Долгор гэдэг охин

	— Найзаа, чиний гэзгийг чинь номын савнаас чинь уячхаж гээд тайлж өгч байгаа харагдана.

	— За муу «Ийрэл саарлыг» даа чамайг багшид хэлнэ дээ! гэж Нямаагийн уйлагнан занаж байгаа нь дуулдав.

	Дараа нь хэл бичгийн хичээл байсан юм. Багш үзүүлэн таниулахаа самбарт хадах гээд

	— Хүүхдүүд ээ, Дардаг хадаастай хүн байна уу? гэж асууж байна.

	Би өмднийхөө халаасанд гараа шургуулж, чүдэнзний хайрцагтайгаасаа гурав дөрвөн дардаг хадаас гаргаж атгаад

	— Багш аа! Надад энэ байна! гэж хашхирлаа!

	— Өө юун сайн юм. Аваад ир! гэж багш хэлэв.

	— Чи үүгээр юу хийх гэсэн юм? гэж багшийн асуухад би сандрахдаа

	— Танд... хэрэг болж магадгүй гэж авчирсан юм гэж худлаа хэлчхээд чих халуу оргиод явчихлаа. Лав улайсан байх! Багш

	— Сайн байна! гэж намайг баахан гайхсан маягтай харж дардаг хадаасыг минь авлаа.

	Үнэндээ би тэр хадаасаар Гонгорыг чадах гэж авчирсан юм. Тэр жортгор жаал намайг дандаа чадаж байдгийг та нар мэднэ. Би түүнийг үнэхээр хорлон сүйтгэгч тагнуул юм уу ч гэж боддог байсан юм. Тэр нэг л сэжигтэй юм шиг «зэвүүн» жаал байгаа юм. Дандаа гэлбэлзэж, хүний нүд хариулж байгаад далдуур үймүүлчхээд л гэмгүй царайлаад сууж байдаг юм. Багшийн ширээний дэргэд хамгийн нүүрт суучхаад ангийн журналыг дандаа сэмхэн шагайж байдаг ер нь нэг л сэжигтэй жаал шиг байсан юм.

	Би түүний тагнуул мөн бишийг шалгах гэж энэ дардаг хадаас авчирсан юм. Тагнуул хүнийг төмөр хадаасан дээр хэвтүүлэхэд ч дажгүй байдаг гэж нэг цэргийн ах ярьж байсан юм. Тэр үнэн байгаад Гонгор үнэхээр тагнуул мөн бол дардаг хадаасан дээр суугаад яах ч гүй л байх ёстой.

	Гонгор багшийг орж ирэхийн өмнө багшийн ширээн дээр очиж суугаад багшийг дуурайж үймүүлж байгаад багшийг үүдээр цухуймагц год үсрэн байрандаа очиж суудаг зантай жаал байсан юм.

	Тэгээд тэр өдөр завсарлагаар ангийн жижүүр биднийг гар гэж хөөх үеэр би хэл бичгийн даалгавраа бичиж авч амжаагүй хүн болоод ангидаа хоцорлоо. Жижүүр надаас бусдыг нь ангиас гаргачхаад үүдэнд очиж хаалгаа онгойлгож зогсоод нэг охинтой юм ярьж байна.

	Би бушуухан босож багшийн сандал дээр гурав дөрвөн дардаг хадаас зүүг нь дээш харуулж тарааж тавиад гүйж гарлаа. Хичээлийн хонх дуугарахтай хамт би хамгийн түрүүн орж ирээд суудалдаа суув. Бүх хүүхэд бужигнан орж ирээд багшийг хүлээн шуугилдаж пижгэнэж байлаа.

	Би «Гонгор одоо орж ирээд багшийг шоолох гээд багшийн сандал дээр очиж сууна. Огло үсрэх нь үү үгүй юу харж байя!» гэж бодож түүний орж ирэхийг тэсгэлгүй хүлээж байлаа.

	Хясаантай нь өнөөх Гонгор орж ирээгүй л байна. Нэг харсан чинь Гонгор багшийн яг урд орж ирээд гүйгээд суудалдаа суучихлаа. Багш хойноос нь орж ирээд шулуухан явж суудалдаа сууснаа дуу алдан огло харайлаа. Багш «тагнуул биш юм болохоороо аргагүй юм. Бүх хүүхдүүд юу болсныг мэдэлгүй гайхаж байна.

	— Ёо-ёо-ёо! Энэ чинь юу болж байна аа? гээд багш эргэж сандал руугаа харахад нь түүний бөгсөн дээр дээлэд нь шивсэн хоёр гурван дардаг хадаасны тав гялтайн харагдлаа.

	— Багш аа багш аа, Таны дээлэд дардаг хадаас шивчихсэн байна гэж ангийн нөхөд мань шуугилдлаа.

	Багш эргэж дээлэдээ шивсэн дардаг хадаасыг түүн аваад

	— Хэн тань миний сандал дээр дардаг хадаас тавив? Та нар намайг шивж алах гээ юу? гэж загнахад Гонгор босож толгойгоо илээд:

	— Багш аа дардаг хадаас бидэнд байхгүй, ганцхан Төмөрсүхэд л байсан шүү дээ! гэж хэлэв.

	Бүх хүүхдүүд над руу эргээд харах шиг боллоо. Би дуугүй л доошоо хараад нусаа татаад сууж байлаа. Багш над руу ирж мөрөн дээрээс минь шүүрч аваад

	— Чи ер нь ямар санаатай хүүхэд вэ? Чи ер нь хичээл хийх гэж ирсэн үү, аль эсвэл үймүүлэх гэж ирсэн үү? Аа? гээд намайг гуд татан босгоод түлхэж хана мөргүүлээд

	— Гар чи! гэж хаалгаар булт түлхэн гаргалаа. Би тагнуул жаалыг шалгаж чадсангүй, харин өөрөө санаатай этгээд болж хөөгдөж гарсан минь их гомдолтой юм боллоо. Бас номоо авч ч чадсангүй. Дэндүү болчимгүй явдал болжээ.

	 

	8. Ангийн хурал

	 

	Би хичээлээсээ хөөгдсөндөө онц их харамссангүй.

	Хичээл надад залхуутай, их удаан үргэлжлэх шиг санагддаг. Манай багш хичээл заахаасаа загнах нь их байдаг болохоор хичээл мань бас хорины хурал шиг уйтгартай санагддаг байсан юм. Тэгсэн мөртөө багш намайг хичээлээс хөөгөөд гаргадаг нь сонин шүү! Надад бол хичээлд сууснаас хөөгдөж гараад гадуур нэг цаг сэлгүүцэж явахад харин ч зугаатай зүгээр юм шиг санагддаг юм. Хичээлээс хөөж гаргаад багш намайг юугаар яаж хохироож байгааг би тэр цагт ойлгодоггүй сурагч байжээ. Би тэнэг сурагч байсан болоод тэр байх.

	Гэвч энэ удаа би Гонгороос болж хөөгдсөн болохоор жаахан гомдолтой байлаа. Бас номоо авч чадаагүй хөөгдөж гарсан болохоор, явчхаж болохгүй байв. Би номоо авъя гэж хэлэх гээд хаалгаар хэд бултганасан боловч багш намайг харсангүй. Харин хүүхдүүд хараад шоолсон юм уу, тавласан ч юм уу жиг жуг инээлдэж байлаа. Нямаа ч бүр бах нь ханасан бололтой хэлээ бултайлган намайг тавлаж байна.

	Тэгэхээр би багшийг хаалган дээр ирүүлж байгаад «номоо авъя» гэж хэлэхээр шийдсэн юм. Багшийг хаалган дээр ирүүлэх аргыг би мэддэг юм. Тэр бол саарал шинээлтэй цэргийн өндөр «ахын» хэрэглэдэг арга байгаа юм.

	Тэр ах багштай уулзах гэхээрээ өөрөө анги руу шагайлгүй хаалга тогшоод унадаг юм. Багш эхлээд «За!» гэж хашхирдаг юм. «За!» гэж зөвшөөрснийг нь дуулаагүй юм шиг өнөөх цэргийн ах дахиад цохидог юм. Тэгэхлээр манай багш «За ор ор!» гэж уцаарлангуй хашхирдаг боловч цэргийн өндөр ах «Би орох гээгүй, уулзъя гэж байна» гэсэн шиг хаалгыг аяархан тогшоод л байдаг юм. Адаг сүүлд нь багш өөрөө хаалган дээр хүрч очоод гадагш шагайж хармагц эргэж бидэнд:

	— Хүүхдүүдээ, та нар жаахан хүлээж байгаарай гээд гараад явдаг юм. Тэгээд цэргийн ахтай байшингаас бүр гараад хашааны мухарт очоод яриад зогсчихдог юм.

	Цэргийн тэр ах манай багшид их л сонин үлгэр ярьдаг байх. Манай багш түүнийг ярьж байхад бидэнтэй байдгаасаа шал ондоо болоод онигор нүд нь сэргэж инээмсэглээд цагаан царай нь улаан ягаан болж гэрэлтээд их баяр хөөртэй болчихсон харагддаг сан. Багш тэр ахын яриаг сонсох их дуртай байх шиг байдаг: Жаахан духайж аманд нь чихээ наачих шахаад зогсоод л байдаг юм. Бас шинелийн нь таван хошуутай гоё алтан товчийг оролдоод байдаг юм. Багш бидэнд «жаахан хүлээж байгаарай» гэснээ мартаад «зөндөө их» хүлээлгэдэг юм.

	Би хувьдаа бол багшийг тэгж их хүлээлгэхэд дуртай байдаг сан. Учир нь гэвэл би тэр хооронд хагалуулсан сорвитой гэдсээ нөхдөдөө гайхуулан үзүүлэх юм уу эсвэл түүн дээрээ сурагч бэхээр зураг зуран харуулж нөхдийгөө инээлгэдэг юм. Эсвэл зажилсан цаасаар шидэлцэж багшийн эзгүйд хичээлийн цагийг хөгжөөнтэй өнгөрөөдөг юм.

	Тэр ахыг ирээд явахлаар манай багшийн зан сайхан болчих шиг надад санагддаг юм. Харин цэргийн ахаас тэгтлээ их сонирхож чагнасан үлгэрээ бидэнд ярьж өгдөггүй, манай багш хачин хүн байсан юм. Гэсэн ч би заримдаа хичээл дээр залхуу хүрэхээр цэргийн өндөр ах ирээсэй гэж боддог байлаа. «Эгшиг», «гийгүүлэгч» гээд учир нь олдохгүй хачин юм бидэнд ярьж байснаас цэргийн ахаас сонин үлгэр дуулах гээд манай багш гараад явбал бидэнд ч зугаатай аштай байх вэ гэж боддог байлаа.

	Тэгвэл би багшийг үүдэн дээр авчрах гэж тэр цэргийн ахын адил «За!», «Ор, ор!» гэж багшийн хэлэхийг дуулаагүй юм шиг л хаалгаа тогшоод л байлаа. Тэгтэл багш яг миний санаснаар их баяртай сэвэлзтэл алхалж гарч ирээд намайг зогсож байхаар гайхсан бололтой ийш тийшээ харснаа

	— Чи хаалга цохиод байгаа юм уу? гэж царай нь хувьс хийж ууртай асуулаа.

	— Багш аа би номоо авъя, болох уу гэсэн минь

	— Болохгүй гэж байна, чамд! Яагаад надаар тоглоом хийгээд хичээл үймүүлээд байгаа юм. Холд! Зайл!» гэж учиргүй уурлаж загнаад хаалгаа тас хаагаад орж явчихлаа.

	Би багшийг яагаад ингэж их уурлуулснаа мэдэхгүй гайхаж дэмий л гадаа гараад цонхны дор жаахан суутал даараад явчихлаа. Хөвөнтэй цамцаа ангид өлгөж орхисондоо харамслаа. Одоо тэр цамцаа авч өмсөх сөн гэж саналаа. Түүний халаасанд тал еэвэн, алим хоёр хийснээ ч саналаа. Үүнийг санахын хамт өлсөөд гол харлаад явчихлаа.

	Би яасан ч хөвөнтэй цамцаа олж өмсье гэж шийдээд гүйн орж, ангийнхаа хаалганд хүрч чээжээ цухуйлгаж байгаад:

	— Багш аа! Би хөвөнтэй цамцаа авч өмсье ээ! Даараад байна! гэж хашхирлаа.

	Багш дунд ширээнд нэг хүүхдийн дэргэд бөхийж бичсэнийг нь юм уу, уншиж байгаа номыг нь ч юм уу, харж байснаа гэнэт, уур нь хүрсэн бололтой

	— Нөхөр минь чамайг цаашаа бай гэж байна уу? Чи ер нь хичээл хийлгэх чинь үү, үгүй юу? Юу гэгчийн хулгиан бэ чи чинь гээд эргэж ухас хийв.

	Яг тэр үеэр арын ширээний Ганзориг гэдэг хүүхэд миний хөвөнтэй цамцыг өлгүүрээс аваад над руу шидчихлээ. Би багшийг ирэхээс өмнө амжиж цамцаа шүүрч аваад эргээд пижиг пажиг гүйчихлээ.

	Ангид багшийн дуу хадаад л байна. Бодвол Ганзоригийг загнаж байгаа байх. Ганзориг ч ёстой зоригтой хүүхэд юм даа гэж надад хөвөнтэй цамц чулуудсаныг нь би талархан бодож суутал би эндүүрсэнгүй Ганзориг бас хөөгдөөд гарч ирлээ.

	— Аа ямар онгироо юм бэ! гэж амандаа үглээд гарч ирлээ. Царай нь хүрлийчихсэн. Хөмсөг нь буучихсан, уруул нь унжиж орхисон нэлээд ууртай харагдана. Ганзориг намайг бодвол хичээлдээ сайн болохоор хичээлээс хөөгдсөндөө гомдож бухимдаж байгаа бололтой.

	Би түүнийг надаас боллоо гэж бодоод өрөвдөв. Тэгээд хөвөнтэй цамцны халаасанд байсан тал еэвэнгээ хувааж идэв. Дараа нь алимаа гаргаж хоёул хонгилын мухарт бөөрөнхий пийшингийн дэргэд зогсоод ээлж ээлжээр нэг хазаад идэж байлаа.

	— Чи надаас боллоо! гэж миний хэлэхэд тэр мань

	— Аа, багш зүгээр шал онгироо юм! гэж тэр амандаа бөвтнөв.

	Тэгтэл цэргийн ах хүрээд ирлээ. Тэр өндөр хүн манай ангийн үүдэнд очоод бид хоёрыг нэг харснаа яг миний түрүүчийн хаалга цохисон шиг манай ангийн хаалгыг цохиод л байна. Зөөлхөн зөөлхөн тогшоод л байна. Багш гарч ирэхгүй л байна. Бид хоёр хараад алимаа хазаж л байлаа.

	Гэнэт хаалга хүчтэй нээгдэхэд цэргийн ах хаалганд золтой л цохиулчихсангүй ухраад орхитол манай ангийн багшийн дуу

	— Яах гээд байгаа новшнууд вэ! гэж хашхираад минчгэр улаан царайтай, ухасхийн гарч ирэв.

	Бид хоёрыг хаалга цохилоо гэж бодоод ингэж уурлаж гарч ирлээ гэж мэдээд бид хоёр ч хөхрөлдөн гүйж гарлаа. Удалгүй өндөр ах яаран гарч одлоо. Өнөөдөр манай багш ууртай байгаад өндөр ахаар үлгэр ч яриулсангүй бололтой. Бид хоёрын гайгаар ийм боллоо гэж бид ярилцав.

	Хичээлийн хонх дуугармагц, бид хоёр ангидаа гүйж ортол багш

	— Хоёр муу хулигаан суу! Та нарыг би зүгээр орхино байхаа! гэж занаад одоо та нар сууж бай! Ангийн хурал хийнэ! Нэг ч хүн гарч явж болохгүй шүү! гэж бидэнд ууртай гэгч тушаагаад гараад явав.

	Удалгүй багш нэг өндөр хөх хүн дагуулаад хүрээд ирлээ. Энэ багшийг сурагчдын зөвлөлийн багш гэж би дуулсан юм.

	Багш ширээнийхээ дэргэд хоёр сандал тавиулж өнөөх багшийг нэгэнд нь суулгаад, бас ангийн даргыг дуудан дэргэдээ суулгав. Ангийн дарга Бат өндөр хүнийг айсан маягтай харж толгойгоо нэг илчээд доошоо хараад сууж байна.

	Багш босож:

	— Цөмөөрөө байгаа биз! Хүүхэд гараад явчхаагүй биз! гэж асуугаад. Юуны өмнө Ганзориг бид хоёрыг нүдээрээ харж бүртгэв. Ангийн жижүүр Дармаа босож

	— Бүрээн багшаа! гэж мэдэгдэв Багш:

	— Одоо ингээд ангийн хурлыг хийе! Манай ангийн сурагчдын дотроос сүүлийн үед их сахилгагүй явдал гарч байгааг авч хэлэлцэнэ. Энэ, гэж өндөр хүний зүг нүүрээрээ заагаад бага ангийн хичээл эрхлэгч Тайван багшийг зориуд урьж суулгаж байна. Тэгэхлээр та нар ангийнхаа дотор байгаа энэ сахилгагүй сурагчидтай эвлэрч болохгүй. Хүн бүхэн тэдний яаж үймүүлж, сахилга бат алдагдуулж байгааг хайр найргүй шүүмжлэх хэрэгтэй. Хүн болгон оролцоно шүү, мэдэв үү? гэхэд Ганзориг бид хоёроос бусад нь цөм

	— Мэдлээ! гэж нэг хүн шиг хашхирч байна.

	Багш босож:

	— За тэгэхлээр танай ангийн сурагчдаас хэн болохгүй сахилгагүйтээд байна вэ гэдэг бол тодорхой. Төмөрсүх бос! гэв. Би бослоо.

	— Наашаа гараад ир! гэж байна. Би урвайгаад танихгүй багшаас айж доошоо харсаар явж багшийн ширээний дэргэд очлоо. Хүүхдүүд нэг л сүрхий юм болох нь гэсэн байртай чив чимээгүй л байна.

	— За чи яагаад манай ангийн дотор хулигаан сахилгагүй юм өдөөж тараагаад байна? гээд надаас асууж байна. Би юу гэж хариулахаа огт мэдэхгүй байлаа.

	— Энэ хүүхэд бол одоо ерөөсөө хичээл хийлгэхээ байгаад байна аа! Одоо зөвхөн өнөөдөр л гэхэд миний сандал дээр дардаг хадаас өөд нь харуулж тавиад өгзөгнөөс шивүүлчхэж байгаа юм. Дараа нь хичээлээс хөөгөөд гаргачихлаар дахин дахин үүд хаалга балбаад үймүүлээд байгаа юм. Сурлага гэж юу ч байхгүй. Энэ одоо анги болгонд л хоёр улираад одоо таван жил болоход л дөнгөж гуравдугаар ангид сурч байгаа хүн. Хүүхдийн гэзэгнээс номын савыг нь уяна. Ийм сурагчийг чинь одоо яах ёстой байна аа! гэж багш мань өндөр хүнээс хариу авах гэсэн шиг түүн тийш харж хэлэв.

	— Тэгэхлээр энэ өөрөөр яаж хулигаандаж үймүүлж байдгийг ангийн нөхөд нь шүүмжилж ярих хэрэгтэй! Одоо хэн ярих вэ? гэж асууж

	Гонгор гараа өргөж босоод:

	— Төмөрсүх ер нь болдоггүй хүүхэд байгаа юмаа. Эртээр манай өвөөгийн нүүрэн дундуур үхрийн баасаар цохисон. Өнөөдөр бас намайг хоёр хурууны чавхаар харваад нүд сохолчих шахсан. Ердөө болдоггүй юм! гэж намайг муулав. Би түүний зүг ууртайгаар хялалзлаа.

	— За тэгсэн чинь үнэн үү? гэж багш асууж байна.

	— Би үнэн. Гэхдээ энэ чинь өөрөө намайг дандаа л өдөөд байдаг гэж хэллээ.

	Дараа нь Нямаа босож байна. Тэр охин багшийн зүг хараад байгаа хир нь өрөөсөн нүд нь хаалга руу хараад байгаа юм шиг харагдаж байна.

	— Энэ Төмөрсүхийн дэргэд би суудаг юм. Хичээл дээр хагархай гэдсээ гаргаад дээр нь зураг зураад байдаг юм. Бас миний гэзгийг номын савнаас уяад намайг дандаа шоглоод байдаг юм. Тэгээд хичээлээ ердөө үздэггүй юм. Ариун цэврийн хувьд бол манай хамгийн адгийн хүүхэд байгаа юм. Нэг их урт хумстай, нүүр гараа ч угаахгүй балиартаад байдаг.

	— Хүзүү, хоолой нь жигтэйхэн хиртэй чихэн дотор нь цул хар хир байдаг юм! Манай ангийн нэрийг гутааж байгаа ганцхан хүүхэд энэ л байгаа юм. Өнөөдөр бол багшийг бүр дооглоод байсан! гэв.

	Танихгүй өндөр багш намайг харж, тэр хүүхдийг харж инээмсэглэн сууснаа:

	— За хө, чи наашаа яваад ир! гэж надад хэлэв. Тэр хүний нүд нэг их хурц, давхраатай, бас тэгээд нүдний шилний цаанаас галт шилээр шарж байгаа юм шиг хардаг айхавтар харцтай хүн байв. Би дэргэд нь очиж зогсоход

	— Гараа гэв.

	— Би гараа үзүүлэв. Миний гар өчигдөр хумсаа аваад өнөөдөр сайн угаачихсан болохоор тэр хүн гайхаж байх шиг байв. Дараа нь миний чихнээс татаж, чигчий хуруугаа оруулж арчиж үзэв. Азаар өнөөдөр нүүр гараа сайн угааж дээ гэж би дотроо баярлаж байв. Дараа нь захнаас минь татаж хоолой хүзүүг харлаа. Тэгээд тэр багш гайхсан маягтай Нямаагийн зүг харлаа. Бас багшийн зүг харлаа. Ангийн багш:

	— Өнөөдөр ч харин бузгай байна л даа. Ер нь ариун цэрвийн комиссын хэлдэг ч үнэн л дээ! гэхэд хүүхдүүдийн зарим нь инээмсэглэж шивэр авир хийв. Нямаа зовсон байртай доошоо харж сууна.

	Тэр сүрхий нүдтэй багш санаандгүй инээмсэглээд:

	— За хө чи тэгэхлээр яагаад багшийн бөгсөн дор дардаг хадаас тавьсан билээ? Ямар санаатай тавьсан бэ? гэж их дотно зөөлөн дуугаар надаас асууж байна.

	— За чи ямар санаатай тавьсан вэ? Шууд хэлчих! гэж багш шаардаж байна.

	— Би Гонгорыг чадах гэж тавьсан юм! гэж арай чамай хэлэв.

	— Гонгорыг чадах гэхдээ багшийн сандал дээр тавьдаг учир юу билээ? гэж өнөөх хүн асууж байна.

	— Энэ Гонгор багшийг орж ирэхээс өмнө дандаа багшийн сандал дээр сууж анги үймүүлж байдаг юм! гэж миний хэлэхэд ангийн зарим хүүхэд

	— Нээрэн тэгдэг юм гэж энд тэндээс дуугарлаа

	Багш гайхан тэднийг харж байна. Тэгснээ:

	— Ер нь тэгээд сүүлийн үед Төмөрсүхийг дагалдах маягтай хүүхэд ч гарч байна. Жишээ нь өнөөдөр Ганзориг хичээл дээр зөвшөөрөлгүй босоод Төмөрсүхийн хөвөнтэй цамцыг аваад шидэж өгсөн байгаа юм гэж гол нь танихгүй багшид ховлож байгаа юм шиг хэллээ.

	Багш босож ангийг эргүүлэн тойруулан хараад

	— За өөр хэн ярих вэ? гэв.

	Манай ангийнхан дуугүй ширээ сандлаа шажигнуулаад суугаад байна.

	Ангийн дарга Бат босож толгойгоо нэг илээд хариуцлагатай хүний ёсоор аргагүй ярих ёстой гэсэн маягтай хэлэв:

	— Төмөрсүх ер нь жаахан зүггүйтээд байх нь зүггүйтээд л байдаг юм. Заримдаа ангийн жижүүр хийлгүй тасалж байсан ч явдал бий. Гэхдээ тэр ч яах вэ. Нөхөөд хийлгэж ч болох л юм. Одоо тэгээд ангийн хурлаар хэлэлцэгдээд хойшдоо томоотой болж засарч чадах юм уу, гүй юу өөрөө хэлнэ биз дээ! гэв.

	— За чамайг ангийн нөхөд чинь зөв шүүмжилж байна. Чи хойшдоо томоотой байж чадах уу, үгүй юу? Эс чадвал сурагчдын зөвлөлөөр оруулна. Дараа нь сургуулийн багш нарын зөвлөгөөнөөр оруулж хэлэлцүүлээд сургуулиас хөөх болно. Тэгвэл чи л хохирно доо! гэж танихгүй багш хэлж байна.

	Ангийн хурлаас намайг гурав хоног дараалан жижүүр хийлгэхээр шийтгэсэн юм.

	Би «засарна» гэж амлалаа. Хичээл эрхлэгч багш:

	— Тэр ангийн жижүүр тасалсныг нь нөхөж маргааш хийлгэ! Хоёр гурав хоног гэдэг ч арай юу юм? Ангийн жижүүрийг чи хариуцлагатай сайн хийх хэрэгтэй! гэв. Би «За» гэж хэллээ. Энэ шинэ багшийн үгнээс гарч болохгүй юм шиг надад санагдлаа. Энэ багш загнахгүй мөртөө нэг л айлгаад байх юм.

	— За Тайван багш минь! энэ хүүхдийг би дахиад нэг хэрэг дэгдээвэл л шууд л танд шилжүүлж өгөөд сургуулиас хөөлгөнө шүү! гэж манай багш хэлж байна.

	— Одоо тэгэхээс яах вэ. Төмөрсүх л өөрөө мэдэж! гэж тэр багш инээмсэглэж намайг ширтлээ.

	Ингэж энэ өдрийн явдал төгслөө.

	 

	9. Жижүүр хийсэн нь

	 

	Ангийн жижүүрийг тэр багшийн хэлснээр би хариуцлагатай сайн хийе гэж бодлоо.

	Ангийн жижүүр өглөө эрт хүрч ирээд, анги дотор баруун буланд байдаг бөөрөнхий пийшинг галлаж ангийг дулаахан болгох ёстой. Дараа нь самбарын алчуур норгож, бас ангийн ширээ сандлыг арчих ёстой. Завсарлагаар хүүхдүүдийг ангиас гаргаад салхивч онгойлгох ёстой юм. Энэ ч уг нь бидний хийж чадах л ажил даа.

	Би тэр удаа хагас сайн өдөр өглөө унтаж хичээлээсээ хоцорчхоод, яаран сандран гүйж гараад, номоо үнээний саравчинд чулуудаж орхиод, хичээлдээ очилгүй Маахуур толгой дээр гараад, нэг жалгаас хавтгай төмөр олж өдөржин гулгаад жижүүр тасалсан юм.

	Үнэндээ би жижүүр хийхээс хойш суудаггүй юм. Яагаад гэвэл жижүүр хийх өдөр жирийн хичээлд сууснаас ажилтай байдаг болохоор залхуу хүрч уйдах нь гайгүй байдаг.

	Энэ удаа би жижүүр хийх бэлтгэлээ их сайн хийсэн юм. Манай ангийн пийшинг өглөө эрт галч нар галладаг боловч хичээл орох үеэр гал нь бараг унтрах шахсан, анги мөлүүхэн болчихсон байдаг юм. Дараа нь жижүүрүүд түлээ нүүрс авчирч хийх боловч хагалсан түлээ нь нойтон байх учраас удтал асахгүй шал пал гээд л муухай нүүрсний үнэр гарч, бид даараад бор шувуу шиг хугжийчихсан суудаг байсан юм.

	Би манай жолооч хампааныхаа бензинээс жижигхэн шилэнд хийгээд бөглөж авлаа. Гэрээсээ нэг чүдэнз нууж аваад өвөртөлчихсөн юм. Тэгээд гэрийн даалгавраа хагас дутуу хийгээд тээр эрт унтлаа.

	— Энэ хүү яачихаа вэ? Хоолоо идчихээд л унтаад өгөх чив. Бие нь зүгээр байгаа даа гэж өвөө ээжээс сэтгэл түгшин асууж байсан юм.

	Би жижүүртэй гэж өвөөд тайлбарлалгүй, дуугүй л хэвтэж байв.

	Өглөө эрт босоод би сургууль руугаа явлаа. Гадаа гармагц хацар дээр мөс авчраад наасан мэт Сэлбийн жавар нүүр хорсгон хайрч байлаа. Хотын дээгүүр цагаан уур манан, айл бүрийн гэрийн тоононоос гарах утаа битүү бүрхсэн боловч гэгээн тунгалаг өглөө байлаа.

	Намайг ангидаа ирэхэд манай ангийнхнаас хэн ч ирээгүй байв. Гадаа аж ахуйн хашаанаас би тэвэр хагадас түлээ авчирвал хуруу жишлэн чимчгэнүүлэн хайрч байх бөгөөд хөлдүү улиас тулд амархан асахгүй нь ил. Түүний дээрээс өглөө эрт галч нарын галласан гал аль хэдийн асаж дуусаад, дээр нь хийсэн нүүрс чандарт дарагдсан байна. Анги дөнгөж бүлээсэж байгаа боловч гадаа хүйтэн болохоор даруй мөлүүхэн болж улмаар хүйтэн болох нь гарцаагүй шиг санагдлаа.

	Би зуухны амыг онгойлгож оруулж ирсэн хэдэн модоо чихээд дээрээс нь хогийн төмөр хувингаар баахан нүүрс авчирч пийшиндээ чихэж авлаа. Түүний дээрээс өнөөх шилтэй жаахан бензинээ цацав. Өөрөө пийшингийн амнаас их хол очиж байгаад нэг чүдэнз зураад зуухны ам руу шидэж орхилоо.

	Бензин дүр хийн асахын хамт нүүрс бөөн хар утаа болон ангиар савсав. Би дүрэлзэж байгаа дөлтэй хамт утаа савсаж байгаа пийшингийн аманд ойртохоосоо айж байлаа. Холоос нүүрс хутгадаг шилээгүүр рүү алхам алхмаар ойртсоор түүнийг аваад зуухны амыг хаасан боловч түгжээг түгжиж чадсангүй. Ангиар нэг утаа, асаж байгаа нүүрсний үнэр гарсан тулд би бүх салхивчаа, тэр байтугай хаалгаа хүртэл жаахан онгойлголоо.

	Ангиар гарсан нүүрсний үнэр утаа хоёр миний энэ аргад аргагүй жаахан багасаж байтал манай ангийн зарим хүүхэд ирээд «Пөөх паах!» гэж гайхан хашхиралдав. Энэ нүүрсний утаа үнэр хоёр хичээл эхлэх үеэр бараг мэдэгдэхгүй болсон боловч харин энэ хүйтэн өдөр гурван цонхны салхивчийг цэлийтэл нээсэн болохоор ангид хүйт орчихжээ. Бидний амьсгаа амнаас гарахдаа манай өвөөгийн тамхины утаа шиг бөөн цагаан юм болж байлаа.

	Би хичээл эхлэхийн өмнө шаламгайлан ангиа арчиж шүүрдэж, бас самбарын алчуурыг норгож, пийшингийнхээ амыг хаасан юм. Багш анх орж ирээд

	— Ангийн жижүүр хэн бэ? гэхэд

	— Би байна? гэж би босож рапорт өглөө. Багш ангийг тойруулан ийш тийш харж байснаа

	— Чи ч бүр бузгай хариуцлагатай жижүүр хийж байх шив дээ. Сайн байна! гэж намайг магтлаа.

	Тэгтэл анги их хүйтэн байгааг удалгүй мэдээд багш

	— Анги тань яасан хүйтэн байх юм. Нэмэж галласан юм уу? гэж асуухад

	— Галласаан багш аа! гэж би хариултал миний яаж будилж галлаад ангийг ийм болгосныг мэдсэн нэг жаал арын ширээнээс

	— Галлах гэж галдах шахаад, утаагаа гаргах гэж осгоох шахсан даа гэж аяархан хэлж, намайг дооглож байна.

	Ингээд би завсарлагаа бүрээр хүүхдийг хөөж гаргаж байлаа. Бөөрөнхий пийшин удаан халдаг болохоор хоёрдох цагийн хичээлийн сүүлчээс эхлээд анги их халуун боллоо. Гуравдах цагийн хичээл ороход ангид байж суухын аргагүй халуун боллоо. Гадаа ч нар дээр гарч жаахан дулаавтар болоод тэгсэн байж болох юм. Зузаан дээлтэй хүүхдүүдийн хөлс нь урсаж, зарим хүүхдийн нойр нь хүрч ширээн дээрээ бөхийн үүрэглэж байна.

	— Энэ чинь одоо яасан халуун юм бэ? Хэн ингэж их гал өрдчихөө вэ? гэж багш гайхан асууж байна.

	Би дуугүй байсан боловч хүүхдүүд

	— Багш аа Төмөрсүх галласан юм. Төмөрсүх гэж хашхиралдав.

	Би жижүүрийг их хариуцлагатай сайн хийх гээд ингэж сүрхий галласныхаа төлөө харин буруутан болж таарлаа. Юу гэвэл манай ангийн хоёр хүүхэд маргааш нь хичээлдээ ирээгүй бөгөөд тэр хоёр халууцаж хөлөрч байгаад нимгэн хувцастай гүйж гараад хатгалга өвчин туссан байжээ.

	Ангийн жижүүрийг хийхэд үнэхээр хариуцлага байдаг юм байна гэдгийг би тэгж мэдсэн юм.

	 

	
10. Өвөөг архинаас гаргах гэсэн минь

	 

	Энэ явдал цагаан сараар болсон юм! Гэхдээ манай хашаанд биш сургууль дээр ч биш, харин Умаа эгчийн хашаанд болсон хэрэг шүү. Тэр хашаа Төв эмнэлгийн зүүн урдхан баруун тийшээ харсан нэг доголд байсан юм. Андашгүй, тэр доголын урдах өнцөг дээр бас баруун тийшээ харсан архины мухлаг байдаг юм.

	Умаа эгч над шиг үсээ хусуулчихдаг, цул үрчлээ болсон нүүртэй намхан бөгтөр эмгэн байсан юм. Түүний нас нүүрийнхээ үрчлээ шиг л тун их байсан байх. Яагаад гэвэл манайхан цөмөөрөө эгч гэдэг юм. Тэр байтугай өндөр өвөө хүртэл л түүнийг эгчээ гэдэг байсан юм. Тийм их настай хүн болохоор нь бид жил бүр очиж золгодог ёсоороо үдээс хойш тэднийд очсон юм.

	Умаа эгч хашааны голд байшингийн дэргэд барьсан жижигхэн өмгөр гэртээ оруулж бидэнтэй золгоод, хонины тарган ууц идээ битүүлэг тавьж дараа нь банш чанаж өгдөг юм. Тийм сайхан амттай банш өөр айлд ер идэж үзээгүй шиг санагддаг сан. Бас жаахан айраг халаагаад өгч байх ч магадгүй. Дараа нь эгч бид хоёрт чихэр боов, ээжид жаахан хоргой ч юм уу гоё алчуур ч өгөх магадгүй. Өвөөг ахтай хамт шимийн архиар заавал дайлна.

	Сэдэд ах бол ахмад цолтой дарга хүн. Гэхдээ Умаагийн хүү юм гэнэ лээ. Намхан тагжгар бор хүн байдаг юм. Умаа эгчийнд дайлуулж бэлэг сэлт авсны дараа тэр ах биднийг гэртээ урьсан юм. Гэртээ ч гэж, үнэндээ эгчийн гэрийн зүүн талын урт нарийхан намхан цагаан байшинд урьсан юм. Ахын авгай элдэв ногоо пүнтүүзтэй гоё хуургаар дайлсан юм. Өвөөг шимийн архиар биш шилтэй гоё хүрэн архиар дайлсан юм. Адаг сүүлд нь тэд гараад явахдаа намайг «дүүгээ харж бай» гэж үлдээлээ. Дүү охин сэрээд орон дээрээс мөлхөж уначих магадгүй тул би түүнийг харахаар үлдсэн юм.

	Би цэргийн ахын хувцсыг сонирхож, малгайг нь өмсөж толинд харж үзлээ. Надад их сайхан зохиж байх шиг байсан. Дарга малгай их сүртэй гоё байдаг юм. Дараа нь би ширээнд очиж суугаад өвөөгийн үлдээсэн хуурганаас нэг үмхлээ. Ширээн дээр өвөө ах хоёрын ууж байгаад үлдээсэн шилтэй архи байна. Бөглөөг аваад үнэртээд үзэхэд их сайхан хүж шиг үнэр гарч байна.

	Архи ер нь их сайхан амттай байх. Тийм биш бол өвөө чихэрт дургүй мөртөө архинд юунд дуртай байх вэ? Энэ хүрэн архи лав тоорын компод шиг их сайхан амттай байх. Эсвэл зөгийн бал шиг ч байж магадгүй.

	Ингэж бодоод би энэ олон таван хошуутай архины шилийг ам руугаа тонгойлгож, нэг томхон балгаж орхилоо. Тэгтэл хамаг ам хэл, хоолой шатаачих шиг санагдаад хоёр нүднээс аяндаа нулимс асгаж амьсгаа ч авах аргагүй боллоо. Би уйлах шахлаа.

	Өвөө ийм хор шиг хачин юманд яагаад дуртай байдаг юм бэ? гэж жигтэйхэн их гайхлаа. Энэ лав уух юм биш, хор мөн шүү! Хор идсэн чоно нохой үхэхгүй бол галзуурдаг гэж өвөөд нэг анчин хүн ярьж байсан юм. Өвөө ч бас энэ архиа уухаар галзуу нохой шиг хөл нь гуйваад ирдэг юм. Хэл нь хавдаж орхисон юм шиг ээрээд чулчраад байдаг юм. Хор уучхаад галзуурах шахаад байгаа нь энэ байх. Өвөөг одоо архи уулгаж байхаа байя! гэж би хатуу шийдлээ.

	Дүү сэрээд уйлахаар би пальтог нь өмсүүлээд өргөж гэрт орлоо. Түүнийг эх нь авч би сулартал өвөө архинд явах гэж байгаа бололтой

	— Ганцхан шил л хэрэгтэй. Шилийг нь өгөөд би одоохон урд мухлаг хаачихаас өмнө ганц шил юм аваад ирье! Ах нь дүүтэйгээ ганц шил юм уулгүй яах вэ?! гэж байна.

	Сэдэд ах над руу хараад

	— Миний дүү байшинд ороод хувцасны шүүгээний дэргэд ёроолд нэг хоосон лонх байгаа, аваад ир! гэж байна.

	Би гүйж тэр шилийг нь өвөөд авчирч өглөө. Өвөөг мухлаг руу явахад би бушуухан байшинд орж, Сэдэд ахын шинель, дарга малгайг өмсөж аваад хашааны хаалганы дэргэд зогсож өвөөг харуулдаад байлаа. Өвөө мухлагт орчоод архи зардаг хужаатай яриад байх шиг байв. Тэгэхэд бүрэнхий болоод гудамжид байгаа хүний царай бараг танигдахгүй болж байна.

	Би өвөөгийн ганц шил архийг уулгахгүй булааж аваад хагалах гэж хүлээж байв. Өвөө одоо архи ууж болохгүй. Хороо уугаад галзуурдаг дээрээ л байх шиг байна. Одоо яасан ч архи уулгаж болохгүй гэж бодож байв.

	Нэг хартал мухлагийн хаалга нээгдэж цаад гэрэлд нь манай өвөө өрөөсөн гараа өвөртөө хийчихсэн, нөгөө гартаа шилтэй юм бариад ирэх нь хоромхон үзэгдээд хаалга хаагдмагц үзэгдэхгүй боллоо. Би хашаанд наалдаж хаалганы дэргэд ирмэгц барьж яваа шилтэйгээс нь шүүрээд авлаа. Өвөө гэнэт цочиж:

	— Хөй чи яаж байна, хүүхээ! Хүний юм булаах чинь үү? гэнгүүт ноцолдохын зуур бөхийж тасарч байгаа үдшийн гэгээнд намайг цэрэг хувцастай цэрэг малгайтай хүн болохыг хармагц

	— Хэн бэ чи? Цэрэг цагдаа хүн үү?... Би согтуу хөлчүү ч хүн биш байна. Наадахаа тавь! гээд шилтэйгээ надаас угз татаад автал гараасаа нөгөөдөхөө мулт үсэргээд алдав. Архи нь гудамжийн чулуун дээр унаад хагарч орхилоо. Миний санасан ёсоороо боллоо!

	Би бушуухан харанхуй догол руу дув дуугүй зугтаалаа.

	Өвөө хараал тавьж бөхийн, өнөөх шилтэйгээ хагарсныг мэдээд хаалгаар яваад орлоо. Би хойноос нь сэм гүйж харвал өвөө гэрт орлоо. Би тэр хооронд цаашаа гүйж байшинд ороод Сэдэд ахын шинелийг шүүгээнд өлгөөд гэрт орж хатавчинд зогсов.

	Өвөө бүр гутарч гүйцсэн бололтой тамхиа баагиулан:

	— Ээ дээ энэ жил ч би үхнэ ээ. Цаанаа л нэг яваагүй байна. Амны минь хишиг бүр нэг ар дээрээ гарч гүйцсэн шиг байна.. гэж үглэж байна.

	— Ямар золиг нь танаас архи дээрэмдэж уух гэдэг юм бол? гэж Сэдэд ах гайхаж байна.

	— Ямрыг бүү мэд! Нэг намхан салбаганасан юм хүрч ирээд ноцолдож байгаад хагалуулчихлаа. Хулгайч дээрэмч юм уу гэтэл цэрэг цагдаа хувцастай шиг харагдах юм гэж өвөө хэлж байна.

	Би дотроо «Өвөө намайг таньсангүй!» гэж бодоод инээд хүрч байв.

	— Үгүй энэ гайхал арай биш байгаа даа! Хараач! гээд Сэдэд ах над руу гэнэт нүүрээрээ зааж орхилоо. Би «Ах намайг гэж яагаад таачхав? гэж гайхахдаа хувцас руугаа харлаа.

	— Аав минь, энэ гайхал тэгснээс гарцаагүй! Энэ малгайг нь хараач! гээд ээжийг над руу ухасхийх үеэр би гарч зугтах гэсэн боловч босгонд таварцаглаад баригдаж орхилоо.

	Ингээд би энэ «баатарлаг гавьяаныхаа» өр төлөөсийг ээжид хатуухан өгч зодуулсан юм. Бас босгонд таварцаглаж гай гарзын муу ёр удлаа! гэж Умаа эгч намайг зэмлэж миний «дэггүйг» гайхлаа.

	Тэгэвч би өвөөгийн уух гэсэн архийг санаатай санамсаргүй асгах, нууж чинжүү холих зэргээр өвөөгөө архинаас гаргах тэмцлээ үргэлжлүүлж байлаа.

	 

	12. Японтой «байлдсан» минь

	 

	Эгчийн энэ хашаанд урьд нэг ирэхдээ би японтой байлдсан юм.

	Та нар намайг худлаа хэлж байна гэж битгий санаарай. Би багадаа амьд япон хүнийг нүдээрээ үзсэнээр барахгүй нэг удаа тэдэнтэй тулалдаж ч үзсэн юм. Тэр бол жүжиг кинонд манай жүжигчдийн тоглосон «дуураймал» япон биш, харин 1945 онд дайнд манай Галдан ахтай буудалцаж явсан дайсны цэргээс олзлогдож ирсэн жинхэнэ япон байсан юм. Тийм болохоор ёстой дайсны цэрэг япон шүү дээ.

	Намайг сургуульд орсны намар билүү, дараах намар нь билүү би сайн санахгүй юм. (Би 1947 онд сургуульд орсон юм). Төв сувиллын хашааны зүүн урд булангийн шарил хадгалах байшингийн баруун талд түр зуур босгосон намхан урт модон урц оромжид хэдэн япон сууж, газар шорооны ажил хийж байсан юм.

	Тэр өглөө би эгчийн хашаанаас гарч зам хөндлөн огтлоод Төв сувиллын хашааны урд гудамжаар баруун тийшээ орж японы байшинг зүглэв. Хашааны гадагш хандсан цонхонд нь хүрээд сэмхэн шагайж харсан юм. Ингэж гаднаас нь сэмхэн тагнаж харахад өрөөнд хэн ч алга. Харин цонхны тавиур дээр жижигхэн танк, нисэх онгоц, их буу янз бүрийн модон тоглоом өрөөстэй харагдаж байлаа.

	Энэ хэдэн япон дайнд ялагдаж олзлогдсон мөртөө бас хашрахгүй хүүхэд шиг «байлдаж тоглох» дуртай хэвээрээ юм шиг байна.

	Харин би бол дайсны танк их буу онгоц хамаг зэвсгийн байрыг илрүүлж олсон жинхэнэ тагнуул хүн шиг тэр тоглоомыг их шохоорхон харж байлаа. Цонхны гялбааг хоёр гараараа таглаад нэг харсан чинь дайсан бас намайг илрүүлж харчихсан байна. Нэг бандгар хөвөнтэй зэгэл ногоон өмд цамцтай намхан япон хошхирч байгаа тарвага шиг дорсгой шүдээ ярзайлгаад, намайг харж, инээмсэглэн баруун талаар тойроод хашааны хаалгаар ороод ир, би чамд энэ тоглоомоос өгье гэж байгаа бололтой богинохон могзгор хуруугаараа зангаж дохиж байна.

	Би японыг дайсан гэж мэдэх тулд их л болгоомжлон явж баруун талаар нь явж хашааны хаалгаар ороод, өнөөх байшинд орлоо. Юухан ч гэсэн сэжигтэй юм болбол гараад зугтаахад бэлхэн байдалтай явж тэр японд хүрч очлоо. Тэр япон намайг харж ярзайтал инээснээ цаашаа эргэж цонхон дээрээс модон танк авч надад өгөөд намайг буцаад гүйх гэтэл мөрөн дээрээс минь барьж аваад хэд алгадаж, эцэст нь өвдгөөрөө бөгс рүү минь нэг сайн түншиж аваад, түлхэж гаргаад агдганан инээж байна.

	Миний хацар халуу оргиж, бөгс өвдөж байсан боловч дайсанд баригдсан байлдагч уйлж урвайж болохгүй гэдгийг Галдан ахаас олж мэдсэн болохоор уйлсангүй. Харин ч уур хүрч, японтой тулалдахаар шийдээд эгчийн хашаа руу гүйлээ.

	Орж хөвөнтэй цамцаа яаран өмсөж аваад гарлаа. Түүний халаасанд миний мэргэн буу байсан юм. Өөрөөр хэлбэл улаан сундагаар хийсэн чавх билээ. Дайснаас олзолж ирсэн жижигхэн модон танкаа би нөгөө талын халаасанд нь хийлээ. Дараа нь хашаанаас гарч фронт руу, өөрөөр хэлбэл Төв сувиллын урд гудамж руу гүйлээ.

	Японы байшингийн эсрэг харгалдаад урд талдаа их бага хоёр хаалгатай нэг айлын хашаа байсан юм. Албан газрын байр ч юм уу бүү мэд. Ар талд нь хоёр байшингийн хоорондуур хойшоо гардаг нэг онгорхой байсан юм. Хоёрхон шургааг аваад хаячихсан зай байв. Би тэр завсраар энэ хашаанд орж түүний ёроол хавиас хэдэн сайхан сум (тэмээний хорголын чинээ бөөрөнхий чулуу) бэлтгэж авлаа.

	Тэгээд тэр хашааны ард нуугдаж, өнөөх хоёр шургаагийн заваар хөндөл гудамжийн эсрэг талд харгалдаа байгаа японы байшингийн зүг харвал миний урд тэр байшин яг эгц эсрэг харагдаж байна. Эндээс намайг авсаар хүн ажиглахгүй, харин надад дайсны хамаг юм ив, илхэн байх тулд тулалдахад онц сайхан газар байна. Би өөрийгөө хоргодомж дотор бүгсэн мэргэн буудагч гэж саналаа. Тэгэхээр дайн тулаан өдөөн хатгасан японы байшин руу юу ч болсон нэг сум шүнгэнүүлж туршлаа.

	Өнөөх тоглоом өрөөстэй байсан цонх хага үсрээд явчихлаа. Үүнийг та нар харсан бол намайг ёстой л нэг мэргэн буудагч шиг онолоо доо гэх байсан даа. Хашааны завсраар өрөөсөн нүдээр зэрвэс харахад намайг өдөж зодсон өнөөх япон цонхонд ойртоод ирчихсэн хагархайгаар нь гадагшаа харж байлаа. Би завдан нэг сум цэнэглэж (чавхны булигаарт чулуу хавчиж бэлдэхийг хэлж байна) аваад өнөөх японы духан дээр чиглүүлж байгаад хашааны завсраар дахиад нэг сум явуултал тэр япон шовос гээд алга болчихлоо.

	Миний нүдэнд харагдаагүй боловч миний санаанд тэр япон өдийд духан дээрээ хорголын чинээ булуутай болчихсон шалан дээрээ тэрийж унасан харагдаж байсан юм. Би түүнийг үхсэн гэж итгэж байлаа. Түүнийг хоёр япон хүн гар дамнуурга дээр тавиад зүүхэнтэй нь байгаа хүүрийн байшин тийш зөөж яваа байх ч гэж бодлоо.

	Би энэ аятайхан хориглолт хоргодомж дотроосоо тал нүүрээ шургаагийн хажуугаар цухуйлгаж өрөөсөн нүдээрээ нэг харахад байшингаас баруунтаагуур хашааны хаалган дээр хэдэн япон ирчихсэн манаачтайгаа ярьж байгаа харагдав. Манаач нь тэднийг гадагш гаргахгүй нь лав. Ийм болохоор би тэр зүг жишүүхэн чиглүүлж байгаад хэдэн сум дараа дараагаар шүнгэнүүлж орхилоо. Тэд хэдийгээр тэрийгээд ойчих нь надад харагдаагүй боловч миний зарим сум тэдний нуруу эгэм, мөр хаа нэгтэй нь оносон гэж тооцоолон бодлоо. Удалгүй тэр япончууд цаашаа далд орчихсон байсан юм. Тэгэхлээр би японы дайралт давшилтыг аргагүй л няцаасан шиг санагдаж байлаа.

	Хашааны завсраар нэг харсан чинь японы манаа намайг харчих шиг санагдлаа. Би нэгэнт япончуудтай амжилттай тулалдсан тул одоо энэ ялгуусан тулалдаанаа түр зогсоох юм уу наад зах нь дайсанд сэжиг авхуулсан байж магадгүй хоргодомжоо солих хэрэгтэй боллоо. Иймд би байшингийн хоорондуур хашаа дундуур гүйж урд нүүрийнх нь жижиг хаалгаар гарч тэр хашааны ёроолоор нуугдан зүүн тийш явлаа. Хашааны буланд хүрээд хар хурдаараа гудамж хөндлөн гарч эгчийн хашаанд орлоо.

	Умаа эгч дүүг хараад гэртээ сууж байна. Эмгэн

	— Чи хаашаа алга болчхоод байна? Юм идээч! Өлсөхгүй байна уу гэж асууж байна. Би:

	— Гадаа жаахан тоглоод ирлээ. Юм идэхгүй ээ! Өлсөөгүй гэж хариу хэлээд дотроо «Тулалдааны үед байлдагч хүн, тэр дундаа мэргэн буудагч хүн юм идэж болохгүй» гэж бодож байлаа. Би энэ тулалдаанаа төгс ялалтаар дуусгахыг бодож байлаа. Одоо бол дайснаас олзолсон танкийг их буугаар галлаж шатаах хэрэгтэй байлаа.

	Үүний тулд би эгчийн нүдийг хариулж байгаад дөрвөлж дотроос нь хэдэн зомгол авч гарлаа. Дараа нь ахын байшинд сэмхэн орж, хувцасны шүүгээн дээр тавьсан жаахан эмийн шилтэй бензинийг авав. Үүнийг Сэдэд ах асаагууртаа хөвөнд шингээж хийдэг юм.

	Бэргэн эгч бол харин пальтоныхоо захны хавь газрын хирийг юм уу толбыг аанай л хөвөнд юм уу мааралд шингээж арчих дуртай байдаг юм. Би одоо үүнийг дайсны танкийг устгахад хэрэглэнэ. Бас аяга халбага хийдэг хөвхөн шүүгээн дотроос хайрцагтай чүдэнз олж авлаа. Хэдхэн ширхэг галт сум (өөрөөр хэлбэл чүдэнз) байна.

	Тэгээд сэмхэн гарч жижигхэн модон танкаа муу усны нүхний амсар дээр тавилаа. Дээрээс нь хэдэн зомголоо өрлөө. Дараа нь түүн дээрээ шилтэй бензинээс жаахан асгалаа. Тэгээд яльгүй холдож сууж байгаад галт сумаар танкийг галлаж гарлаа. Өөрөөр хэлбэл чүдэнз зураад танк руу шидсэн юм. Анхны галт сум замдаа унтарчээ. Дараах нь хажууханд нь туссан боловч дайсны танк дүрс гээд аслаа.

	Би сандраад хашааны буланд овоолоотой байсан хугархай туйпуугаар нүүлгэж гарлаа. Энэ бол танкийг уулын цаанаас их буугаар буудаж байгаа юм. Хэд хэд идээд оносонгүй. Би улам ойрхноос галладаг боллоо. Адаг сүүлд нь нэг сум ашгүй, онож шатаж байгаа танкийг танк эсэргүүцэх шуудуунд унагалаа. Өөрөөр хэлбэл муу усны нүхэнд унагасанд тэнд өнөөх танк бараг нүүрс болчихсон утаа баагьж байна. Энэ бол адад том ялалт байлаа. Дайсны танк үнэхээр шатаж айх шиг санагдаж байлаа.

	Энэ үеэр Умаа эгч гарч ирээгүй нь яамай. Гараад ирсэн бол чи гал тавьж хашаа байшин шатаах нь гэж загнах байсан юм. Тэгсэн бол миний японтой тулалдсан ялалтыг жаахан базаахгүй болгох байсан юм. Гэвч гал түймэр гаргалгүй дайсны танк устгаж чадсан болохоор ер нь азтай л өнгөрсөн юм.

	Маргааш өглөө нь би мөн эрт босоод хураалттай түлээн дээр гарч хашаа дээгүүр толгойгоо цухуйлгаад дайсныг (өөрөөр хэлбэл японыг) ажиглаж байлаа. Тэгтэл хүүрийн Лувсан гэдэг өвгөн морин тэргэнд юм ачаад дээгүүр нь юмаар бүтээчихсэн өөрөө мориныхоо хажууханд зэрэгцэн явж байна.

	Би үүнийг өчигдөр миний тонилгосон японы хүүрийг ачаад явж байгаа юм гэнэ лээ гэж бодлоо. Тэгээд дайсныг бас нэг мэргэн сумаар үдэхээр шийдлээ. Сундаг улаанаар хийсэн «мэргэн буугаа хөвөнтэй цамцныхаа халаасанд бэлэн авч явдаг газраасаа гаргаж ирээд сумлаж (чулуу тааруулж) Лувсан гуайн үнэт ачаа руу чиглүүлж байгаад харваад тавьчихлаа. 

	Тэгтэл гай болж энэ удаа би онох гэснээ оносонгүй. Харин морины ташаан толгой дээр оносон бололтой. Лувсан гуайн морь гэнэт ухасхийн үргэсэнд өвгөн юу болсныг мэдсэнгүй 

	— Өө үхээрийн сөдрөг чинь яаж байгаа юм. Байтлаа зүгээр байгаад бусгаж туйлдаг болох чинь үү? гэж морио загнаж байгаа дуулдав. Энэ өвгөн ер нь морьтойгоо ярьдаг зантай хүн юм. Морь ч түүний хэлийг мэддэг юм уу гэж би боддог сон.

	Би ингэж сургуулийн намрын амралтын үеэр японтой тулалдсан юм.

	 

	13. Их эндэгдэл

	 

	Удалгүй нэг мэдэхэд Сүхбаатар жанжны төрсөн өдрийн ой болов.

	Сүхбаатар надад нэг л танил дотно санагддаг юм. Яагаад гэвэл бидний нэр их ойролцоо: хоёулаа л «Сүх» гэсэн үгтэй. Сүх-баатар, Төмөр-сүх гээд хэлээд үзэхээр би их жанжинтай төрөл садан юм шиг санагдаад явчихдаг юм. Би Сүхбаатарын хүү юм уу, эсвэл хүүгийн хүү нь ч байж болмоор санагддаг.

	Би таван жил баатарчуудын гишүүн байлаа. Баатарчууд гэдэг нь бас Сүхбаатарын хүүхдүүд гэсэн утгатай байх.

	Сүхбаатар жанжны мэндэлсэн ойгоор манай ангийнхныг пионерт элсүүлэх болов. Пионерын удирдагч багш бидэнд яриа хийхдээ: «Та нар бол жанжин Сүхбаатарын хойчийг залгамжлагчид юм. Ийм учраас их жанжны төрсөн өдрийн ойгоор цөмөөрөө пионер болж залуу Сүхбаатарчууд болох ёстой» гэсэн юм.

	Ийм болохоор пионер болно гэдэг Сүхбаатар жанжны хойчийг залгамжилж, залуу Сүхбаатар болно гэсэн үг юм. Би Сүхбаатар шиг баатар жанжин болохыг хүсэлгүй яах вэ. Харин тэр багш хамгийн сүүлд «Пионер хүн сайн сурдаг, сахилга батыг онц сайн сахидаг, ариун цэвэрч тэргүүний хүүхэд байх ёстой» гэж нэг үг хэлсэн. Манай ангийн багш бол «Та нар пионерын гишүүнд элсэх гэвэл сайн онцсайн сурах хэрэгтэй, сахилга батыг хатуу сахих хэрэгтэй!» гэж байсан юм.

	Би хагас жилийн шалгалтаар муугүй дүнтэй суралцсан боловч харин сайн сурсан эсэхийг мэдэхгүй. Бас тэр өдөр болтол томоотой байж чадах болов уу яах бол? Аягүй бол намайг сайн сурдаггүй, сахилга батгүй гээд пионерт элсүүлэхгүй байх гэж айж байлаа.

	Би пионерт элсэж улаан бүч зүүхийн тулд томоотой байхыг боддог боллоо. Бас хичээлдээ ч жаахан хичээж үзлээ. Харин дандаа л мартчихаад нэг мэдэхэд дахиад үймүүлчих гээд их хэцүү юм. Ер нь пионер болчихвол дараа нь сайн сурч, сахилга баттай сурагч болж чадмаар юм шиг санагдаж байлаа. Харин хясаантай нь багш «урьдаар сурлага сайтай, сахилга баттай байвал дараа нь пионерт элсүүлнэ» гэх юм.

	Хүсэн хүлээсэн жанжны төрсөн өдрийн ой ч боллоо. Бид ч пионерт элсэх боллоо. Би пионерын тангаргийг чээжээр уншвал жаахан алдах гээд байдаг боловч нөхдөө дагаад ер дажгүй уншчихдаг юм.

	Чингээд биднийг цөмийг нь жагсааж байгаад манай бүлгийн удирдагч дээд ангийн эгч бидний хүзүүнд улаан бүч зүүж өглөө. Бас энгэрийн тэмдэг хадаж өглөө. Тэр тэмдэг зүүчихсэнийг харахад бид бултаараа Сүхбаатартай адилхан болсон байв. Сүхбаатарын зургийг би үзсэн юм. Сүхбаатар яг бидэн шиг ганцхан одон зүүсэн байдаг юм.

	Тэгтэл надад нэг гай тохиолдлоо. Би гадаа жаахан зогсох юм уу даарахаар хамраас минь нус гараад ирдэг юм. Биднийг пионерт элсээд зогсож байтал миний тэр гайтай нус бас гараад ирсэн юм.

	Пионерын удирдагч багш миний дэргэд хүрч ирээд

	— Наад нусаа арч! гэж тушаалаа.

	Би нусны алчуур тогтоодоггүй хүүхэд байсан юм. Нэг л мэдэхэд тэр хөөтэй алчуур өмдний халааснаас алга болчихсон байдаг юм. Энэ удаа би яаран өмднийхөө халаасанд гараа шургуулсан боловч алчуур байхгүй болохоор сандрахдаа улаан бүчнийхээ үзүүрээр шудраад тавьчихлаа.

	Тэгтэл тэр уучилж болшгүй том алдаа болжээ.

	— Пионерын улаан бүчээр нусаа арчдаг ийм ухамсаргүй, сахилга батгүй сурагч пионер байж таарахгүй! гэж манай удирдагч багш дангинаад, намайг даруй пионерын гишүүнээс хөөж орхилоо. Миний улаан бүчийг шувт татан авч тэмдгийг минь ч хураалаа. Хүүхдүүдийн зарим нь жиг жуг инээлдэж байна.

	Харин би уйлмаар санагдсан боловч зөвхөн миний хамар шархираад нүднээс нулимс гарах нь хамраас нус гардагтай адил бэлэнгүй юм. Тэгэхээр нүдэнд ус цийлгэнэмээр болоод больчихов.

	Би ингэж пионерын гишүүнд хэдхэн минут байсан болохоор пионерт элсэх надад бүр ч гойд сайхан санагдах боллоо.

	Хойтон жил л заавал залуу Сүхбаатарч больё. Тэр өдөр яасан ч нусныхаа алчуурыг мартахгүй дээ гэж би дотроо тангараг өргөх нь холгүй байлаа. Пионерын гишүүн хүн улаан бүчээ цэвэр ариун авч явалгүй болдоггүй юм шүү.

	 

	14. Гэмшил

	 

	Пионерт элссэн даруйдаа хөөгдсөн явдал надад нэг л гомдолтой бөгөөд ичгүүртэй байлаа. Би ангийн нөхдийнхөө адил улаан бүч зүүхгүй, энгэртээ тэмдэг хадахгүй болохоор нэг л хачин цулгуй, мухар үхэр шиг сүргүй харагдаад байх шиг санагдаж байлаа.

	Тэр орой их л урамгүй газар шагайн гэртээ харьж явтал миний хойноос зэвүүн жаал Гонгор гүйж ирэв. Түүний хүзүүнд улаан бүч намирч энгэр дээр нь пионерын тэмдэг гялалзан, энэ маань одоо «тагнуул буюу хорлон сүйтгэгчтэй» адилгүй, харин баатар эр шиг сүртэй алхалж явааг би мэдэж байсан боловч түүн тийш харахгүйг хичээн алхлав.

	— Ийрэл саарал найз минь чиний пионерт элсэхтэйгээ зэрэг хөөгдөх чинь ямар байна даа гэж тэр намайг өдөн асууж байна.

	Би үүнд харамсан гутарч яваагаа мэдэгдэхгүйг хичээж:

	— Аа, үхсэн, яадаг юм! гэж ажиггүй царай гаргалаа.

	— Яадаг юм гэнэ хи-хи-хи! Чи багшийн хэлдгээр ёстой хулигаан хүүхэд юм даа гэж Гонгор хэлж байна. Түүний шар лууван шиг гулжгар ягаан царайд намайг шоолсон инээмсэглэл тодорч байгааг мэдэж байсан боловч уруугаа харсан чигээрээ:

	— Хуц! Чи өөрөө ёстой хулигаан! гэж хариу мэтгэв.

	— Хи-хи-хи! Би хулигаан байсан бол яаж пионер болох юм. Чам шиг л хөөгдөж орхино биз гэж намайг Гонгор «дарлаж» байна.

	— Аа муу сэмхэн олгой чи юу гэж хүн өдөөд байгаа юм. Хохь чинь шүү гэж би хор хөдлөн сүрдүүлэв. Гонгор хажуу тийшээ огло үсэрч:

	— Ий яадаг билээ?! Хулигаанаас айж байна. Би пионер хүн шүү. Зодчихов мэдээрэй! гээд дээрэлхэж байна.

	Миний уур гэнэт хүрч өдөгчийн шилэн хүзүү дээрээс базаж аваад татаад орхисон чинь улаан бүчийг нь цуулаад хоёр хэсэг болгож орхилоо.

	Намайг өөрийгөө зодно байх гэж бодож байсан Гонгор гэнэт улаан бүч нь арын хошуун талаараа цуураад хоёр хэсэг болж ойчихыг хармагц:

	— Аа ямар онгироо илжиг вэ чи! Тоглож байхад... гэж хэлээд царай нь хөрзийж, хоёр нүдэнд нь ус цийлэлзээд ирэв.

	Би ч бас ийм хорлолтой юм санаандгүй хийсэндээ эвгүй болсон боловч

	— Хохь чинь! Чи тэгвэл яах гэж надад дээрэлхээд байсан юм! гэж хэлчхээд халуун усны зүүн талаар ороод гүйв.

	— Чи улаан бүчийг минь төлж өгөөрэй, хулигаан минь! гэж араас хашхираад хоцров. Энэ хэрэг надад бүр ч балагтай юм болов. Гонгор намайг улаан бүч цуулаад хаячихсан гэж багшид хэллээ. Би өнөөх надад хэрэггүй болсон улаан бүчээрээ түүний нь төлж өгсөн боловч бас нэг сүрхий буруу надад ногджээ.

	Би ангидаа «хулигаан» сургууль дээрээ «сахилгагүй сурагч» гэр орондоо «эдлэхийн аргагүй жаал» гэж нэртэй цуутай болжээ.

	Зарим томчуулыг би их мартамхай улс гэж боддог байсан юм. Жишээ нь манай өвөө чүдэнзээ гартаа барьчхаад эрж байх ч магадгүй байдаг юм. Тэгтэл томчуул зарим юмыг ердөө мартдаггүй улс юм. Би өөрийнхөө хийсэн хэргийг аль хэдийн мартчихсан байхад багш нар томчуул тэр бүхнийг тун саяхан биеэрээ хийсэн юм шиг л нэгд нэгэнгүй санаад «энэ ингэдэг жаал» «тэгдэг ч хүүхэд» гээд л яриад салахгүй юм. Ярих дурдах болгонд нь би тэр буруутай хэргийг дахин дахин хийгээд байгаа юм шиг надад нэг л эвгүй байх юм.

	Осол эндэгдэл бүхний минь хүн мартаж уучлахгүй болохоор би зөндөө их хэрэг тарьсан, шийтгүүлээд барахгүй ялтай жаал болсон шиг санагддаг юм. Дондог гуайн яриад байдаг «шоронгийн тав» гэдэг нь болох шахсан юм болов уу? Тэглээ ч би гав ганцаараа байж «тав» болох нь хачин аа! Ер нь нэг л аймаар, их л буруутай хүн болоод байх шиг. Томчуул, багш, ээж, өвөө цөмөөрөө л эвсээд намайг муулаад байх юм. Санаандгүй хийсэн бүхний минь «санаатай» гээд загнах юм. Ингэхлээр ер нь ингэж гүжирдүүлж амьд явсны ч хэрэггүй шиг. Эсвэл тэр бүхнийг минь мэдэх дурсах хүн огт байхгүй өөр газар ч оччихмоор.

	Саяын хоёрдох өдөр ангийн багш миний ээжийг дуудаж аваачаад хийсэн үймүүлсэн бүгдийг минь хэлээд, сурагчдын зөвлөлөөр оруулж «арга хэмжээ» авхуулна гэж хэлсэн гэнэ. «Арга хэмжээ» гэж надаас юу авах гээд байгааг бүү мэд. Энэ хачин үг ер нь шийтгэнэ гэсэн үг шиг надад заримдаа санагддаг юм. Заримдаа болохоор энэ үг ажил хийлгэхийн нэр байдаг юм. Эртээр манай захирал ангийн багшид маань «Ангиа тохижуулах арга хэмжээ ав» гэсэн юм. Тэгтэл багш биднээр цонхны хөшиг угаалгаж, ширээ сандлыг хадуулж зөндөө ажил хийлгэсэн юм.

	Ээж болохоор намайг «Чи надад ёстой үйлийн үрээр учирсан үр, намайг амьдаар минь тамлаж, арьс махтай минь хатаах гэж төрсөн амьтан» гээд үглэж загнаж байх юм. Энэ юу гэсэн үг болохыг би сайн ойлгохгүй боловч би тийм хачин юм бодож ээжээс төрөөгүй л баймаар юм. Би ер нь юу бодож яаж төрснөө огт мэдэхгүй юм. Тэнэг жаал болоод тэр юм болов уу?

	Миний пионерын гишүүнд элсээд хөөгдсөн, хүүхдийн улаан бүч цуу татсаныг өндөр өвөө маань бас дуулчихсан байна. Тэгээд манай өвөө их уурлавал юу барьснаараа цохих юм уу шиддэг зантай хүн. Тэгтэл энэ удаа тэгсэнгүй. Бага уурласан бол «Аа хүүхдийн зүггүй яах вэ. Тэгж байгаад томоожно биз! Миний ач хүү их томоотой сайн хүн болно оо та нар харж л байгаарай!» гэж намайг өмөөрдөг юм. Тэгсэн ч гүй.

	Энэ удаа өвөө маань шал ондоо хүн болчихсон шиг намайг үзэгдээгүй хачин шийтгэж залхаалаа. Намайг аваачиж дэргэдээ цэргийн хүн шиг номхон зогсоож байгаад зөндөө удаан загнасан юм. Гэтэл надад хөдлөхгүй удаан зогсоно гэдэг бол хамгийн хатуу шийтгэл байсан юм. Тэгэхдээ бас ямар мартахын аргагүй хатуу үгээр загнасан гэж санана? Тийм айхавтар үгээр загнуулснаас суран бүсээр шалба ороолгуулбал хол дээр дээ.

	«Чи муу зулбасга пионерын гишүүнд элсэхтэйгээ зэрэг хөөгдөж миний нэр төрийг хугална гэнээ? Ингэхийг чинь мэдсэн бол чамуу мууг ясыг чинь ташаад, мөчийг чинь санжуулчих минь яалаа! Тэгсэн бол өдийд нэр бүтэн, санаа амар үхэхгүй юу. Нэр хугарахаар яс хугар гэж үг ч байдаг. Ийм ач хүүтэй явахаа мэдсэн бол юунд ч партизан боллоо!

	Би тэр цагт чамтай адилхан сургууль суялд явсангүй. Эрдэм ном заалгаж байсангүй. Хөдөөгийн харанхуй мунхаг ард байсан мөртөө олон түмэндээ тус болж, төр улс, эх орондоо зүтгэе гэх ухамсартай байж. Тэгээд ч сайн дураараа Сүхбаатар жанжны цэрэгт очиж, намд элсэж байсан юм.

	Чи муу тэнэг намайг юуны төлөө тэгж явсан гэж санаж байна? Чамайг ийм өөдгүй новш болог гэж тэгж явсан гэж санана уу? Холоо хэвтэнэ. Хойш үеийн та нарыг эрх чөлөөтэй, аз жаргалтай байг гэж, эрдэм номтой, үнэнч шударга улс болог гэж бид гадаад дотоодын дайсантай цусаа урсгаж амиа хайрлалгүй тулж тэмцэж явсан юм.

	Тэгэхэд чи партизан хүний ач байж улаан бүчиндээ нусаа арчина гэнээ? Хүүхдийн бүч урж тасдана гэнэ? Хэрэв би тэр цагт туг сүлдэндээ нусаа арчих битгий хэл, шүлсээ үсэргэсэн бол жанжинд, лав толгойгоо авхуулах байсан байх.

	Би чамайг сайн сайхан хүн болно гэж итгээд, Сүхбаатар жанжны дурсгалыг бодож, Төмөрсүх нэр өгсөн юм. Ийм ухамсаргүй нэрээ гутааж, нүүрээ баастсан новш болохыг чинь мэдсэн бол чамд «илжиг» гэж нэр өгдөг байж... хуухайг!» гэх мэтээр загнасан юм. 

	Сүхбаатарыг бодож Төмөрсүх нэр өгсөн гэдэг нь намайг их баярлуулсан юм. Миний нэр жанжны нэртэй даанч төстэй байсан юм. Түлээний сүх хараад тийм нэр өгсөн байх гэж би шал дэмий юм бодож тэнэглэж байжээ. Өндөр өвөө бузар их уурлаад чухал нууц надад хэлчих шиг байна. Миний нэр Сүхбаатар жанжны нэртэй холбоотой сайхан нэр юм байна гэж би баярласан юм.

	Тэгтэл тэр сайхан нэрээ балагтай муу нуснаас болж гутаачихдаг минь их харамсалтай юм болжээ. Сүхбаатар жанжны хойчийг залгамжлагч пионер болоод хөөгдөж орхидог ер нь их гэмшилтэй хэрэг боллоо.

	«...чамд илжиг гэж нэр өгдөг байж!» гэж өвөөгийн загнасан үг намайг бузар гомдоож их айлгасан юм. Яагаад гэвэл өвөөг ингэж хэлэхтэй зэрэг би өөрөө ёстой илжиг болчих шиг санагдаад явчихсан юм. Өвөөгийн ярьдаг нэг үлгэрт илбэчин хүнийг тэр долоон илбэчин илжиг болгож зовоосон гэж гардаг юм. Хүн илжиг болчихвол ямар сайн байх вэ? Би «Төмөрсүх» гэдэг сайхан нэрийнх оронд «Илжиг» гэдэг муухай нэртэй болчихвол яана гэж бодоход аймаар байлаа. Тэгвэл Дэлдэн гэж намайг шоолдог хүүхдүүд битгий хэл, багш маань ч намайг «Илжиг ээ!» гэж дуудаж байх болно.

	Энэ бүхэн надад гэнэт их гомдолтой санагдаад би уйлж гарсан юм. Өвөөд юм уу өөртөө ч юм уу, аль эсвэл алга болчихдог алчуурт ч юм уу, эгзэгтэй цагт гараад ирдэг нусандаа ч юм уу бүү мэд, ер нь надад нэг л их гомдолтой санагдаад би өөрийгөө өрөвдөж, пионероос хөөгдсөн, өвөөд загнуулсандаа гомдож харамсаж уйлсан юм. Магадгүй бас сайхан нэрээ муу болгосондоо харамсаад уйлсан ч байж болно.

	Миний энэ бүтэлгүй хэрэг бас Галдан ахад ч дуулдсан байжээ. Тэр ахаас би их айдаг юм. Цэргийн дарга. Хошууч цолтой хүн. Намхан шиг нуруутай, зузаан бор царайтай. Өтгөн өргөн хөмсөгтэй сүртэй хүн. Галдан ах загнах нь байтугай барагтай бол дуу гардаггүй хүн. Хааяа л нэг муухай хардаг юм. Тэр харц нь их аймаар. Харж байгаа биш, сураар ороолгож байгаа юм шиг санагддаг харцтай хүн.

	Нэг өдөр намайг хичээлээс ирэхэд Галдан ах манайд ирчихсэн өвөөтэй ярьж суулаа. Галдан ах:

	— Та нар чадахгүй. Би л гар дээрээ аваад нэг үзэхээс... Дүү та хоёрыг элэг бариад цаадах чинь бүр хүнээ байлаа! гэж байв.

	Би анхандаа юуны тухай ярьж байгааг нь ухаарсангүй.

	— За за, тэг ээ тэг! Чиний гар дээр л нэг юм болдог юм уу, үгүй юм уу гэж өвөө хэлж байна.

	Энэ миний тухай ярьж байжээ. Ярих ч гэж үнэндээ шийдэж байжээ.

	 

	14. Сургуульд очих замдаа

	 

	Би Галдан ахын гар дээр очлоо. Өөрөөр хэлбэл тэднийд байх боллоо.

	Тэднийх зүүн Сэлбийн дунд гүүрний зүүхэнтээ, засмал замын урдхан талд хоёр давхар өндөр цагаан байшинд байсан юм. Цэргийн дарга нарын байр юм.

	Гурван өрөөний томхонд нь Галдан ах, эгч хоёр жижигхэн дөрвөлжин өрөөнд дүү Солонго бид хоёр байдаг юм. Нөгөө гал тогооны мухрын хавчиг өрөөнд мужаан гэдэг өвгөн луухаан суудаг юм.

	Галдан ахынд ирээд би томоожиж байлаа. Би пионерт орсон дороо хөөгдсөндөө их харамсаж байсан болохоор одоо томоотой байя гэж санах болсон юм. Бас баруун хашааны балагтай жаал Гонгороос холдоод ч тэр байж магадгүй. Энэ байшинд олон хүүхэд байх боловч миний таних хүүхэд цөөн. Таньдаг байсан ч Гонгортой адил хүүхэд алга Гонгортой зэргэлдээ айл байхад их балагтай байдаг боловч түүнийг байхгүй болохоор бас уйтгартайхан байх юм.

	Галдан ах орой хүрч ирж хоолоо идээд жаахан байзнаснаа намайг дуудаж:

	— За дүү хүү хичээлээ хийнэ ээ! Нааш ир! Энд суу! гээд ширээний дэргэд суулгаж, эхлээд тэр миний авсан дүнг үзнэ. Хичээл дээр бичсэн бодсоныг минь үзнэ. Тэгээд ер аашлахгүй боловч их голдог юм. Дараа нь маргааш орох хичээлд юу юу даалгаварт өгснийг үзэж (эсвэл асууж) мэдээд надаар заавал хийлгэж салдаг юм. Нэг ч уурлаж загнахгүй мөртөө мэдэхгүй юмыг чинь заагаад өгдөг юм.

	Миний хичээлийг давтуулах гэхлээр нь урьд бол би эгчтэйгээ маргаж, муудалцаж, заримдаа бүр зодолдож ч болдог байсан юм. Тэгтэл Галдан ахтай бол тэгж болохгүй. Яагаад гэвэл Галдан ах эгчтэй адилхан надаас дөрөв тавхан насаар ах биш. Харин миний ээжээс ч ахмад хүн. Энэ ахыг бас ээжийг залилдаг шиг залилж ч болохгүй. Юу гэвэл энэ ах бичиг мэдэхээр барахгүй. миний үздэг хичээл бүхнийг бузар сайн мэддэг юм. Тэгэхлээр би суугаад л хичээлээ хийгээд байхаас аргагүй.

	Галдан ах надад бас жижигхэн ном авч өгч, аанай л дэргэдээ суулгаж байгаад заавал уншуулна. Анх би бузар залхуу хүрч, заримдаа үүргэлж, мөрийг нь солиод унших гээд зовдог байлаа. Гэвч яваандаа үүнд дасаж ном овоо хурдан уншдаг болсон юм. Тэгэхлээр ном уншмаар ч юм шиг болж байлаа. Хичээлдээ ч жаахан сайжирч байлаа. Гуравдугаар улирлаар би муугүй гарсан юм.

	Ер нь би Галдан ахын гар дээр жаал хүмүүжээд эхэлж байх шиг санагдаж байлаа. Энд хамт тоглох таних хүүхэд бараг байхгүй. Байлаа ч гэсэн тоглох зав гарахгүй. Завтай байвч тоглох дур хүрэхгүй болж байлаа. Тоглох гэхээр залхуу хүрээд ч байгаа юм шиг.

	Танихаас энэ байшинд манай ангийн Ганзориг л байлаа. Энэ бол надад хөвөнтэй цамцыг минь шидэж өгөөд хичээлээс хөөгдсөн жаал юм. Түүнийг би анх манай эгч шиг л дуугүй, унхайсан хүүхэд. Тоглохыг мэддэггүй байх гэж бодож байсан юм. Тийм хүүхэд надад уйтгартай. Хичээл дээр түүнийг хүүхэд өдөж, цохиод авахад «Болиоч ээ!» гээд хөдлөхгүй суугаад л байдаг юм.

	Нэг удаа манай хичээл үдээс хойш орох болсон юм. Тэр өглөө Галдан ах, Норов эгч хоёр өглөө эрт ажилдаа явсан. Жаахан охин дүү цэцэрлэгтээ явчихсан байлаа. Мужаан бид хоёр л үлдээд байсан юм. Энэ завшааныг ашиглаж би хичээлээсээ бараг цаг гаруйн өмнө гэрээсээ гарлаа.

	Хаврын шинэ цас орчихсоны маргааш зэгсэн хүйтэн тунгалаг өдөр болж байлаа. Байшингийнхаа зүүн орцоор гараад булан тойрох гэтэл миний араас

	— Төмөрсүх ээ! Чи хаачих нь вэ? гэж хүүхэд дуудан асуув. Эргээд харсанд Ганзориг манай баруун хаалганы үүдэнд довжоон дээр гадуур хувцасгүй сууж байна.

	— Сургуульдаа явлаа гэхэд тэр жаал гайхасхийж

	— Ийм эрт үү? Нэг цагаас гээ биз дээ гэнэ.

	— Яадаг юм, үхсэн! Замдаа жаахан тоглоё! гэв

	— Тэгвэл чи хүлээж бай! Хоёулаа хамт явъя! гээд Ганзориг гэртээ гүйж орлоо.

	Удалгүй түүнийг номын саваа авч гадуур хувцас өмсөөд гарч ирэхэд бид хоёул болж сургууль руу зүглэв. Тэгээд замдаа хаана юугаар тоглохоо ярилцлаа. Ногооны хашааны зүүн дэвсэг дээр очиж чаргаар гулгахаар шийдэв. Энэ бол сүүлчийн цас ч байж болно гэж ярилцлаа.

	Тэгээд баруун тийшээ гүүрээр гарахын оронд Сэлбийн зүүн эргээр хойшоо явсан юм. Ярилцсан газраа хүрч очоод жалга дотор овоолоостой байдаг эвдэрхий машины хог дотроос салаад ойчсон суудлын машины хаалга олж чарга хийв. Тэр хавтгай төмөртөө жаахан гүүпэр утас олж оосор хийв. Тэгээд дэвсэг өөд авирч гараад өнөөх чарга дээрээ суугаад ээлж ээлжээр гулган бууж байлаа.

	Тэр өдөр тэнгэр утаа суунагласан мэт үүлээр бүрхэгдсэн тул нар сайн халааж цас нялцайлгахгүй байсан болохоор гулгахад таатай байлаа. Бидний сууж гулгаж байгаа суудлын машины хаалга ямар сайд даргын машины хаалга байсан бол? Ямар нэг жанжны унаж байсан машины хаалга байж ч магадгүй гэж бид хоёр ярилцав.

	Тэгтэл одоо түүгээр гулгаж байгаа бид хоёр ч машин унадаг том дарга хүн шиг санагдаад явчихлаа. Энэ санал Ганзоригт ч таашаагдлаа. Ингээд бид хоёрын хэн чарга дээр суусан маань жанжин болж, нөгөө нь баярын жагсаал комаандалсан дарга болж рапорт өгч тоглож байлаа. Чарга дээр суусан нөхөр мань жанжныг дуурайж ёслон;

	— Нөхөд цэргүүд сайн байцгаана уу? гэж хашхирахад нөгөө нь тав хийтэл хөл хавсран ёслож

	— Сайн! Урай урай урай! гэж хашхирч байв. Ингэж хашхирахад Октябрын баяраар төв талбай дээр болж байсан баярын жагсаал тэр чигээрээ харагдах шиг болж, машины хаалгаар аргалсан чарга мань Лхагвасүрэн жанжны унадаг урт хар тэрэг болоод хувирчих шиг их л сэтгэл хөдөлгөж байв.

	Энэ удаа би рапорт өгөх болж, Ганзориг жанжин болж жагсаал хүлээж авахаар чаргаа чирч дэнж өөд жалгын хажуугаар авирч байтал гэнэт жалгын эхнээс хэдэн (гурав дөрвөн) ямаа тургиж майлж давхин орж ирлээ. Ямааг гялтганасан сэгсгэр үстэй хар нохой хөөж явна.

	Үүнийг харж бид хоёр зог тусаад тэр даруй манай бүх арми халдан түрэмгийлсэн нохойноос хэлмэгдэн дүрвэж яваа ямаанд туслахаар хөдлөв. Жанжин маань «хурдан тэргээ» (машины хаалган чаргаа) хаяад том чулуу авч нохойг шидэн хөөв. Энэ чулуу нохойн хувьд бол аварга их бууны сум шиг байсан биз.

	Би «дайснаас зугтааж» яваа дүрвэгсдийг тогтоож тайвшруулах гэж ямааны урдуур гүйсэн юм. Гэтэл тэр хулчгар ямаанууд миний тэр сайхан санааг ойлгосонгүй. Дэргэдүүр дэлбэ дайрч гарах төлөвтэй болов.

	Гэнэт надад энэ хулчгар дүрвэгсдээс нэгийг нь барьж аваад чаргаа чирүүлэх гэсэн бодол төрсөн юм. Үүнийг «жанжинтайгаа» зөвлөх зав ч алга байлаа. Тэгээд юу ч болсон ямааг юмаар шидэж эргээе гэж ийш тийш хартал миний урд номын сав минь харагдав. Би түүнийг шүүрч аваад энэ цувааны эхэнд дайран ирсэн шоорон эвэртэй хөх ямаа руу шидэж орхитол номын сав минь түүний хоёр эвэрт оосроороо углагдав. Тэр ямаа аймшигт араатан хүзүү дээр мордчихлоо гэсэн шиг майлан зулран зугтахад би хойноос нь гүйгээд гүйцсэнгүй.

	Тэр ямаа Сэлбийн хойд гүүрээр гарч бусдыгаа дагуулан давхихад миний номын сав буруу зөв тал руу нь савчин ямаатай ноцолдож яваа юм шиг харагдав. Хэдэн ямаа нэг хашааны булангаар тойроод далд орлоо. Ганзориг миний хойноос гүйж ирээд

	— Чи яав гэж асуулаа

	— Ямаа савтай номыг минь эвэртээ өлгөөд хурдалчихлаа! гэж тайлбарлаад би ямааны хойноос дахин гүйлээ.

	Галдан ахын надад авч өгсөн шинэ цүнхээ би алдчих байх гэж айгаад явчихлаа. Бид хоёр тэр хавийн хашаа бүрийн завсраар харж ямааг эрсэн боловч олсонгүй. Нэг мэдэхэд хичээлээсээ хоцрох болсон шиг санагдлаа.

	— За найз аа, хичээл орох болчихсон байх. Одоо яах вэ? гэж Ганзориг гэнэт хэлэв.

	— Чи хичээлдээ яв! Найз нь номгүй яаж хичээлдээ очих вэ? гэж би хэлтэл

	— Найз нь цуг эрэлцэх үү? гэж Ганзориг шийдвэргүйхэн асууж байна.

	— Яа-ах юм. Чи хичээлдээ яв! Одоо хожидлоо! гэж би шийдвэртэй дургүйцлээ.

	Ганзориг гүйгээд явлаа. Би хойноос нь гунигтайхан гэлдрэв. Би өдөржин хотоор тэнэж айл бүрийн хашааны завсраар харсан боловч тэр ямааг олсонгүй. Зарим хашааны завсраар харахаар цаанаас нь нохой шүдээ ярзайлган архирч дайрч байх юм. Би тийм нохойг элдвээр гааруулж байгаад эзэн хүнд нь загнуулж ч явлаа. Бас нэг хашааны завсраар харж байтал нэг торгон дээлтэй эгч

	— Чи юугаа харсан юм бэ? Хулгай хийх чинь уу? гэж загнав.

	— Би номын цүнхээ эрж байна гэж хэлтэл тэр эгч их зэвүүцэж хардсан байртай

	— Чиний номын цүнх манай хашаанд байх ёстой юу? гэнэ.

	— Танай ямаа авчсан байж магадгүй! гэж хэлсэн чинь тэр эгчийн нүд нь бүлтийж намайг хөлөөс минь толгой хүртэл хараад

	— Яв яв! Манайд ямаа байхгүй! гэж хэлээд хашаандаа орж хаалгаа түгжив. Намайг солиотой жаал гэж бодох шиг болов.

	Ингэж явсаар нэг мэдсэн чинь хашаандаа ирчихсэн байв. Үүдэндээ очоод орох уу байх уу гэж шийдэж ядан зогсож байтал гаднаас өвөө хүрч ирээд

	— За миний зүггүй хүү хүрээд ирээ юу? Ор Ор! гэж намайг үнсэв.

	— Өө миний хүү хүрээд ирээ юү? Гэрээ санаж байна уу? Чи юунд ирээ вэ? Цаадуул чинь сайн биз гэж ээж асууж намайг бас үнсэв.

	Би ээжийн асуултад товчхон хариу хэлээд

	— Ээж ээ би хуучин номын саваа авах гэж ирсэн гэж хэлэв.

	— Түүгээр яах нь вэ? Номын саваа яачихаа вэ? гэж ээж асуулаа.

	— Номтой нь алдчихлаа

	— Юу? Хүүхэд булаагаад авчихаа юу? гэхэд

	— Үгүй ямаанд булаалгачихсан 

	— Яаж? Ямаанд булаалгана гэдэг чинь юу гэсэн үг вэ? гэж ээж өвөө хоёр зэрэг зэрэг асууж байна. Над руу том том харав.

	Сургуульдаа ирэх замд ямааг нохой хөөж явахаар нь номоороо шидсэн чинь ямааны эвэрт углагдаад... гэж би үнэнээ хэлэв. Өвөө ээж хоёр миний бүтэлгүй эдгүйг гайхаж загнаад надад хуучин номын савыг минь олж өгөв. 

	Энэ бол жижигхэн бөмбөгөн дотортой саарал даавуу цүнх бөгөөд ногоон даавуу элгэн дээр нь орос бичигтэй сав юм. Үүнийг цэргийн эмнэлгийн эмийн сав гэж ярилцдаг юм. Тэр орой Галдан ах

	— За дүү хүү хичээлээ хийнэ ээ! гээд эхэлтэл надад хийх хичээл, үзэх ном, бичих үзэг юу юу ч байсангүй. Би хоосон шалчийсан даавуу цүнхээ бариад хүрч очлоо.

	Галдан ахад би бүх үнэнээ хэллээ. Энэ ах уурласангүй. Харин толгойгоо сэгсрэн

	— За чи мөн тусгүй сурагч юм аа. Өнөөдөр тэгээд бас хичээлээ тасалчихаа юу? Ингээд байвал ч чи бид хоёр горьгүй дээ. За тийм бол одоо яая гэх вэ? Үүнээс хойш номоороо битгий юм шидэж байгаарай! гэв.

	Тэгээд тэр өдөр намайг хичээл давтуулж чадсангүй. Харин хоосон саванд минь хэдэн дэвтэр үзэг иш хийж өгөв.

	Маргааш нь би хичээлдээ дөнгөж очтол манай багш:

	— Чи яагаад хичээл таслав? Хичээлийн ном дэвтрээ яачихаа вэ? Одоо байтлаа ном дэвтэр ч гүй, хулигаантаад хичээл таслаад байдаг болох чинь уу? гээд шууд уурлаж гарлаа.

	— Савтай номоо алдчихсан! гэж би дуулдах төдий бөвтнөв.

	— Аа тийм бий! Чи хулигаантаж гадуур тэнэж таслах гээд ном дэвтрээ санаатай хаясан. Би мэдэж байна. Чи сургуульд явах дургүй дээ л тэр! Чам шиг муу хулигаан жаалаар манай анги дутахгүй дээ гээд Жавзмаа багш намайг загнав. Түүний онигор нүд гялалзаж үзүүрээс нь өөлчихсөн юм шиг могзгор хамар нь хүртэл минчийж улайгаад сүүлдээ царай нь цав цагаан болов.

	— Би мэдэж байна. Чи санаатай хулигаантаж ном дэвтрээ хаясан. Сургуульд сурах дургүй бол чамайг хөөлгөөд өгч болно! гээд загнаж байна. Би багшид гомдож «Өөрөө мэдэхгүй байж, санаатай санаатай гэх юм» гэж бухимдан бодож байлаа. Энэ цагийн хичээлийн ихэнхийг багш намайг загнаж өнгөрөөлөө.

	Хичээл тараад ангиас гарах гэж байтал ерөнхий жижүүр дээд ангийн эгч ирж

	— Та нар хэддүгээр ангийнх билээ? гэж асуув

	— 3В гэж бид зэрэг зэрэг хариултал

	— Хүүш, тэгвэл Төмөрсүх гэж хүүхэд бий юу? гэв.

	— Байна! гэсэнд

	— Хичээл эрхлэгч дээр гэв.

	Би одоо л намайг сургуулиас хөөх нь дээ гэж айсаар ил дүнзэн байшингийн хаалгаар ормогц эсрэг харгалдаад нь байдаг «Багш нарын танхим» гэсэн хаягтай өрөөний үүдэнд очиж шагайв.

	Ширээний ард сууж байсан үл таних багш намайг хармагц

	— За ор ор! Чи хэн билээ? Юу гэж явна гэв. Би толгойгоо илээд

	— Төмөрсүх! Намайг дуудсан юм

	— Аа тийм тийм! Аварга чи яахлаараа ном дэвтрээ савтай нь хаячдаг билээ? гэнэ.

	— Би тоглож байгаад ямааны эвэрт алдчихсан юм гэсэнд тэр багш инээмсэглэж:

	— Тэгвэл тэр ямаа чинь номын савыг чинь сэргийлэхэд аваачиж өгсөн байна даа. Энэ мөн үү? гээд миний номын савыг гаргаад ирлээ.

	— Мөн! гээд миний авахад

	— Ном дэвтрээ бүртгээд ав! Үүнээс хойш номоо ингэж хаясан байвал чамайг өөрийг чинь сэргийлэхэд хүргүүлж байна даа. Мэдэв үү? гэхэд би «за» гэж толгой дохиод гарлаа.

	Би номоо олж аваад хашааны хаалгаар бөөн баяртай гарч иртэл Ганзориг цуг явах гээд хүлээж байв.

	— Найзаа чи номоо хаанаас олоо вэ? гэж түүний гайхан асуухад би

	— Багш нарын өрөөнөөс. Нөгөө ямаа чинь номыг минь сэргийлэхэд аваачиж өгсөн байна гэв.

	— Юу уу? Сэргийлэхэд ий? Ха-ха-ха! Яасан гал худалч вэ, чи! Хэзээ ямаа сэргийлэхэд очиж байсан юм.

	— Худлаа гэвэл хичээл эрхлэгч багш хэлсэн юмаа, чи! Тэр сэргийлэгч ямаа л байсан байх! гэж би мэтгэлээ.

	— Сэргийлэгч ямаа байдаг юм уу даа, ямар? гэж Ганзориг уцаарлаж зүтгэв.

	— Байдаг юм байлгүй. Сэргийлэхийн нохой байдаг шүү дээ. Сургуультай нохой байхад сургуультай ямаа байдаг ч юм билүү, чи яаж мэдээ вэ?

	Ганзориг эргэлзэж эхлээд

	— Тийм нь ч тийм л дээ. Сэргийлэгч ямаа байдаг гэж би дуулаагүй. Сонин юм даа. Тэгэхдээ тэр сэргийлэгч биш, хулгайч ямаа байсан байх

	— Магадгүй юм даа. Эсвэл...

	Ямааны эвэрт алдаад миний өдөржин эрээд олоогүй номын савыг сэргийлэхийнхэн яаж олсон нууц битүүлэг арга ажиллагааг бид хоёр элдвээр тааж замын турш гайхан хэлэлцэж явлаа. Сэргийлэхийнхэн ер нь «Үл үзэгдэх хүн» шиг биднийг дагаад хаясан юмыг мань олоод л яаж яаж зүггүйтсэнийг маань нэгд нэгэнгүй мэдэж, аюул ослоос биднийг хамгаалж байдаг юм шиг санагдаж байлаа.

	 

	15. Мужааныг аварсан минь

	 

	Галдан ахын гал тогооны мухрын өрөөнд өвгөн луухаан суудаг гэж би дээр хэлсэн шүү дээ. Түүнийг бултаараа л «мужаан» гэдэг. Үнэндээ бол тогооч хүн байсан юм.

	Ямар сайхан амттай хоол хийдэг гэж санана. Өдөр болгон янз янзын хоол хийхийг нь яана! Түүний хийсэн хоолноос амсаж үзсэн бол та нар лав миний саналыг зөвшөөрч Тогооч гэж нэрлэх байсан. Би түүний хийсэн сайхан хоол, дотроо бурамтай чихэртэй мантууг идэх бүрдээ энэ өвгөнийг Тогооч гэхгүй юунд мужаан гэдэг юм бол гэж гайхдаг байлаа.

	Гэтэл тэр хүн тогоочоос гадна бас мужаан юмсанжээ. Сургууль тарахын өмнөхнөөс тэр өвгөн хавчиг өрөөндөө зузаан зузаан банз харуулдаж мужааныхаа ажлыг хийдэг боллоо. Тэгээд нэг урт чингэлэг авдар шиг юм хийгээд байсан юм. Сүүлд нь нэг үзэхэд өнөөх нь нарийхан урт чингэлэг авдар биш, харин баймгай зузаан банзаар хийсэн асар том авс болсон байлаа. Түүнийгээ цонхны дор хөндлөн тавиад тагийг хажууд нь налуулсан байлаа.

	— Та үүнийг хэнд хийгээ вэ? Хүн үхээ юү? гэж миний сонирхоход

	— Хай чи юу мэдилаа! Би үүнийг өөртөө хийсээн байнаа шүү гэх нь тэр.

	Би гайхаж өвгөнийг үхэх гэж байна уу? гэж нүүр өөд нь хартал царай нь зүв зүгээр, улам ч сайхан болчихсон шиг хөлс дааварлан малилзаж байв. Би луухааныг худлаа залчихлаа гэж бодтол тэр хөгшин:

	— Ай чи харуваа! Энэ авдар надад таарсаан уу, үгүй юу? Чи хэлийваа гээд өөрөө авсан дотроо ороод гэдэргээ харж хэвтэв.

	— Ай чи хэливаа. Ямар байнаа? гэж асуухад нь

	— Мужаан гуай томдсон байна шүү дээ! гэж би хэлэв

	— Юу томоо! Борноо (болно) байхаа! гэж өвгөн хэлэв.

	Энэ авсыг нээрэн өөртөө хийжээ гэж би сая л үнэмшээд бүр гайхаж

	— Мужаан гуай та хэзээ үхэх нь вэ? гэж асуутал

	— Хай чи юу асуугаа-аад байна? Би их насаатай борсоон! Хэзээ чиги үхэх магадгүйэ. Одоо чигий үхэж мэдинаа гэв.

	Мужааныг авсан дотор орж хэвтээд ийм үг хэлэхлээр юу юу үгүй үхэх гэж байгаа юм болов уу гэж би сандарлаа.

	— Тэгвэл би Галдан ахад утасдах уу гээд гараад гүйх гэтэл өвгөн авснаасаа өндөс хийж

	— Ай чи юу яригаад байна? Галдааныг дуудаж яанаа? Танай ах намайг яахаа! Дуудаасаан чигий үхилээ. Дуудаагүй чигий үхилээ. Юу хийнаа! гэж хэлэхэд нь би бүр гайхаж

	— Та үхэхдээ дуртай байна уу? гэж асуув

	— Хай, чи яасаан тэнэг байнаа? Үхихэд хэн дурутай! Дуругүй чигий бас болувал авдараа хийнаа шүү, хай! гээд эвшээв.

	Би луухааныг үхэх болоогүй юм байна гэж бодлоо. Үхэх хүн эвшээдэггүй. Эвшээвэл үхэх болоогүй байдаг гэж ээж ярьж байсан шиг санагдана.

	Луухаан миний санааг батлах гэсэн шиг булан түшүүлж босгож тавьсан урт нарийхан сарампай мод авчраад өнөөх авсан дээрээ таглаж тавив.

	— Ай одоо болсоон. Хэзээ чигий үхивэл ухиваа. Санаа амар борсоон байнаа. Авдар бэлэн болсоон байнаа. Одоо яаха! гэж надад биш харин үл үзэгдэх нэг юмтай ярьж байгаа юм шиг хэлж байв. Дараа нь над руу харж:

	— За чи одоо мэдисаан! Ай одоо чи юу хийлаа. Одоо гаруваа?! гэж намайг хөөж өрөөнөөсөө гаргаад өөрөө ч бас гал тогооноос том тор бариад гадагшаа гарлаа.

	Би өрөөнийхөө цонхоор харж байтал Мужаан байшингийн ёроолоор лаалайгаад баруун тийшээ алхаж явна. Авсан дотор орж хэвтээд үхнэ хатна гээд маяглаад байсан нь шал худлаа юм байжээ.

	Үхэх болоогүй байж авсаа хийдэг нь яаж байгаа юм бол? Авсаа хийчихсэн болохоор энэ хужаа удахгүй үхэх байх. Хүн үхэх гэж ер нь ямар байдаг бол? гэж би сонин юм бодлоо. Тэгээд мужааны авсан дотор» ороод хэвтэж үзмээр санагдлаа.

	Гэрт надаас өөр хүн байсангүй. Мужаан ногоонд явсан. Мөд ирэх болоогүй. Би гал тогооны газраар дамжин мухрын өрөөнд орж авсыг таглаж тавьсан сарампай модыг өргөж байгаад дотор нь орж хэвтлээ. Сарампай мод миний дээрээс таглахад авсан дотор таг харанхуй боллоо.

	Хүн үхэхэд яадаг бол? Урьдаар лав их өвддөг байх! Надад өвдөж байгаа юм байна уу үгүй юу? гээд би биеэ чагнаж үзлээ. Тэгтэл сэрвээн дор нэг юм нухаад өвтгөж байх шиг санагдана.

	— Ёо-ёо-ёо! Би үхэх гэж байна! гэж би ганцаараа харанхуй авсан дотор дуугарч үзлээ. Намайг үхвэл ээж минь яах бол? гэж бодлоо. Муу хүү минь үхчих гэж дээ гээд уйлна байх даа. Ээж намайг зоддог боловч надад бас хайртай байх гэж саналаа.

	Авсан дотор ингэж жаахан хэвттэл үхэх гэдэг ер нь шал дэмий юм шиг надад санагдлаа. Нүх шиг харанхуй юманд огт хөдлөхгүй хэвтээд байна гэдэг тэсэхийн аргагүй зовлонтой юм байна. Тэгэхлээр нь намайг үхсэн гээд оршуулах гэж байтал гэнэт авсныхаа тагийг өргөөд босоод ирвэл яах бол? гэж бодож үзлээ. Сарампай модыг өргөөд өндийж үзлээ. Тэгэхэд намайг оршуулах гэж байсан улсын нүд бүлтийгээд цөм дуу алдана байх. Харин ээж минь «Хүүе та минь хүү минь босоод ирлээ. Амьд байж шүү дээ хараач» гээд намайг тэврэн авч үнсэх байх. Үхээд босоод ирсэн хүү минь гээд намайг яаж ч байсан зодохгүй болно байх ч гэж бодогдож байна.

	Дараа нь энэ авс нуугдаж тоглоход аятайхан газар шиг санагдлаа. Орой дүүтэй хамт нуугдаж тоглож байя гэж шийдлээ. Бас авсан дотор хэвтэж байгаа биш харин нууц хоргодовч дотор хэвтэж байгаа цэрэг болж тоглож үзлээ. Тэгээд тэр авсан дотор дээшээ хараад хэвтэж байснаа эргэж доошоо хараад даранз модыг далаараа жаахан өргөж үзвэл түүний завсраар Мужааны өрөөний хаалга харагдаж байна. Тэр хаалгаар дайсан орж ирвэл ч би алдахгүй буудна даа гэж баруун гарынхаа долоовор хурууг урагш гозойлгож бусад хуруугаа атгаж гар буу болгоод ангалаар шагайж «ччих!» гэж гохыг дарж тоглоход дайсны нэг цэрэг яг хаалган дээр алдлаад унаж байгаа юм шиг санагдлаа.

	Ингэж тоглож байтал хаалга дуугарах шиг болов. Би авснаас гарч чадалгүй хүн ирүүлчихсэндээ бантаад авсан дотроо нуугдсан чигээр чагналаа. Хөлийн чимээ ойртоод гал тогоонд хүн ороод ирэх шиг болов. Би даранз модыг жаахан өргөж завсар гаргаад хаалга руу харж байтал тэр хаалга нээгдээд, Мужаан орж ирэв. Би түрүүчийн тоглож байснаараа баруун гараар гар буу болгож «Кихх» гээд буудаад орхитол мужаан дуу алдан дав хийж эргээд гал тогооны өрөөнд огло харайж оруутаа, юманд тээглэв үү, яав? пид хийгээд уначих шиг.

	Тэгээд чимээгүй болчиход нь би гайхан авснаас гарч ирээд гал тогооны өрөөнд гүйж хүрвэл Мужаан яг надад буудуулаад уначихсан юм шиг түрүүлгээ харж тэрийн ойчоод хөдлөхгүй хэвтэж байна. Мужаан хэзээ хэзээгүй үхнэ гэж яриад байсан. Үхэж байгаа нь энэ юм байх гэж бодоод би айгаад явчихлаа. Сандраад мужааны хажуугаар сэмхэн тойрч гараад гадагшаа гүйх гэтэл ахын авгай гаднаас ирж явна.

	— Норов эгчээ. Мужаан үхчихлээ! гэхэд эгч цочих шиг болж

	— Хүүе яана аа? Хаана! Яагаад...

	— Гал тогооны өрөөнд гаднаас орж ирээд ойчих шиг болсон гэвэл эгч тийшээ гүйж оров. Би хойноос нь гүйж очлоо. Норов эгч өвгөнийг өндийлгөж тэврээд хөвөнтэй цамцны нь энгэрийг тайлж чээж дээр нь гараа тавьж үзэж байна.

	— Цаанаасаа аяганд ус хийгээд, алчууртай аваад ир! гэж надад хэлэв. Би тэр ёсоор гүйцэтгэсэнд нойтон алчуураар хэнхдэгийг нь шавшиж сэвж байна. Мужааныг гэнэт нүдээ нээхэд эгч:

	— Та яачхав аа? гэж асуув. Өвгөн өндийж

	— Ай муу байнаа. Энэ нэги золигийн авсаа байнаа... Хай юу хийнаа хагалж түливаа. Муу золиг амилсан ваа гэж хэлэв. Тэгээд босож өрөөнийхөө хаалга руу сэмхэн гэтэж очоод түлхүүрийн нүхээр шагайж харахад түүний шар шүд ярзайн харагдаж байв. Эгч ч аймхай нүдээр тэр хаалганы зүг сортойн харж байна.

	Хужаа хаалгаа аяархан нээж авсаа заагаад

	— Ай эни золигоо... хөдөлсөөн шүү. Амиласан баа! Хай юу хийлаа. Ай эни золигоо байнаа. Эвдээд түливаа гэж хэлэв. Тэгснээ гэнэт над руу эргэж

	— Хай чи намайг ирэхэд хаа байсаан гэж надаас асуулаа. Авсан дотор байсан гэвэл луухаан уурлана байх гэж бодоод би

	— Би юу? Би гадаа тоглож байсан гэж хэллээ.

	— Ай тиймээ байхаа даа. Эни золиг... амилсаан баа. Юу хийлаа хагалж түливаа! гэж үглэсээр байв.

	Тэр орой мужаан хангинуур сүхээ авч өнөөх авсаа хэмх хэмх цохиод хагалаад түлчихсэн юм.

	Энэ явдал Мужаанд сайн болох шиг боллоо. «Хэзээ ч магадгүй үхнэ» гээд байсан луухаан намайг гадаадад сургуульд яван явтал үхэлгүй л амьд яваад байсан юм. Би түүнийг үхлээс аварсан шиг байсан юм.

	Түүний хэлдгээр авс нь амилсан биш, харин би дотор нь нуугдаж байсныг мэдсэн бол өвгөн луухаан авсаа хадгалж байгаад дотор нь орж хэвтээд аль эрт үхэх байсан байх!

	 

	16. Зуслан дээр 

	 

	Жилийн эцсийн дүнгээр би дунд гарч анги дэвших боллоо.

	Үүнд манай гэрийнхэн цөм баяртай байлаа. Ээж өвөө хоёр намайг «Ахынхаа гар дээр очоод өөр болж байна, яамай даа. Хэл амгүй ингээд анги дэвшинэ гэдэг чинь аштай юу даа, хүү минь» гэж магтаж сайшаасан юм.

	Энэ тухай би найздаа ярьсанд Ганзориг мань гайхаж:

	— Хөөх! Ямар гал вэ? Манайхан бол намайг сайн сурлаа гээд зэмлээд байгаа юм. Хичээвэл чи онц гарч чадалгүй яах вэ. Өөрөө хичээхгүй байна гэж загнаад байгаа юм гэж гомдолтой хэлж байна.

	Нэг мань дунд сураад магтуулж байхад нөгөө мань сайн сураад зэмлүүлж байдаг сонин шүү. Аав ээж нар ер нь учир нь олддоггүй хачин улс юм гэж би гайхаж байлаа.

	Удалгүй Галдан ахынх зусланд гарах боллоо. Өндөр өвөө, ээж хоёр намайг тэднийхээр хамт явуулахаар шийджээ. Ахын гар дээр улам сайн томоожиж хүмүүжиг гэж бодсон юм байх!

	Манай ахынх Сонгинын буланд цэргийн дарга нарын зусланд гардаг юм. Туулын хоёр салааны хоорондох арал дээр бургасны чөлөөнд эгнүүлэн барьсан таван том цагаан гэр байсан юм. Зүүн захынх нь манай ахынх. Баруун үзүүрийнх нь хэнийх байсан гэж санана? Ганзоригийнх маань байсан юм.

	Гэрээс урагш битүү бургасан дотор цэргийн нэг жижгэвтэр ногоон майхан байдаг юм. Түүнд хэдэн цэрэг байдаг. Энд зусаж байгаа дарга нарын жолооч цэргүүд юм. Энд ирээд би томоотой байхыг бодож байсан юм.

	Тэгтэл нэг хагас сайн өдөр ах эгч хоёр жаахан дүүг аваад юманд явж харин би гэр сахих болов.

	Явахдаа Норов эгч:

	— Төмөрсүх ээ! Дүү, минь чи гэр сайн сахиж байгаарай! Шүүгээнд талх цөцгий идэх юм байгаа. Өлсвөл идээрэй. Хаалга задгай хаячаад гараад тэнээд явчхав?! Цоож түлхүүр энэ шүү! гээд тэдгээрийг шалны өрөн дээр тавьж байна.

	Усанд хамаагүй орж үхэв. Осолтой шүү! гэж захив.

	— Бид орой эргээд ирнэ! Томоотой байна шүү, чи мэдэв үү! гэж Галдан ах сануулж байна.

	Тэгж үлдээд би гэртээ томоотой сууж байлаа. Дүүг харна гэх юм алга. Ном унших гэтэл надад «Наймын нууц» гэдэг сонин сайхан ном байгаа боловч ах намайг дэргэдээ суулгаж уншуулсаар байгаад дуусгуулчихсан болохоор дахиад уншихад сонин биш шиг. Гэр орноо цэвэрлэдэг юм уу гэтэл Норов эгч өглөө эрт босоод нэгэнт янзлаад гялалзуулчихсан байлаа. Ингээд хийх юмгүй байхад томоотой суугаад байна гэдэг их хэцүү ажил шүү.

	Би босож хоолны шүүгээнээс талх зүсэж аваад цөцгий түрхэж, дээр нь элсэн чихэр үрээд идэж байлаа. Унтаад босоход юм идэх дур хүрдэггүй ч энэ их амттайхан юм. Норов эгч идээрэй ч гэсэн юм.

	Нар ханын элгэнд оччихсон байна. Нарны гэрэлд хэдэн ялаа бужигнаж байна. Эгч ах хоёр ялааг бузар амьтан гээд үздэггүй юм. Би бол түүнийг бузраас гадна хүнийг дандаа өдөж оролдож байдаг яршигтай зэвүүн амьтан гэж боддог юм. Ялаа ер нь унтаж байхад нүүрэн дээгүүр гүйж завжинд шавалдах, ажил хийж байхад нүдний зовхи булан дээр сууж, үргээгээд байхад тэгэхээс тэгэх гэсэн шиг дахин дахин сууж өдөөд байдаг юм.

	Хүний биен дээр суухдаа ч зүгээр байхгүй. Манай ээжийн нухуур шиг үзүүртээ мончгортой хошуугаараа энд тэнд дарж, хүргэж үзэн гүйж байснаа заримдаа шар үсний нүхэнд хүрч хүйт оргиулж, нойтон юмаар нулимж орхих шиг л санагддаг юм.

	Тэр удаа намайг цөцгийтэй талх идэж байхад нэг ялаа ирээд гар дээр минь суулаа. Би дарж авах санаатай хөдлөлгүй харж байв. Тэр ялаа миний арьснаас юм олж идэх гэсэн шиг өнөөх муу зангаараа нухуур хошуугаараа дарж үзээд гүйж байна. Тэгснээ элсэн чихрийн ганц ширхэг гарт наалдсаныг олоод хошуугаараа бөндгөнүүлж долоож байх шиг харагдана. Би нөгөө гараа сэмхэн явуулаад дараад авах гэсэн чинь яалаа өнөөх элсэн чихрийн ганц ширхгийг хошуундаа наагаад нисэж орхилоо.

	Гадаа шувуу дуугарч байна. Хойд ууланд хөхөө донгодож байна. Би гарч гэрийнхээ хаяанд түлээний цагаан хайрцаг дээр суув. Нартай сайхан өдөр болж байна.

	Хаяанд хэдэн хар шоргоолж нүхнээсээ гараад тэнэж байна. Зарим нь нүхнээсээ шороог ширхэг ширхгээр зууж гаргаж ирээд хол аваачиж хаяж байна. Гэрээ цэвэрлэж хогоо хаяж байгаа юм байх! Би нэг шарилж авч тэнэж яваа нэг шоргоолжийг оролдон, явахад нь садаа хийв. Тэр шоргоолж уурлаж байгаа юм уу сандарч байгаа юм уу ийш тийшээ сандран гүйж байснаа нэг шоргоолжтой дайралдаад амаараа уулзан ширвүүлээ солбилзуулан үг ярих шиг болов. Тэгснээ цааш гүйж эргэж буцаж гүйж байгаад нүхэндээ орчлоо.

	Нүхнээс нь хэдэн шоргоолж сандарсан байртай гүйж гарч ирээд ийшээ тийшээ гүйлдэв. Өнөөх орсон шоргоолж гадаа аюултай дайсан ирлээ гэж мэдээлсэн бололтой. Шоргоолж ер нь манайхны томчуул шиг огт завгүй ажилтай байдаг тоглохыг мэддэггүй амьтан шиг байдаг юм.

	Ойрхон ургасан бургасан дээгүүр болжмор жиргэж байна. Тэд мөчир дээгүүр дүүлэлдэн, гэдэг годго хийж жив жив дуугаран, бие биетэйгээ хөөцөлдөн хичээлийн завсарлагаар гадаа тоглож байгаа хүүхдүүд шиг үймэлдэн шуугилдаж байна. Болжмор, хөх цөцгий, алтан хараацай цөм хүүхэдтэй адилхан харагддаг. Газар буухаараа нэг ч зүгээр алхаж явахгүй дандаа дэгдэж дэвхэрч явдаг юм. Тэгэхдээ хүүхэдтэй тоглох дургүй. Ойртохоор л дэр гээд нисчихдэг юм. Бид далавчгүй болохоор гүйцэх биш.

	Энэ бүхнийг хараад би томоотой сууж л байлаа. Тэгтэл Ганзориг хүрч ирээд явж хамт тоглох уу? гэв.

	Намайг томоотой байгаарай гэснээс биш, тоглож болохгүй гэж хэлсэн биш. Бас үүд хаалгаа битгий задгай хаяад явчхаарай гэж цоож түлхүүр өгсөн болохоор үүд хаалгаа цоожлоод гараад явж болно гэсэн үг юм. Ийм болохоор би «тэгье» гэж зөвшөөрлөө.

	Би үүдээ цоожлоод Ганзоригтой хамт тоглохоор явлаа. Бид хоёр цэргийн майхны хажуугаар гарч бургасан дундуур явж арлын урд хилийн элстэй хошуун дээр хүрч очлоо. Энд голын их бага хоёр салаа дахин нийлж цаашаа урсаад манай энэ зусланг далайн арал шиг болгожээ. Баруун эрэг нь бөөн бургастай, хүн амьтнаас далд, хүүхэд тоглоход сайхан газар юм. Харин зүүн урд хэсэг нь торгон элстэй, гүехэн устай, эрэггүй налуу хошуу болж төгсжээ.

	Эхлээд бид хоёр усанд орж, шумбаж сэлж усаар цацалцан байлдаж тоглов. «Усанд орж үхэв» гэсэн эгчийн захиасыг би мартаагүй тулд эргийн дэргэд юм уу эсвэл гүехэн устай торгон элстэй газар усанд шумбаж байлаа. Ганзориг усанд шумбаад нүдээ харж усны ёроолын юмыг үзлээ гэж ярихаар нь би бас усан дотор харж үзлээ. Тэгэхэд нүд аргаад эвгүй боловч ёроолын чулуу нарны гэрэлд олон алтан цагариг мэт хачин үелзэн харагдаж байна.

	Усанд орж, усан цэрэг болж тоглож ханаад бид хоёр бургасны ёроолд хөлөө усанд унжуулан эрэг сандайлан сууж байв. Тэгтэл биднээс холхон нэг загас пол хийж дэвхрэг шүүрэв. Эргийн хавийн замаг дотроос уртавтар могой жараахай жирэлзэн гүйж, бидний сууж байгаа эрэг дороос ч том жижиг загас үелзэн сүүтгэнэн гүйх нь үе үе үзэгдэж байв.

	— Хоёулаа одоо загас барих уу? гэж Ганзоригийн асуухад

	— Юугаар барих вэ? Дэгээ байхгүй! гэв.

	Бид хоёр эхлээд загасыг усан дотроос гэнэдүүлэн гараараа шүүрэх гэж оролдов. Хоёулаа эрэг дээр түрүүлгээ харж хэвтээд гэнэн загас эрэг дороос гарч ирмэгц шүүрэх гэж оролдоод бүтсэнгүй. Харин гараа чулуунд тулгалах шахав.

	Дараа нь Ганзориг гүйж хариад хоёр сэрээ олж ирээд түүгээр усан доторх загасыг шувт хатгаж алах гэж оролдов. Бас л бүтсэнгүй. Усан дотроо байгаа загас биднээс заавал илүү шаламгай байх юм.

	Адаг сүүлд нь Ганзориг маань залхуурсан бололтой хамар дээр нь бурзайсан хөлсөө арчаад

	— Тор байдаг болоосой. Тэгвэл кинонд гардаг шиг л зөндөө загас шүүгээд авна даа гэж мөрөөдөх мэт хэлэв.

	Эгч ах хоёрын ороо бүтээдэг хээ хуартай тор миний санаанд орж 

	— Орны тор болохгүй юу? гэж асуулаа.

	— Тийм нарийхан юм яаж болох вэ гэж Ганзориг урамгүй хэлж байна. Би түүнийг:

	— Тэр биш ээ. Бүр ор бүтээдэг том тор! гэж тайлбарлав.

	— Тийм тор ч болно л доо. Ганцхан хаанаас олох вэ? гэнэ.

	Тэгээд бид хоёр баахан эргэлзэж адаг сүүлд нь ах эгч хоёрын орны тороор загас жаахан шүүж байгаад дараа нь угааж хатаагаад эргүүлж тавихаар тогтсон юм. Би гүйж хариад тэр торыг олж ирлээ.

	Урт талын нь хоёр үзүүрийг зангидаж хүүдийрхүү юм болгоод усан дотор чулуугаар дарж тавиад нөгөө хоёр үзүүрийг би барьж усан дотор зогсоод Ганзориг маань дээрээс урсгал уруудуулан загас үргээж байв. Миний барьж байгаа торны нугалаасны зүг загас явахыг үзмэгц би чулуунд дарсан үзүүрийг бушуухан авч дөрвөн үзүүрийг баримагц эргийн зүг шиддэг байв.

	Ийм аргаар бид хоёр загас шүүж хэдэн жараахай, могой загас, ганц хоёр томхон шиг загас бариад жигтэйхэн баяртай байлаа. Тэгээд тороо угааж, бургасны мөчирт нэг үзүүрээр өлгөж доош нь намируулан хатааж байсан юм. Загасаа нарийхан төмөр утсанд хэлхэж аваад харьж шарж идье гэж ярилцаж байв.

	Гэнэт бидний ар талд:

	— Та нар энд юу хийж байгаа юм. Аль вэ явцгаа! гэж зандрах эр хүний бүдүүн дуу гарахад эргэж харвал намхан пагдгар булиа цэрэг зогсож байна. Түүний дэргэд нимгэн дан дээлтэй нэг эгч биднийг сонирхон хараад зогсож байв.

	— Бид загас барьж байна. Хүүхээ ахаа! гэж Ганзориг танимгайрхан хэлэв.

	Би тэр танихгүй ахыг бас загас барих гээд биднийг хажиглаад байна гэж бодсон юм. Тэгээд:

	— Танихгүй ах аа? Та биднийг явуулж яах гээ вэ? Загасаа үргээнэ гээ юу? Бид саад хийхгүй ээ? Та бургасны цаана очоод загасаа бариач гэж гуйлаа.

	— Хүүе яана аа? Яасан доогтой жаал вэ, наадах чинь! гэж танихгүй эгч дуу алдлаа. Цэргийн ах, яасныг бүү мэд! царай нь хувьс гээд:

	— Яана гэнэ ээ? Чи яасан их үгтэй жаал вэ! Давай, одоо эндээс зайл! гээд намайг түлхэж унагаав.

	Би модны мөчирт өлгөөтэй байсан торныхоо үзүүр дээр ойчтол тор минь хүү татагдаад уначихлаа.

	— Аа яасан онгироо юм бэ? Хүний тор уруулчихлаа! гэж би бараг уйлагнан хэлэв.

	— Та хүүхдийн тор төлж өгөөрэй! гэж Ганзориг ч уурлан хэлээд хэлхээтэй загасаа шүүрч авав.

	— Яасан их төлүүлдэг эд вэ! гэж тэр ах Ганзоригийн гараас загасыг нь шүүрч аваад усанд шидчихлээ.

	— Аль вэ, бушуул! Холдоцгоо! Олон юм гон гон гээд байвал толгойгоор чинь усанд гударчихна шүү! гэж тэр ах яахаас ч буцахгүй янзтай сүрдүүлсэнд бид хоёр нэгэнт түүнийг дийлэхгүй болохоор аргагүй уранхай тороо хумьж аваад зайллаа.

	— Энэ шал онгироо эд байгаа юм. Аавын тэргийг барьдаг юм. Ёстой зэрлэг хог байгаа юм! гэж Ганзориг хэлэв.

	Бид хоёр тэр цэргийн ахад их гомдож уур хүрч явлаа. Би одоо орны тороо яахаа мэдэхгүй явлаа. Хүү татагдсаныг нь аятайхан эвлүүлээд орон дээр бүтээгээд тавихаас өөр мэхгүй боллоо. Одоо бодвол би өнөөдөр ахын хэлснээр томоотой байж чадсангүй. Аанай л хэрэг тарьчихжээ. Энэ гайтай цэргээс л боллоо доо.

	— Хоёулаа энэ зэвүүн цэргийг нэг чадах уу? гэж Ганзориг мань гэнэт хэллээ.

	— Тэгье! Харин яаж? гэж миний дуртай зөвшөөрөн асуухад

	— Цаад хоёр зэвүүн амьтан чинь өдийд усанд орж байгаа. Хоёулаа хувцсыг нь нуучихъя! гэнэ.

	Бид хоёр эргээд сэмхэн явж бургасан дотроос харвал өнөөх ах эгч хоёр үнэхээр усанд орж байна. Нэг бургасны цаана усан дотроос хөгжилдөн инээх дуу сонстож байна.

	Тэр бургасны хойд ёроолд тэдний хувцас байгаа бололтой цагаан эрээн дан дээл харагдаж байна. Бид хоёр сэмхэн гэтэж очиж дан дээл, цэрэг ногоон өмд цамц гурвыг аваад буцаж бургасан дотор нуугдаад

	— Хаана нуух вэ гэхэд минь Ганзориг

	— Модон дээр өлгөж орхиё! гэж хэлээд богино өмднийхөө халааснаас нойлын утас гаргаж гурван хувцсыг нямбайлан эвхэж утсаар баглав. Нөгөө үзүүрт нь гунзгай чулуу уяад нэг өндөр модны мөчир дээгүүр шидлээ. Тэгээд чулуутай утаснаас татаж баглаатайг өндөр мөчирт дүүжлээд үзүүрийг доод талын нэг гишүүнээс уяж орхив.

	Бид хоёр сэмхэн зайлж цэргийн майхны хавьд очоод бургасан дотор нуугдаад харж байлаа.

	Хувцсаа алга болсныг мэдээд тэр хоёр яаж сандран эрэх бол? гэж бодохоос бид хоёрын инээд хүрч байлаа. Би уранхай тороо ч бараг мартчихаад бургасны чөлөөгөөр нөгөө хоёр хүний гарч ирэхийг харах гэж харуулдаж байлаа. Тэгээд нэлээд удлаа. Тэр хоёр мэдээгүй л байгаа бололтой, чимээ алга.

	Цэргийн майхны тэнд нэг цэрэг гарч ирээд бүрээ үлээж байна. Үдийн хоолоо идэх болж байгаа юм байж гэж саналаа. Одоо л гарч ирнэ дээ гэж бид ярилцав. Удалгүй нээрэн цэргийн ах цэргийн дотуур өмдтэй бургасны чөлөөгөөр гараад ирлээ. Нөгөө эгч том алчуур чээж биеэрээ ороочихсон сарафантай дагаж яваа харагдана. Бид хоёр тэсэлгүй жиг жуг инээж бургасаар далдлан гүйж гэрийнхээ гадаа хүрлээ.

	Цэргийн ах майхны ойрхон ирж дагуулж явсан хүнээ орхиод гүйж майхандаа орлоо. Тэгээд нэг юм бариад буцаад явж байгаа харагдана. Тэр хоёр буцаад явж байгаа нь бургасны чөлөөгөөр зэрвэс зэрвэс харагдаад далд орлоо. Удалгүй өнөө хоёр хувцсаа олоод авчихсан буцаж яваа харагдана.

	— Энэ зэвүүн жолооч ахыг нүцгэн сандарч байхад нь түргэн жагсаалын бүрээ дуугарсан болоосой. Бид түүнийг сүрхий чадаж, бидэнд дээрэлхсэний нь хариуг авч чадсангүй шиг санагдлаа.

	Харин маргааш нь бид хоёр түүнийг сайн чадсан юм. Тэр өглөө Ганзоригийн аав ээж хоёр хот руу юманд явах байжээ. Өнөөх ууртай жолооч-цэрэг хүрч ирээд тэр хоёрыг суулгаж өөрөө ч тэргэндээ орж суулаа. Түүний яаж хөглөж тэргээ асаахыг бид хоёр сонирхон харж хажууд нь зогсож байлаа.

	Тэгтэл тэрэг нь зүгээр асаад голын зүүн салааны гармыг зүглэхэд бид хоёр гайхан бие биеэ харлаа. Бидний тэр жолоочийг чадах гэсэн төлөвлөгөө нурчих шиг боллоо.

	Тэгтэл усны наахна очоод гэнэт мотор нь пис пас дуугарч дайн байлдаан болж байгаа юм шиг л бензин нь буудаад гарлаа. Ганзоригийн ээж л дуу алдаад буун харайж байгаа харагдана. Жолооч бас үсрэн буугаад нармайг сөхөж байна. Ганзоригийн аав хамгийн сүүлд гарч ирээд ташаагаа тулан зогсож:

	— За энэ тэрэг чинь одоо юу болж байгаа нь энэ вэ? гэж ууртай асууж байна. Цэрэг жолооч бажга алдаж байгаа бололтой толгойгоо илээд:

	— Хурандаа,! Чихлүүр нь бөглөрчих шиг байна гэж хэлж байна. Бид хоёр тэссэнгүй инээд алдлаа. Бензинд нь атга давс хийчихсэн байхад чихлүүр бөглөрлөө гэнэ шүү!

	Удалгүй дахин тэргээ асаагаад бүгд сууж хөдлөн, усны гол дунд ороод дахиад пижгэнэснээ мотор нь усан дотор унтарчихлаа.

	Жолооч ах гутал хувцастайгаа усан дотор орчихсон машинаа оролдож байгаа нь аварга загас бариад чирч гаргах гэж байгаа юм шиг сонин харагдаж байлаа. Тэнд удтал суусны дараа өөр нэг «69» очиж машиныг нь усны цаад эрэг дээр гаргаж өгсөн юм. Ганзоригийн аав машиныхаа дэргэдүүр ууцаа үүрээд наашаа цаашаа алхлаад байсан. Бодвол тэр шартай жолооч цэргийг тэргээ бэлэн байлгахгүй юманд явахад саад хийлээ гэж толгойг нь эргэтэл загнасан байх.

	Баахан байзнаад Ганзоригийн аав ээж хоёр хүний тэргэнд суугаад яваад өгсөн юм. Ууртай жолооч тэрэгнийхээ дэргэд үлдээд энд тэнд нь гарч бага үд хүртэл ноцолдсон боловч асааж чадаагүй юм. Нэг харахад тэр ах тэргэн доогуураа бөхийгөөд харж байх шиг байсан. Бидний янданг нь бөглөж шаасан бургасны тайрдсыг лав харсан байх.

	Бид хоёр ингэж тэр ууртай цэргийг чадсан боловч өөрснөө ч бас түүнээс болоод багагүй зэм хүлээсэн юм. Орны торыг нь урснаас болоод ах эгч хоёрт гөлийтлөө загнуулснаар барахгүй би тэр хоёрыг хооронд нь хэрэлдүүлсэн юм.

	Би биеэ засаж томоотой байя гээд байхад ялаанаас аваад хажиг цэргийг хүртэл элдэв юм намайг өдөөд тун болохгүй нэг мэдэхэд л би зүггүйтчихсэн байх юм. Тэгэвч тэр зун Ганзориг бид хоёр цэцэг навч, эрвээхийн хатаамал хийж, Сонгино хайрхны оройд гарч сонгино эрж, чагчаахай барьж бас зурам агнан аятайхан сайхан амарсан юм.

	 

	17. Өөрчлөлт

	 

	Тэр намар намайг сургуульдаа очиход гайхалтай өөрчлөлт гарсан байлаа. Манай сургуулийн дүнзэн байшин, анги танхим цөм хуучин янзаараа боловч шал ондоо болчихсон байна.

	Сургуулийн хашаа дотор нэг ч эмэгтэй хүүхэд харагдахгүй, тэдний үхэр хулгана шиг час час хийсэн орилоон чарлаан ч дуулдахгүй байлаа. Би бүх эмэгтэй хүүхдүүд сургуулиасаа хөөгдчихөө юү гэж гайхаад ангийн үүдэнд тааралдсан Гонгороос:

	— Найзаа манай эмэгтэй хүүхдүүд хаачаа вэ? гэж асуулаа.

	Тэр зэвүүн жаал жортгор нүдээ доогтой жоотойлгоод

	— Хи-хи! Салаад явчихсан... Чи Сө Нямаагаа үгүйлж байна уу? гэж намайг өдөж байна.

	— Хуц! Тэр чинь миний Нямаа юм уу? гэж би хариултал

	— Тэгвэл чи ноднин хэнтэй сууж байлаа? гэж асууж байна.

	Би нэг ширээнд сууж байсан хүүхдийг минь асууж байна гэж бодоод

	— Нямаатай сууж байсан гэж хариуллаа.

	— Харин тэгээд яагаа вэ! Чамтай сууж байсан Нямаа чинь салаад явчихсан гэж байна! гэж тэр эгдүүтэй жаал үг гуйвуулан холбож шоолж байна.

	Би түүнийг цохиод авах гээд далайтал тэр ангидаа гүйгээд орчлоо. Тэгтэл Ганзориг хүрч ирлээ.

	— Найз аа хараа! Нэг ч эмэгтэй хүүхэд алга. Цаадуул чинь яачихаа вэ? гэж асуулаа. Ганзориг:

	— Чи мэдээгүй юм уу? Манай сургууль дан эрэгтэйчүүдийн сургууль болсон. Нэгдүгээр сургууль дан эмэгтэйчүүдийн сургууль болсон гэв.

	Тэгээд бид хоёр гүйж ангидаа ороод нэг ширээнд суулаа. Ангид үнэхээр нэг ч эмэгтэй хүүхэд алга. Анааш Долгор ч алга. Ховч хар хочтой Нямаа ч алга. Одоо намайг өрөөсөн нүдээрээ ажаад ховлоод байх хүүхэд алга болжээ. Нямаагийн шилжсэн нь надад яамай санагдана. Одоо бол би Ганзориг сайн найзтайгаа хамт нэг ширээнд сууна.

	Манай ангид зэргэлдээ ангийн мань хүүхдүүд орж ирээд суучихсан байна. Бас танихгүй танихгүй хүүхдүүд ч ороод иржээ. Тэд ижил буруу мал шиг ангийн нэг буланд бөөнөөрөө суучихсан байна.

	— Та нар юунд манай ангид ороод ирээ вэ? гэж би урдаа суусан зэргэлдээ ангийн жаалаас асуулаа.

	— Танай манай хоёр анги нийлсэн шүү дээ! гэж тэр жаал хэллээ.

	Гуч гаруй эрэгтэй хүүхэд нэг ангид орж ирээд суучихсан болохоор эмнэг адуу хашчихсан юм шиг тэжигнэн шуугилдаж байлаа.

	Одоо манай ангийн багш орж ирээд л яасан их уурлаж хашхирах бол гэж бодож суутал нэг өндөр бор эрэгтэй багш ороод ирлээ. Харсан чинь ноднин жил манай ангийн хурал дээр суусан багш мөн байна.

	Би хүүхдүүдийг дагалдан босохын хамт Ганзориг тийш гилжийж:

	— Манай хуучин багш яасан бэ? гэж асуулаа.

	— Орилоо багш мань эмэгтэй хүүхдүүдтэйгээ хамт шилжсэн гэнэ ээ! гэж Ганзориг шивнэв. Багшийг мэндлэхэд бид мэндэлж Амар гэдэг жаал рапорт өглөө.

	Багш бидэнд сууцгаа гэж зөөлхөн хэлээд хүүхдүүд ширээ сандлаа тачигнуулан суутал тэр багшийн нүд бид бүхнийг гүйлгэн харснаа тэмдэглэл журнаалаас бидний нэрийг дуудаж ээлж дараалан босгож танилцлаа. 

	Багш дараа нь босож:

	— За би бол танай ангийн багш. Миний нэр Тайван! Та нар харин Тайван гэхээр намайг элэг бариад үймүүлээд байна гэж санаж байгаа бол дэмий шүү. Манай сургууль дандаа эрэгтэй хүүхдийн сургууль боллоо. Эрэгтэй хүүхдүүд их ноцолддог. Зодоон цохион хийдэг. Буруу хэрэг хийчхээд шил гаргаад зөрөөд байдаг ч жаал байдаг. Тэгж болохгүй шүү. Нэг нэгнийгээ худлаа ховлодог, хүний нүд хуурч далдуур үймүүлдэг хүүхдэд би дургүй шүү. Үнэн үгээ хэлдэг шударга сурагчид би хайртай. Цөмөөрөө та нар шударга, сахилга баттай, учраа мэдсэн ухамсартай хичээлтэй суралцана шүү гэж хэлэхэд бид:

	— За! гэж тангараг өргөж байгаа юм шиг нир хийтэл хашхиралдлаа.

	Тэр багш манай хуучин багшийн адил үргэлж хашхичаад загнаад байдаггүй шууд л хичээлээ заагаад гардаг хүн юм. Заримдаа үймүүлж ямар нэг хүүхэд хичээл анхаарахгүй үймүүлж, ширээ сандал шажигнан чимээ хөдөлгөөн гарч эхлэхэд Тайван багш хичээл заасан чигээрээ мөртөө ширээ тогшиж эхлээд тунгалаг шилний цаанаас өрөмдөх адил ширтэх сортгор нүд нь хэдийн тэр хүүхэд дээр туссан байх юм. Тэр нүдний харц «Чамайг ч аашилмаар хүүхэд байна. Даанч ам завгүй. Оронд нь би чамайг хатуу зэмлэж ирлээ дээ!» гэж хэлж байх шиг санагддаг юм. Багшийн ширээ тогшиход үймүүлж байсан хүүхэд түүнийг сонсоод харцтай нь тулгармагц илбэд орсон мэт томоотой болох бөгөөд харцаараа багшийн дуугүй зэмлэх амаараа загнахаас хавьгүй аймшигтай санагддаг байлаа.

	Тайван багш хичээлээ их ойлгомжтой сонирхолтой заах юм. Тэгэхлээр хичээлийн цаг гялс гээд хэдийн дуусчихсан байх юм. Хичээл дундуур заримдаа сонин жаахан үлгэр юм уу зохиол, шог үг ярьж өгдөг юм. Сүүл сүүлдээ бид багшаа юм яриач! гэж гуйдаг боллоо. Одоо ангийн багш нэгэнт ийм өөр хүн болсон болохоор манай хичээл бөөн баяр хөөр, кино жүжиг шиг юм болоод хорины хуралтай огт адилгүй болжээ.

	Сүүлчийн хичээл дээр харин миний улны гижиг л хааяа хүрэх гээд байдаг юм. Тэгэхлээр нь би харандаагаа шалан дээр тавьж байгаад хөлөөрөө дэржгэнэтэл нитгэрч эхэлсэн юм. Багш миний тэгж «үймүүлж» байгааг бас харчихсан боловч загнасангүй харин «За хүүхдүүдээ та нар ядарч байна уу?» гэж асуугаад «Үгүй» гэж биднийг хариултал «Бос» гэж командлаад гимнастик хийлгээд суулгаж билээ.

	Манай шинэ багш хичээлээ их намуухан мөртөө тод дуугаар заадаг юм. Түүний дуу «Та нар сонсвол зол чинь. Эс сонсвол хохь чинь! Би ийм сонин юм ярьж байна» гэж шивнээд байх шиг санагддаг юм. Энэ дуу ер нь хүнийг аргадаад үнсээд ч байгаа юм шиг нэг л хачин.

	Сэмхэн Гонгор аанай л багшийн ширээний дэргэд суучхаад өнөөх л зангаараа багшийн журнаал тэмдэглэлийг сэмхэн сэмхэн шагайж байдаг байв. Багш түүний нь хэдэн удаа ажаад нэг удаа Гонгорыг босгож

	— Чи хулгайч юм уу тагнуул хүн шиг дандаа хүүхдийн дүн рүү сэмхэн гэтэж байх юм. Юунд тэгдэг юм бэ? гэж зэмлээд түүнийг арын ширээний нь хүүхэдтэй сольж суулгасан юм.

	Гонгорын улцгар шар царай нь энэ удаа газрын бөөс шиг час улаан болоод юу ч дуугараагүй бөгөөд ер нь Гонгор нэг л уйтгартай байх болсон шиг надад санагдах болсон юм.

	Ангийн багш солигдсон явдал манай ангид маш их өөрчлөлт гаргаж хамаг юмыг танигдахын аргагүй болгож билээ.

	 

	18. Буруу арга

	 

	Хоёрдугаар улирал эхлээд удаагүй байлаа.

	Нэг өглөө намайг сургуульдаа явахаар гэрээсээ гарахад шинэ жилийн сүлд модны чимэглэлийн хөвөн шиг том том сэвсгэр ширхэгтэй нойтон цас лавсан орж байлаа. Би бушуухан буцаж гэртээ ороод (энэ жил намайг хичээлдээ сайжирч нэлээд хүмүүжсэн гэж үзээд ахынд биш, гэртээ ээжийн гар дээр байлгаж байсан юм) эсгий гуталтай хөлдөө хоёр муу хуучин галоошаа углаж авлаа.

	Нойтон цастайд галоошгүй бол эсгий гутал дороосоо нэвтэрч нороод эвгүй байдгийг та нар мэднэ. Тийм болохоор миний галоош өмссөн минь хөлөө хамгаалах гэснээс өөр юмгүй.

	Тэгтэл үд болоход тэнгэр цэлмэж нар ээж дулаараад орсон цас хайлмагтан нал шал болоод хавар болчихсон юм шиг хачин байв.

	Үдийн (хорин минутын) завсарлагаагаар Ганзориг бид хоёр сургууль дээрээ үлдээд захирлын байшингийн урд талбай дээр тоглож байв. Хөл бөмбөг тоглож байсан юм. Ганцхан бөмбөг маань ердөө л сүүний лааз төдий юм байсан юм. Захирлын байшин, манай ангийн байдаг цагаан байшин хоёрын хооронд бидний хөл бөмбөгний талбай байлаа. Тэр нарийхан зайд бид хоёр хоёр хугархай туйпуу тавьж хаалга гаргасан юм. Тэгээд ээлж ээлжээр хоёр хаалгандаа бөмбөг (лааз) оруулж л байлаа.

	Тэгээд би захирлын байшингийн цонхоор санамсаргүй нэг шагайж харлаа. Тэгтэл манай сургуулийн захирал Дашням гэдэг хамар дороо жаахан сахалтай бүдүүн хүний оронд намхан бүдүүн халзан хүн өрөөний голд байгаа ширээний дэргэд цаашаа харж суугаад мах идэж байх шиг харагдана. Тэр хүний нугалзуур шиг богинохон хүзүү дээр хуруу зузаан нугалаа гарчихсан нь эгдүүтэй харагдав. Цааш нь ажиглавал манай захирлынх биш өөр айл ирээд энэ байшинд орчихсон шиг харагдав.

	«Захирал маань солигджээ» гэж би бодоод довжооноос бууж бие засаад ирж байгаа Ганзоригоос

	— Найзаа манай захирал солигдоод өөр хүн болоо юу гэж асуув.

	— Үгүй байлгүй. Яаж байна? гэж сөргөөн асууж байна.

	— Захирлын байшинд огт танихгүй хүн мах идээд сууж байна.

	— Аа энэ үү? Энэ чинь арван зургаагийн (16 дугаар сургуулийн) захирал байхгүй юу. Манай захирлыг хөөж гаргаад байранд нь ороо биз! гэж Ганзориг хайхрамжгүй хариулж байна. Захирлыг хөөж гаргаж болдог юм байж дээ гэж би гайхав.

	— Яагаад манай захирлыг хөөж байгаа юм бэ? гэж асуухад

	— Энэ захирал чинь захирлыг маань байтугай манай сургуулийг бүхлээр нь хөөгөөд явуулж байгаа юм байхгүй юу. Энэ чинь одоо манай сургууль биш. Арван зургаа болж байгаа шүү дээ. Чи бодооч зүүн хашаанд манай сургуулийн хүүхэд нэг ч байхгүй шүү дээ. Цөмөөрөө л арван зургаагийн хүүхдүүд орчихсон. Хоёр гоё дүнзэн байшинг маань тэд эзлээд авчихсан.

	Одоо манай баруун хашааны анги клубийг ч эднийх эзэлнэ. Манай анги ч удахгүй хөөгдөнө дөө гэж ярив.

	Захирлын байшингийн цонхоор миний харсан нугалаа гарсан хүзүүтэй бүдүүн хүн манай сургуулийн хамаг юмыг, өвөөгийн зандан хашлага шиг гоё өнгөтэй хүрэн дүнзэн байшинг ч цөмийг эзлээд биднийг хөөж нэг тийш нь явуулж байгаа гэмт» хүн шиг санагдаад явчихлаа. Тэгээд би

	— Бид тэгээд энэ захиралд хөөгдөөд хаана очих юм бэ?

	— Хойшоо л их сургуулийн тэр өөд явах юм гэнэлээ гэнэ.

	— Хүүш тэгвэл бүр баларсан юм болох нь. Манайхаас хамаагүй хол болох нь. Бид энэ арван зургаагийн захирлыг байшингаас нь хөөж гаргавал яасан юм бэ? гэж би санал гаргав.

	Ганзориг бараг мэдэгддэггүй шар хөмсгөө өргөж урт сормуустай жортгор нүдээ дүрлийлгэн:

	— Яаж?! гэж асууж байна.

	Хүнийг ангиас юм уу байраас яаж хөөж гаргадаг билээ гэж би бодов. Манай ангийн хуучин багш эмэгтэй биднийг ангиас хөөж гаргахдаа цэрдээрээ юм уу харандаа, заагуур модоороо ч юм уу хойноос шидээд гаргадаг байсан шиг санагдана.

	— Яах вэ! Хоёулаа энэ захирлыг цонхоор нь юмаар шидээд хөөж гаргая гэв.

	— Аа үхсэн. Тэр яаж болдог юм. Харин сургуулиасаа хөөгдөж байгаагийн хариуд нэг юмаар шидээд үзсэн ч яах вэ. Лаазаараа цонхны нь хага шидэх үү? гэж найз маань уруулаа мушийлган гараа сарвагасхийлгэв.

	— Үгүй тэгвэл санаатай хагалсан юм шиг болно. Чи миний энэ өрөөсөн галоошийг өлмийдөө углаад зугтаж яваад цонхны тушаа хаячих. Би очоод цонх руу нь өшиглөж орхиё! гэж би мэргэн арга боловсруулав. Цонх нь хагарчихвал энэ багш нүүгээд явах ч магадгүй гэж би дотроо бодлоо.

	Тэгээд би өрөөсөн галоошаа сугалаад орхитол Ганзориг өлмийдөө углаад догонцон гүйж захирлын цонхны тушаа хаяад цаашаа зугтаалаа би эрчээрээ гүйж очоод галоошаа захирлын цонх руу өшиглөөд тавьчихлаа. Галоош гарамгай бөмбөгчний өшиглөсөн хөл бөмбөг шиг харваад дотогшоо нээлттэй байсан салхивчаар шүнгэнэн ороод тар няр гээд явчихлаа. Бид хоёр хар хурдаараа гүйж ангийн байгаа байшингийн баруун булангаар тойрч ангидаа орлоо.

	Би цонхны нь шилийг онож чадсангүй дэмий боллоо гэж дотроо харамсаж байв. Тэгтэл тэр галоош арван зургаагийн захирлын толгойг хага ярчихсан юм байжээ. Яагаад резин бөмбөг шиг зөөлхөн галоош захирлын толгойг хага ярдаг юм бол гэж би гайхаж байсан юм. Гэтэл тэр гайтай галоош дотогшоо онгойдог салхивчны шилийг хага цохиж, уланд нь жаахан шил шигдээд мах идэж байсан захирлын гавалыг яз цохичихсон юм санжээ.

	Бид хоёрын гүйж ангидаа орохыг захирлын охин харчихсан юм байж. Бидний хойноос нэг танихгүй багш ангид орж ирээд тэнд бид хоёроос өөр хүүхэд байгаагүй тул биднийг шууд барьж аваад захирлын байранд аваад очих нь тэр. Биднийг ороход тэр намхан халзан хүн хамаг шүд нь цөмөөрөө өвдчихсөн юм шиг толгойгоо маарлиар битүү боочихсон сууж байлаа.

	— За та хоёр яах гэж цонхоор галоош шиддэг билээ. Хэн багшийн сурагч вэ. Хэддүгээр ангийн хүүхдүүд вэ? гэж тэр захирал асууж байна.

	Бид хоёр анги багш хоёроо хэлээд дуугүй зогсож байлаа.

	Удалгүй манай ангийн багш бас ороод ирэв. Гадаа цонхоор хүүхдүүд шавалдаж байна. Бодвол бидний хийсэн хэргийг дуулчихсан бололтой.

	— За танай ангийн энэ хоёр хүүхэд ч болдоггүй улс юм даа. Цонхоор галоош өшиглөөд толгой хага цохичихлоо, нөхөр багш аа! Та энэ сахилгагүй сурагчдадаа нэг арга хэмжээ ав даа! гэж тэр танихгүй захирал хэлэхэд багш бидний зүгт их л зэмлэсэн харцаар харж

	— Тэгье! Ийм зүггүй гайхлууд гэж байх уу! Таны, толгой тэгээд гайгүй юу? гэж багш маань жаахан айсан маягтай хэлж байна.

	— Энэ сахилгагүй хулигаан хүүхдүүдээ сургуулиас хөөлгөж байх нь яадаг юм. Юу гэсэн үг вэ! Даанч эдгүй задарсан юм! гэж захирлын авгай шувуу шиг дув дугариг нүдтэй, туранхай цагаан царайтай эмэгтэй хангинан загнаж байна.

	— Эд арай ч санаатай тэгээгүй байх л даа. Энэ хоёр хөл бөмбөг тоглож байсан юм байна. Тэгээд л галоошаа суга өшиглөсөн юм уу, хаашаа юм? гэж захирал хэлэв.

	Бид хоёр энэ толгойгоо боочихсон намхан бүдүүн хүнийг гайхан харлаа. Түүний амнаас ийм элэгтэй зөөлөн, уучлангуй үг гарах юм гэж санаагүй байсан юм.

	Гэвч энэ хэрэг хичээл ангид хүрч улмаар бид хоёрыг сургуулиас хөөж зайлуулах сураг гарсан юм. Бид хоёр шинэ ирсэн сургуулийн захирлыг хөөж явуулах арга сэдсэн мань харин өөрсдийгөө сургуулиас хөөлгөх арга байжээ гэж бодов.

	Нэг өдөр манай багш бид хоёрыг ангид үлдээж бага ангийн хичээл эрхлэгчийн хамт асуусан юм. Тэр хичээлийн эрхлэгч багш:

	— Эд эртээр бас дүрсгүйтээд сэргийлэхэд бүртгэгдсэн. Одоо бас хүний толгой хага цохисон байна. Ерөөсөө болдоггүй хоёр юм аа. За та хоёр ямар санаатай галоош өшиглөв? гэж асуув.

	Манай багш тунгалаг шилнийхээ цаанаас өнөөх шөвөгдөж байгаа юм шиг харцаараа бид хоёрыг ээлжлэн ширтээд

	— Уул нь энэ хоёр санамсаргүй бөмбөг тоглож байгаад өшиглөсөн юм шиг байгаа юм. Гэхдээ энэ ч арай л дэндсэн хэрэг дээ гэв.

	Манай багш бидэнд хэлэхдээ ямар ч нөхцөлд шударга байж хийсэн хэргээ нуудаггүй, үнэнээр нь хэлдэг хүн л хүмүүжиж сайн хүн болдог гэж сургадаг юм. Иймд би хэллээ:

	— Би энэ хэргийг санаатай хийсэн юм! гэж хэлэхэд манай багш намайг гайхан бүлтийж хараад хөмсгөө атируулав. Нөгөө багш

	— Уухай! За ямар санаатай хийсэн вэ? гэж шохоорхон асуув.

	— Энэ захирлыг хөөж явуулах гэсэн юм гэж хэлэхэд манай багш бүр гайхаж байгаа бололтой

	— За яаж байгаа нь тэр вэ? Энэ захирал чамд ямар гай болоо вэ? гэж асуулаа.

	— Энэ захирал манай сургуулийг булааж аваад биднийг бас хөөж явуулах гээд байгаа юм гэж би дуулсан гэв.

	— Тэр хоёр багш гэнэт инээд алдав. Хичээл эрхлэгч

	— Аа тийм бий. Захирлыг тэгээд хөөчихдөг юм бий. Арга чинь «зөв» дөө хөө! Тэгж санаатай хийсэн юм бол одоо энэ захирлын оронд чамайг л сургуулиас бүрмөсөн хөөхөөс аргагүй болж дээ! гэж хэлсэн юм.

	Ингээд бид хоёр сургуулиас хөөгдөх туугдах дээрээ болж манай ээж уйлж Галдан ах дээр очсон юм. Галдан ах манай шинэ сургууль дээгүүр явж миний төлөө хөөцөлдөж ярилцсан гэж ээжид хэлж байв.

	Ямар ч юманд буруу арга хэрэглэвэл өөртөө аюултай юм билээ.

	 

	19. Сургуулийн шинэ байшинд

	 

	Ганзориг бид хоёрыг сургуулиас хөөгдөж амжаагүй байтал манай баруун хашаанд үлдсэн хэдэн анги сургуулийн шинэ байшинд шилжлээ. Хөөгдчихсөн бол энэ сайхан байшинд хичээл хийж үзэхгүй, азгүй юм болох байжээ. Биднийг тэндээс хөөж, ийм сайхан байшинд оруулах гэж байсны нь мэдсэн бол тэр захирлын толгойг хагалдаггүй л байж гэж Ганзориг бид хоёр гэмшин ярилцаж байлаа.

	Манай сургуулийн шинэ байшин хуучин ганц дан хүрэн дүнзэн байшинтай мань хавьтах юмгүй, тэнгэрт тулсан дөрвөн давхар байшин байлаа. Өрөө анги нь цэлгэр гурав гурван том саруулхан цонхтой. Гудам хонгил нь уудам. Дотуур нь хурдан гүйлтийн уралдаан явуулсан ч болмоор юм. Дулаахан гэдэг нь эсгий гуталтай байтугай, дүрэмт хувцастай ч хичээл хийхэд халууцмаар.

	Хамаг юм нь цоо шинэхэн. Шал хана туурга нь нүүр харагдмаар цэвэрхэн, гялалзаж гялтганасан юм. Шинэхэн будгийн үнэр үнэртэй ус шиг гоё ханхалж байлаа.

	Манай анги дөрөвдүгээр давхрын мухарт баруун тийшээ харсан өрөө байна. Тэгэхлээр хичээлд хожимдоод очвол найман удаа тахирласан шатаар гүйж гарах хэрэгтэй. Энэ бол их зугаатай, саадтай уралдаан шиг санагдаад хөгжилтэй байдаг юм. Орой хичээл тараад буухад шатны бариул дээгүүр хэвтээд гулгаж буухад, хө-х, ямар гоё гэж санана! Ямар ч өндөр уулнаас чаргаар бууснаас дутахгүй гээч! Ганцхан аюултай. Нэг хүүхэд тэгж гулгаж байгаад шатнаас унаад тархиа хөдөлгөчихсөн. Түүнээс хойш багш нар, цэвэрлэгч нар биднийг харсан байвал загнаад гулгуулахаа байсан юм. Гэвч загнах хүнгүйд бол хааяа гулгаж болдог юм.

	Шинэ байшингийн гудмаар хашхирахад их сонин. Манай хуучин ангийг бодвол яг хад шиг цуурайтна. Тэр сайхан уудам хонгилд орохоор л байдгаараа хашхирмаар санагддаг сан. Бид хашхиралдаад завсарлагаар бужигнахаар манай сургууль бүхэлдээ олон шаазгай шахтанасан ой мод шиг их сүртэй чимээтэй болдог юм. Багш нар завсарлагаар дуулуулах дуртай байдаг юм. Дуулахад хашхирахаас доргүй шуугиан үүсдэг боловч энэ шуугианд багш нар дуртай.

	Анги танхимын дотор ч, хонгил гудамд ч бас гүйж дэвхэрч цовхорч үзмээр санагддаг юм. Тэр сайхан шалан дээр гүйж харайхад бас их нүргээн гардаг юм. Манай шинэ байшинд хэдэн зуун эрэгтэй хүүхэд сурдаг болохоор завсарлагаар тэд гүйж харайхгүй думбайгаад зогсоод байх нь ховор. Нэг маань өдөөд нөгөөгийнхөө дал мөрөн дээр алгадаад зугтаана. Тэгэхлээр тэсэх арга алга. Түүний хойноос хөөцөлдөхөөс л аргагүй. Зугтаасан нөхөр маань олон хүүхдийн дундуур ороо морь шиг сүлжин зугтаана. Хөөж яваа хүүхэд өөр гүйж харайж байгаа хүүхэдтэй мөргөлдөнө. Хичээл дээр бүхэл дөчин таван минут гөлийтөл суусан биеийг ингэж гүйж харайж амраахгүй бол дараагийн хичээл дээр нойр хүрэх гээд байдаг юм.

	Гэтэл гүйж харайхад манай давхрын цэвэрлэгч Цэвэгмид гуай тун дургүй. Тэр авгай өөрөө их бүдүүн, залхуу хүрмээр удаан хөдөлдөг болохоороо бидний гүйж харайхад дургүй байдаг байх. Цэвэгмид гуай хичээл тарсны дараа хонгил гудмаар гүйж яваа хүүхэдтэй тааралдвал

	— Аяар яваач! Адуу мал шиг түчигнээд... Хичээл тарчихсан байхад юугаа хийж энд бужигнаад байгаа юм... гээд энэ ханагар том байшингийн ганц эзэн хүн шиг биднийг хөөгөөд болдоггүй юм.

	Манай давхрын хонгилын хойд мухарт Цэвэгмид гуайн төмөр хувин, шүүр, шалны алчуур тэргүүтнээ хийдэг нэг шүүгээ байдаг. Тэр шүүгээ ёроолгүй юм. Ёроол нь нэг муу сэмэрсэн даранз мод байж байгаад нүүхэд уначихсан юм байх. Түүнд нуугдаж хүүхэд сочоох ч сонин.

	Ганзориг бид хоёр нэг өдөр хичээл тарснаас нэлээд хойно сургууль дээрээ очиж тоглоё гэж шийдсэн юм. Тэр өдөр Цэвэгмид гуай маань алга байсан юм. Жижүүрийг л аргалаад орчихвол хөөгөөд туугаад байх хүнгүй санагдсан юм.

	Ганзориг бид хоёр дөрөвдүгээр давхрын хонгилоор гүйж хөөцөлдөж байтал гэнэт урд шатны аман дээр Цэвэгмид гуайтай халз мөргөлдөж орхисон юм. Цэвэрлэгч авгай маань цочиж

	— Олгой чинь хагар! Олс шөрмөсөөр боолго! гэж учир нь олдохгүй үг шүлэглэж дуу алдаад дараа нь биднийг таньж:

	— Ёо-ёо! Хоёр чөтгөрөөс ингэж айх гэж! Үмхэлцэг хагалчих дөхлөө! Та нар юугаа хийж яваа юм? Хичээл тарчихсан байхад.... Одоо явцгаа явцгаа! гэж хөөв.

	«Бид хоёрыг чөтгөр гэж бодоод л үхтэлээ айдаг юм байж» гэж бодоод би:

	— Эгчээ та чөтгөрөөс их айдаг уу? гэж асуулаа.

	— Юу? Чөтгөр байх биш, юунаас нь айх вэ! Дэмий юм асууж шалгаалгүй явцгаа, явцгаа! гэж байна.

	Үүнд би эргэлзэн гайхлаа. Нэг бол «айсан» гэдэг нь худлаа, эсвэл «айдаггүй» гэдэг нь худлаа баймаар санагдлаа.

	Ганзориг юу бодсоныг бүү мэд,

	— Бид одоо явлаа явлаа гээд буух шат руу алхав.

	— Би хойноос нь гүйцэж очоод

	— Тоглоно гэснээ болив уу? гэж түүнээс асуулаа.

	— Хаанаас! Тэгж хэлэхгүй бол цаад Цэвэгмид гуай чинь болохгүй. Хоёулаа гуравдугаар давхрын шатаар хойшоо эргээд клубийн үүдний тэнд очъё! гэж байна.

	Би түүний «уран аргыг» зөвшөөрч, хоёул урд шатаар бууж гуравдугаар давхрын хонгилоор явж хойд шатны дэргэд очлоо. Бид хоёр өөрсдийн хийсэн шинэ телефон утсаа шалгаж үзэх гэж ирсэн юм. Урьд бид хоёр түүнийг нойлын хар утасны хоёр үзүүрт чүдэнзний хоосон хайрцаг бэхэлж хайрцгийн нэг талыг нь бичгийн зүүгээр хэд шивж хийдэг байсан юм. Энэ удаа чүдэнзний хайрцгийн оронд гутлын тосны хоосон дугуй төмөр сав хэрэглэж хийсэн юм. Түрүүчийн телефон утсаар ангийн дотор хаанаас ч бие биетэйгээ ярьж болдог байсан юм. Энэ утсаар бол хоёр ангиас ч ярьж болмоор санагдаж байсан юм.

	Бид хоёр зохион бүтээсэн шинэ зүйлээ туршиж шалгахаар энд ирсэн юм. Тэгтэл, гай болоход, Цэвэгмид гуай өдөр үзэгдэхгүй байснаа үдэш хүрээд ирсэн байх юм. Удахгүй яваад өгөх болов уу гэж бид хүлээж байгаа нь энэ. Сургууль дээр ер нь нуугдаж тоглоход ч их аятайхан таардаг газар байгаа юм. Дөрвөн давхар олон өрөөтэй болохоор нуугдаж тоглоогүй багш нар ч бие биеэ олохгүй биднийг гүйлгэх удаа байдаг юм.

	Жаал азнаад бид хоёр дөрөвдүгээр давхарт гардаг хойд шатаар сэмхэн өгсөж гараад хонгил руу шагайж харлаа. Цэвэгмид гуай явчихсан бололтой бараа нь харагдахгүй байв. Үүнд бид хоёр зориг орж, сэмхэн гүйж ангидаа орлоо.

	Тэгээд утсаа шалгаж үзэх болоход Ганзориг ангидаа үлдэж, би утасны нөгөө үзүүрийг авч хонгилд гарч нөгөө ангид орох гэтэл дунд нь татсан нойлын хар утас арай хүрэхгүй юм. Богинодуулжээ. Тэгэхлээр нь цэвэрлэгчийн ёроолгүй шүүгээнд орлоо. Гудамжид утасны ийм бүхээг зарим хотод байдаг юм. Би үүнийг киноноос олж мэдсэн юм.

	Тэгээд бид хоёр ярьж гарлаа.

	— Байна уу байна уу? гэж аяархан шивнээд харилцуураа (гутлын тосны дугуй төмөр хайрцгаа) чихэндээ барихад Ганзориг бас

	— Байна уу байна уу? гэж асууж байгаа нь чихэнд шивнэсэн үг шиг боловч тодхон дуулдаж байна.

	— Байна. Байна. Чи хэн бэ? Хэнтэй ярих вэ? гэж би асуулаа.

	Тэгээд чагнасан чинь

	— Аа чи яасан балай эд вэ! Чи намайг танихгүй байна уу? Чамтай л ярихгүй хэнтэй ярих вэ! гэж Ганзориг мань уцаарлаж хэлж байх шиг. Би одоо юу хэлэхээ мэдэхгүй тулгамдлаа.

	— Найз аа! утсаар өөр юу ярьдаг билээ? гэж би асуулаа.

	— Аа чи битгий дэмий юм ярь л даа. Зүгээр л яриач! Чи хаа байна? гэж асууж байна.

	— Би хонгилын утасны бүхээгт байна.

	— Юу? Хаана утасны бүхээг байдаг билээ?

	— Яагаа вэ? Цэвэгмид гуайн юмаа хийдэг шүүгээнд гэж хэлтэл

	— Хүүш найзаа чи тэндээ байж бай! Бид тэнд чинь очиж хамт ороод ярьж үзье! гэнэ.

	Миний хариу хэлж амжаагүй байтал Ганзориг сүр пар гээд над дээр орж ирээд шүүгээний хаалгыг хаав.

	— Аа чи болиоч ээ! Ингэхлээр чинь утас чинь гогцоороод ярьж болохгүй шүү дээ гэж миний дургүйцэхэд

	— Аа би эндээс ярья л даа. Ёстой утасны бүхээг шиг гоё юм. Чи ангидаа оч л доо! гэнэ.

	— Яршиг! Чи оч!

	Ингээд бид хоёр шүүгээн дотор маргалдаж байтал Ганзориг гэнэт:

	— Чишш-шш! гэж шүүгээний хаалганд нүүрээ нааснаа харанхуйд:

	— Яана аа! Цэвэгмид гуай! гэж шивнэв.

	Тэр шүүгээний сарампай модон хаалганд унасан ярны том нүх байсан юм санж. Би тэр нүхэнд өрөөсөн нүдээ тааруулж нүүрээ наагаад харвал Цэвэгмид гуай нээрэн яваагүй байжээ. Хувин шүүр хоёроо бариад хонгилын нөгөө үзүүрээс наашаа майжганан алхалж байна.

	— Шүүр хувин хоёроо энд авчирч хийнэ дээ! гэж миний шивнэхэд

	— Тэгнээ. Одоо яах вэ? Гараад хойд шатаар зугтаах уу?

	— Тэгэхлээр чинь таньчихна шүү дээ! Маргааш багшид хэлнэ!

	— Тэгээд яах гэж!

	— Шүүгээгээ өргөөд хоёулаа урдаас нь явах уу?

	Цэвэгмид гуай айгаад зугтаана байх. Тэгэхлээр нь хоёулаа хойд шатаар гараад зугтаая! гэж миний хэлэхэд Ганзориг:

	Ярны нүхээр дахиад нэг харсан чинь цэвэрлэгч бүдүүн авгай мань бидний байгаа шүүгээг хараад гөлөрчихсөн зогсож байна. Бидний шивнэлдэхийг дуулсан бололтой.

	Тэгээд бид хоёр шүүгээгээ жаахан өргөөд урдаас нь алгуурхан хөдөллөө. Явуут нөгөө нүхээрээ харсан чинь тэр авгай нүдээ ирэмчин ирэмчин бүлтийж, уруул ам нь татганан хөдөлж ухарснаа гэнэт

	— Еэ бурхан Гончигсум минь! Энэ чинь одоо юу вэ! гэж дуу алдан хувин шүүр хоёроо бидний өөдөөс шүнгэнэтэл шидэж орхиод

	— Лхамсүрээн! Амь авраарай! гэж боож үхэх гэж байгаа юм шиг муухай бархираад эргэж бандганан гүйснээ хонгилын урд үүдний дэргэд, юманд тээглэсэн бололтой, тэрийгээд уначихлаа.

	Бид хоёр шүүгээнээс санд мэнд гүйж гараад хойд шатаар харайн доошоо гүйж нэгдүгээр давхарт буугаад харвал нэг залуу цэвэрлэгч хүүхэнтэй хамт манаач өвгөн яаран сандран шатаар өгсөж яваа харагдав. Залуу цэвэрлэгч

	— Яасныг бүү мэд. Ухаан алдаад уначихсан байна гэж ярьж явна.

	Нэгдүгээр давхрын хонгилоор гүйж биднийг үүдэнд ирэхэд жижүүрийн ширээний дэргэд ашгүй хүн алга. Бид хоёр гараад гүйлээ.

	Нөгөөдөр нь бидний сургуульдаа ирэхэд үүдний жижүүрийн дэргэд хэдэн цэвэрлэгч авгай цуглаад ярилцаж байна.

	— Тэгээд Цэвэгмид гуай гайгүй юу? гэж асуухад жижүүр өвгөн өндөг нь шарласан барвагар гараар хуруу бүдүүн тамхи ороож авах зуур:

	— Муу бүдүүн мань мажийх дөхсөн шүү! Зүрх муутай амьтан болоод толгой тархи нь эргээд, нүдэнд нь хий юм харагдаад муужраад унасан юм уу, хэн мэдэх вэ. Үгүй тэгээд тэр муу ёроолгүй шүүгээ нь яахлаараа тэ-эр наана ирчихдэг юм. Тэр л хачин юм байгаа юм! гэж хэлж байна.

	«Мажийх дөхсөн!» гэхлээр нь миний дотор пал хийгээд явчихлаа. Би Ганзоригийг харвал тэр бас над руу айсан маягтай харж байна.

	Тэгтэл нэг цэвэрлэгч залуу хүүхэн:

	— Сургуулийн энэ шинэ сайхан байранд юун элэнцгийн чөтгөр буг гарав гэж дээ! Энэ хүүхдүүд л үймүүлээ биз! гэж бидний зүг дохих шиг болов.

	Бид хоёр шатаар дээш гүйж гарахдаа

	— Үүнээс хойш хүн айлгаж байхаа больё! Осолтой юм байна гэж ярилцлаа.

	Энэ бол сургууль дээрээ бидний үймүүлсэн сүүлчийн хэрэг байжээ гэдгийг тэгэхэд бид мэдээгүй явлаа.

	 

	20. Алсын аянд мордов

	 

	Тэр өдөр гуравдугаар хичээлийн завсарлагаагаар манай ангийн багш Ганзориг бид хоёрыг дуудаж:

	— За та хоёр сургуульд явах дуртай юу? гэж асуух нь тэр!

	Миний дотор пал гээд явчихлаа. Одоо л бид хоёрыг сургуулиас хөөх нь дээ гэж бодов. Нүдэнд аяндаа нулимс бүрхээд ирлээ.

	— Дуртай багшаа гэж Ганзориг дуулдах төдий шивнээд уруугаа харж урвайн зогсоход түүний царай цав цагаан болсон харагдаж байв.

	Би түүнийг дагалдаж:

	— Дуртай багш аа! гэж шивнэлээ. Нүдэнд нулимс мэлмэрээд юу юугүй дуслах гэж байх шиг санагдаж байлаа. «Ингээд л энэ сайхан сургуулиасаа хөөгддөг байж» гэж бодохоор хоолой дээр нэг юм тээглэж орхих шиг боллоо.

	— Та хоёр гүйж харайж, дэвхцэж цовхчих их дуртай байхаа? гэж асууж байна.

	— Тийм байса-ан багшаа. Одоо бид хоёр яасан ч үймүүлэхгүй, томоотой сурч чадна! гэж би уйлагнан хэллээ.

	— Сайн байна. Тэгвэл одоо ингээд та хоёрыг шалгалтад оруулна даа. Уйлдаг чинь яаж байгаа юм гэж багш хэлж байна. Манай багш биднийг дагуулаад багш нарын өрөө рүү явлаа. Би дотроо «Багш нарын хурлаар оруулж, хийсэн хэргийг мань шалгаад л сургуулиас хөөх нь дээ» гэж бодлоо. Тэгж бодоход алхаж гишгэхэд хөл хоёр өвдгөөрөө сул болчихсон шиг санагдаж байлаа.

	— За та хоёр наанаа хүлээж бай! гэж хэлээд манай багш, «багш нарын өрөөнд» орж явчихлаа. Удалгүй манай багш:

	— Хүүхэд бэлэн боллоо! гэж хэг нэг хүнд илтгэж байх шиг хаалганы завсраар дуулдлаа. Тэгээд тэр дороо хэдэн хүн дагуулаад гарч ирсний дотор миний зүс үзсэнээс алдарт жүжигчин Оюумаа эгч байлаа. Бусад нь танихгүй улс юм. Сэргийлэхийн цагдаа нар байх гэж тэднийг харсан чинь энгийн хувцастай хоёр хүн байна.

	Тэгээд багш бид хоёрыг хамт дагуулаад эргээд явлаа. 1 б ангид аваачив. Энэ ангийн ширээ сандлыг зайчилж, хойш нь хураасан байна. Хоосон тасалгаанд манай зэргэлдээ дөрөвдүгээр ангийн хэдэн хүүхэд бас байж байна.

	Багш орж очоод самбарын урдуур хэдэн сандал тавьж өнөөх гурван хүнээ урьж суулгалаа. Биднийг шүүж шалгах хурлын тэргүүлэгчид шүүхийн улс юм байх гэж би тэднийг бодож байлаа. Багш бидэнд

	— За та нар одоо хувцсаа тайлцгаа! гэж тушаалаа. Би хувцсаа тайлах зуур:

	— Бид олуулаа хөөгдөх юм байна гэж Ганзоригт шивнэсэнд тэр дуугүй л толгой дохиж байна. Бид бүгдээр шалбуур өмд, дотуур чээживч хоёроос өөр юмгүй бараг нүцгэн үлдлээ. Сургуулиас хөөхдөө ингэж чармаа нүцгэлж хөөдөг юм болов уу гэж би гайхлаа.

	— За та нар энд наашаа хараад жагс! гэж манай багш бидэнд хэллээ.

	«За жагсааж байгаад л баруунтай ший! Алхаад марш!» гээд ангиас хөөгөөд гаргах нь дээ! гэж бодож байлаа. Гэтэл тэгсэнгүй. Харин «хоёр хөлөө тэгшхэн, өсгийг нь нийлүүлээд зэрэгцээд зогс! гэж тушааж байна.

	Самбарын урдуур суусан улс бид арваад хүүхдийг удтал харж хөлөөс толгой хүртэл дагуулан харж, «Бидний хийсэн хэргийг мань нүцгэн биеэс минь эрж олох гэсэн юм шиг ажиглаад л байна.

	— За алиныг нь гаргах вэ? гэж багш асууж байна. Тэгтэл Оюумаа эгч зургийн юм шиг тод давхраатай сайхан алаг нүдээ жирвэлзүүлж инээмсэглээд

	— Баруун талаасаа хоёрдох, гуравдах хоёр хүүхдийг гаргаач! гэж гуйлаа. Тэр нь Ганзориг бид хоёр байлаа. «Олон удаа зүггүйтсэн бид хоёрыг тэр эгч андахгүй олоод заачихлаа. Яасан хачин юм бэ?» гэж би сэтгэл түгшин бодлоо.

	Багш:

	— За Ганзориг, Төмөрсүх хоёр урагшаа алхаад! гэж комаандлав.

	Бид хоёр гарч зогслоо. Өөр нэг хүн Дөрвийн А-гийн хүүхэд, Дөрвийн Б-гийн нэг жаалыг бас гаргуулав. Тэр хоёр «хөөгдөхөө» мэдэхгүй инээмсэглээд гарч зогслоо. Хамгийн баруун захад сууж байсан унжуу хамартай намхан шар хүн бас нэг хүүхдийг зааж бидэн дээр нэмэв.

	— За, энэ тавыг л шалгаж үзье дээ! гэж Оюумаа эгч хэлж байна.

	— За, бусад нь хувцсаа өмсөөд гарцгаа гэж манай багш зарлав.

	Тэднийг хувцаслаад гарах зуур манай багш гурван хүнтэйгээ юм дүнгэр дүнгэр ярьж байна. Бид зогсоод л байлаа. Ганзориг бид хоёр ёстой томоотой зогсож байлаа.

	Хүүхдүүдийг гарсны хойно бид тавыг гараа өргөөд нуруугаа хотойлго гэж тушаав. Дараа нь ер нь гимнастик хийлгэх гэж байгаа юм шиг элдвээр тэг ингэ гэж хөдөлгөв.

	— Мост хийж чадах уу? гэнэ. Зарим нь чадна гэж байна. Ганзориг бид хоёр:

	— Чадахгүй гэлээ.

	Дараа нь биднийг гүйлгэж харайлгаж, бас дэвхрүүлж цовхруулж ч үзлээ.

	— За энэ тавыг юу ч болсон танай сургуулиас авбал яана? гэж зүүн захад нь сууж байсан бөлцгөр бор хүн хэлж байна. Тэр хүний нүүр их барзгар, нүд нь мэлхийн нүд шиг их товгор аягатай ер нь сүртэй эр байна.

	— За тэг тэг! Бид бол болно гэж бодож байна. Тэр дундаас хамгийн эхэнд гаргасан манай ангийн хоёр жаалыг би лав таарна гэж бодож байна. Энэ хоёр ер нь үсэрч цовхрох, харайж дүүлэхдээ янгир шиг улс байгаа юм. Бодвол авьяастай болоод тэр байх даа гэж багш мань хэлж байна.

	— Эцэг эх нь юу гэх юм. Эрүүл мэнд нь таарах юм уу, үгүй юу? үзүүлэх хэрэгтэй байна. Юу ч болсон энэ тавыг гэж шийдэх үү дээ гэж өнөөх барзгар нүүртэй бараан царайтай хүн хэлж байна.

	Би бүр учрыг олохгүй эргэж орхилоо. Зүггүй хүүхдүүдийг аваачдаг хүүхдийн колони гэдгийн нь багш нар юм болов уу ч гэж эргэлзэж байлаа.

	Тэгээд бидний цэр овгийг тэд бичиж авлаа. Тэгэх нь ээ нь биднийг Зөвлөлт улсад бүжгийн сургуульд явуулах гэж биеийг мань шалгаж авч байсан юм санжээ.

	Удалгүй биднийг хичээлээс чөлөөлж эрүүл мэндийн үзлэгт оруулж, бас хувцас хунир, бусад бэлтгэлийг хийлгэсэн юм. Ганзориг бид хоёр хамт явах болсондоо маш их баярлаж байлаа.

	Харин манай ээж намайг явуулахгүй гэж зүтгэсэн юм. Ээжийн бие барагтайхан байсан тулд амьд уулзаж чадахгүй гэж бодсон юм байх. Гэвч Галдан ах, Өвөө хоёр ээжийг хоёр талаас нь

	— Явуулахгүй яах юм. Хүүхдийнхээ ирээдүйг бодолгүй яаж болох вэ. Ийм зол завшаантай хэрэг тохиолдож байхад саад хийвэл ч чи ёстой хэрэг алга гэж зад загнасан юм.

	Оюумаа эгч манай багш хоёр ч бас ээжийг аваачиж ятгасан юм байх. Ингээд бид арван хоёрдугаар сарын тэр нэгэн дурсгалт өдөр галт тэргэнд сууж алсын замд мордлоо.

	Ингээд би хүн болох алсын аяндаа мордож билээ. Над шиг зүггүй хүүхдийг хүн болчихсоноор барахгүй гавьяат бүжигчин болчихсон гэхэд Дондог гуайн гайхдаг аргагүй юм шүү. Харин манай багш бол «Зүггүй гэдэг чинь хүүхдийн төрөлхийн араншин. Гэм дутагдал ч биш. Түүнийг нь зөв ойлгож, зөв залах л хэрэгтэй. Эс тэгвэл зүггүй хүүхдээс дэггүй, сахилгагүй, ухамсаргүй ер нь хүн биш амьтан ч гарч болно» гэж дандаа хэлдэг сэн.

	Намайг хүн болгох алсын аяны жолоог минь Тайван гэдэг ачит багш минь ингэж залсан юм.

	 

	Төгсөв.

	НЭГДЛИЙН ЗОО...

	(Телевизийн кино тууж)

	 

	1. Шуудангийн машин давхиж явна. Дээр суугчид олонхдоо дуугүй, кабины ард суусан хоёр хүүхэн ярьж явна.

	Насандулам

	—  Найз аа чи манай нэгдэлд юугаар ирж байна?

	Цэвэлмаа

	—Зоотехникчээр, юу гэж?

	Насандулам

	—  Зүгээр!... Чи тэгвэл Базарын оронд Бадам даргын гар хөл болохоор яваа хүн байна ха-ха-ха!

	Цэвэлмаа хөмсөг зангидан, бодол болов. Түүний чихэнд «Би чамд хэлсэн шүү. Чи сайндаа л нэг нэгдлийн даргын зарц болно биз. Өөр юм чамд алга. Би чамайг дагаж хөдөө хөөгдөж, хөгжлөөс хоцорч чадашгүй. Одоо мөр мөрөө харсан мань шулуун!» гэж нэг залуугийн хэлэх дуулдах шиг болно. Залуу хүн гүүрний хашлага налж зогсоод энэ үгийг өөрт нь хэлж байсан нь харагдах шиг болно.

	Бас «За Цэвэлмаа минь чи хөдөө очоод сайн ажиллаарай! Ажилдаа эзэн болно шүү!» гэж өөр нэг хүн бүдүүн баргил дуугаар хэлж байх шиг санагдана. Төгсгөлийн үдэшлэг дээр сургамжилж байсан багшийн нь царай нүдэнд нь ургаад ирэхэд тэр нүдээ анив. Багшийн дүр улам тодрон үзэгдэв.

	Насандулам

	—  Найзаа чи яав? Дотор чинь эвгүй болов уу?

	Цэвэлмаа

	— (цочисхийж) Зүгээр!.. Бадам гэдэг чинь юу юм бэ? Нэгдлийн дарга уу?

	Насандулам

	—  Орлогч нь. Гэхдээ гол эзэн нь шүү. Үгийг нь дуулаад ажиллаад байвал чи алзахгүй. Сайн хүн байгаа юм.

	Тэр машин «Өгөөмөр» сум нэгдлийн захиргаа гэсэн хаягтай байшингийн үүдэнд ирж зогсоход хүмүүс буун тарж байна. 

	Насандулам

	— (босож) Найзаа баяртай. Өвгөн чинь чам дээр очно оо! гэж Цэвэлмаад дотночлон хэлж буув.

	Жолооч шуудангийн богцоо аваад хаалгаар орно. Түүний хойноос хальсан цув, нимгэн хангистай Цэвэлмаа гар чемоданаа барьж хаалгаар ороход түүний нуруун дээрээс «Нэгдлийн зоо...» гэсэн бичиг тодорч энэ киноны нэр зар хаалганы хүрээн дотор хөврөн гарна. (Хөдөө нутаг сайхан дууны ая уянгална).

	 

	* * *

	 

	2. «Орлогч дарга» гэсэн хаяг. Энэ өрөөнд Бадам Цэвэлмаа хоёр ярьж байна.

	Бадам

	— Би тушаал төлөвлөж орхино (Цэвэлмааг ерөнхий зоотехникчээр...) гэж ширээний литэд бичнэ. Бас чамайг төвхнүүлэх талаар ч бодъё!

	Цэвэлмаа

	 — Баярлалаа даргаа!

	Бадам

	 — Манай нэгдлийн гол үйлдвэрлэлийн ажлыг чи мэдэж байгаа биз дээ?

	Цэвэлмаа

	 — Мал аж ахуй биз дээ.

	Бадам

	 — Ай даа. Энэ ажилд бол би эзэн болж суугаа санаатай хүн.

	Цэвэлмаа

	 — «Би эзэн, чи зарц гэх нь дээ. Тэгнэ байхаа бас!» 

	гэж хөмсөг атируулан бодож үснийхээ үзүүрийг имрэв.

	Бадам

	 — Тэгэхлээр чи болбол миний шууд удирдлагаар ажиллана.

	Цэвэлмаа

	 — Гэхдээ би өөрийнхөө чиглэлээр ажиллаж болно биз дээ, даргаа?

	Бадам

	 — Өөрийн чиглэлээр гэсэн чинь юу гэсэн үг вэ? Бид чинь нам засгийн бодлого заалтын дагуу л ажиллах ёстой юм шүү. Дур дураараа дургиад байж таарахгүй. Зоотехникчийн ажлыг болбол би мэдэж байна. Ерөнхийдүү л ажил. Хамаарахгүй ч юмгүй. Тодорхой ч юмгүй. Ийм л ажил шүү дээ.

	Цэвэлмаа

	 — Тийм бишээ даргаа! Та буруу ойлгож байна. Үүн шиг тодорхой ажил яаж байдаг юм бэ?

	Бадам

	 — (Гайхан эгдүүцэн харж) За байз та! Буруу зөвийг нь асуугаагүй л байна. Урьдаар би ярья! Дараа нь чи шүүмжлээрэй! Тэгэхлээр ер нь... ээ чамд болбол ямар ч ажил даалгаж болно. Бригадад болбол байн байн төлөөлөгчөөр явж байна гэж мэдэх хэрэгтэй.

	Цэвэлмаа

	 — Даргаа, би энэ нэгдэлд төлөөлөгчөөр биш, зоотехникчээр ирсэн шүү дээ.

	Бадам

	 — (гар нь салганан үзгээ гартаа эргүүлж) Түүнийг чинь болбол мэдэж байна. Ингэхэд чи ер нь үг дуулж, удирдлага хүлээх хүн биз?

	Цэвэлмаа

	 — Би таны удирдлагад мэргэжлийн ажлаа өөрийн бодсон чиглэлээр л хийе гэж бодож байна. Болно биз дээ!

	Бадам

	 — Хм. Бодсон чиглэл. Тэр чинь жишээлбэл юу байна?

	Цэвэлмаа

	 — Жишээлбэл би орон нутгийн шилдэг үүлдрийн мал үржүүлэх чиглэл барьж ажиллах гэсэн юм.

	Бадам

	 — Мө-өн! Гэтэл нам засгийн өгч байгаа чиглэл бол ашиг шим сайтай сайн угсааны мал үржүүл гээд байгаа шүү дээ. Чиний өмнө ажиллаж байсан Базар ч энэ талаар их юм хийсэн байгаа. Тэр чиглэлээр л ажилла! Цэцэрхээд байх явдалгүй! Ингэхэд чи чинь уулаасаа хаанахын хүн байна?

	Цэвэлмаа

	 — Хотын хүн. Юу гэж?

	Бадам

	 — Тэгвэл чамайг бодвол би малын дэргэд өссөн хүн байна. Малын ажлыг та нар эрдэм номоороо мэддэг байхад би хар практикаар гадарлана. Ингэхлээр энэ ажилд эзэн болж байгаагийн хувьд хийлгэх гэснийгээ л хийлгэнэ дээ.

	Цэвэлмаа

	 — (шартайгаар) Та «эзэн, эзэн» гээд байх юм. Би тэгээд юу чинь болж байна. Хэ! (гэж намжирдан буруу харж суугаад) Тэгж яривал би ч бас ажилдаа эзэн болно шүү, дарга минь! Бадам хүүхнийг гайхан харж литэд бичсэн зүйлийнхээ ард асуулт тавив?

	Гадаа үүдэнд түлхүүрийн нүхээр шагайж байсан

	Манал

	 — Энэ юун хүүхэн ирээд даргатай барилцаж авах нь холгүй байна вэ?

	Жамсран

	 — (эдийн засагч) — Бадамын оронд чамтай «байлдахаар» ирсэн хүн. Гал амьтан байна, гавал дээр чинь цахиур хагална даа.

	Манал

	 — Гайгүй байлгүй.

	(Хүүхнийг гараад явахад тэр хоёр хойноос нь харж байна)

	Манал

	 — «За ийм амьтантай байлдах хэрэг гарч дээ!» гэж бодно.

	 

	* * *

	 

	Жамсран

	 — «Тэврээд авмаар эгдүүтэй тагтаахай байна даа» гэж бодно.

	 

	3. Цэвэлмаа байрандаа унтаж байна. Нүүрт нь инээмсэглэл тодрон зүүдэлж байгаа ажээ.

	Уудам талаар дүүрэн таваг сүүлтэй цав цагаан ноостой хонь зах нь харагдахгүй налайн бэлчсэний дунд Цэвэлмаа Маналтай хамт зогсож байна.

	Цэвэлмаа

	 — (сэтгэл хөдлөн) Маналаа хонгор минь чи хараач! Би ийм л хоньтой болох гэсэн юм. Одоо нэг санасандаа хүрлээ дээ!

	Манал

	 — (Цэрмаагийн сэтгэлтэй явсан Занаа гэдэг залуу болон хувирч) Энэ чинь юу вэ? Яасан олон тэмээн хяруул вэ? Би чамтай хаа ирчих ээ вэ? Австралид ирчих ээ юу? гэж (шал өөр дуугаар өгүүлэхэд)

	Цэвэлмаа

	 — (гайхаж) Хаанаас! Манал минь чи юу хэлж байгаа юм! (гэснээ хажуу дахь хүнээ харж гайхан) Өө чи чинь Занаа байсан юм уу? Чи гайхах явдалгүй. Энэ чинь манай нэгдлийн шилмэл омгийн хонин сүрэг. Миний бий болгосон сүрэг дээ гэж омог бардам хэлэв.

	Занаа

	 — Өө тийм үү? Тэгвэл чи зарц болоогүй эзэн болжээ! Би мэдсэнгүй, уучлаарай!

	Цэвэлмаа

	 — Чи хүнийг басаад байсан. Би чамайг хэзээ ч уучлахгүй. Би нутгийн ийм сайхан омгийн мал гаргаж чадсан л юм даа.

	Занаа

	 — (хүүхэн хүний нарийн дуугаар) За яршиг даа. Энэ чинь хонь биш, цагаан тахиа л байхчив дээ. Бадам дарга чамайг тэгж дураар чинь дургиулах байх даа харин! Ха-ха-ха гээд инээхэд Цэвэлмаа гайхан хажуу дахь хүнээ дахин харвал Занаа биш Насандулам болоод хувирчихсан харагдаж ч байх шиг.

	Олон хонь гэнэт үргэлж цойлон цойлон давхиж дайрчих шахан өнгөрөхөд сүүл нь бандганан харагдаж ч байх шиг.

	Цэвэлмаа

	 — Наса-ан! Чи үнэмшихгүй байгаа бол би чамд нэг хонь барьж аваад үзүүлье л дээ 

	гээд нэг хонины нуруун дээрээс шүүрэхэд гарт нь үнэхээр цагаан шувууны ноолуур, өд сөд бутран үлдсэнд Цэвэлмаа нүдэндээ итгэхгүй ирмэчин гайхан харж байна. Цэвэлмаа орноосоо ухасхийн босож ирэхэд «Төлийн дуу» нэвтрүүлэг явж байв. Цэвэлмаа босож хувцаслаад хүлээн авагчийн дууг сулруулж ширээний дэргэд очиж литийн хуудсыг эргүүлж, утсан торомжид нь тогтоов. «1969 оны 2-р сарын 16» гэсэн тоо харагдана.

	Цэвэлмаа ямар хачин зүүдлэв ээ гэж бодоод цүнхээ уудалж нэг хуудас цаас гаргаж ирэв. Түүнийг ширээн дээр дэлгэж тавихад «Нэгдлийн захиргааны тэргүүлэгчдийн тогтоол» Утга нь: «Тус нэгдэлд нутгийн шилмэл омгийн хонин сүрэг байгуулах тухай» гэсэн бичиг харагдаж байв. Цэвэлмаа (тэр бичгээ далд хийж) «За тогтоол гаргуулаад авсан хойно одоо ямар ч гэсэн ингээд энэ ажилдаа ордог хэрэг ээ!» гэж бодоод босов.

	 

	4. Хавар болж цас цоохортсон байна. Хөдөө Доржийн суурийн малыг ангилан ялгаж байгаа Цэвэлмаа туслах зоотехникч Жагдал хоёрын хөлс асгаран байна. Малчин Дорж, Цэрэнжид хоёр хонь барьж өгч байна.

	Хашаа дотор хайсаар гурван тасалгаа гаргаж ялгасан хонийг оруулж байна. Энэ сууриас нутгийн шилмэл омгийн гэж сонгож авсан хонийг хашааны гадаа сул задгайд гаргасан нь хашааны эргэн тойронд тааруухан байна. Ялгалт явуулж байгаа хашаа дотор үлдсэн сүүлчийн эм хонийг барих гэж Дорж, Янжин хоёр хөөцөлдөж байна. Цэвэлмаа үзэж байсан хонио Жагдалын хамт нэг хашаанд өргөж хийж байна.

	Доржийн барьж ирсэн сүүлчийн хонь том биетэй шилдэг сайн эм хонь шиг харагдаж байна. Цэвэлмаа түүнийг Жагдалаар хүзүүдүүлж үзэж байна.

	Цэвэлмаа

	 — Жагдаал! Биеийн байдлаар энэ хонь бидний ангилан ялгалтын хэддүгээр ангид орох вэ?

	Жагдал

	 — Аль вэ таны хэмжиж тэмдэглэсэн биеийн хэмжээг нь харъя. 

	Цэвэлмаа дэвтрийн бүртгэлийг харуулав.

	Жагдал

	 — Энэ чинь шилмэл үүлдэрт багтаж болмоор хонь биш үү?

	Цэрэнжид

	 — Энэ хонин дотроо дөмөгхөний нь л нэг дээ! Шилдэгт оролгүй яав гэж.

	Цэвэлмаа

	 — (хонины үсийг ярж) Зүйтэй, харин ноос нь? гэж асуув.

	Жагдал

	 — (бодосхийж) жирийн хялгасархаг. Хагас ширүүн... үгүй биш ээ!

	Цэвэлмаа

	 — За яах бэ! Үүнийг шилмэл үүлдрийнд оруулъя гэж бодъё. Одоо хоёулаа шүдийг нь үзье дээ!

	Жагдал

	 — (шүдийг татаж үзэн) . Ийм л юм байна. Та хар даа.

	Цэвэлмаа

	 — (харж) За тэр дээ. Хөгширч яваа хонь байна.

	Цэрэнжид

	 — Нас нь ахиухан л даа хөөрхий.

	Цэвэлмаа

	 — (Жагдалд) Нэгдлийн шилмэл омгийн хонин сүргийг хөгшин хониор байгуулж болохгүй шүү дээ. Жагдал минь чи хонины шүд сайн мэдэх хэрэгтэй шүү. Энэ бүхнийг биечилж ялгаж сурах хэрэгтэй юм! гэнэ.

	Практикийн үеэр багш нь нэг удаа өөрийг нь ингэж биечлэн шалгуулж сандаргасан явдал нүдэнд нь үзэгдэх шиг болно.

	Дорж

	 — Энэ хар нүдэн тэгээд өнөө шилмэл омгийн хонинд чинь орж чадахгүй юм шив дээ. Манай сууриас дөнгөж дөрөвхөн хонь орно гэж үү дээ.

	Цэвэлмаа

	 — Тийм л байна даа. Та бол олныг оруулах саналтай юу?

	Дорж

	 — Нэлээн хэд орно байх гэж бодсон юм. Энэ сүүлчийнхийг бол заавал орно гэж бодсон юм.

	Цэвэлмаа

	 — За одоо энэ гадуур байгаа шилмэл хонио холдуулж байгаад энэ хашаатай хоньдоо тал тал тийш нь нийлүүлэлгүй гаргана даа гэв. Тэр ёсоор гаргаж байна. Дараа нь гадуур байсан хонийг хашив. 

	Манал машинтайгаа давхиж ирлээ. Машин дотроо хоёр хонины хөлийг хүлж тавиад давхиж иржээ.

	Цэвэлмаа

	 — Өө чи өнөөх хоёр хонио аваад ирэв үү? (Жагдалд) Энэ хашаанд тэр хоёр хонийг оруулчих! Манал аа эдний сууриас авсан дөрвөн хонийг чи шалгаад аль. Өвчтэй мал орчоогүй байгаа. Дорж гуай та саяын дөрвөн хонио хашаанд ороод эмчид бариад үзүүлээч гэв. 

	Манал хашаанд орж тэдгээр хонийг үзэж байна.

	Манал

	 — (нэг хонийг үзэж) За энэ л юу бол. Жаахан сэжигтэй байна. Цусыг нь шинжилж үзмээр байна.

	Цэвэлмаа

	 — Сэжигтэй л юм бол наадахаа гаргачих гаргачих! 

	Хоёр морьтой хүн гурван хонь холбож туугаад ирж байна.

	Цэвэлмаа

	 — (харж) За Сүрэн ч ирэх шиг байна.

	Дорж 

	— (саравчлан харж) Хажуу дахь нь Жаргал гуай юу даа.

	Цэвэлмаа

	 — шилмэл омгийн хонио аваачих гэж ирж байгаа байх. Үгүй тэгээд гурван хонь тууж ирдэг нь яаж байгаа юм бол? 

	Жаргал, Сүрэн хоёрыг ирэхэд тэд мэнд усаа мэдэлцэв.

	Дорж

	 — (мориноос бууж) За зоо... минь таны санал бүтэхгүй юм. Жаргал гуайг аваад ирлээ. Өөрөө ярилц даа.

	Цэвэлмаа

	— (тамхи татаж суугаа Жаргалд) Жаргал гуай минь! Бид хонь ангилан ялгаад дуусаж байна. Нутгийн шилмэл үүлдрийн эм хонины суурь байгуулж байна. Энэ хонийг хамгийн сайн туршлагатай малчнаар хариулуулах шийдвэр тогтоолтой юм. Ингэхлээр та тус нэгдлийн хамгийн алдарт сайн малчны хувьд энэ шилдэг омгийн хонийг танд итгэж хариуцуулах гэсэн юм. Та бидний итгэж найдсаныг бодож энэ хонийг ав даа.

	Жаргал

	 — (гансаа тогшиж) За хүүхээ тэр ярьдаггүй! Муу хөгшин ах чинь хэдэн эр сувай мал хариулж сурсан хүн. Хөгшин бид хоёр одоо хоёулаа ядарлаа. Тэр эм хонь төллүүлнэ барина гэдэг бардаггүй ажил! Ярьдаггүй!

	Цэвэлмаа

	 — Жаргал гуай минь. Та ойлгож үз. Энэ бол манай нэгдлийн хамгийн шилдэг сүрэг. Сайн угсааны малаар хээлтүүлж манай нутагт таарсан, хамгийн их ашиг орлоготой, сайн үүлдрийн мал гаргах юм. Үүнийг хамгийн сайн маллаж чадах хүн танаас өөр алга! Ийм ийм аргагүй тал байна. Та хичээж базааж энэ суурийг ав л даа.

	Жаргал

	 — (ширэв татан шийдэмгий босож) Тэр зангүй хэрэг ээ! Ах нь тэгж чамд сайн хүн болсноос мөрөөрөө явъя, чи минь! Тэр дундаа эрлийз мэрлийз мал хариулж бүр ч чадахгүй. Тэр ярьдаггүй хэрэг ээ! 

	гээд толгой сэгсрэн ханцуй гүвээд мордов.

	Сүрэн

	 — (холдож байгаа Жаргалын хойноос нүд ирмээд Цэвэлмаад) За ийм л байгаа юм даа. Та бол намайг л адраад байгаа юм шиг бодож байгаа байх. Энэ малчид гэдэг чинь бидний бодсоноор явдаг улс биш. Энэ шилмэл сүрэг гэгчийг чинь тэгээд одоо хэндээ өгөх болж байна.

	Цэрэнжид

	 — (хажуугаас) Та бүхэн манайд ямар хонь өгөх гээд байна. Бид хоёр бас дандаа зааз муусайны нь хариулж байх албагүй шүү. Малын мань хамаг сорыг түүж аваад Жаргалд өгөх гээд байгаа юм уу?

	Дорж

	 — (Цэрэнжидэд) За галзуур чи! Чи бид хоёр ямар энэ «аварга» малчин шиг маллаж чадах биш. Жаргалд өгөх гэдэг нь зүй.

	Цэрэнжид

	— (уурлаж) Аа тийм үү? Чи бид хоёр шилдэгтэй нь ширвэдэгтэй нь хариулаад өдий хүрээ биз дээ! Тэр Жаргал Маргалаас чинь юугаараа дутуу юм. Энэ хэдэн хонины хойноос долоон хөл зовлогоо тасдаж тасдаж орхиод адаг сүүлд нь эд аль сайны нь аваад адгийн мууг нь бидэнд лаахайдаж байхдаа яадаг юм! гэж уурлан гэр рүүгээ гүйв.

	Цэвэлмаа

	 — (инээмсэглэж) Ер нь үүнийг Дорж гуайдаа өгвөл яасан юм бэ?

	Сүрэн

	 — Ийм л дураараа улс байгаа юм. Дорж гуайд өгвөл өгье л дээ.

	Цэвэлмаа

	 — Дорж гуай минь та энэ шилмэл суурийг авч хариулна уу даа.

	Дорж

	 — (тамхиа татах зуур) За дураараа л бол! Би өгвөл авахгүй ч гэхгүй. Өгөхгүй бол авна ч гэхгүй. Бид хоёрт Жаргал шиг голж шилэх юу байх вэ. Харин манай энэ хөгшний үгийг үгэнд бүү ав. Зүрхний хийтэй амьтан байгаа юм.

	Цэвэлмаа

	 — (баяртай инээмсэглэж) За тэгвэл танд шилмэл омгийн хонийг найдлаа шүү. Та сайн арчилж маллана шүү. Өөр малтай хольж сольж болохгүй шүү (бригадын даргад) Сүрэн минь энэ сүргийг миний зөвшөөрөлгүйгээр ийш тийш нь үрэн таран хийж болохгүй шүү. Энэ бол ганцхан миний мэдлийн сүрэг шүү!

	Сүрэн

	 — За тэр хаанаас!

	 

	* * *

	 

	5. Зуны сайхан өглөө Цэвэлмаа Насандулам хоёр зэрэгцээд контор тийш явж байна. Бадам даргын гэрийн гадаа уяатай хонь майлж байна.

	Цэвэлмаа

	 — (хонийг харж) Энэ чинь юун хонь вэ? Яасан сайхан хонь вэ?

	Насандулам

	 — Бадам даргын хүү амралтаараа ирэх гэж байгаа юм гэнэ. Тэгээд тэднийх хонь цохуулсан юм гэнэ лээ.

	Цэвэлмаа

	 — Аа тийм үү? Яасан сайхан хонь вэ? Байз! (зогсож харав).

	Насандулам

	 — Найзаа хонь нь ч яах вэ. Даргын хүү ямар сайхан эр бий гэж санана. Ёстой нэг эмэгтэй хүн дагаад явж баймаар өндөр цагаан залуу бий. Чи таних уу?

	Цэвэлмаа

	 — Танихгүй. Найзаа чи явж бай. Би тэр хонийг үзээд ирье! (Цэвэлмаа Бадам даргынх руу алхав. Хойноос нь Насандулам гайхан харж)

	Насандулам

	 — За чи яасан саваагүй юм бэ. Тэр хониор яах нь вэ? 

	гэж ширэв татаад цаашаа явлаа. Цэвэлмаа хонины чихний тэмдэг имийг шалгаж үзэж байна. Тэгээд ийш тийш харж байна. Нэгдлийн нэг байшингийн дэргэд Цэрэн жолооч 51 машинаа асааж башаа харагдана. Цэвэлмаа уяаг тайлж хонийг хөтлөөд тэр машин тийш очив.

	Цэвэлмаа

	 — Цэрэ-эн чи энэ хонийг авчирсан уу?

	Цэрэн

	 — (гайхасхийж) Тийм. Тэгээд юу гээ вэ?

	Цэвэлмаа

	 — Чи одоо хаашаа явах вэ?

	Цэрэн

	 — Хоёрдугаар бригад

	Цэвэлмаа

	 — Тэгвэл энэ хонио буцаагаад аваад яв!

	Цэрэн

	 — (бүр гайхаж) За яаж байгаа нь тэр билээ? Наадахыг чинь бригадын дарга Бадам даргад явуулсан юм шүү дээ.

	Цэвэлмаа

	 — Харин буцаах ёстой хонь байна. Өөр сууриас хонь өгчилгө гэж Сүрэнд хэлээрэй.

	Цэрэн

	— (сонирхож) За за! (даажинтайгаар) Наадах чинь юу юм. Сэтэртэй хонь уу?

	Цэвэлмаа

	 — Тийм ээ, миний сэтэртэй хонь байна. Бадам дарга өөрөө өөр сууриас авна гэсэн гээрэй.

	Цэрэн

	 — За за! Тэгвэл наадахаа тавилцаадах.

	Хоёул хамжин хонио тэргэн дээр гаргаж уяв. Жолооч кабиндаа орж хөдөлж байна. Энэ үеэр Бадам даргын авгай гэрээсээ гарч ирээд ийш тийшээ харснаа:

	Бадамын авгай

	— Хүүе яана аа? Өнөө хонь чинь алга та минь! 

	гэж дуу алдан ийш тийш гүйж гэрээ тойрсноо хөдөлж байгаа машин дээр хонь байхыг гэнэт харж.

	Бадамын авгай

	 — Хүүе Цэвэлмаа, цаад жолоочийгоо зогсоо! Яаж байгаа новш вэ? Авчирсан хонио буцаагаад аваад давхичих шив! гэж хашхираад хойноос нь бандганан гүйв. Цэвэлмааг угтан ирж уулзахад

	Даргын авгай

	 — Цаад мангар хар юм чинь яаж байгаа юм бэ? Хулгайлж байгаа юм уу дээрэмдэж байгаа юм уу? Манай хонь ёсоороо мөн байна.

	Цэвэлмаа

	 — (ажиггүй) Танай хонь бишээ. Нэгдлийн шилмэл омгийн хонь байна. Би буцаалгасан юм.

	Даргын авгай

	 — Юу? Юу гэнээ? Чи хэн болоод хэний хонийг буцаалгадаг билээ? Бид түүнийг чинь хулгайлж аваагүй цохуулаад авсан юм.

	Цэвэлмаа

	 — Цохуулах нь хамаагүй. Идшинд хэрэглэх учиргүй хонь байна.

	Даргын авгай

	 — (шар нь хөдөлж) Идэх ёсгүй хонь гэнээ? Бид чамайг бодвол энэ нэгдэлд чинь имтэй зүстэй малаа нийлүүлсэн улс. Чи яасан их эрх мэдэлтэй хүн бэ?

	Цэвэлмаа

	 — (төвөгшөөсөн бололтой) За за та бид хоёр хэрэлдэх юм алга. Хоёулаа дарга дээр очоод учраа олъё! Хоёул контор тийш явах зуур даргын авгай бухимдан Дамдин даргаар цохуулаад үнийг нь төлөөд авсан юм гэж загнаж байна. Тэр хоёр Дамдин дарга дээр оров.

	Цэвэлмаа

	 — Даргаа бригадын дарга Сүрэн нэгдлийн сонгомол омгийн хониноос Бадам даргад тарган эм хонь ид гэж ирүүлсэн байна. Би буцаалаа шүү.

	Даргын авгай

	 — Үгүй Дамдин минь өнөө танаар цохуулаад авсан хонийг энэ хүүхэн буцаасан байх юм. Энэ чинь одоо яаж байгаа нь энэ вэ?

	Дамдин

	 — Цэндмаа гуай минь цаад Сүрэн чинь шилмэл омгийн хониноос танайд явуулчихсан байна гэнэ. Цэвэлмаагийн буцаадаг нь зөв шүү. Одоо яах вэ ор...

	Цэндмаа

	 — (шар нь улам хөдөлж) Буцаадаг нь зөв юм бий. Үхсэн хойноо... Та нар их юман дээр царай алдаж дээ (гүйн гарна).

	Дамдин

	 — Хөөе Цэндмаа гуай минь!... Явчихлаа шүү! (толгой сэгсрэн) Учир мэдэхгүй мөн хэцүү шүү. (Цэвэлмаад) Ядахдаа чи хэлэлгүй буцаачихаа юу?

	Цэвэлмаа

	 — Тэгэлгүй яах вэ? Машин явчих гээд... Одоо хэлнэ. Ерөөсөө тэгээд тэр бригадын дарга чинь шилмэл омгийн хэдэн хонийг чинь ингэж үрэн таран хийгээд болохгүй хүн юм. Ингэхлээр чинь би одоо яах ёстой юм бэ?

	Дамдин

	 — (инээмсэглэж) Яах вэ, тэмцээд «байлдаад» л байхаас. Тэгэхдээ учрыг ойлгуулах нь чухал шүү. Эдэнд хэлэлгүй буцаадаг чинь жаахан эвгүй юм болж дээ.

	 

	* * *

	 

	Орлогч даргын өрөөнд Цэндмаа учиргүй ууртай ороход Бадам гайхан өөдөөс нь харна.

	Цэндмаа

	 — Хөөе чи мэдэж байна уу? Цаад хонийг чинь Цэвэлмаа буцаачихлаа. Дамдин буцаах нь зөв гэж байна. Мэдэж байна уу?

	Бадам

	 — Цэвэлмаа юу гэж буцааж байгаа юм бэ?

	Цэндмаа

	 — Хэн мэдэх вэ? Чи муу гөлийсөн хог эрх мэдэлгүй болоод тэр биз. Ганц хонины мэдэлгүй байж чи дарга гэж суугаад яадаг юм. Одоо ганц хүүгээ ирэхээр яана гэж бодож байна. Хөл мах айлаас гуйгаарай чи! гэж хэлээд хар хүнээ харааж зүхсээр гүйж гарав.

	 

	* * *

	 

	Бадам шүүгээгээ хаах зуур: Цэвэлмаа мэдээд л буцаачхаж дээ. Сүрэнд хэрэггүй л хэлж гэм. Эрх мэдэл их булаалцалдах хүүхэн юм даа. Юу ч болсон Дамдинтай уулзаж ноос тушаахад гарсан будлианыг нь хэлдэг хэрэг ээ! (гарч Дамдингийн өрөөнд оров).

	Дамдин

	 — За Бадам аа авгай чинь чамд жаал буув уу? Цаад Сүрэн чинь чамд шилмэл омгийн хониноос явуулчихсан байна гэхчив.

	Бадам

	 — Харин тийм гэнэ. Нэг хонь явуулна гэсэн юм. Аль сууриасаа явуулсны нь би яаж мэдэх вэ?

	Дамдин

	 — Цэвэлмаа мэдээд буцаачихсан байна. Аргагүй л юм болж дээ.

	Бадам

	 — Тэр ч яах вэ. Харин энэ хүүхний дураараа аашлах нь арай дэндээд байх шиг байна. Ажлаа болгож бүтээсэн юмгүй л хий л нэг их сүр сүндэр болоод хамаг амьтныг үймүүлж будилуулахаас өөр юмгүй хүн юм.

	Дамдин

	 — (инээмсэглэж) За яагаад байна гэнэ?

	Бадам

	 — Ноос тушаахаас болоод Насандуламтай барилцаж авах дөхсөн гэнэ. Доржийн суурийн хонины ноосыг заавал дээгүүр зэрэг дугаарт ав гэсэн юм байна. Цаадах нь шалгаад үзэхлээр өнөөх нь холимог ноос байж гэнэ. Тэгээд Цэвэлмаа бүх шуудайтай ноосыг асгаж үзсэн чинь дандаа холимог тааруухан ноос байж амьтны элэг доог болсон байна.

	Дамдин

	 — Доржийн суурь гэдэг чинь өнөөх шилмэл омгийн хонь биз дээ? Ноос нь яагаад холимог байгаа юм бол?

	Бадам

	 — Яах вэ, энэ хүүхэн л өнөөх ангилал ялгалтаа муу хийгээд тэр биз. Энэ хүүхнийг зоотехникч хийж байхад бригадын дарга хийхэд хэцүү байна. Эрх мэдэл булаацалдаж омогдоод болохгүй юм гэж Сүрэн гомдол гаргасан байна. Сүрэн ч уг нь манай овоо л бригадын дарга даа. Ер нь энэ Цэвэлмаа ажилдаа эзэн болж байгаа нь энэ гээд дураараа аашлаад болдоггүй хүн байгаа юм.

	Дамдин

	 — Ажилдаа эзэн болох гэдэг нь буруу биш шүү дээ. Харин дураараа аашлаад байвал ч тусгүй л хэрэг. Тэгээд одоо яая гэх вэ! Хүмүүжүүлэхийг л бодохоос.

	Бадам

	 — Хүнтэй таарахгүй байдаг хүний чинь хүмүүжүүлэхэд ч хэцүү юм даа.

	Дамдин

	 — Тэгээд чи одоо яая гэж санаж байна.

	Бадам

	 — Яахаа ч мэдэхээ байгаад байна аа. Тэгээд үнэндээ бүсгүй амьтанд ч энэ ерөнхий зоотехникч гэдэг чинь ахадсан ажил байна шүү дээ.

	Дамдин

	 — Манайд чинь бас нэг зоотехникч ирнэ гээ биз. Түүнийг ирэхээр сольж түүний оронд Цэвэлмааг үржлийн зоотехникч юм уу нэг өөр юманд тавьдаг юм уу?

	 

	* * *

	 

	Бадам

	 — (баяртай болж) Уг нь тэгвэл л таармаар байна. Харин тэр нь ямар хүн хэзээ ирдэг байгаа юм.

	Дамдин

	 — Тэгвэл түүнийг ирэхээр л дахиад нэг ярилцаж дээ.

	 

	* * *

	 

	6. Манал амралтаар ирсэн найзыгаа гэртээ оруулж ганц бие хар хүний маягаар шил архи тавьж, мах чанан дайлж байна. Тэгээд хоёулаа өөд өөдөөсөө харж хоёр орон дээр хэвтээд ярилцаж байна. Наадмын өмнө сайн өдөр ажээ. Цэвэлмаа эзгүй байжээ.

	Манал

	 — (тамхи татаж) Найз нь нэг хүүхэнтэй танилцаад байгаа даа.

	Занаа

	 — Аа тийм үү? Тэгвэл чи бас хавханд орж дээ. Ямар хүүхэн бэ?

	Манал

	 — Эндэхийн зоотехникч. Галтай амьтан бий дээ. Хэл ам ч тонгорог л гэсэн үг. Ажилдаа гэж яана. Бас ухаантайг нь яана.

	Занаа

	 — (инээмсэглэж) Айхавтар амьтны гарт орж дээ чи. Хүнтэй суугаагүй залуухан охин уу?

	Манал

	 — Хар хүнгүй юмаа. Хотод нэг үл бүтэх юмтай суух санаатай байсан юм гэнэ. Тэгээд цаадах нь өөр юмтай будилаад явчихсан юм гэнэ. Тэр мөн азгүй хархүү шүү. Ер нь сайн ч хүүхэн, сайхан ч хүүхэн дээ.

	Занаа

	 — (инээж) Аваагүй байхад авгай сайхан гэдэг.

	Манал

	 — Үгүй ээ тийм биш. Чи үзээд л мэднэ. Чи ч гэсэн авгай авлаа гээ биз дээ. Чамайг би мундаг ганган жүжигчин хүүхэнтэй болсон гэж дуулсан.

	Занаа

	 — Тэр худлаа! Муусайн хүүхнүүд хайртай дуртай л гэж байдаг юм. Шал худлаа. Тэгээд ч өвгөн чинь эхнэргүй жаахан чөлөөтэй байх дуртай. Нэг юмны царай харж сууна гэдэг чинь шал уйтгартай хэрэг.

	Манал

	 — Тэгэхдээ хүнд хайртай болчихно гэдэг чинь хэцүү юм байна шүү дээ. Тэр маань ч надад хайртай.

	Занаа

	 — Хайртай хайртай гэж байгаад чамайг дөрлөөд авна даа. За тэгээд салъя салж болохгүй, байя байж ч болохгүй л юм болно. Гэвч одоо яая гэх вэ.

	Чи тэр дагинаа надтай танилцуулаарай. Ямар шулам чамайг хорлох гээд байгааг би нэг харъя!

	Манал

	 — За тэгмз! Харин чи бид хоёрыг яаж танилцсан гэж бодож байна.

	Занаа

	 — Яах вэ дээ. Мангуу юм шиг нэг нэгнээ гөлийж байгаад л танилцаа биз. Эсвэл бүжгийн газар нэг орой тааралдаа л биз.

	Манал

	 — Үгүй. Шал ондоогоор. Ингэж танилцсан юм.

	 

	* * *

	 

	Цэвэлмаа Маналын машинд сууж сумын төвөөс гарч байна. Жамсран замд нь дайралдаад тэр хоёрыг дагуулан харж хөмхийгөө зуун «Ай золиг! Энэ хүүхэн Маналтай нисчихлээ. За гайгүй!» гэж тэр бодож байна. «69» хурдалж байна.

	Цэвэлмаа

	 — Ферм дээр малын өвчин гайгүй биз?

	Манал

	 — (дурамжханаар) Байхгүй, байхгүй! 

	гээд замаа харан давхина. «Бас Базар шиг өвчин эмч хоёрт л муугаа чихэх нь дээ» гэж бодно. Ферм дээр очиход залуу саальчин хүүхнүүд тэр хоёрыг сонирхон харж байна. Хоорондоо шивнэлдэж нэг нэгийгээ нударч байна. Цэвэлмаа зэлэн дээр очиж ахлагч саальчин авгайтай уулзаж байна.

	Цэвэлмаа

	 — Үнээ сүүтэй байна уу?

	Думаа

	— Ойрноос муудаж байна. Ногоо муудаж, ялаа их боллоо.

	Нэг саальчин охины үнээ саалгахгүй тонгочиж байна. Охин туших гэж оролдоно. Цэвэлмаа тэр үнээний дэлэнг шагайн харж барьж үзэж байна. Манал цаана мастертай ярьж байна.

	Мастер

	— Манайх тэр! (зааж) Ороод гарна биз дээ.

	Манал

	 — Амжихгүй ээ. Хүнтэй явна гэж Цэвэлмаагийн зүг дохиж байна. Цэвэлмаа Маналыг дуудаж үнээний дэлэнг үзүүлнэ. Тэр хоёр дараа нь сүүний гаралтыг хэмжин үзэж байна. Мастер тоо бүртгэгчтэй ярьж байна. Эцэст нь буцаад давхиж явна.

	Цэвэлмаа

	 — Ферм дээр хориод үнээнд дэлэнгийн өвчин байж шүү дээ.

	Манал

	 — (аман дахь тамхиа нулимж) Тийм л байна. Думаа гуай юу ч хэлэхгүй л байсан шүү дээ. Дэлэнч хавтгаад байгаа юм уу? Охид нь эдрээчдэг юм уу.

	Төвийн дэргэд толгой дээгүүр өнгө зүс муутай хэдэн хонь бэлчиж байна.

	Цэвэлмаа

	 — Энэ юун хонь вэ. Тийшээ ойртож харах уу?

	Манал

	 — муусайн зааз хонь. Тэгье л дээ (Замаас гарч хонийг чиглэнэ)

	Цэвэлмаа

	 — Яасан туранхай хонь вэ? Өвчтэй мал уу?

	Манал

	 — Өвчин нь ч гайгүй байх. Хэрэгцээний мал гээд төвийн дэргэд улаан илгэн дээр ээрээд байхаар арга байж уу?

	Цэвэлмаа

	 — Та нар зааз малаа бэлчээрт гаргаж таргалуулахыг боддоггүй яасан улс вэ?

	Манал

	 — (уцаартайгаар) Та нар гэж... Би ямар хамаатай юм бэ? Өвчин байвал эмнэнэ. Бусад нь надад падгүй.

	Цэвэлмаа

	 — (доогтойгоор) Уучлаарай. Таныг тарган маханд падгүй эмч гэж мэдсэнгүй.

	Манал

	 — Боль доо нөхөр минь. Зоотехникч та нар яахлаараа муугаа дандаа хүн рүү түлхэж байдаг юм бэ? Базар бас тэгэх гээд надтай «байлдаад» байсан юм. Би эмнэнэ. Та нар таргалуулна. Бидний ажил бас ч заагтай шүү.

	Цэвэлмаа

	 — Хэ! Бид хоёулаа малын мэргэжилтэн байж заавал зааг гаргаж «байлдахын» хэрэг юу байна. Дунд нь мал, ажил хоёр мань хэцүүдэх байгаа даа.

	Манал

	 — (инээд алдаж) Тэр ч уг нь тийм л дээ!

	Тэр хоёр цааш давхив.

	 

	* * *

	 

	Цэвэлмаа төвхнөсөн байна. Үүд тогшоод Манал орж ирнэ.

	Цэвэлмаа

	 — (ширээний дэргэдээс босож) За хөрш минь нааш суу! Цай ууж, гэдэс ид! (доогтой инээмсэглэж) Өнөөх «падгүй» хонины чинь гэдэс шүү!

	Манал

	 — Зовсхийн инээмсэглэж ширээний дэргэд сууна. Цай ууж гэдэс идэж байна.

	Манал

	 — (эргэцүүлэн харж) Чи сайхан төвхнөжээ. Эмэгтэй хүн ч ондоо юм. Базар бид хоёр энд хоёр жил суугаад олигтой төвхнөж чадаагүй л байлаа.

	Цэвэлмаа

	 — Гэм нь үүдэнд түгжээ алга. Няравт хэлсэн чинь «дараа» гэнэ.

	Манал

	 — Түгжээгээр яах нь вэ? Манай энд тайван! Айлтгүй!

	Цэвэлмаа

	 — Айлгүй яах вэ! Тайван гээд унтаж байтал шөнө хүн ороод ирвэл яана?

	Манал

	 — (даажигнасан ч юм шиг, үнэнээсээ ч юм шиг) Тэгвэл чи энэ ханаа балбаж байгаарай. Би орж ирээд хамгаалж баймз.

	Цэвэлмаа

	 — Болъё доо чи минь! Чиний хойноос авгай чинь балиус бариад гүйгээд ирвэл яана!

	Манал

	 — (инээж) Тэгдэг авгай найзад нь даанч алга даа?

	Цэвэлмаа

	 — Өө тийм үү? Тэгвэл би энэ (заана) ханаа бас бэхлэлгүй горьгүй нээ?

	Манал

	 — Ха-ха-ха. Их догь! (цонхоор харж) За найз нь явлаа. Маргааш бригадад гарна. Эртхэн унтаж амарна! Баяртай (гарна)

	Цэвэлмаа

	 — (цонхоор харав) Түүхий эдийн эрхлэгч ирж явна. Үүд тогшоод Насандулам орж ирнэ.

	Насандулам

	 — Сайн уу өвгөөн! Би танайхаар ирэх гээд ер зав болдоггүй. Муухай юм боллоо. Анх танилцсан найз байдаг. Тэгээд ер үзэгддэггүй.

	Цэвэлмаа

	 — Тэр яах вэ. Нааш суу. Цай уу. Гэдэс ид (тавьж өгнө).

	Насандулам

	 — (гэдэс идэх зуур эргэцүүлэн харж) Сайхан төвхнөжээ чи. Одоо хар хүнээ л аваад ирвэл болж!

	Цэвэлмаа

	 — Байхгүй шүү найзад нь

	Насандулам

	 — (гоморхож) За яршиг даа. Чи хар хүнтэй л юм гэх чинь билээ. Найзаасаа битгий нууж бай! Би тийм муу санаатай хүнд дургүй.

	Цэвэлмаа

	 — Найз нь бас хүний тухай худал үнэн юм ярьдаг хүнд дургүй шүү! Байвал юуг нь нуух вэ?

	Насандулам

	 — (гараа арчиж) Мартсанаас чи хоршооноос аятайхан юм авмаар байвал найздаа хэлж байгаарай. Би олж өгч баймз.

	Цэвэлмаа

	 — Баярлалаа. Одоогоор тийм юм алга. Харин чи манайхаар орж ирж байгаарай! Хүн танихгүй болохоор ганцаараа эвгүй юм.

	Насандулам

	 — Манай Манал сая танайхаар ороод гарав уу?

	Цэвэлмаа

	 — (зовсхийж) Малын эмч үү? Тэглээ. Тэр танай юу чинь вэ?

	Насандулам

	 — Юу ч биш л дээ! Зүгээр бид хоёр сайн байдаг юм? Ийм хар хүнтэй болбол ямар вэ?

	Цэвэлмаа

	 — Сайн л байна. Сайхан залуу байна лээ.

	Насандулам

	 — За баяртай. Өвгөн чинь явлаа (гарна).

	Цэвэлмаа

	 — (цонхоор харна) Насандулам Маналынх тийш явж байгаа харагдахад Цэвэлмаа «Энэ Манал эхнэргүй гэсэн. Бараг эхнэртэй хүн юм. Саальчин охид ч сонирхоод байсан. Сайхан залуу юм. Харин жаахан сээхэлзүүр зантай болов уу?» гэж бодож байна. Тэгээд санаа алдаж ороо засна.

	 

	* * *

	 

	Цэвэлмаа, Манал хоёр хоёрдугаар бригадын хадлан руу давхиж очив.

	Цэвэлмаа

	 — Хоёулаа энэ нурууг очиж үзье! 

	Тэр хоёр нуруулдсан өвсний дэргэд очтол туулай босож дэгдэв. Цэвэлмаа «Ээж минь» гэж уулга алдахад Манал түүнийг тэвэрч авав.

	Цэвэлмаа

	 — Уучлаарай! Би санамсаргүй цочоод!

	Манал

	 — Би ч бас... Хоёул эвгүй байдалтай болж нурууг тойрч хараад өвснөөс эргэж машиндаа суув.

	Тэр хоёр оройн нарнаар хадланчдын ажилтай танилцаж явна. Олон жижигхэн бухал л ярайн харагдаж байна. Манал түүнийг тоолж байна. Хадланчид тэднийг дагалдан явна.

	Цэвэлмаа

	 — (нэг жижигхэн бухалд ойртож) Энэ чинь яасан жижигхэн бухал вэ? Хулганын хөеө шиг! (хадланчид инээлдэж байна).

	Залуу хархүү

	— Бригадын дарга олон жижиг бухал хийлгэ гэсэн юм. Хатахдаа амар гээ биз!

	Цэвэлмаа

	 — Бороо орвол бас норохдоо амар гэж үү? (хадланчид инээлдэнэ)

	Цэвэлмаа

	— Бригадын дарга гэж хэн?

	 

	Залуу

	— Сүрэн дарга...

	Цэвэлмаа дэвтэрт юм бичиж авч байна. Манал бухлын тоог хэлж бичүүлэв. Цэвэлмаа бухлын өвснөөс авч цэцэг түрүүг алган дээрээ няцлан үнэртэж үзэж байна. Зарим өвсний ишийг зажилж үзэж байна. Манал түүнийг (бахархалтайгаар) харж байна.

	Нар шингэж байхад тэр хоёр буцаад «69»-өөр давхиж явна. Хоёулаа юм бодож дуугүй явна.

	Цэвэлмаа

	 — «Энэ хүн нээрээ цочоод тэвэрчхэв үү, Өөр учир байв уу? Зүрх нь их цохилж байх шиг санагддаг нь юу вэ? Аль эсвэл надад тэгж санагдав уу? За гэвч миний алдаа байж ч болох юм даа» гэж бодож явна.

	Манал

	 — Замаа харан. «Цочсоноор минь далимдуулаад тэврээд авдаг яасан бүдүүлэг эр вэ?» гэж бодож яваа байх! Үүнийг хэрэггүй л авч гарлаа. Хадланчид юу гэж бодож байгаа бол? Машин саатаад хээр хонох болбол яана. Тэгвэл энэ намайг нэгмөсөн хуйхлах байх! Энэ хүүхэнтэй «байлдаад байна» гэсэн мань бүр өнгөрлөө. Хачин юм даа. Дэргэд нь сууж яваад захиа өгөлтэй нь биш. Чамд хайртай ч гэлтэй биш. «Би ч бас унхиагүй эр юм даа. Ийм хүний чинь энэ яаж тоов гэж! яая даа байз!» гэж бодож явна.

	Цэвэлмаа

	 — Шөнө болчихлоо. Танай Насандулам муу санахгүй биз?

	Манал

	 — (цочин гайхаж) Юу? Юун Насандулам, Тэр надад ямар хамаатай юм бэ?

	Цэвэлмаа

	 — Тэр чинь чиний авгай болох гэж байгаа юм биш үү?

	Манал

	 — (дургүйцэж) Хэн хэлж байгаа юм?

	Цэвэлмаа

	 — Өөрөө хэлж байна лээ. Чи нуух санаатай юм уу?

	Манал

	 — Тэр чинь Жамсрангийн авгай шүү дээ!

	Цэвэлмаа

	 — (гайхаж) Өө тийм үү? Уучлаарай би буруу ойлгож л дээ!

	 

	* * *

	 

	Шинэ жилийн үдэш болж байна. Цэвэлмаа Маналын дэргэд зогсоод ярьж байна. Бүжгийн хөгжим эхлэхэд Жамсран ирж Цэвэлмааг бүжигт урив. Цэвэлмаа инээмсэглэн гараа өгөв. Олон хүн эргэн тойронд нь харж байвч цөөхөн хүн бүжиж байв. Жамсран Цэвэлмаа хоёр алгуурхан эргэж ярилцаж явна. Манал тэр хоёрын хойноос гунигтайхан харж байна.

	Жамсран

	 — (аяархан) Чи надтай танилцахдаа хэлсэн үгээ санаж байна уу?

	Цэвэлмаа

	 — Саналгүй яах вэ. Залуу хүнтэй танилцахад муу нь юу байх вэ гэж үү?

	Жамсран

	 — Тийм тийм. Найз нь бүжгийн дараа танайд очно шүү!

	Цэвэлмаа

	 — (чангахан) Тэг тэг. Найз нь чамайг угтдагаараа л угтаж дайлдгаараа л дайлна. Шинэ жилийн баяр байна даа. 

	Хөгжим зогсоход Жамсран Цэвэлмааг байранд нь хүргэж аваачаад наалинхай нүдээр инээмсэглэн буцав.

	 

	* * *

	 

	Цэвэлмаа гэртээ сууж байна. Цагаа харлаа. Хоёр цаг болж байна. 

	Цэвэлмаа 

	— Манал өдийд унтаа байх даа. Надад нэг юм хэлэх гээд байчхаад байх юм. Юу бол? Жамсран бүжгийн дараа ирнэ гээд ирдэггүй нь ямар учиртай юм бол? Одоо ч өнгөрлөө дөө. Банш ч хөрчихлөө. Ирвэл архиар л дайлж дээ! За унтъя! (гэрлээ унтрааж орондоо оров. Хүн хаалгыг нь оролдох шиг дуулдав. Цэвэлмаа босож гэрлээ дахин асаагаад үүдэндээ очиж)

	Цэвэлмаа

	 — Хэн бэ?

	Жамсран

	 — Би байна. Чи унтаа юу?

	Цэвэлмаа

	 — (үүдээ тайлж өгөөд) Чи яасан орой ирдэг юм?

	Жамсран

	 — (наалинхайгаар инээмсэглэн) Үдэшлэгээс гартал чинь манайхан дайралдчихаад болдоггүй. Арай гэж сая л мултарлаа.

	Цэвэлмаа

	 — Чи ч наргидаг хүн юмаа! За яах вэ! Банш хөрчихсөн дөө. Шинэ жилийн хундага барья! Цэвэлмаа архи гаргаж задлах гэнэ.

	Жамсран

	 — (Цэвэлмаагийн гар дээр гараа тавьж) За найзаа. Орой болчхож. Архи мархиар яах вэ. Үүдээ түгж! Гэрлээ унтраа!

	Цэвэлмаа

	 — (гайхан) Чи юу ярьж байгаа юм?

	Жамсран

	 — (гэрэл унтрааж) Цэвэлмаа минь чи битгий маяглаад байл даа. Бид хүүхэд биш (тэврэн авна)

	Цэвэлмаа

	 — (уурлан түлхэж) Байзнаарай хонгор минь! Би орондоо хүрье гээд ор руугаа гүйв.

	Жамсран

	 — (баярлан) Тэгсэн нь дээр дээ хонгор минь гээд хойноос нь алхтал Цэвэлмаа хана пижгэнэтэл балбав.

	 

	* * *

	 

	Манал (сэрүүн эргэж хөрвөж хэвтэнэ) Цэвэлмаа өдийд унтаж байгаа байх даа. Энэ хананы цаана хаашаа хараад хэвтэж байгаа бол? Чи минь наддаа их ойрхон боловч бас их хол юм даа. Би дүүрсэн хэрэг өнөөдөр л хэлдэг байж дээ!» Байз ханаа балбаж байна! Юу болоо вэ! Намайг ир гэж байгаа юм болов уу! баяртайгаар ухасхийн босон харайж дээл нөмрөн гүйж гарна. Манал Цэвэлмаагийн үүдэнд очиход хоёр хүн ноцолдож байх шиг Манал явуут дээлийн ханцуйг өмсөж Цэвэлмаагийнд гүйж орвол Цэвэлмаа (амьсгаадан ноцолдож) Маналаа наад гэрлээ асаа! гэх нь сонстоно. Манал гэрэл асаавал орон дээр Жамсран Цэвэлмаатай ноцолдож байснаа босож байна.

	Цэвэлмаа

	 — (ууртайгаар) Маналаа чи надтай суух санаатай юм бол наад адгуусаа чирээд гарга!

	Жамсран

	 — (яаран шалан дээр унасан малгайгаа авч өмсөөд) Чи ийм байсан юм бол яах гэж намайг урьсан бэ? (Жамсран уухилсаар үүд рүү алхав?)

	Цэвэлмаа

	 — Хэ чамайг би хүн гээд шинэ жилээр ирнэ гэхээр чинь тэг гэсэн юм. Хэл мэддэггүй мал уу чи! (Манал гайхан зогсож байна).

	Цэвэлмаа

	 — (шийдэмгийгээр) Уучлаарай Манал минь! цаад новш чинь явав уу үгүй юу? Би үүдээ түгжье! Чи явж унт даа! гэв.

	 

	* * * 

	 

	Намын үүрийн дарга Жамбын өрөөнд Цэвэлмаа Манал хоёр сууж байна.

	Жамба

	 — Та хоёр чинь хоёулаа намын гишүүн гэдгээ мэдэж байгаа биз дээ?

	Цэвэлмаа

	 — Тиймээ. Та юу гээ вэ?

	Жамба

	 — Би нэг хүний гомдлын талаар ганц хоёр юм асууж танилцах гэсэн юм.

	Цэвэлмаа

	 — Хэний ямар гомдол? 

	Жамба

	 — Та хоёрыг гэр бүл үймүүлж завхарч байна гэж Насандулам гомдол гаргасан байна. Товчоогоор авч хэлэлцэх гэж байна. Цэвэлмаа чи Насандуламын хар хүнийг яах гэж гэртээ урьсан вэ?

	Цэвэлмаа

	 — Аа тэр үү? Би түүнийг шинэ жилээр ирнэ гэхлээр нь «тэг» гэсэн юм. Шөнө ирчхээд элэг барих гэж ноцолдохоор нь хар хүнээ дуудсан юм! гэж ажиг ч үгүй хэлж байна. Маналын дотор пал хийж, царай нь улайв.

	Жамба

	 — Чиний хар хүн чинь хэн юм бэ?

	Цэвэлмаа

	 — Яагаа вэ энэ Манал (Манал зүс нь час улайж хацраа даран зогсоно).

	Жамба

	 — Тэгвэл та хоёр яагаад тусдаа байдаг юм бэ?

	Цэвэлмаа

	 — Бид намар болтол сэтгэлээ шалгана гэж тогтсон юм! Тэгэхлээр энэ айл гэр үймүүлсэн болох уу?

	Жамба

	 — Тийм юм бол энэ өөр хэрэг. Та хоёрыг хаашаа л явбал хамт яваад завхраад байдаг гэж бичсэн байгаа юм. Харин одоо үзвэл та хоёрыг Жамсран үймүүлсэн болж таарах нь ээ!

	Цэвэлмаа

	 — Тийм.

	Жамба

	 — За тэгвэл өөр юмгүй. Уучлаарай. Би та хоёрын учрыг ололгүй хурлаар оруулах гэж байж шүү.

	Манал

	архиа хундагалж: 

	— Бид хоёр ийм намтартай танилцсан хоёр шүү.

	Занаа

	 — (хундагатайг авч хөнтрөн) Цаадах чинь тэгвэл ёстой гал амьтан юм байна. Надтай заавал танилцуулаарай!

	Манал

	 — Тэгэлгүй яах вэ. Харин чи танилцахтайгаа зэрэг надад атаархана даа. Харж л байгаарай!

	 

	7. Цэвэлмаа Сандаг хоёр (шинэ ирсэн зоотехникч) хоёр гурван чамаар угсааны хуц ачсан тэргэн дээр хүрч ирж байна. Хуцыг буулгаж хайсан хашаанд оруулж байна.

	Цэвэлмаа

	 — (Ер бишийн их баяртайгаар гар барьж) За Манал чи энэ гурвын эрүүл мэндийг нэг сайн шинжлээд аль даа! гэнэ

	Манал

	 — (түүний гарыг барьсан чигээр) Ямар яриа байх вэ?

	Цэвэлмаа

	 — Түүнээс гадна бидэнд бас хүч нэмэгдсэн! Шинэ зоотехникч ирсэн. Танилц 

	гэхэд Манал түүнтэй хамт ирсэн өндөр цагаан залуутай мэндлэн нэрээ хэлж гар бариад түүнийг сонирхон харав.

	Цэвэлмаа

	 — Сандаг бид хоёр дээд сургуулийн танил.

	Манал

	 — Миний багын найз бас амралтаараа ирсэн. Бадам даргын хүү. Баяраар цөмөөрөө нэг уулзаж наргина даа (Дараа нь хүүхнийг зайдуухан аваачиж чихэнд нь) Тэр маань эхнэр болох хүнтэйгээ танилцуулаарай гэсэн.

	Цэвэлмаа

	 — За яршиг даа. Ямар саваагүй эд вэ? гэхэд

	Манал

	 — Арга байж уу. Миний найз юм чинь?

	Цэвэлмаа

	 — (инээмсэглэж) За за тэгсэн ч яах вэ.

	 

	* * *

	 

	Нэгдлийн даргын өрөөнд Дамдин, Бадам, Цэвэлмаа, Сандаг нар ярилцаж байна.

	Дамдин

	 — Нөхөр Сандагийг үржлийн зоотехникчээр томилсон байна. Гэвч Бадам Цэвэлмаа нарын санал, ажлын байдлыг харгалзаад түүнийг ерөнхий зоотехникчээр ажиллуулах санал тавьж байна. Зүйтэй биз дээ? Сандаг өөрөө юу гэж бодно?

	Сандаг

	 — Би та бүхний хий гэснийг хийх ёстой. Гэхдээ би шууд мал дээр ажиллавал надад дээр байна. Би үржлийн зоотехникчээр юм уу бригад дээр ажилд өгөхийг хүсэж байна. Яагаад гэвэл би эрдэм шинжилгээний ажил хийх санаатай ирсэн хүн. (Бусад нь бие биеэ харцгаав).

	Цэвэлмаа

	 — (босож) Чи ерөнхий зоотехникчийн ажлыг аргагүй л надаас авалгүй болохгүй байна. Нэгд чи надаас илүү сурч байсан. Хоёрт чи эрэгтэй хүн байна. Надад бол мориор үргэлж явахаас авхуулаад хэцүү тал байна. Гуравт би энэ ажлыг үнэндээ сайн зохион байгуулж чадахгүй байна.

	Сандаг

	 — Би нэгэнт тодорхой зорилго чиглэлтэй шинжилгээний сэдэвтэй ирсэн болохоор тэр ажил дээрээ л ажиллана. Тийм болохоор нэг суурийн ахлагчаар ч хамаагүй ажиллая. Харин ерөнхий зоотехникчийн ажлыг хийж амжихгүй.

	Бадам

	 — Цэвэлмаагийн гаргаж байгаа шалтгаан учир бол аргагүй ойлгомжтой биз дээ. Таныг бид суурийн ахлагчаар байтугай бригадын даргаар ч өгч чадахгүй. Бригадын дарга мэргэжлийн зоо... хоёрын ядаж цалин нь дүйцэхгүй! Нэгдэлд тийм өндөр цалинтай бригадын дарга байж яаж таарах вэ дээ.

	Сандаг

	 — Тэгвэл би томилолтын ажлаа л хийе! Би хонины үүлдэр сайжруулах талаар тодорхой нэг юм уу хэдэн суурь дээр шинжилгээ хийхээр ирсэн. Тийм ажил байхгүй бол буцсан ч болно гэв. (Бусад гурав нь бие биеэ харлаа).

	Цэвэлмаа

	 — Тийм бол бид хоёрын аль нэгийг бригадын даргаар өгч болохгүй юу? Жинхэнэ мэргэжлийн хүн байвал сайн л байна. Сүрэн ямар ажиллаж байгааг бид мэднэ шүү дээ.

	Бадам

	 — Сүрэн ч болгоод л байгаа хүн дээ. За яах вэ. Ерөнхийтэйгөө таарамжгүй байдаг тал бий юм биз. Нөхөр Сандаг түүний ажлыг ч сайжруулна л байх. Мэргэжлийн хүн болохоор. Харин түүний цалингаар ажиллаж болох уу даа.

	Сандаг

	 — Надад цалин ч хамаа алга л даа. Би оюутны цалингаар ч амьдраад болоод байсан юм. Малд л ойр ажиллавал боллоо.

	Дамдин

	 — Нөхөд ийм саналтай байгаа юм бол бригадын даргаар тавивал яасан юм бэ? Мэргэжлийн цалингаар нь ч ажиллуулсан хамаатай юу? Манай нэгдэлд дээд мэргэжлийн бригадын даргатай түр ч болсон туршаад үзвэл яасан юм, Бадам аа!

	Бадам

	 — Би хувьдаа зөвшөөрөхгүй. Санхүүгийн асуудал нарийн. Цалингийн зөрүүг яах вэ? Ажиллаж байгаа хүний нь яах вэ?

	Цэвэлмаа

	 — Ажлаа нээрээ сайжруулъя гэвэл дээд мэргэжлийн бригадын дарга тавихад яадаг юм. Сүрэн нягтлан бодогч хүн юм байх чинь лээ. Тоо бүртгэгч хийлгэж болно шүү дээ.

	Дамдин

	 — Нээрээ ч тэгж болох л юм биш үү дээ. Бадам аа! гэж царайчлангуй асуув.

	Бадам

	 — (ууртайгаар) За тэгвэл би мэдэхгүй. Дураараа болцгоо! 

	гээд төлөвлөсөн тушаалаа урж хаяад гарлаа!

	 

	* * *

	 

	8. Улсын баяр наадмын дараах амралтын өдөр зугаалгад явах нэгдлийн гишүүд машин дээр суучихсан байна. Манал Цэвэлмаа хоёр гарч ирэхэд нөхөд нь Та хоёр яасан ямбатай улс вэ? Яваач, гүйгээч! гэж хашхирч байна.

	Машины ард дэгжин костюмтай нүдний шилтэй өндөр цагаан залуу цаашаа хараад зогсож байна.

	Цэвэлмаа

	 — Өнөөх найз чинь энэ үү?

	Манал

	 — Тийм, нааш ир! Хоёулаа урьдаар түүн дээр очоод чамайг танилцуулаад орхиё!

	Цэвэлмаа, Манал хоёр машины араар тойрч түүн дээр очоод:

	Манал

	 — За өвгөөн сайхан баярлав уу? Танилц? Манай зоотехникч гэж хэлэв. Занаа эргэж Цэвэлмаатай харц тулгараад дуугүй гөлөрчхөв.

	Занаа

	 — Өө энэ чинь чи байсан юм уу (гэж дэмий л дуугарав).

	Цэвэлмаа

	 — (нүдэнд нь хилэн гялалзаж зэвүүцэл жигшил тодорч) Тийм! Бадам даргын хүү чинь «та» байсан юм бий! (гэснээ Манал тийш эргэж) За Маналаа би зугаалгад явахаа байлаа! (гээд шулуухан эргээд явчихлаа. Манал гайхан Занааг харав).

	Занаа

	 — За би ч бас больё. Өнөөдөр өвгөний чинь бие муу байна гээд эргээд гэр өөдөө алхлаа.

	Манал

	 — (Цэвэлмаагийн хойноос яаран гүйцээд) Цээеээ чи яачхав?

	Цэвэлмаа

	 — Яагаа ч үгүй. Замдаа хорт могой харчихлаа. Би явж чадахгүй. Чи найзтайгаа яв! 

	гэж ууртай хэлээд улам ширүүн алхлаа. Манал хойноос нь алхсаар л байна.

	— Та нар яав аа! Яасан маягтай юм бэ? Явах юм уу үгүй юу? 

	гэж машин дээрээс хашхирч байна.

	Манал

	 — (эргэж) Бид болилоо! гэж хашхирч байна.

	 

	* * *

	 

	9. Бадам даргын контор Цэвэлмаа Жагдал хоёр даргатайгаа ярьж байна. Гадаа цас будран харанхуйлж байна. Намар орой болжээ.

	Цэвэлмаа

	 — Би үүнийг чинь дураараа хэлээд байгаа юм биш. Сандаг ч хэлж байгаа юм биш. Сайн үүлдрийн малын үрээр зохиомол хээлтүүлэг хийхэд үрийг газар дээр нь шинжлэх номтой юм шүү дээ!

	Бадам

	 — (зэвүүнээр) Би тэр номыг чинь мэддэггүй хүн шүү. Битгий надад номчирх Пунктийн дэргэд заавал лаборатори барина гэж түвэг удах хэрэг юу байна? Чиний энд лаборатори гэж нэг юм байгаа биз дээ. Тэндээ шинжлэхэд яагаад болдоггүй юм бэ? Барилдахаасаа таахалзах нь гэж хий л сүр сүндэр болохоос өөр юм алга, та нарт!

	Цэвэлмаа

	 — Сүр сүндэр биш шинжлэх ухаан. Номтой заавартай юмыг л хэлж байна. Энэ ажилд алдаа дутагдал гараад мал сүйтгэвэл хэн хариуцах вэ?

	Бадам

	 — (гар нь чичрэн) Чи шинжлэх ухаанаар намайг бүү далайлга! Түүнд чинь орон нутгийн бололцоо гэж нэг юм байдаг байх! Тийм л шинжлэх судлах хэрэгтэй юм бол эндээ хий гэж чамд хэлж байна. 

	Жагдал айсан байртай тэр хоёрыг ээлжлэн харж байна.

	Бадам

	 — Та нар надаас өчнөөн төчнөөн банз материал шаардаж байгаад авсан. Тэр пункт чинь бэлэн болсон уу?

	Жагдал

	 —  (бэмбэгнэж) бараг бэлхэн болсон шүү, даргаа

	Бадам

	 — Бараг гэнэ! Хэзээ «бараг» биш бүр «бэлэн» болох юм бэ?

	Цэвэлмаа

	 — Таныг цонхлох шил өгөхөөр л бэлэн болно.

	Бадам

	 — Мө-өн! Заавал шилээр яадаг юм бэ! Базар даавуугаар л болгох юм байх чинь билээ!

	Цэвэлмаа

	 — (зөөлөрч) Даавуу чинь гэрэл гэгээ муутай. Хүйтэн салхи орвол түүнийг чинь үхүүлчихдэг юм шүү дээ, дарга минь. Та алганы чинээ дөрвөлжин шил өгүүлээд орхи л доо

	Бадам

	 — Би чамд шил байхгүй гэдгийг монгол хүн монгол хэлээрээ хэлээд байна (Жагдалд) Чи явж даавуугаа нярваас олж ав!

	Жагдал

	 —  «За!» гээд гарахыг завдтал

	Цэвэлмаа

	 — Байз! Чи хүлээж бай! (зогсооно) Та аж ахуйд эзэн болж байгаа юм бол ганц хуудас шил олоод өгөөдөх!

	Бадам

	 — (дахин ширүүсэж) Байхгүй гэж чамд хэлж байна. Цонхны минь шилийг ховхлоод авдаг юм эс болбол!

	Цэвэлмаа

	 — (шартайгаар) Хуулаад авсан ч яадаг юм. Би ямар гэрийнхээ тоононд хэрэглэе гэж байгаа биш. Май үүнийг аваад яв! 

	гээд даргын өмнөх хөндлөн ширээний шилийг хуу татаж аваад Жагдалд бариулав.

	Бадам

	 — (ухасхийн босож ширээ шаагаад) Чи ер нь яасан задарсан хүүхэн бэ? Яасан танхай яатуу вэ? Энэ айлын чинь юмыг би мэдэх үү? эсвэл чи мэдэх үү? Нааш ир чи. Дарга дээр орно.

	Цэвэлмаа

	 — Яадаг юм оръё! (Жагдалд) Чи наадахаа аваад яв.

	 

	* * *

	 

	10. Цэвэлмаа зохиомол хээлтүүлгийн үрийг микроскопоор харж байна. Дараа нь гурван шил савтай юм жолоочид өгч байна.

	Бадам

	 — (Цэрэнд) За Цэрэн минь наадахаа хагалчхав. Хөлдөөчхөв. Замдаа нар салхи үзүүлэлгүй нямбай авч яваад Сандагт атгуулж орхиорой доо. Заавал хугацаанд нь хүргэнэ шүү! Мэдэв үү?

	Цэрэн

	 — За, за, мэдлээ! Хаанаас даа!

	 

	* * *

	 

	Цэрэн жолооч машин нь унтарчихсан засах гэж оролдож байна. Суудал дороос түлхүүр авах гэж нэг шилтэйг нь гаргаж дөрөөвч дээр тавив. Тэгээд машинаа оролдож байна. Тэнгэр цэлмэж жихүүхэн хүйтэн болж байна. Шингэх нарны хурц гэрэлд хамаг юм нь улаан болсон шиг харагдаж байна. Машинаа засаж янзлаад түлхүүрээ далд хийхээр ирлээ. Дөрөөвч дээр байгаа шилтэй юмыг хараад

	Цэрэн

	 — Пээ золиг! Энэ ёдрыг мартаж орхиж! Арай хөлдчихөөгүй байгаа. Сэгсэрч үзнэ. Дараа нь тагийг аван давхар гэрээс гаргаж нарны гэрэлд харж байна. Тэгээд инээмсэглэж

	Цэрэн

	 — «За яамай. Арай ч хөлдчихөөгүй юм шиг байна 

	гээд санаа амарсан байртай цааш нь тавьж байна. Машин цааш давхив. Өглөө эрт Пункт дээр давхиж очиж байна. Жагдалд өнөөх шилтэй юмыг өгч байна.

	Цэрэн

	 — Урд шөнө хүйтэн хонолоо. Наадахыг чинь хөлдөөчих бий гэж айж явлаа. Арай гайгүй байгаа. Чи сайн үзээд аваарай! Бүрэн бүтэн чамд тушаалаа шүү!

	Жагдал

	 —  (үзэж аваад) Бүрэн бүтэн л байна. Өнөөдөр Дорж гуайн суурь хонийг үүгээр хээлтүүлэх юм. Бригадын дарга одоо яваад ирнэ. Чамайг хождуулах нь гэж айж байлаа. Өнгөрлөө л гэж бодлоо.

	Цэрэн

	 — (тэр цэгийн байшинг эргэцүүлэн харж) Жаахан хөөрхөн цонхтой! Догь байшин шив дээ!

	Жагдал

	 — (инээмсэглэж) Тийм шүү гэнэ.

	Сандаг Жагдал хоёр зохиомол хээлтүүлэг явуулж байна. Цэрэнжид хээлтүүлсэн хоньдыг холбооноос тавьж байна. Дорж зохиомол хээлтүүлгийг явуулж байгаа байдлыг харж урт гаансаар морин дээрээ тамхи татан зогсоно. Цэрэнжид холбооны сүүлчийн хонийг тавилаа. Сандаг хээлтүүлгийн цэгийн үүдэнд гарч ирээд Дорж Цэрэнжид хоёрыг даллан дуудаж байна. Жагдал тийшээ орж байна.

	Сандаг

	 — За Дорж гуай! танай суурийн хонинд зохиомол хээлтүүлэг хийж дууслаа. Тэгэхлээр одоо хамаг хэрэг та хоёроос л болно шүү! Энэ хонийг сайн маллаж, арчилж, хээлийг нь хамгаалах хэрэгтэй шүү! Гарсан төлд нь ч их арчилгаа орно шүү!

	Дорж

	 — Хээл авсан л байдаг бол ч бид хамгаалахыг л бодолгүй дээ. Хүүхээ энэ чинь одоо хуц муц ч үгүй ингээд л болдог юм биз?

	Сандаг

	 — (инээмсэглэж) Хуц хуцдаа бүр чамаарын үрээр хээлтүүлсэн шүү! Яагаа вэ, та нарын наадмаар үзсэн өнөөх гурван хуцын үрээр шүү! Харин та дахиад хуцанд ойртуулж болохгүй шүү! Сайн анана шүү!

	Дорж

	 — За, за, хаанаас!

	 

	12. Доржийн гэрт лааны гэрэл сүүмэлзэж байна. Цэрэнжид хоолоо хийж зуухны аман тушаа бөртгөнөнө. Дорж лаанаас тамхи асааж хацраа хонхолзуулан сорж бодол болж сууна.

	Дорж

	 — Цэрэнжид ээ! Өвгөн чинь маргааш мордоно байгаа.

	Цэрэнжид

	 — (гайхаж) За! хаачих чи нь вэ?

	Дорж

	 — Хуцын Дорлигийнхныг хүрээд муу шар халзан хуцаа аваад ирвэл яасан юм. Сүрэгтээ хэд хонуулаад буцаачихна биз!

	Цэрэнжид

	 — (айж гайхсан мэт харж) Галзуурав уу чи! Бригадын дарга юу юу гэж захилаа. 

	Дорж

	 — мэдэгдэх алба уу?

	Цэрэнжид

	 — Зоотехникч нар хаанаас чи бид хоёроос дор амьтан байна гэж. Нэгийг мэдээ л биз. Чи зүгээр мөрөөрөө л салгалж бай гэм!

	Дорж

	 — Ай мэдэхгүй дээ (санаа алдан ор налан хэвтэж) гаансаа гар хурууныхаа үзүүрт эргүүлж байна.

	 

	* * *

	 

	13. Түүнээс хойш хэдэн сар өнгөрч Дорж Цэрэнжид хоёр хонь төллүүлж байна.

	Цэрэнжид

	 — (ярвайчихсан) Ёстой үйлс маань пад харлажээ. Энэ хэдэн хурга нь хиараад дуусах юм байх! Гөлчгий шиг юм өлбийж байгаад үхэх юм гэж нялх хөрвийн хашаанаас үхсэн хурга тэврэн гарах зуур үглэж байна.

	Дорж

	 — (төллөх шахуут хонинд өвс тавьж өгөнгүүт) Нялх биз? Заяа нь хая! Сандаг та хоёроос л ганц боллоо доо.

	Цэрэнжид

	 — (бэлчээрт гаргах хонь хашаанаас гаргангуут) Би яагаа вэ? Үхдэг мал үхдэгээрээ л үхэж байгаа биз. Амыг нь барьчхаад байгаа биш.

	Дорж

	 — мэддэг чаддагаараа муу хуцаа аваад ирье гээд байхад... Еэ гэгээ минь болохгүй! Сандаг юу гэлээ, энээ тэрээ гээд байсны чинь харгаа энэ дээ. Тэгсэн бол өдийд ядаж хэдэн монгол хургатай байхгүй юу?

	Цэрэнжид

	 — (ажлаа хийх зуур) Хэн мэдэх вэ? Эднийг чинь мэддэг чаддаг л улс гэж бодохгүй юу?

	Дорж

	 — (ажлаа хийсээр) Бодох... бодох гэнэ! Өөрөө бүү мэд. Мэдсэн хүний үгэнд бүү ор! гэж тангадын хараал хүрсэн хар хуухай!

	Хашааны гадаа «жаран ес» машин давхин ирж Манал үл таних хүний хамт гарч ирлээ. Төвийн хэвлэлийн сурвалжлагч иржээ. Зургийн аппарат зүүсэн харагдана. Тэд хашаа дээр ирж мэндлэв.

	Манал

	 — За Дорж гуай төл ямар вэ? Өвчин эмгэг гайгүй биз?

	Дорж

	 — Гайгүй аяа алд! Баахан нь сувайрчихлаа. Гарсан хэдэн хурга нь өлбийж байгаад үхэх юм байна.

	Сурвалжлагч 

	—Хэчнээн хурга үхээд байна.

	Дорж

	 — (урам хугарсан бололтой) Өө хэн мэдэх вэ? хорь гуч болоо биз. Өнөө шөнө хүртэл үхээд л хонож. Манал минь чи ашгүй хүрээд ирж. Нэг аакт маакт хийгээд өгөөрэй.

	Манал

	 — (эхлээр байгаа хургыг үзэж) Чацга алдаж байна уу?

	Дорж

	 — Онц мэдэгдэх юмгүй юм даа.

	Манал

	 — Ер нь л туниа муутай төл гарч байгаа юм байна. Онцын өвчин мэдэгдэхгүй л юм даа.

	Сурвалжлагч

	 — (гайхасхийж) Тэгвэл яагаад үхэж байна гэж үзэх вэ?

	Манал

	 — (түгдэрсхийж) Аа энэ яах вэ, ажиллагаа арчилгаанаас болно. Хээлтүүлгийн гэм байж ч болно.

	Сурвалжлагч

	 — Дорж гуай та төл бойжуулах талаар амлалт үүрэгтэй юу?

	Дорж

	 — Уул нь ерэн таваас зуу л гэсэн юм. Тэр ч бүр өнгөрчээ. Хорь гучин хувь нь угаасаа ч сувайрчихлаа. Гарсан төл нь өлбийж байгаад учир нь олдохгүй үхэх юм. 

	Сурвалжлагч юм бичиж авч байна. Манал үхсэн хурганы арьс үзэж акт бичиж байна. Дорж актыг авч түрийвчиндээ хийж байна. Сурвалжлагч хашааны зургийг авч байна. Тэднийг давхиж гүвээний цаад руу ороход эсрэг талаас нь хоёр морьтой хүн гарч ирсэн нь Цэвэлмаа Сандаг хоёр байлаа. Дорж Цэрэнжид хоёр тэднийг мэндлэхэд сулхан хариу хэлж байна.

	Цэвэлмаа

	 — За Дорж гуай мал хэр төллөж байна.

	Дорж

	 — (уцаартайгаар) Элэнцгээ төллөх вэ? Бараг тал хувь нь сувайрчихсан байна.

	Цэвэлмаа

	 — Яагаад тэр билээ?

	Цэрэнжид

	 — Өө яасныг яаж мэдэх вэ!

	Дорж

	 — Яасныг одоо та бүхэн л мэддэг байх даа! (Сандагийн зүг ууртай ширвэж, Гарсан хурга нь өлбийсөөр байгаад үхчих юм)

	Цэвэлмаа

	 — Ямар өвчнөөр! Малын эмч ирэв үү?

	Дорж

	 — (тамхи татан сууж) Саяхан л бас ирээд явлаа. Онцын өвчин алга. Хээлтүүлгийн муугийнх л гэж байна. Тэгээд акт хийж өглөө! (Өврөөсөө түрийвч гаргав. Түүнээс бичиг гаргаж Цэвэлмаад сарвайв).

	Цэвэлмаа

	 — (уншиж үзэж байна) Арчилгаа муугаас гэсэн байна шүү дээ!

	Дорж

	 — (гайхаж) Тэгж бичсэн байна уу? Тэр чинь яадаг гуйлгачин вэ? Хөгшин бид хоёр зовлогоо хайрлахгүй зүтгээд байгаа юм сан! Ямар арчилгаа маллагаа нь муу болоо юм бол?

	Сандаг

	 — (сая болтол дуугүй хамар унжуулан бодол болж байснаа) Тэр яах вэ, Дорж гуай! Бид учрыг нь олно. (Цэвэлмаад) Их гайхалтай юм шүү. Ажиллагааны хувьд энэ хоёр хөгшинд хир халдаах аргагүй байгаа юм.

	Цэвэлмаа

	 — За үзье дээ! (гэж босоод тэднийг дагуулан явж бүх байр саравч өвс тэжээлийн байдлыг шалгаж үзэж байна. Битүү байран дотроос гарч ирэхэд)

	Дорж

	 — За Цэвэлмаа минь үүнээс хойш түүнээс цааш энэ хонь төллүүлнэ гэдгийг чинь бүрмөсөн цэглэе! Төчнөөн өчнөөн хувь өсгөнө төллүүлнэ гэж амласныг хэлэх үү? Бүр нэг эзийн шор нь хатгаад байсан юм байх! За ёстой нэг аль муугаа үзэж байна аа, бид хоёр ч Бүү үзэгд! (гэж бухимдан үглэж байна. Цэвэлмаа толгой гудайн, магнай үрчийлгэж бодол болж байна).

	Цэвэлмаа

	 — Хачин юм даа. Өдий олон хонь яагаад сувайрдаг байна аа? Дорж гуай минь та хуцтай нийлүүлчихсэн юм биш биз?

	Дорж

	 — Хаанаас. Тэгсэн бол өдийд ийм байх уу? Еэ бас тоогүй. Хуц тавьчихмаар санагдаад байсан юм шүү. Еэ бас тоогүй (шогширно, Цэвэлмаа гүн бодол болж байна).

	Сандаг

	 — Жагдал бид хоёр ч хээлтүүлгийг сайн боллоо л гэж бодсон юм даа. Нэг л хачин битүүлэг хэрэг юм.

	 

	14. Орлогч даргын өрөөнд тав зургаан хүн сууж байна. Нэгдлийн зөвлөлийн хурал болж шилмэл суурийн хонин сүргийн төл бойжилтод гарсан хохирол дутагдлыг арилгах талаар авч хэлэлцэж байжээ.

	Дамдин дарга толгойгоо гараар түшиж бодлого болон сууж байна. Цэвэлмаа Манал хоёр, хоёр буланд өөд өөдөөсөө харж урвайн сууна. Манал үе үе Цэвэлмаагийн зүг хулгай нүдээр харна.

	Бадам дарга ямар нэг их хурал дээр шүүмжлэл тавьж байгаа юм шиг сүртэй ярьж байна.

	Бадам

	 — Та минь нутгийн шилмэл омгийн хонины суурь сүрэг байгуулах гэж нөхөр Цэвэлмаа хэчнээн сүр сүндэр болсныг та нар санаж байгаа байх! Бригадад мэргэжилтэн хүн, тэр дундаа өндөр цалин хангамжтай дээд мэргэжлийн хүнээр дарга тавивал л бараг диваажин болно гэх нь холгүй юм ярьж, зүтгэж, дайрч байгаад Сүрэнг халуулж Сандагийг тавиуллаа. За тэр хүн нь ч яах вэ зохиомол хээлтүүлгээ хийлгэсэн юм. За бас зохиомол хээлтүүлгийн байнгын цэг байгуулна гэж хэчнээн, юм болсон билээ? Та нар санаж байгаа байх. Миний ширээний шилийг хүртэл омогдож аваад аваачиж гэгээвчийг нь шиллүүллээ. Ингэж сүйд майд болж үр дүн нь юу болов? Тэр шилмэл омгийн хонины гуч гаруй хувь нь сувай. Үлдсэн нь хургалсан боловч хурга нь хэдэн арваараа үхэж байна. Бас тэгэхдээ учир нь олддоггүй өвчнөөр шүү!

	Энэ хохирол дутагдал юуны учраас гарав? Энэ бол нөхөр Цэвэлмаа хүний үг авдаггүй, биеэ тоосон дураараа аашилдаг, сахилга бат, ажлын хариуцлага байхгүй, зарчимч журамгүй, удирдлага хүлээдэггүйн улмаас гарч шүү дээ. Бид нэгдэлч түмний өмч хөрөнгө түүний сор болсон мал сүргээр хэн дуртай танхай хүний гарыг угаалгаж таарахгүй. Тэгэх эрх ч бидэнд байхгүй. Энэ уршигтай явдлын гол шалтгаан нөхөр Цэвэлмаагийн «өөрийн чиглэл» барина гэж дураараа аашилдагт л байгаа юм. Цэвэлмаа «ажилдаа эзэн болно» гэж омогдох дуртай. Одоо алдаа дутагдалдаа ч бас эзэн болно байх гэж бодож байна. Түүний энэ дураараа аашилдгийг нь «ажилдаа эзэн болж байгаагийн шинж» гэж боддог хүн ч бас байдаг байх. (Дамдин Бадамыг сүрхий харж инээмсэглэв). Нэгдлийн үйлдвэрлэлд гарсан энэ хохирол дутагдлыг нөхөр Цэвэлмаад шууд хариуцуулбал таарна. Ийм явдалтай эвлэрч сууж чадахгүй гэдгийг хэлье!

	Дамдин

	 — (босож) Нөхөд минь энэ ч нээрээ ноцтой явдал болж байна. Манай шилдэг омгийн хонины суурь маань одоо манай шившгийг дэлгэдэг газар болж хувирч байна. Гэхдээ одоо бидэнд үүний учрыг олох нь чухал. Эс тэгвэл бид засаж чадахгүй. Энэ юунаас болов? Хээлтүүлгийн алдаа юу? Малчны муугийнх уу? Өвчин эмгэгийн шалтгаан байна уу? Хэн юун дээр буруутай юм уу зэмтэй вэ гэдгийг гаргаж ярих хэрэгтэй байна. Энэ талаар нөхөр Цэвэлмаа чи өөрөө юу бодож байна даа?

	Цэвэлмаа

	 — (царай нь барайж ирснээ дараа нь цонхийв). За би үнэндээ юу гэж хэлэхээ мэдэхгүй байна. Тэр даргатай зөрдөг, дураар аашилдаг, бригадын даргыг солих санал тавьсан, шил хуу татаж авсан цөм үнэн. Гэвч үүнээс болж ийм хохирол дутагдал гарсан гэж хэлж чадахгүй. Малчны ажиллагааг бол би ч шалгасан. Сандаг ч мэдэж байна. Тэдэнд нялзаах юм даанч байхгүй. Жагдал Сандаг хоёрыг зохиомол хээлтүүлгийг зөв зүйтэй явуулсан байх гэж би найдаж байна. Тэдний буруу байсан бол хагас нь хургалаад байгаа учир юу вэ? Үрийг би үйлийн үргүй шинжлээд үзэхэд яах ч аргагүй л эрүүл, хөдөлгөөн сайтай үр байсан юм. Ингэхлээр ямар учиртайг би үнэндээ мэдэхгүй байна. Нэгэнт мэдэхгүй болохоор энэ миний л алдаа дутагдал юм гэхээс өөр яах вэ! Намайг яаж шийтгэж арга хэмжээ авсан ч надад гомдох юм алга! (суув. Түүний царай хачин болж хоолой нь зангирав).

	Дарга

	 — Манал чи юу гэж бодож байна.

	Манал

	 — (босож, сайхан өтгөн хөмсгөө сөхөж) За тэгэхлээр намайг сурвалжлагчтай Дорж гуайн суурь дээр очиход онцын мэдэгдэх өвчин байгаагүй. Хээлтүүлгийн дутагдал л гэмээр байсан. Гэтэл би Цэвэлмаатай хамт тэр үрийг шинжилж үзэлцсэн юм. Яавч ийм болмооргүй л үр байсан. Сандаг Жагдал нарын буруу байсан бол хагас зарим нь яагаад хургалах билээ? Намайг очиход онцын мэдэгдэх өвчин байгаагүй мөртөө олон хурга үхсэн байсан. Тэгэхлээр би маллагаа, арга ажиллагааны шалтгаантай гэж акт хийж өгсөн юм.

	Бадам

	 — Чи одоо эцсийн эцэст хэний буруу гэж хэлэх гээд байна.

	Манал

	 — За бүү мэд! Өвчин байгаагүй болохоор миний буруу ч гэлтэй биш. Гарсан төл үхсэнийг зоотехникч нарт тохолтой биш. Бас сувайрсны буруу малчных ч гэхэд хаашаа юм дээ.

	Дамдин

	 — Нөхөр эмч чи жаахан чигтэй яримаар байна. Чинийхээр бол ер нь малын буруу болж байна уу (инээлдэнэ). Ер нь энэ чинь малын ажлын мэргэжилтэн та нарын л буруу шүү дээ.

	Бадам

	 — Үүнийг ийш тийш нь нялзаах хэрэггүй юмаа. Хээлтүүлэг нийлүүлгийн буруу гэдгээ Цэвэлмаа өөрөө ч хүлээж байх шив дээ. Ажлаа сайн мэдэхгүй мөртөө мэдэмхийрхэж дураараа аашилдаг нөхөр Цэвэлмаад мал аж ахуйн үйлдвэрлэлд хохирол учруулсны нь хариуцлагыг хүлээлгэвэл зохино. Хатуу арга хэмжээ авах хэрэгтэй.

	 

	* * *

	 

	16. Манал Цэвэлмаа хоёр хурлаас харьж явна.

	Манал

	 — Хонгор минь санаа бүү зов. Ажил дээр аль алдаж сүйрч зэмлүүлэх шийтгүүлэхийг тэр гэх вэ? гэж тайтгаруулав.

	Цэвэлмаа

	 — Чи үүнийг нээрээ миний алдаа гэж бодож байна уу?

	Манал

	 — Сувайрна гэдэг чинь хээлтүүлгийн л алдаа шүү дээ. Найз нь үнэндээ чиний алдаа гэж мэдэж байсан л даа. Ганцхан хэлээгүй юм.

	Цэвэлмаа

	 — Тэгвэл чи мэдсээр байж ажиллагаа маллагааны муугийнх гэж юунд акт бичсэн юм бэ?

	Манал

	 — (хүүхнийг мөрөөр нь тэвэрч) найз нь чамайгаа бодоод л тэгсэн хэрэг дээ.

	Цэвэлмаа

	 — (ууртайгаар тэвэрсэн гарыг нь зайлуулж) Тэгвэл чи үүнээс хойш намайг бодож байхаа боль. Энэ бол миний ажлын алдаа байж! Чамтай ингэж маяглаж байдаг минь ч бас миний амьдралын алдаа юм шиг байна! Баяртай! гээд гүйж байшиндаа ороод хаалгаа түгжив.

	Манал

	 — (үүдийг нь татаж үзээд) Би гэдэг амьтан энэ ажил, ая тал хоёроос л болж ингэж баларч явах юм даа! (гэж гүн санаа алдаад хаалга руугаа явав).

	 

	17. Цэвэлмаа орон дээрээ түрүүлгээ хараад хэвтэж байна. Уйлж байв. Түүний нүдэнд гэр орныхон нь харагдах шиг болно.

	— Чи сайндаа л нэг нэгдлийн даргын зарц болно гэж Занаа шивнэх шиг санагдана. Энэ хорт могойн үг үнэн гэж үү? Би ажилдаа эзэн болж чадахгүй гэж үү? Би тэр үрийг буруу шинжилсэн гэж үү? Чи ерөнхий зоотехникч гэж байж үүний учрыг олж чадахгүй гэж үү? Ингэхлээр чамайг ямар мэргэжилтэн гэх вэ дээ? Ёстой л «ерөнхий зоо» гэгч нь байж таарах нь дээ! Учирч танилцсан хүн чинь ийм ялимгүй гэж үү? Ай их санаатай жаахан Цэвэлмаа минь чи хэзээ зорьсондоо хүрнэ дээ! Чамд мэдэхгүй чадахгүй юм ч багагүй юм байна даа! Чи өөртөө гайтайгаар барахгүй бусдад балагтай биш үү? гэж бодон өрөөндөө урван хөрвөн хэвтэж байна. Түүний нүд бүлцийж жинтүү нь шал ус болжээ.

	 

	* * *

	 

	18. Шөнө орой болсон хойно санхүүгийн өрөөнд Жамсран олон мэдээ баримт үзэж хүснэгтээс харж, үе үе сампинд тоо хийж юм бичиж байв. Адаг сүүлд нь гараа алдлан суниаж өврөөсөө хатуу хайрцагтай тамхи гаргаж нэгийг асаан бичсэн зүйлээ гөлийн бодол болов.

	Зохиомол хээлтүүлэгт ерөнхий зоотехникчийн гаргасан алдаа дутагдлын улмаас нэгдэлд учирсан хор хохирлын тооцоог ч дээд хэмжээгээр бодож гаргалаа даа. Энэ бол бас Цэвэлмаа бид хоёрын «хувийн тооцоо» ч болог, цаашаа! Тэр хүүхэн надад давлиун зан гаргаж намайг эрийн хувьд басаж доромжилсон гэж бодов. Түүний чихэнд «наад адгуусаа чирээд гарга!» гэж хүүхэн хүний дуу цангинах шиг болно.

	«За яах вэ чи намайг бүр нэг хуц ухнархуу юм бодож л бай! Би далим олдвол битүү түншиж мөргөхөөс буцахгүй адгуус гэдгээ чамд нэг үзүүлье!» гэж бодон инээмсэглэв. Тэгээд бичгээ авч босов.

	Бадам дарга бас өрөөндөө албархуу сууж байна. Тэр дарга «мэдээлэх хуудас» гэсэн хавтастай бичиг үзэж сууна. Нэг хуудас хартал «Сүү фермийн газар өвс ногоогүй улаан шал болсны дээр дэлэнч ихтэй, олон үнээнд дэлэнгийн өвчин ч байна. Үүний улмаас сүүний гаралт дундаж хэмжээндээ хүрэхгүй байна. Иймд нутаг сэлгэж нүүлгэх арга хэмжээ авч өгнө үү?» гэж Цэвэлмаа цангинан шаардаж байх шиг сонсогдоно. Дахиад нэг хуудас эргүүлж уншихад «Орлогч дарга танаа. Онгон дэнжийн хадлан гэдэг чинь борог шарилж голдуу өвстэй юм. Бод малд болох боловч бог малд төдий л тохирохгүй юм. Нэгдэлдээ шимт тэжээлийн ургамал тарьж бог малдаа тэжээл бэлтгэдэг болбол ямар вэ? Жич хоёрдугаар бригадын хадсан 500 бухал гэдэг чинь яавч 200 бухлаас хэтрэхгүй юм байна. Бухал гэдэг нь хулганын хөеө шиг жижигхэн юмаа. Бригадын дарга дэгс мэдээ өгсөн байна. 8-р сарын 10. Цэвэлмаа» гэжээ.

	Бадам

	 — «Хэ, хадлангаа авч чадахгүй байж бас тариалах гэнэ?» 

	Дахин нэг хуудас харж байна... «Хоёрдугаар бригадын хонинд ангилан ялгалт ерөөс хийгдээгүй юм уу хийсэн боловч тэр нь одоо бүрмөсөн алдагдсан байна. Бригадын дарга Сүрэн энэ талаар ямар ч санаа тавьдаггүй хариуцлагагүй ажиллажээ. Түүнийг халж өөр хүн тавивал яасан юм бэ? Энэ талаар шийдэж өгнө үү,? Цэвэлмаа» гэж хэлж байх шиг сонсогдоно.

	Бадам

	 — «За тэр! Дандаа л халах солих, өөрчлөх нүүлгэх, хоосон сүр бадруулж хамаг ажил үймүүлж, яршиг түвэг удахаас л өөр юмгүй хүн дээ. Энэ жаахан бүсгүй нэг л их хувьсгаж хамаг юмыг өөрчилж эргүүлж хөрвүүлэх гэдэг биеэ тоосон дээгүүр санаатай хүн. Үүнийг дурдан оруулж болох юм даа!» гэж бодон цаасан дээр бичнэ.

	Жамсран хэдэн хуудас бариад орж ирэхэд

	Бадам

	 — За юу болов. Юм гарч байна уу?

	Жамсран

	 — За энэ л байна. Тэгээд та үзээд хэрэгтэй юм байвал ав даа! (гэж бичгээ өгөв) Тэгээд би ч одоо явах уу даа!

	Бадам

	 — Наадах чинь бүрэн нарийн гарсан биз! (авч үзнэ) Тэгвэл явбал яв даа! Бадам дараа нь мэдээлэл, өргөдөл гомдол гэсэн хавтас сөхөж үзэж байна. Тэгээд өмнөө дэлгэж тавьсан цаасан дээр бүдүүн гардаг үзгээр «Намын гишүүний мэдээлэл» гэж хэв хэлбэр муутайхан сарзгар бичгээр өргөн палигар бичив. Тэгснээ нэг дээд буланд «Маш нууц» гэж бичээд доогуур нь хоёр зурав.

	 

	* * *

	 

	Дамдин даргын өрөөнд Бадам, Жамсран, Цэвэлмаа, Жамба, Манал тэргүүтэн сум нэгдлийн гол гол хариуцлагатан байна.

	Дамдин дарга 

	— За нөхөд минь аймгаас манайд маш том шалгалт хүрээд ирж дээ. Танай зарим нөхдийн хүсэлтээр ирсэн гэж байна. Та нарын дотроос хэн чинь юу шалгуулж, юу илрүүлэх гэсэн юм. Би хувьдаа ойлгохгүй байна. Гэвч нам төрийн энэ шалгалт манай ажилд байгаа алдаа дутагдлыг зөв шударга олж илрүүлнэ байх гэж итгэж байна. Тэгэхлээр та нар ажил төрлөө шалгуулахад бэлтгэх хэрэгтэй байна. Зөв шударга зарчимч хариуг асуусан сонирхсон асуултад нь өгөх нь зүйтэй байна. Намын хянан шалгахад удсан хашир ажилтан Найдан, хөдөө аж ахуй санхүүгийн хоёр мэргэжилтний хамт иржээ 

	гэхэд тэнд суугсад бие биеэ харцгаав. Энэ гэнэтийн шалгалтыг хэн дуудуулав? гэж цөм асуух мэт харцгаана. Бадам дарга дуугүй, Жамсран гараараа оролдож сууна.

	 

	* * *

	 

	19. Бадамын өрөөнд хөдөө аж ахуйн мэргэжилтэн намхан бүдүүн хүн Цэвэлмаа Манал тэргүүтийг ээлж дараагаар хүлээн авч ярилцаж байна. Хажуугийн ширээнд санхүүгийн мэргэжилтэн намхан хорчгор хүн ерөнхий нягтлан, Жамсран хоёртой бүртгэл тооцоо, төсөв төлөвлөгөө, мэдээ сэлтийг үзэж байна.

	Даргын тасалгаанд Найдан гэдэг өндөр буурал өвгөн Дамдин Бадам хоёртой ярилцаж байна. Нэгдлийн зөвлөлийн тэргүүлэгчдийн хурлын тогтоол шийдвэрийг үзэж байна. Тэд Доржийнхны сууриар очиж Сандаг, Жагдал нар, Дорж зэрэг малчидтай ч уулзан ярьж байгаа харагдана.

	Тэр гурван хүн зочид буудлын байранд хоол (чанасан мах) идэж байна. Бадам, Дамдин хоёр орж ирэв.

	Найдан

	 — За бид үздэг хардаг юмаа ч үзлээ. Одоо ингээд буцна. Шалгалтын дүнг бид Намын хороо, гүйцэтгэх захиргаанд илтгэнэ. Тэндээс зохих хариу шийд нөхдөд өгнө байх! гэж байна.

	Дамдин

	 — За тэгээд та бүхний ирсэн зорилго тань бүтэв үү дээ? гэж асууж байна.

	Найдан

	 — Ер нь үндсэндээ тодорхой боллоо л гэж бодлоо.

	Бадам

	 — За та нөхдийн ажилд амжилт хүсье! Энэ ажил тань нэгэнт дуусаж буцах гэж байгаа болохоор бид үдэж гаргая. Аль вэ нөгөөхөө (гэж үйлчлэгч авгайд дохино. Тэр авгай нэг шил архи гаргаж өгнө). Үүнийг амсчихъя! гэж хэдэн хундаганд хундагалав.

	Найдан

	 — Хянан шалгаж яваа улсад ийм юм амсуулах ч зүйд нийцэхгүй дээ, нөхөр орлогчоо! (даажинтайгаар) За гэсэн ч яах вэ. Таны хэргийг нэг тийш болгохдоо бид бас үүнийг чинь бодолцоно (бүгдээр инээлдэн ууцгаав).

	Бадам

	 — Тоглоом ч үгүй энэ шалгалтын дүн ч тэгээд онц удахгүй гарчихна биз дээ!

	Найдан

	 — (инээмсэглэж) Нэг их хүлээгдэхгүй л гэж мэдээрэй! 

	(тэд машиндаа суугаад явлаа) Цэвэлмаа Манал хоёр байшингийнхаа үүднээс тэднийг харж байна.

	Бадам

	 — За яваад өглөө. Ямар үр дүнг гаргадаг шалгалт юм бол?

	Дамдин

	 — Харин ээ! Зөв л үр дүн гараасай билээ!

	Насандулам хоршооны үүдэнд хэдэн хүүхэн авгай нартай мөн үүнийг харж зогсож байна.

	Насандулам

	 — Шалгалтынхан яваад өглөө. Муу Цэвэлмаа Манал хоёрыг ч баллах юм байхаа. Удахгүй л ажлаасаа хусагдах юм уу донго банга юм уу нэг юм дуулах юм байх.

	Нэг настай авгай

	— Муу Цэвэлмаа ч гэмгүй л ажлаа хөөцөлдсөн амьтан сан. Наад дарга шүү юм нь л гоочлоод байгаа биз дээ. Бадам даргатай жаахан зөрдөг байх л даа. Тэгээд л тэгж байгаа юм гэв.

	 

	* * *

	 

	20. Машин давхиж явна.

	Хөдөө аж ахуйн мэргэжилтэн

	 — Даргаа таны хэлснээр би тэр жолоочтой л уулзаагүй бол хамаг бурууг Цэвэлмаа дээр тохох байлаа шүү!

	Найдан

	 — Юмыг шалгахад ялангуяа намын ажлыг шалгахад их учиртай үзэлгүй болохгүй юм шүү. Тэр жолооч чинь яачихсан хүн бэ?

	Хөдөө аж ахуйн мэргэжилтэн

	 — Хээр аваачаад өнөөх термостой үрийг хөлдөж үү үгүй юу гээд нарны гэрэлд харчихжээ. Тэгээд баллаж орхиж.

	Найдан

	 — Ер нь тэгээд хээлтүүлгийн цэгийн дэргэд лаборатори байгуулна гэхэд нь Бадамын татгалзсан нь гол шалтгаан болж шүү дээ. Түүнийг нь дэмжсэн бол үр тээвэрлэх, хүргүүлэх гэх явдалгүй байх байж.

	Хөдөө аж ахуйн мэргэжилтэн

	 — Ер нь орлогч, ерөнхий зоо... хоёр нь таардаггүйгээс л хамаг хэрэг гардаг байна.

	Найдан

	 — Тийм юм аа.

	 

	* * *

	 

	21. Намар болсон байна. Дорж гуайн суурь дээр их хөлтэй байна. Дөрвөн аймгийн зоотехникч нарын бүсийн зөвлөгөөнд оролцсон олон зоотехникч нар энд ирсэн байна. Тэнд нэгдлийн шилмэл омгийн хонин сүргийн суурийг үзэж туршлага солилцож яваа ажээ.

	Цэвэлмаа тэдэнд тус нэгдлийн шилмэл омгийн хонин сүргийг танилцуулж энэ суурийг яаж байгуулсан, хэд хэчнээн хоньтой, хонь хурганы жин хэмжээ, ноосны шинж чанар зэргийг тэдэнд танилцуулан тайлбарлаж ярьж байна.

	Сандаг зарим таньдаг нөхдөдөө өөрийн судалгаа шинжилгээний материалыг үзүүлж байна.

	Нэгдүгээр зоотехникч залуу 

	— Энэ хүүхэн чинь нэгдлийн юу нь юм бэ? Ерөнхий нь үү?

	Хоёрдугаар зоотехникч

	 — Энэ Цэвэлмаа эндхийн ерөнхий зоотехникч бөгөөд мал аж ахуй эрхэлсэн орлогч дарга байх шүү. Ер нь одоо чинь нэгдлүүдийн мал аж ахуй эрхэлсэн гол орлогч дарга нь зоотехникч нар байх журамтай болж байгаа юм гэх шив дээ.

	Нэгдүгээр зоотехникч

	 — Тэр ч аргагүй л дээ. Нэгдлийн мал аж ахуйн үйлдвэрлэлийн гол мэргэжилтэн юм чинь. Харин эдний хуучин орлогч дарга чинь Бадам гуай байгаа биз дээ. Тэр хаачсан бэ?

	Хоёрдугаар зоотехникч

	 — Бадам гуай аль ноднин намар аймгийн нам захиргааны хавсарсан хурлаар илтгэлээ тавьж эндээс хусагдсан гэнэ билээ. Одоо сумандаа бригадын дарга гэв үү тоо бүртгэгч гэв үү нэг тийм л ажил хийж байгаа гэнэлээ. Зоотехникч нар нэгдлийн суурь дээр байсан хүмүүстэй салах ёс хийж, хамтран гэрэл зураг татуулаад автобусандаа суугаад яваад өглөө.

	 

	* * *

	 

	Манал, Сандаг, Цэвэлмаа гурав «69» машинаар хурдалж явна. Замд нь шилмэл омгийн хонин сүрэг нь зам гудас налайн бэлчиж байна. Тэднийг ойртож очиход зам дээр байсан сүргийн үзүүр үргэж сүүлээ бандгануулан хурдалж машины урдуур зайлж байна.

	Зорчигчид машинаа зогсоож бууцгаав. Өргөн талд налайн бэлчсэн энэ сүрэг Цэвэлмаагийн зүүдэнд үзсэнтэй адилхан харагдаж байна.

	Цэвэлмаа

	 — (сэтгэл хөдлөнгүй) Нөхөд минь хараач! Би нэгдэлдээ ийм л нэг сайхан сүрэгтэй болохыг мөрөөдөж байсан юм!

	Сандаг

	— (хошигнолгүй) Би ч бас ийм нэг сүрэгт шинжилгээ хийж шинэ үүлдрийн хонь гаргах гэсэн юм. 

	Манал (Цэвэлмааг дал мөрөөр нь тэвэрч)

	— Харин би бол ийм л нэг сайхан авгайтай болж «шинэ хүн» (хүүхэд) гаргах гэсэн юм! (хацарт нь хацраа наана).

	Сандаг

	— Хоромхон Та хоёр тэгээд зогсож байгаарай! Хонины фон дээр би нэг зураг татуулаадахъя! гэж аппарат шагайна. Цэвэлмаа Манал хоёр толгой нийлүүлэн инээмсэглэж, санасан хүссэн нь бүтсэн хүний зол жаргалын царайтай байна.

	Тэр гурав машиндаа сууж талын замаар цааш хурдлав. Зоотехникчийн тухай дуу дуулан давхина. Хязгааргүйд хөвөрсөн замаар тэр машин тэнгэрийн хаяа чиглэн одно. Тэдний өмнө хүсэл мөрөөдөл шиг нь урт зам хөтлөн хөвөрнө.

	 

	Төгсөв.

	 

	1972. XII. 21



	




	НИЙТЛЭЛ



	




	НОМ

	 

	Ном уншихаас илүү жаргал хүний орчлонд байхгүй. Сайн сайхан ном уншина гэдэг хаан жимс амталж, мөнхийн рашаан хүртэхтэй адил буюу.

	Бурхан тэнгэр нэр хүний аманд дусаах гэж мөнхийн рашаан эрсэн гэдэг домог үлгэр байдаг. Үнэнхүү мөнхийн рашааныг бурхан тэнгэр нэр биш, бичиг номыг анх сэдэж үүсгэсэн эртний мэргэд хүнд амсуулжээ.

	Аяа, ном гэгч хүн төрөлхтний олсон гайхамшигт ид шидийн нэг мөн. Түүний ачаар хүн орон цагийн хязгаар, эрхшээлээс мултарсан гэж хэлж болно. Хүн хэдийгээр өргөн дэлхийн аль нэгэн өнцөг буланд аж төрж, нэг насны төдий богинохон хугацаанд амьдардаг боловч зах хязгаар, эхлэл төгсгөлгүй уудам өнийн орчлон дахиныг нүдээр үзэж, биеэр туулсан мэт танин мэдэж, төсөөлөн чаддаг нь ганцхан номын ач биз ээ.

	Ном уншсанаар бид мянган жилийн өмнөх мэргэдтэй нүүр учран хэлэлцэх мэт хамаг хэргээ зөвлөлдөж болно. Эрт эдүгээгийн түмэн хүний мэдсэн чадсан бүхнийг төрсөн биедээ бүрдүүлэн шингээж чадна. Тийнхүү бидэнд хүн төрөлхтөн нийтийн оюун билиг, эрдэм чадал цогцлон бүрдьюү. Номын ид шидээр бас хүний нийгэмд аж төрж, бодож сэтгэж, бүтээж туурвиж байснаа бид хойчийн түмэн үед уламжлан мөнхөлж ч болно.

	Ном уншиж, ном сурснаар хүний билгийн хараа цэлмэнэ. Ном уншихгүй, мэдэхгүй хүн харалган сохроос өөрцгүй, хүний нийгэмд явах зам, чиглэх зүгээ олж ядна.

	 

	Аяа ном гэгч амьд яваагийн замыг гийгүүлэгч бамбар дэнлүү

	Арилж нөгчсөний үйлсийг мөнхлөх самбар хөшөө мөн гэлтэй.

	 

	Манай их жолоодогч, ухаант жанжин Д. Сүхбаатар «Аливаа хүн сурах чиглэлийг эрхэм болговол хандах зүг өөрөө тогтоно» гэж сургажээ. Эрдэм сурах хамгийн найдвартай нэг арга бол ном унших явдал юм. Номыг уншиж, эрдмийг сурахдаа эртний мэргэдийн сургаснаар савын гурван гэмийг тэвчүүштэй. Өөрөөр хэлбэл юүлсэн юм ордоггүй хөмөрсөн сав мэт ойлгохгүй уншаад эрдэм сурахгүйн гэм, юүлсэн юм тогтоодоггүй цоорхой сав мэт уншаад ойлгосноо сэлбэхгүй мартахын гэм, хийсэн идээн хэрэггүй болдог бузар буртагт сав мэт ойлгосон сурснаа буруу хэрэглэж, бусдад хор хүргэхийн гэм энэ гурвыг тэвчилтэй билээ.

	 

	Ариун сэтгэлээр номыг уншиж

	Аливаа эрдмийг төгс сураад

	Эрдмийн бумбанаас мөнхийн рашааныг 

	Эгэл түмэндээ түгээж явах сан!

	 

	1967 он



	




	ЗАЛУУ НАС, ЭРДЭМ СУРЛАГА

	 

	Залуу нас амраглан хайрлахын тавилангаар хүнд заяасан байдаг гэж боддог хүн энэ ертөнцөд цөөнгүй байдаг. Үүнийг бид залуу нөхдийн өврийн дэвтэртээ бичсэн шүлгийг уншаад үнэмшиж болно.

	Нээрэн ч хүний аж төрлийн дотроос хайрын сэтгэлд автахад хамгийн зохистой үе нь ганц удаа дайралдаад өнгөрдөг залуу нас байдаг нь эргэлзээгүй. Ийм ч учраас оросын их шүүмжлэгч В. Г. Белинский «Хайр дурлалд залуу нас, гоо үзэсгэлэн, харилцан дасалцсан сэтгэл энэ гурав л хэрэгтэй» гэж бичсэн байдаг.

	Хэдий тийм боловч амраглан хайрлахаас гадна эрдэм сурахын тулд хүнд залуу нас заяасан байдаг болов уу гэж би хувьдаа боддог. Яагаад гэвэл залуу насанд гоо үзэсгэлэн, анхил булбарай бие цогцос, ариун хонгор сэтгэл тэргүүтэн амраглан хайрлалцахад хэрэгтэй бүхэн бүрдсэн байдаг болбол мөн үүний зэрэгцээгээр сэргэлэн хурц ой ухаан, бадран дэлгэрэгч эрүүл чийрэг бие махбод, ирээдүйд тэмүүлсэн их хүслэн мөрөөдөл тэргүүтэн эрдэм сурахад хэрэгтэй бүхэн басхүү бүрдмэл байдаг биз ээ.

	Нөгөө талаар амраглан дурлалцсаны үр дүнд улмаар аз жаргал дэлгэрч, аж төрөл зохиогдон айл өрх үүдэж, энэ дэлхийд үр удмаа үлдээх явдлаар хүний амьдралын байгаль ёсны утга агуулга илэрхийлэгдэж байдаг бол эрдмийг сурч, чадлыг олоод ихийг бүтээж аж төрсний үр дүнд удам хойчийнхондоо санаа бодол, бүтээл туурвилаа үлдээснээр хүний амьдралын нийгмийн утга агуулга юуны түрүүн тодорхойлогддог биш үү.

	Хүн бол эсэн мэнд, сэрүүн тунгалаг байхдаа энэ дэлхийд мөн биеэрээ бодтой ёсоор оршин амьдрахаас гадна, бие барсны хойно санаа бодол бүтээл туурвилаараа нийгмийн дунд мөн чанараараа оршин байх хувь тавилантай гэж болно.

	Гагцхүү нийгмийн дунд хэн хүний тийнхүү мөн биеэрээ биш, мөн чанар, үйлс бүтээлээрээ өөр хэлбэрээр (хувилгаан бие буюу инобытье гэгчээр) оршин наслахын тоо хэмжээ нь харилцан адилгүй. Хэдэн зуу буюу мянган жил үйлс бүтээлээрээ нийгмийн дунд мөнх мэт оршин байх нь ч бий. Бас хэдхэн жилийн тэртээ орчлонд онхиос байгаагүй юм шиг ор тас мартагдаад өнгөрөх нь ч бас бий. Жишээлээд хэлбэл хүн төрөлхтний дотроос өдрийн одон, шөнийн наран мэт тасархай яа тодрон гарсан К. Маркс, В. И. Ленин тэргүүтэн суут их хүмүүс бол үзэл санаа, үйлс туурвилаараа бидний дунд амьд мөнх байгаа шигээ түмэн үед ашид мөнх оршин байж, хүн төрөлхтнийг гийгүүлэх нь магадтай байдаг байна. Гэтэл энэ мэт суут их хүмүүс бол чухам дан залуу насандаа үлэмжийн их эрдмийг сурч, насан туршдаа гүн нарийныг бодож сэтгэж, хэн бүхний авсаар бүтээшгүй агуу ихийг туурвин бүтээж чадсаны учир тийнхүү хүний нийгмийн дунд амьд бүхнээс амьд мөнх сүндэрлэн дурсагдаж байх хувь тавилантай болсон ажаам.

	Оросын суут билгүүн яруу найрагч А. С. Пушкин яруу найргийн бүтээл туурвилынхаа тухай «Хөшөө дурсгал» гэдэг уламжлалт сэдвээр шүлэг бичихдээ:

	 

	Хүний гараар босгоогүй, хөшөө дурсгалаа бүтээв би

	Хөшөөг зүглэх ардын жим, хөсөр өвс ургаж балрахгүй

	Аялдан дагашгүй тэргүүнээрээ, өөдөө мандаад сүндэр байна

	Александр хааны дурсгалын, хөшөө баганаас ч өндөр байна

	Яруу найргийн минь санаа, яс хүүрийг минь элээгээд

	Ялзарч бурчигдахын аюулаас, яавч намайг аврах байна

	Сарны доорх ертөнцөд, шүлэгч гэж л байсан цагт

	Сайн алдар нэр минь, саадгүй дуурсаж байх болно

	 

	гэж бичиж байжээ.

	Их шүлэгч нас барсаар магад зуу гаруй жил улиран өнгөрсөн боловч түүний гайхамшигт бүтээл туурвил бидний үед үнэхээр ч мөнх дуурсагдсаар байгаа нь билгүүн найрагчийн энэ хэдэн мөр зөн билиг төгөлдөр байсныг харуулж байна.

	Иймд хүн энэ дэлхийгээс ор мөргүй арилахыг эс хүсэж, нийгмийн утга агуулга төгөлдөр аж төрье гэвэл эрхбиш улс нийгэмдээ үүрд дурсагдах сайн үйлсийг бүтээгүүштэй. Сайн үйлсийг бүтээе гэвэл сааралгүй эрдмийг хичээгүүштэй.

	Хүн насан туршдаа эрдмийг сурах учиртай нь үнэн боловч залуу насандаа эрдмийг сурвал нэн сайн гэж орчлонгийн мэргэд сургасан байдаг. Манай ард түмний бүх туршлагыг дуурайл болохуйц уран яруу, гүн нарийн нэгтгэн дүгнэсэн монгол ардын зүйр цэцэн үгэнд:

	 

	Өсөхөд сурсан эрдэм

	Үдийн нартай адилхан

	Өтлөхөд сурсан эрдэм

	Шингэх нартай адилхан

	 

	гэсэн нь учиртай үг юм.

	Залуу насандаа эрдмийг сурвал насан туршдаа хэрэглэх тулд эс барагдах эрдэнэсийн сан хураасантай адил ажээ. Өтлөх насанд эрдмийг сурахад түүнийгээ гүйцэд хэрэглэх насгүйн тулд эрдэнэсийн уурхайн үүдэнд очоод энэ дэлхийг огоорогсодтой адил харамсалтай биз ээ.

	 

	Хавтай идэр насандаа

	Хамаг бэрхийг туулбал

	Халуун хүйтний зовлонг

	Хамт нэгнээ эдэлбэл

	Хайр дарс хоёрыг

	Хамаагүй эс хэтрүүлбэл

	Халдаж сургамжлах үгийг

	Хайхарч биеэ сургавал

	Тэр хүн ёстой яруу найрагч болж чадна

	 

	гэж эртний ромын тэргүүн яруу найрагч Гораций «Яруу найргийн ухаан» номдоо шүлэглэсэн байдаг.

	Мэргэжлийг олох дээд сургуульд сурах насны дээд хэмжээг тогтоосон байдаг нь талаар хэрэг биш биз.

	Эрдмийг сурахад сурах хүний оюуны хөгжил, боловсрол, бэлтгэл аж төрлийн бололцоо тэргүүтэн зайлшгүй хэрэгтэй боловч сурах зориг эрмэлзлэгийн бамбар зул тэр хүний чээжинд хир хурц бадарч байгаа нь юу юунаас чухал нөхцөл мөн болов уу.

	Эрдмийг сурахад олон арга байдаг нь үнэн боловч эрхбиш хамгийн найдвартай нь номтой нөхөрлөх явдал шиг надад санагддаг.

	Залуу насандаа эрдмийг хичээн суралгүй өнгөрсөн хүн заяаны амрагаа насны багад хөөж туугаад гон бие гозон толгой ганцаар үлдсэн өтөл хүн шиг санагддаг.

	 

	Эрдэм номын хөлөг морин эмнэг догшин нь гайхалтай байдаг

	Эрэмгий түүнд эмээл тохоход идрийн чадал хэрэгтэй байдаг

	Аяа, замын хагаст явгарахгүй гэвэл

	Залуу насандаа эрдмийг хичээлтэй



	




	ЗУУН НАСТ ӨВӨӨТЭЙГӨӨ ЯРИЛЦСАН МИНЬ

	 

	Шөнийн нэг цаг болж байлаа. Манай гэрийнхэн цөм унтаж өрөө бүхэн харанхуй, эргэн тойронд нам гүм боллоо. Ийнхүү нам гүм болохлоор жоом, хулгана бид гурав нойроосоо сэрж, ажилдаа ордог хачин зантай гаараа төстэй шиг санагдана. Гэвч тэр хоёр харанхуйд ажиллах дуртай, би нь гэрэлтэйд ажиллах дуртайгаараа их ялгаатай шүү.

	Иймд би ширээний гэрэл асааж аваад сонинд яаруу бичих өгүүлэлдээ холбогдох хэдэн ном ширээн дээр өрж аваад ажилдаа орлоо.

	Тэгээд юу болсон гэж санана? Ёстой гайхамшигтай юм болсон шүү. Нэг харсан чинь миний унших жижигхэн цэнхэр номын хавтасны оронд туурганы нь энгээр жижигхэн цэнхэр хаалга байв. Баруун доод буланд нь жижигхэн гурвалжин бариул байна. Түүнээс нь таттал хаалга нээгдэж би гунзгай дөрвөлжин тасалгаанд орж очлоо.

	Гайхалтай нь энэ тасалгааны адар, шал, хана цөм цав цагаан байлаа. Бүр гайхалтай нь тэр тасалгаанд 1936 онд нас барсан хүндэт өвөө мань зогсож байв.

	Тэр өвөө өргөн ханхар чээжтэй, баахан бөгтөрдүү боловч өндөр нуруутай, жигдлэн зассан голын зэгс шиг босоо шигүү буурал үстэй, бас ширүүн бавгар сахалтай хүн байсан юм. Бүргэд хамартай, хөнхөр духтай, хөмсөгнийхөө хооронд хоёр гүн атираатай, балчир хүүхэд харвал сүрдмээр өвгөн байлаа даа.

	Гэвч их сайхан санаатай, зан найрсаг хүн байсан нь түүний нүдний аньсаганы зураанд тодордог инээмсэглэлд нь илхэн байдаг сан.

	Бид бүгдээр түргэн том хүн болохыг яарч мөрөөдөж байсан цаг тулд цөмөөр өндөр өвөөг бахархан өлийн харж, духан дээрээ үнсүүлэх дуртай байв. Ийнхүү үнсүүлэхэд ширүүн буурал сахал нь сүрхий ширүүн хатгавч хүнийг эрхэмлэн өргөх сайхан сэтгэл буурал сахлаар нь дамжин миний дух руу шингэж байх шиг санагддаг байлаа.

	Өвөө нүднийхээ зураанд өнөөх сайхан инээмсэглэлээ тодруулан намайг угтаж гар бариад:

	— Бяцхан ач минь юу хийж байна даа? гэж асууж байна.

	— Би хүүхдийн сонинд юм бичих санаатай сууж байна, өвөө

	— Та нарын үүсгэж эхэлсэн энэ ажлаас илүү хүндтэй бөгөөд хэцүү бэрх ажил орчлонд байхгүй гэж хэлэв.

	— Тийм байх аа! Та орчлонгийн бүх хүүхдэд их хайртай байсан шүү дээ. Тэдэнд зориулж юу хийсэн бэ? гэж би асуулаа.

	— Би чиний л үеийн хүүхдүүдэд зориулж бага сага юм хийж оролдож байсан даа гээд өвөөгийн ярьсан нь:

	Би энэ зууны эхээр залуу явахдаа ядуу зүдүү хүүхдийг их өрөвддөг байсан тулд нэг хотонд тэдэнд зориулж үнэ төлбөргүй тэшүүрийн газар байгуулж, хот нийтийн сүлд модны наадам хийлгэж байсан юм. Уранхай цоорхой хувцастай, тариачны ядуу хүүхдүүд тэнд очоод хэчнээн их баяр хөөр болж байсныг санахад одоо ч надад таатай байна.

	1898 онд би чам шиг сонинд юм бичиж, түүгээр дамжуулан хүн ардын амьдрал, дэлхийн бөмбөрцгийн янз бүрийн газар орон. урлагийн бүтээл, олон үндэстний аж төрлийн элдэв үзэгдэл нийгмийн зүтгэлтний хөрөглөл зэргийг сонин хэвлэлээс хайчлан авч альбом хийж, үзүүлэн таниулах байхгүй сургуульд тусална уу гэж хотын иргэдийг уриалж байсан. Өөрөө тийм зургийн альбом хийж хот тосгоны ядуу сургуулиудад тарааж байлаа. Хүүхэд нийтэд уншуулах номын сан байгуулах ажилд оролцож олон номоо өгсөн юм сан. Бас хүүхэд оролцуулж үдэшлэг зохиох, жүжиг тавиулах ажил ч хийдэг байлаа.

	— Хүүхдэд зориулж та ямар жүжиг тавиулж байв, өвөө?

	— «Хулгана мэлхийн дайн» гэж нэг найраглал байсныг жүжиг болгон тавиулсан сан. Марк Твений «Тоом Сойерыг» чи танина биз дээ? Тэр зохиолоор Б. Глаголин гэгчийн хийсэн нэг жүжгийг Полтав мужийн тосгоны театр, жирийн клуб, Доорд хотын театрт бүгд гурван удаа тавиулсан юм. Хүүхдүүд их сонирхож байж билээ? Хүүхдүүдийг тэгж юм үзэж баярлаж байхыг харахаас илүү аз жаргал надад байдаггүй байж билээ.

	Бас энэ зууны эхээр би, аз болоход нэг нийгэмлэлийн «Мэдлэг» гэдэг хэвлэлийн газрын ажлыг удирддаг байж билээ. Бид хүүхдэд зориулан 12 эмхэтгэл гаргах санаатай байсан юм. Харамсалтай нь түүнээс ганцхан «Гацуур» гэдэг эмхэтгэл гарсан билээ.

	1919—1920 оны үеэр «Умардын туяа» гэдэг сэтгүүл гаргаж ч үзлээ. Хүүхдүүдийг би гудамжийн дэггүй жаалууд болгохгүй, харин юм мэддэг, чаддаг, агуу их хүмүүс болоосой гэж хүсдэг байсан юм. Тэгээд их хүмүүсийн намтартай тэднийг танилцуулах сан гэхдээ Дарвины тухай А. К. Тимирязеваар, Бетховины тухай Р. Роланаар, Эдисоны тухай Г. Уэлсээр, Колумбын намтрыг Ф. Нансенаар бичүүлэх гэж тэднийг гуйж захидал бичиж ч байлаа. Хүүхдүүд тэдэн шиг шинжлэх ухаан урлагийн их хүмүүс болбол аштай юу? гэж ярив.

	— Өвөө, та өөрөө хүүхдэд зориулж ном бичсэн үү? гэж би асуулаа

	Өвөөгийн царай гунигтай төв байдалтай болж, хөмсөгний нь хоорондох хоёр атираа тодроод:

	— Миний өөрийн бага нас гунигтай хүнд байсан болохоор хүүхдийн амьдралын тухай бичихэд хэцүү байдаг. Гэвч би «Бага нас» гэдэг тууж бичсэн юм. Би бичиг сурч ном унших их дуртай байсан юм. Тэр минь хүүхдэд тус болох сайн туршлага мөн учраас энэ туужийн тэр тухай өгүүлсэн хэсэг хүүхдэд хэрэгтэй байж болох юм. Би чиний үеийн хүүхдүүдэд зориулж хэд хэдэн юм бичсэн. Ямар болсныг мэдэхгүй. Харин та нар л мэднэ байх. Тухайлбал «Мишкагийн аж төрлийн хуудас» (1892 он), «Өглөө» (1910), «Богшоодой» (1912), «Евсейкад тохиолдсон явдал» (1912), «Самовар», «Халуун тогоо» (1914), «Яшка» (1919), «Пепе», «Хүүддүүд» зэрэг болно. Чи миний энэ зохиолуудын баатруудыг таних уу? гэж өвөө надаас асуулаа.

	Би энэ гайхамшигт өвөөгийн хүүхдэд зориулсан асар их үйл ажиллагааг өөрөөс нь дуулаад бага юм хийсэндээ ичих шиг болж суусан тулд дэмий л:

	— Таних нь ч танина: Пепе, хүүхдүүдийг би танина. Харин энэ удаа би Таны «Бор шувууны үр богшоодой», «Ешсейкауд тохиолдсон явдал» хоёртой тань дүү нараа танилцуулбал болно биз гэж зөвшөөрөл гуйсанд:

	— Тэдэнтэй орсоор ярьж чаддаг бол тэг л дээ. Миний богшоодой, Евсейка хоёр монголоор ярьж сурвал зүгээр шүү дээ. Тэр хоёр чинь тэнд байгаа. Ор ор гээд гантиг цагаан тасалгааны нэг хананд байгаа хаалга тийш заав.

	Харвал: М. Горький «Хүүхдийн өгүүллэгүүд» гэсэн хаяг хаалган дээр нь хадаастай байв. Би тэр тасалгаанд орж Богшоодой, Евсейка нартай монголоор ярилцах гэж оролдсоор суутал минь нэг мэдэхэд, өглөөний нарны улаан шаргал туяа цонхоор ширээн дээр минь тусч байж билээ.

	ЗҮСЭМ ТАЛХ

	 

	1. Талх тансаг идээ мөн

	 

	Манай хүүхэд залуус талханд их дуртайг хэн бүхэн мэднэ. Хөдөө хамаатныдаа очоод хэд хоног амарч байтал бага хүү мань:

	— Аав аа, одоо гэртээ харья! гэж шаардлаа.

	— Миний хүү гэртээ харьж яах гээ вэ? Гэрээ санаа юу? гэхэд:

	— Аав аа, энэ айлд чинь талх байхгүй юм байна шүү дээ гэв

	Үүнээс би хотын хүүхдүүд талханд дуртай, түүнийгээ байхгүй бол талхаа «санадаг» болохыг мэдсэн юм.

	Манай хүүхэд, залуучууд, хүн амын хоолны орцын салшгүй хэсэг нь талх болжээ. Талх амтат идээ болох тухай С. Буяннэмэхийн «Их тэнгэрийн дүлий» гэдэг сонин зохиол байдгийг багачууд та нар лав уншсан байх. Та бидэнд талх туйлын чухал бөгөөд амттай сайхан хүндэт идээ болсон тул талх тансаг идээ мөн.

	 

	2. Талхыг яаж идэх ч бас хүмүүжил мөн

	 

	«Идээ тавьдаг нь хүний ёс,

	Идчихээд явдаг нь малын ёс»

	 

	гэдэг цэцэн үг бий.

	Хүн адгуус хоёр юу иддэгээрээ төдийгүй яаж иддэгээрээ их ялгаатай. Үүнд хатаахаар гэр дээр дэлгэсэн дэлгэцтэй ааруул ээзгийг элээ шүүрч үрэн таран хийж иддэг нь чухам адгуусны «ёс» биз ээ! Жишээ нь: Байцааг хүн ургуулж, арчилж хурааж, болгож иддэг бол ямаа байцааг гишгэлж сүйтгэж иддэгээрээ ялгаатай.

	Зарим айлын үхэр сангийн аж ахуйн төмснөөс олдсоны зоргоор хэмжээгүй их идэж, амаа цангахаар ус уугаад тээрч үхдэг явдал бий. Энэ бол адгуус малын «ёс» юм. Тэгвэл хүн аливаа юмыг хэрэгцээгээрээ хэмжээтэй, цагтай, хэмнэж арвилж иддэг нь «хүний ёс» буюу хүмүүжил юм. Иймээс талхыг яаж идэх ч бас нэгэн зүйл чухал хүмүүжил мөн.

	Энэ талаар ЗСБНХУ-ын нам төрийн гарамгай зүтгэлтэн Л. И. Брежнев сэрүүн тунгалаг байхдаа бичсэн дуртгалдаа: «Тэгээд ч манай гэрийнхэн талхыг туйлын их хүндэлж үздэг нь санамсаргүй хэрэг биш билээ. Ээж мань өдөр бүр хоолны дараа «За хүүхдүүд ээ, хоолоо идчихлээ. Одоо талхныхаа үйрмэгийг нэгийг ч үлдээлгүй хамж аваад амандаа хийчхээрэй» гэж хөгжилтэй дуугаар хэлдэг байсныг насан турш мартахгүй санаж явдаг. Ардын дунд ийм үг гарсан нь ядуу хоосноос юм уу харамч хэрцгийгээс болсон хэрэг биш ээ. Энэ бол хүүхдийг бага балчраас нь талханд хайртай хандаж, миний бодоход, эрхэмлэн хүндэтгэдэг болгож хүмүүжүүлдэг үг юм.

	Амин тэжээл талх тариагаа ингэж хүндэтгэхгүй бол нэр төртэй, үнэхээр бүрэн ёс журамтай хүн болон өсөж чадахгүй гэж би боддог. Одоо гуанз, зоогийн газар, талхны дэлгүүрт талхыг хайрлаж хямгадахыг уриалсан гоё сайхан бичиг өлгөдөг болжээ. Энэ ч ашигтай нь мэдээж. Гэхдээ ингэж уриалах хэрэг гарсан нь харамсалтай» гэж бичжээ.

	 Талх тариа, ногоо цагаагаа арвилан хэмнэж «хүний ёсоор» идэх талаар арвич хямгач, аж ахуйч эдийн засгийн хүмүүжил хүүхэд залуус та бидэнд дутагдаж байгаа «харамсалтай» баримт манайд ч бас байдаг шүү дээ. Арав гаруй жилийн өмнө арвин ургацын арав хоногийн ажлаар явж байгаад сангийн аж ахуйд очих, буцах оюутан сурагчид ачсан хоёр машин тэрэг зөрөхөд зорчигч хүүхэд залуус хатсан талх, хатуу боорцог, шинэ ургацын төмсөөр «байлдаж» (шидэлцэж) өнгөрөхийг би нүдээрээ үзсэн юм.

	 Бас айлын хогийн сав, ялангуяа зуслангийн нийтийн хогийн сав, бохир усны нүхний хавьд талхны үйрдэс, хатсан талхны зах, хугалж идээд хөгцрүүлсэн булан талх ч хүртэл дайралддаг шүү дээ. Хүүхдийн цэцэрлэг, нийтийн хоолны гуанзны үлдэгдэл хаягдал дотор талхны хог, үйрмэг хэчнээн их байдаг билээ! 

	Талхыг зүсэж идэх нь бас чухал хүмүүжил хэвшил мөн. Зарим залуус, хүүхэд талхыг зүсэж идэхийн оронд хугалж аваад урж тасдаж иддэг нь богширго барьсан харцага цуст олзоо зумлаж зулгааж иддэгтэй төстэй эвгүй харагддаг. Талхыг ингэж үрэн таран хийж идэх явдал хадлан тариалангийн ажил, зугаалга наадам зэрэг хөдөө гадаа аян замд бишгүй л дайралддаг биш үү? Зарим хүүхэд талхны голын зөөлнийг ухаж идээд захыг (түлэнхий биш ч) хаяж хатаах, эсвэл бүтэн талхны нурууг хуу татаж идээд үлдсэн хэсгийг хөгцрүүлж хаях удаа ч байдаг.

	Энэ бүхэн бол манай хүүхэд залуусын эдийн засгийн хүмүүжлийн харамсалтай дутагдал доголдлын нэг мөн бөгөөд ямар шалтгаанаас ийм доголдол гарч байгааг сайтар тунгаан бодож олоод засууштай зүйл мөн.

	Энэ бол чухамдаа талхны амт шимт. үнэ цэнэ, үүх түүхийг мэдэж ухамсарлаагүйн харгаа биз.

	 

	3. Талхны амт

	 

	Ямар ч талхны амтыг хүүхдүүдээс илүү мэдэх хүнгүй шиг та нарт санагдаж байж болох юм. Гэвч хүн хүний анх талхны амтыг авсан нь бас ч сонин байж магадгүй.

	Жишээ нь би арваад настай байхдаа «ёпоошка» гэдэг нэг сонин сайхан идээ хийж идэхийг ах эгч нараасаа анх сурсан билээ. Тэр чинь юу вэ? гэвэл гурилтай хоол хийхээр зуурсан гурилаасаа бяцхан хэсгийг таслан авч тэмээний хорголын чинээ хэдэн бэмбий (бөмбий) хийж авна. Тэгээд түүнийгээ томчуулын нүдийг хариулж байгаад хоолны галын нурамд булаад тэднийг хоолоо идэж дуусаад ажилдаа гарах орох чөлөөнд нурмаас гаргаад галд ил гарч түлэгдсэн хэсгийн нүүрсийг арилгаж үнснээс нь салгасан болоод иддэг юм. Ёпоошкагаа аргал дээр буюу эсвэл алган дээрээ хэд бөмбөрүүлж хөргөөд идэж үзэхэд ямар амттай байсан гэж санана?!

	Хоолны гурилаас тасалж авсан өнөөх л гурил мань мөн гэж итгэхийн аргагүй шал өөр, их содон сонин үнэр амттай уур савссан идээ байж билээ. Ах эгч нарынхаа хийсэн тэр идээг анх амсаад:

	— Үүнийг юу гэдэг юм бэ? гэхэд

	— Ёпоошка гэдэг гэв.

	— Ёпоошка гэдэг чинь юу гэсэн үг вэ? гэхэд минь:

	— Харин энэ л идэх юмны нэр байхгүй юу? гэсэн юм.

	Тэд үнэндээ энэ үгийн утгыг мэддэггүй байжээ. Хожим би өөрөө орос хэл төсөөлөх болсон үедээ Ёпоошка гэдэг үг нь лепёшка (шавмаг бин) гэсэн орос үгийн сунжирч гажсан дуудлага байсан байх гэж таасан юм.

	Тэр идээг өөрөө гараараа хийж идэхэд надад улам ч илүү амттай юм шиг санагдаж байв. Үнэндээ тэр идээний мартагдашгүй амт бол усанд чанасан тасалсан гурилын амт биш, тосонд чанасан боорцгийн амт ч биш, харин галд жигнэсэн өөр аргын «амт», өөрийн гараар хийсэн хөдөлмөр ба нээлтийн сонин содон «амт» байжээ. Тосонд чанасан боорцогтой адил аманд заваарахгүй, гурилын угийн «жинхэнэ амт аруухан үнэр гэж хэлмээр амт үнэр байж билээ.

	Ингэж би талхны эртний өвгөд дээдсийн нэгтэй танилцаж, түүний амтыг анх амталж билээ. Аливаа юмны нэрийг мэдэхгүйгээр түүний үнэр амт мэтийн шинжийг дангаар нь ой ухаандаа тогтоох арга байхгүй.

	Багачууд та нар «талх» гэдэг үгийн утгыг «Монгол хэлний товч тайлбар толь бичиг»-ээс (517 б талд үз). лавлавал 1. «гурилаар жигнэн хийх идээ», 2. «нунтаг» гэсэн хоёр янз тайлбар олно.

	Хүүхэд багачууд та нарт голдуу ээж чинь буюу эгч чинь хоол хийж өгдөг биз дээ. Тэгвэл талх барих, тариа будааг тарих ажлыг хүн төрөлхтний ээж болсон эртний овгийн эмэгтэйчүүд анх нээж олжээ.

	Тэд есөн мянган жилийн өмнөөс тариа будааг тарьж, усанд дэвтээн идэх болжээ. Долоон мянгаад жилийн өмнөөс хүн тариа будааг няцлан талх (нунтаг-гурил) болгох чулуун гар тээрэм гарснаас хойш гурилыг зуурч, улайсгасан чулуун дээр, эсвэл улайдмал хоёр чулууны завсар жигнэж талхны дээд өвгийг бүтээжээ. Улмаар зуурсан гурилаа исгэж сэвсийлгэн хөөлгөх аргаар талх барих ажил мянгаад жилийн өмнөөс европ дахинд түгээмэл дэлгэрч эхэлжээ.

	Олон мянган жил хүн төрөлхтний ийнхүү оролдон хөдөлмөрлөж боловсруулсаар ирсэн боловсон тансаг идээ талх бол та бидний хайрлан эрхэмлэж, арвич хямгачаар хэрэглэвэл зохих эдийн соёлын өв, нүдлэн хамгаалбал зохих нийгмийн баялаг мөн болох нь илэрхий. Аливаа идээ, түүний дотор талхыг нэрээс нь эхлээд үүх түүх болон түүнийг хэн яаж хийдгийг нь хүртэл мэдэх, эсвэл өөрөө гар бие оролцон хийлцвэл тэр идээ хоол (талх) хүүхэд багачууд та нарт аав ээжийн чинь гараа гаргаж хийсэн хоол унд шиг чинь улам илүү содон сайхан «амт шимттэй» байх нь эргэлзээгүй. Энэ бол талханд шингэсэн хүний хөдөлмөрийн «амт» мөн гэдгийг ухаарч, хүний хөдөлмөрийн бүтээгдэхүүнийг хүндэтгэн хайрлаж, хэмнэн хэрэглэж сурах хэрэгтэй байна.

	 

	4. Талхны үнэ

	 

	Хүүхдүүд талханд дуртай мөртөө зарим нь яагаад талхыг хайрлан арвич хямгачаар идэж чаддаггүй юм бэ? Үүний учир шалтгаан нь талхны жинхэнэ үнэ өртгийг мэддэггүйд бий гэж хэлж болно.

	Өрх гэрийнхээ хэрэглэх талхыг хоршоогоор өдөр болгон явж худалдан авч байдаг, дөчин мөнгөний амтлаг зөөлөн талхнаас аваад нэг төгрөг далан мөнгөний том талхыг хүртэл бүх талхны үнийг андахгүй мэддэг багачууд та нарт миний энэ үг гайхалтай санагдаж магадгүй.

	Харин багачууд та нар талхны энэ элдэв үнэ (40 мөнгө, 1 төгрөг, 1 төгрөг 70 мөнгө) хаанаас гараад ирдгийг мэдэх үү?

	Талх бүрд таарсан үнийг нь зохиохдоо аль нэг байгууллагын нягтлан бодох юм уу эсвэл эдийн засагч хүн «Үүний үнэ хэд байвал таарах вэ?» гэж албан тасалгааныхаа адрыг ширтэж бодож сууснаа «төд» гэж санаанаасаа нэг тоо хэлчихдэг хэрэг огт биш ээ.

	Тариа талх, ширээ, сандал зэрэг хүний эдийн соёлын зүйл байгаль дээр бэлхнээрээ хэвтэж юм уу ургаж байдаггүй юм. Үлгэрт гардаг шиг амтат «шоколадан байшин» хаа ч байхгүй. Сүүн гол хэзээ ч урсаж байсангүй.

	Аливаа бэлэн бүтээгдэхүүн, түүний дотор янз бүрийн талхны үнэ өртөг түүнийг хийхэд орсон түүхий эд материалаас гадна хийж бүтээсэн ажилчин, тариачин, малчин, эрдэмтэн, инженер зэрэг хүмүүсийн зарцуулсан цаг, хүч хөдөлмөрөөр хэмжигдэн тогтоогддог байна.

	Нэг ширхэг амттай сайхан талх та бидний хоолны ширээн дээр тавигдах хүртлээ хэчнээн хүний ямар хөдөлмөрийг өөртөө шингээж авдаг гэж санана? Нэг төгрөгийн үнэтэй, ганцхан ширхэг, үзэмтэй зөөлөн бэмбий талханд хэчнээн хүний хэдий хир цаг, хүч хөдөлмөр орсныг мэдье гэвэл та бидэнд бараг л дэлхийг тойрч, улс үндэстэн бүрийн хүнтэй уулзах хэрэг гарч болох юм.

	Бүдүүн тоймоор жишээлээд хэлэхэд тэр бэмбий талханд сайхан амт оруулахын тулд исгэсэн гурилдаа жаахан элсэн чихэр, хэдхэн ширхэг үзэм хольж хутгасан гэж бодъё. Тэгвэл тэр элсэн чихрийг гаргаж авдаг чихрийн нишингэ гэдэг олон наст ургамлыг дэлхийн бөмбөрцгийн нөгөө бөөрөнд байгаа Куба улсын тариаланчид хэдэн сар ургуулж, түүний 2—6 метр хүртэл өндөр ургах шүүслэг ишээс мөнхүү Куба улсын чихэр ёотонгийн олон үйлдвэрийн аль нэгэнд ажилчид чихэр гаргаж авсан байж болох юм.

	Харин нөгөө хэдхэн ширхэг үзмийг Зөвлөлт Холбоот Улсын Молдав, Гүрж, эсвэл Дундад Азийн Бүгд Найрамдах Улсуудын аль нэгний жимс жимсгэнийн сангийн аж ахуйн жимсчид усан үзмийн хонгорцог ургуулж, түүнийг нь өөр нэг хүнсний үйлдвэрийн газар хатааж боловсруулсан байж болох юм.

	Тэр талхыг хийсэн атга гурил нь бол манай алдарт мэргэжилтэн Зундуйжанцан, Өлзий нарын олон жилийн эрдэм шинжилгээний ажлын үр дүнд гаргаж авсан «Орхон» сортын улаан буудайгаар Хар хорин, Булган зэрэг манай гурилын үйлдвэрүүдийн нэгэнд ажилчдын бүтээсэн зүйл байж таарна. Амтат бэмбий талханд Гачууртын зэрэг сүүний аль нэг фермийн ажилчдын саасан сүү, шувууны аль нэг фермийн ажилчдын өсгөсөн тахианы өндөг ч орсон байж болно.

	Тэгээд эдгээр түүхий эд талхны завод, нарийн боовны үйлдвэрт өөрөө гүйгээд ирээгүй нь лавтай. Түүнийг олон улс орны тээвэрчид тэнгисийн хөлөг, тээврийн нисэх онгоц, галт тэрэг, ачааны машин зэргээр зөөж авчирсан байх учиртай.

	Талхны заводын ажилчид талхыг бэлэн болгосон хойно худалдааны ажилчид бидэнд түгээн худалдаж хүч хөдөлмөрөө оруулсан байж таарна. Энэ мэтээр энэ бяцхан бэмбий талханд хэчнээн хүний ямар хөдөлмөр орсныг худалдан авч идэж байгаа багачууд та нар байтугай, аравдугаар ангиа бараг онц сайн төгсгөөд талхны заводод хэдэн жил ажиллаж, талх хийх хөдөлмөртэй танилцсан сурагч одоо бол ажилчин Норжмаа юм уу эсвэл энэ бүхнийг жишээлэн бичиж байгаа би өөрөө ч нарийн тодорхой тооцоолон мэдэхгүй.

	Мэдэхээс л атга гурилаар хийсэн амтат энэ бяцхан бэмбий талханд аль олон тив дэлхийн янз бүрийн үндэстний өдий төдий хүний хүч хөдөлмөр мэдлэг мэргэжил, зүтгэл чармайлт шингэсэн гэдэг нь гарцаагүй. Ийм болохоор байгалийн «бэрх» юмыг хүн ардын хэрэглэх «бэлэн» бүтээгдэхүүн болгодог хүний хөдөлмөрийг ямар ч үлгэрт гардгаас дутуугүй гайхамшгийг бүтээж, юуг ч юу л болгоё гэвэл болгодог агуу их шидтэн гээ хайрлан хүндэтгэх мань зүйн хэрэг.

	 

	5. Зүсэм талх ухаалаг хэм, хэмжээ мөн

	 

	Зүсэм талх гэгч хүн төрөлхтний бодож олсон ухаалаг хэм хэмжээ мөн. Сургуулийн дотуур байр хүүхдийн цэцэрлэг, сувиллын гуанз тэргүүтэн боловсон үйлчилгээний газар бүхэнд өглөөний цайнаар зүсэм талх хоёр ширхэг ёотон, цөцгийн тос зэрэгтэй өгдөг нь ёс мэт байдаг. Үдийн хоолноор мөн таваг шөлөнд зүсэм талх дагалдуулна.

	ЗХУ, БНАГУ зэрэг хөгжингүй социализмын боловсон улс оронд үдийн хоолны (11, 12) цаг болоход автобус, троллейбус трамвайгаар зорчигсод хүртэл цүнх савнаасаа завсарт нь бяслаг, цөцгийн тос. хиам зэргийг хавчуулж хавсарсан хоёр нимгэн зүсэм талх гаргаад иддэг заншилтай ажээ. Үүнээс үзвэл зүсэм талх гэдэг цагтай хэмжээтэй идвэл зохих ухаалаг хэм хэмжээ мөн.

	Гэтэл манай зарим хүүхэд өглөө их унтаж, оройтон босож хичээлд явах цагаа тулгачхаад зүсэм талхаа ч идэж амжихгүй, сургууль руугаа яаран гүйдэг байна. Тэгээд хичээл тарсны дараа «үхтэлээ» өлсөж гэртээ ирээд хугас талх барьж аваад ховдоглон үмхэлж иддэг нь яавч ухаалаг боловсон явдал биш болов уу. Ийм тохиолдолд манай ардууд:

	 

	Гэм хийсэн гэдэс биш

	Гэнэт олдсон хоол биш

	 

	гэсэн цэцэн үгээр хэм хэмжээгүй ховдоглон идэхийг хориглон сургамжилсан байдаг.

	Иймд зүсэм талхаа хэмжээтэй цагтай, зөв боловсон идэж сурах нь багачуул та нарын эдийн засгийн чухал хүмүүжил мөнөөр барахгүй, эрүүл чийрэг эрчимтэй цовоо, ухаалаг хүн болж, улс эх орондоо ихийг бүтээхийн нэг чухал нөхцөл мөн гэдгийг та нартаа зөвлөе.

	ЦӨГӨРЗГӨНИЙ ТУХАЙ ЦӨӨХӨН ҮГ

	 

	Энэ үгийн утгыг олж мэдсэн минь сонирхолтой билээ. 1953 оны 7 дугаар сарын 26-ны өглөө 5 цаг 15 минутад 26 настай Фидель Кастро тэргүүтэй Куба улсын эрэлхэг зоригт 165 хувьсгалч тэр цагийн Кубын дарангуйлагч Батистын 5000 цэрэг хуарагнан суусан Монкада цайзыг дайран довтолсон нь Кубын ялгуусан хувьсгалын эхлэл болсон ажээ.

	Монголын төлөөлөгчид бид Кубын хувьсгалын 7 дугаар сарын 26-ны энэ түүхт бослого хөдөлгөөний ойн баяр ёслолд очиж оролцоод дараах өдөр нь 1962 оны 7 дугаар сарын 27-нд Бүгд Найрамдах Куба улсын нийслэл Гавана (Хаваана) хотыг зорин автомашинаар гарч билээ. Бид Болгарын төлөөлөгчдийн хамт хувьсгалын өлгий болсон Сантьяго хотоос ийнхүү буцах замдаа Кубын хамгийн өндөр уул Сиера Майстра уулыг давуулан хэдрүүлэн хэжүүлэн тавьсан засмал замаар хөнгөн тэргээр хурдалж үдэш нь уулын ар хормойд байгаа сургуулийн хотхонд ирж хоноглосон юм.

	Хувьсгалын голомт болсон Сиера Майстра уулын ядуу тариачдын 20000 хүүхэд багачуудыг эрдэмд сургах сургуулийн энэ төв бол БНКУ-д байгуулах ийм 42 сургуулийн анх түрүүчийн нэг нь байлаа. Энэ бол Кубын хувьсгалыг эхлүүлэхээр Мексик орноос 16-хан хүний суудалтай «Гранма» гэдэг бяцхан онгоцоор гарч, Кубын эрэгт буусан 82 хувьсгалч нараас дарангуйлагч Батистын отуулсан цэрэгтэй байлдан байлдсаар амьд мэнд үлдэж, Сиера Майстра ууланд гарч, Кубын ялгуусан түүхт хувьсгалыг удирдан зохион байгуулсан 12-хон хүний нэг нь бөгөөд Фидель Кастрогийн дотнын хамтран зүтгэгч, жанжин штабын дарга агсан Камильо Сиенфуэгосын нэрэмжит сургууль байв. Энэ сургуулийн төв нь элдэв сонин загварын ижил төст 30-40 байшингаас бүрдсэн бөгөөд байшингийн эргэн тойронд явган зам тавьж, мод сөөг тариад зүлэгжүүлсэн, үлгэр домгийн жаргалын орон гэмээр газар байлаа.

	Харанхуй болсон хойно бид гадаа салхинд гарвал бидний байрласан байшингийн хажуугийн зүлэг, бут, модны мөчир дотор уянгатай сайхан дуутай ямар нэг амьтан донгодож байв. Түүний дуу үлгэрлэвэл хамгийн сайхан дуутай цас дэншиг цанхилзуур харшуулан дуу гаргасан мэт буюу эсвэл үй түмэн мөнгөн хонх шигшрэг жингэнэх мэт яруу дуу буюу. Байшингийн үүдэнд ассан цахилгаан дэнгийн гэрэлд энэ яруу дуут амьтныг олж харах санаатай би оролдсон боловч бүтсэнгүй: юу гэвэл түүний донгодон байгаа мод буюу бутанд метр орчим ойртохын хамтаар энэ амьтан дув дуугүй болж нуугдах юм. Тэгээд энэ сайхан дууны эзэн өтгөн навч мөчрийн дотор уусан шингэсэн мэт ер үзэгдэхгүй, олдохгүй байлаа.

	Тэгэхээр нь би биднийг дагалдан явсан Куба нөхөр Марио Гонзалесыг дуудан гаргаж ирээд тэр амьтны донгодон байгаа бутыг зааж, «энэ ямар амьтан дуугарч байна?» гэж асуулаа. Куба нөхөр мань «Энэ амьтныг оросоор юу гэж нэрлэдгийг би мэдэхгүй. Толь бичгээс үзээд маргааш өглөө хэлж өгье гэсэн санаагаа надад орос хэлээр ойлгууллаа.

	Маргааш өглөө нь Гонзалес надад орос испани толь бичиг авчирч энэ амьтныг оросоор ингэж нэрлэдэг байна гэж заан үзүүлсэн билээ. Түүний нь уншвал «цикада» гэсэн нэр байв. Ингээд би орос хэлээр «Цикада» гэж нэрлэгдэх нэг сайхан дуутай амьтан Куба улсын нутагт байдгийг олж мэдлээ.

	Нутагтаа буцаж ирээд энэ амьтны монгол нэрийг эрсэн боловч олсонгүй. Харин зохиолч Л.Түдэвийн нэг зохиолыг уншиж байтал цөгөрзгөнө донгодож байсан тухай бичсэн байсныг олж уншаад түүнийг нэг зүйлийн шувуу болов уу гэж төсөөлөн Говь-Алтайн хавь нутагт ийм нэг бяцхан дууч бялзуухай байдаг юм байжээ гэж бодож билээ.

	Тэгж байтал Ц.Дамдинсүрэн, А.Лувсандэндэв нарын зохиосон «Орос монгол толь» бичиг 1967 онд хоёр ботиор хэвлэгдэн гарлаа. Тэр толь бичгийн II ботийн 770 б талд толь бичиг зохиогч А. Лувсандэндэв миний сонирхож байсан «Цикада» гэсэн орос үгийг «голио» гэсэн монгол үгээр тайлж бичсэн байлаа. Ингэхлээр би БНКУ-д явж байхдаа яруу сайхан дууг нь миний олж сонссон өнөөх амьтан бол нэг зүйлийн голио байжээ гэж бодлоо.

	Түүнээс хойш 8 жилийн дараа би Сурган хүмүүжүүлэх ухааны хүрээлэнгийн зөвлөн туслах хэсгийн ажилд оролцон Өмнөговь аймгийн зарим сургуульд очиж ажиллах болов. 1975 оны намар 9 дүгээр сарын хуучдаар юм сан. Манай хэсгийнхэн Даланзадгад хотоос Цогтцэций сум орохоор бид автомашинаар явж байлаа. Замд түр амарч биеийн чилээг гаргахаар машинаас буутал ямар нэг сонин сайхан бөгөөд танил дуун чихнээ дуурсан байв. Би тэр дууг Куба улсад явахдаа олж сонссон дууны ижил нь мөн гэж таниад ихэд сонирхон биднийг дагалдан явсан Өмнөговь аймгийн Сургалт заах аргын кабинетын эрхлэгч нөхөр Самандаас:

	— Энэ ямар амьтан донгодож байна? гэж асуусанд

	— Аа, энэ цөгөрзгөнө л байна гэв.

	— Цөгөрзгөнө гэдэг чинь шувуу биз? гэж миний сонирхоход

	— Үгүй ээ, нэг шавжийн л зүйл! гэхэд нь

	— Тэгвэл голио юу? гэж би асуулаа.

	— Голио биш ээ, Ялаа шиг л нэг муу хальсан далавчтай амьтан байдаг юм гэж хэллээ.

	Говиос эргэж ирээд би зөвлөлтийн их нэвтэрхий толь бичгээс үзвэл (2-р хэвлэлт, 46 дугаар боть, 603 б талд үз) үнэхээр ялаа хөх түрүүтэй төстэй амьтны зургийг тавьж тайлбарласан байна.

	Ингээд би «Цикада» гэж оросоор нэрлэдэг амьтан, эсвэл түүний нэг зүйл нь манай говь нутагт байдаг бөгөөд түүнийг монголчууд цөгөрзгөнө гэж нэрлэдэг юм байна гэж үнэмшлээ.

	Гэтэл Э. Вандуй, Ж. Дашдорж нарын нийтлүүлсэн «Орос монгол нэр томьёоны толь» (УБ. 1970. II ботийн 1047 дугаар талд үз) бичигт үзвэл «Цикадовые» гэсэн үгийг «голиохой» гэсэн үгээр утга оноож тайлсан байлаа. Энэ эндүүрэл байх гэж бодогдлоо. Учир нь донгоддог цөгөрзгөнийг (певчие цикады) Зөвлөлтийн их нэвтэрхий толь бичигт ижил далавчит хошуутны бүлгийн шавжийн бүл (равнокрылых хоботных) гэж тодорхойлсон байхад голио буюу козыль нь нүүгэл царцааны (саранчевых) бүл (ЗИНТ бичиг, II хэвлэлт, 21-р боть. 498 дугаар талд үз) гэжээ.

	Саранча буюу нүүгэл царцаа бол шулуун далавчтны бүлгийн шавж гэж (үгийн нэвтэрхий толь бичиг) «энциклопедический словарь» гэдэг номд (III боть, М.1955. 167 дугаар талд үз) бичсэн байна.

	Дашрамд хэлэхэд цикада буюу цөгөрзгөнө гэдэг шавж маш сонин амьдралтай амьтан юм. Эр цөгөрзгөнө нь үргэлжилсэн удаан бөгөөд маш чанга дуу гарган «донгодож» чаддаг байна. Гэтэл тэр сайхан дуунд нь эм цөгөрзгөнө төдий л их сонирхол татагддаггүй бололтой. Тэр ч байтугай эдгээр амьтнаас сонсголын эрхтэн илрүүлж олоогүй тул цөгөрзгөнийг таг дүлий амьтан байх гэдэг санал ч байдаг. Иймд эр цөгөрзгөний дуу гаргадгийн «утга учир» тодорхой мэдэгдээгүй юм байна. Бие гүйцсэн эм цөгөрзгөнө үр өндгөө модны босоо мөчрийн холтос долон доор хатгуураараа хатгаж шахах бөгөөд өндөгнөөс нь авгалдай гарч ирдэг байна. Энэ авгалдай бие гүйцсэн цөгөрзгөнөтэй адилгүй, бүдүүн биетэй агаад урд хоёр хөл нь газар ухахад зохилдсон байдаг ажээ.

	Тэдгээр авгалдай газар доогуур хөндийлөн бяцхан хоолойнуудыг бий болгож, биеэс ялгаруулах зүйлээр түүнээ «цементлэн» явж ургамлын үндэснээс шим шүүс сорж амьдарна. Зарим зүйлийн цөгөрзгөнийн авгалдай 13—17 жил ч авгалдай чигээр газар доогуур хөндлөн гулд явж явж маш богино хугацаанд сая нимфа буюу далавчгүй явган хөгжлийн шатандаа ордог юм байна. Нимфа буюу далавчгүй цөгөрзгөнө газар дээр гарч, модны мөчир буюу бутанд авирч гараад тэнд нас бие гүйцэж жигүүрлэн донгоддог байна. Үүнээс үзвэл энэ шавж түүнийг төрүүлсэн эцэг эх шавжийг үхэж үрэгдсэнээс хойш 13—17 жилийн турш өнчин авгалдайн байдлаар газар доогуур тэнэж, хонгил хоолой тавьж аж төрдөг тулд цөгөрзгөнийг чухам «үеийн өнчин» шавж гэлтэй.

	Харин жигүүрлэн нисэж донгодох дуу нь хамаг шавжийнхаас хавьгүй илүү чанга учир зарим хүнд тэр байтугай, мэдрэлийн ядаргаа тусгадаг ч удаатай гэнэ.

	Ч. Дарвин «Бигл» гэдэг хөлөг онгоцоор аялж яваад Өмнөд америкт далайн эргээс милийн дөрвөний нэгийн зайтай хол усан дээрээс (онгоцон дээрээсээ) цикада буюу бидний цөгөрзгөнө гэж нэрлэж байгаа амьтны дууг (донгодохыг) анх сонссон юм санж. Английн миля 1609,34 метртэй тэнцэх тул Дарвин эргээс барагцаалбал 400 метрийн хол зайтай зогссон онгоцон дээрээсээ цөгөрзгөний дууг олж сонссон бололтой.

